
Ушбу қўлланма китоб Хива шаҳри ва унинг меъморий 

обидалари тарихи ҳақида бўлиб, унда обидаларнинг эпиграфик 

ёзувлари, афсоналари ва қурувчиси ҳақида муҳим маълумотлар 

келтирилади. 

Рисола мутахассис тарихшунослар, олий  ўқув юрти 

ўқитувчилари, талабалари, гид-йўлбошловчилар ва Хоразм 

тарихи билан қизиққан  барча китобхонлар учун мўлжалланган. 

СЎЗБОШИ    

 

Ер юзидаги энг қадимги халқлар каби, биз ўзбеклар 

ҳам    қадимий халқмиз. Бизнинг тарихимиз ҳам минг 

йилликларга бориб тақалади. Шу кунгача кўрку­файзини, 

маҳобатини йўқотмаган осори атиқаларимиз, 

қадим­қадимдан юртимизда қудратли давлат ва унинг 

марказий обод шаҳарлари мавжуд бўлгани, деҳқончилик, 

ҳунармандчилик маданияти,  меъморчилик ва шаҳарсозлик 

санъати юксак ривожлангани, минг йилдан ортиқ тарихни 

ўз ичига олган қўлёзма китобларимиз бунинг далил 

исботидир. Лекин, бахтга қарши биз юртимиз тарихини 

унчалик яхши билмаймиз.  

Мамлакатимиз Мустақилликка эришганидан кейин,    

биз учун юртбошимиз айтганидек, «аждодларимиз 

томонидан кўп асрлар мобайнида яратилиб келинган ғоят 

улкан, бебаҳо маънавий ва маданий меросни тиклаш 

давлат сиёсати даражасига кўтарилган ниҳоятда муҳим 

вазифа бўлиб қолди»1. Бу борада сўнгги йилларда улкан 

ишлар амалга оширилди.   Миллий мустақиллик туфайли 

улуғ алломаларимиз номлари қайта тикланди, 

шаҳарларимизнинг юбилейлари ўтказила бошланди. 

Ўзбекистон Республикаси  Президенти Ислом 

Абдуғаниевич Каримовнинг шахсий ташаббуси билан 

Хивадаги обидалардан Паҳлавон Маҳмуд мақбараси, 

Ислом хўжа   ва Жоме масжиди минораларининг 

қуббалари илк қурилганидан кейин биринчи марта тилла 

билан қопланди. 1997 йилда шаҳарнинг 2500 йиллик 

юбилейи жаҳон миқёсида ўтказилди. 1998 йилда Хоразм 

Маъмун академияси қайта тикланди ва 2006 йилда 1000 

йиллик юбилейи ўтказилди.    

Қўлингиздаги ушбу қўлланма муаллифнинг узоқ 

йиллар давомида музейда ишлаб олиб борган илмий 

                                                           
1 Каримов И.А. Ўзбекистон ХХI аср бўсағасида: хавфсизликка таҳдид, 

барқарорлик шартлари кафолатлари. –Т.: 1997. 137-б. 

тадқиқотларининг самараси бўлиб, Хива шаҳри ва унинг 

меъморий обидалари тарихини ўрганишда яқиндан ёрдам 

беради. Кўп минг йиллик тарихга эга бўлган Хива 

шаҳрининг ўтмишини ўрганиш учун таърихга мурожаат 

қиламиз,  Таърих - арабча сўз бўлиб, бўлиб ўтган бирор 

воқеани билдиради. Қадимги Шарқ поэзиясида ана шу 

бўлиб ўтган тарихий воқеаларнинг йили-санасини шеърий 

услубда ҳарфлар воситаси билан яширин бериш усули 

бўлган. Бунинг учун ҳар бир ҳарф маълум бир рақам билан 

белгилаб қўйилган ва бу ҳисоб “абжад” деб номланган.  

Қадимда абжад ҳисоби билан ечиладиган шеърий 

таърихлар ёзиш анъана бўлиб, амалдорлар битказилган 

иморати,  ўтказилган тўйи, бирор катта ғалаба учун 

таърихлар ёзишни шоиру, фозиллардан илтимос қилишган 

ва бунинг учун совғалар ҳам беришган.   Ўз навбатида 

шоиру-фозиллар ҳам подшоҳ ва амалдорлар тўйларига 

янги таърихлар ёзиб совға қилишлари одат бўлган.  

Кўпчилик ҳолларда бу таърихлар ўймакор усталар ва 

хушхат хаттотлар томонидан ёғочга,  мармарга ёки 

кошинга ёзилиб, меъморий обидаларга ўрнатилган.  

Хаттотлик санъати шарқ мамлакатларида, жумладан 

Хивада қадимдан ривожланган бўлиб, бу касб эгаларининг 

иши юксак санъат даражасига кўтарилган ва тарихий 

ёдгорликлар, улкан иморатлар учун нақш, безак 

вазифасини ҳам ўтаган.  Аждодларимиз шу билан 

чекланмай,  улардан рақам сифатида ҳам фойдаланганлар 

ва “муаммо”1 усулида тарихий саналарни сўзлар 

воситасида яширин қилишган.  Грамматика ва 

дарсликларда абжад ҳисоби деб аталадиган атама ана шу 

билан боғлиқ.   Эски мактабларда болаларга алифбо 

ўқитилганда абжад ҳам ўқитилган ва абжадни ўрганган 

ўқувчини китобхон,  яъни китоб ўқувчи дейилган.  Чунки, 

ўқувчи бир вақтнинг ўзида ҳарф ва рақамларни 

                                                           
1 Муаммо (арабча) — маъноси яширинган.   

ўзлаштириб борган. Масалан,   А  -1,   Б - 2, ва ҳоказо (араб 

алифбосида айрим ҳарфларнинг 3-4 кўриниши мавжуд).           

 а (алиф)  1 -  آ, б (бе) 2 - ب, ж (жим) 3 - ج, д (дол) 4 - د,  ҳе ه 

- 5, вов 6 - و, зе 7 - ز, ҳе 8 - ح, то 9 -   ط, йо 10 - ى, каф   ک - 

20, лом 30- ل, мим 40 -م, нун 50 -ن, син 60- س, айн 70- ع, 

фе 80 -ف, сод 90- ص, қоф 100- ق, ре 200- ر, шин 300- ش, те 

- ظ зо ,800- ض зод ,700- ذ зол ,600- خ хе ,500- ث се ,400- ت

900, ғайн 1000 -غ.  

Хонлик даври ёзма манбаларида йил ҳисоби ҳижрий-

қамарий ҳисобида берилган. Ушбу рисолада биз айрим  

жойлардаги ҳижрий саналарни кўрсатмай, мелодий сана 

билан чекланиб ўтдик, аммо кўрсатилган жойлари ҳам кўп 

бўлгани ва ўқувчиларга тушунарли бўлиши учун  бу 

тўғрида маълумот беришни маъқул топдик.   

Тарихда ҳар бир халқ ўз календарига эга бўлган. 

Хоразмнинг маълум бўлган қадимий календарь системаси 

Искандар Зулқарнайндан 980 йил илгари бўлган. Демак, 

Хоразмнинг 3300 йил илгариги тарихи маълум1.  

Календарь ҳисоби ой ва қуёшнинг ҳаракатидан олинган 

бўлиб, Ой ва Қуёш календари ҳисоблари мавжуд.   Ой 

календари йилида 12 ой бўлиб, ҳар ой 29 ёки 30 кунга тенг.  

Бундай йил Қуёш йилига нисбатан 11 кун кам. Бу дегани  

ҳар 33 йилда орадаги фарқ бир йилга тенглашади. 

Мусулмон мамлакатларида Ой календари ҳозир ҳам 

қўлланилади. Мусулмонлар йил санаси Муҳаммад 

пайғамбаримизнинг Маккадан Мадинага ҳижрат (кўчиш) 

кунидан бошланган. Бу ҳижрий-қамарий (қамар-ой) йили 

деб номланган календарь Юлий (1582 йилдан Григорий) 

календарининг 622 йил 16 июль жума кунидан бошланган.  

Хонлик давридаги тарихчилар ўз асарларида тарихий 

саналарни шу вақтда қўлланилган ҳижрий-қамарий 

ҳисобида ёзишган. Бу санани мелодий, яъни Юлиан 

календари йилига ўтказиш учун аввал кўрсатилган санани 

33 га бўламиз. Шунда ўртадаги фарқ маълум бўлади. 

                                                           
1  Беруний. Танланган асарлар. I том. Тошкент-1968. 29 б. 

Ундан кейин аввалги ҳижрий санадан бўлинмадан ҳосил 

бўлган фарқ сонини олиб ташлаймиз. Масалан, 1299 

ҳижрий йилни 33 га бўлсак, 39,3 ҳосил бўлади. Қолдиқ сон 

яримдан (17) кичик бўлса, унга эътибор қилмаймиз. Агар у 

яримдан ошса яхлит ҳисобига қабул қиламиз, яъни 39 эмас 

40 деб оламиз. 1299 – 39 = 1260. Энди ҳосил бўлган 

рақамга ҳижрат йили 622 ни қўшамиз. Бизга керак бўлган 

сана маълум бўлади, яъни 1260+622 = 1882. Ҳозирги 

вақтда интернет хизматидан фойдаланилгани маъқул, унда 

конвертер бир зумда аниқ куни билан чиқариб беради.  

Қўлланмада Хива шаҳрининг қадим тарихини 

тасаввур қилиш учун айрим йўқолиб кетган обидалар 

ҳақида ҳам кам бўлсада, маълумот берилди. Шунингдек, 

меъморий ёдгорликлардаги эпиграфик ёзувлар ва бугунги 

ёшларимиз учун ишончсиз бўлса ҳам, ўтмишдаги 

аждодларимизни яқинроқ тушуниш учун айрим 

афсоналарни ҳам бердик. Афсоналар кишини эзгуликка 

чорлайди, ҳаётга теранроқ нигоҳ ташлашга даъват этади. 

Зеро, ҳар қандай ривоят замирида ҳақиқат ётади. Афсона 

ва рамзлар замирида ҳаётий воқеаларни акс эттирган, 

азалий урф-одатларга, қадриятларга ҳурмат билан қарашга 

чорловчи даъват ётади. 

Муаллиф ушбу қўлланмани тайёрлашга ундаб, руҳий 

мадад берган   Хива тумани ҳокими Аллақулиев Даврон 

Сафоевичга, қимматли маслаҳатлар берган отахон шоир 

Фозил Зоҳид, форсий битикларни таржимасида амалий 

ёрдам кўрсатган ҳурматли домламиз, доцент Абдулла ака 

Аҳмедовга, Урганч туманидаги Шаҳобаддин бобо 

масжидининг имоми, ҳожи Муҳаммад Амин ҳожи 

Муҳаммад Зариф ўғлига, профессор Шайхназар 

Матрасулов  ва  “Ичон-Қалъа” музей-қўриқхонаси илмий 

жамоасига ўзининг чексиз миннатдорчилигини изҳор 

этади. 

ХИВА – ЖАҲОНДАГИ ЭНГ КЎҲНА ШАҲАР   
 

Хива – музей  шаҳар. Хива-мўътабар шаҳар. Хива-

муқаддас қалъа. Унинг меъморий обидалари тарихдан 

гувоҳ. Бу шаҳарда авлиёлар (Аллоҳга яқинлар), Абдоллар 

(даражали авлиё, валийлар), минглаган шайхлар, сўфий-

донишмандлар, шоҳимардону-полвонлар  пири, ҳукмдору-

саййидларнинг муқаддас мақбаралари мавжуд. Нуҳ 

тўфонидан буён яшаб келаётган  меҳмондўст, хотамитой 

халқи бўлган қадим шаҳар. Миноралари давлат 

қудратидан, мадрасалари илм масканидан далил бўлган 

кўҳна шаҳар. 

Хива шаҳрида бўлган сайёҳ, Германия фуқароси 

Георг Битцман шундай деб ёзиб қолдирган: - “Дунёдаги 

кўп мамлакатларда  бўлдим. Аммо Хивадай   шаҳри 

азимни илк бора кўриб, томоша қилиб, ҳайратимни яшира 

олмай турибман. Қаранг, бир шаҳарда икки қалъа - 

Ичонқалъа, Дешонқалъа. Улардаги асрий обидалар 

салобати, кўрки, чиройи хотирамизда бир умр муҳрланиб 

қолади”.   

Қадим хоразмликлардан  бир ривоят ҳануз сақланиб 

келади. Унда айтилишича, Ҳазрати Сулаймон пайғамбар 

алайҳиссалом замонида бир паризод гуноҳ иш қилиб 

қўйибди. Сулаймон алайҳиссалом уни жазолаш учун қўли 

остидаги бир мард девга “буни одам оёғи етмаган бир чўли 

биёбонга олиб бориб ташла” деб буюрибди. Дев бирнеча 

кун осмонда учиб, кимсасиз Хоразм  чўлига келиб 

қўнибди. Аммо, бу  гўзал парига ошиқ бўлиб қолибди ва 

уни ёлғиз қолдиришни истамай, қайтиб кетиш фикридан 

қайтибди. Шу ерда абадий қолиб, пари билан яшай 

бошлабди. Ўша дев ва паридан фарзандлар дунёга 

келибди. Эрлари девхислат, девсифат ва қизлари 

паричеҳра, парипайкар бўлишибди. “Сезган бўлсангиз, - 

деб ёзади, 1851 йилда Эрондан элчи бўлиб келган 

Ризоқулихон Ҳидоят - бу афсонада Хоразм аёлларининг 

парирухсор ҳусну-жамолига ишора қилинмоқда, аслида 

эса ул ўлка     Жайҳун дарёсига яқин бўлгани учун жуда 

обод бўлиб кетган  ва шаҳар, қалъалар қад кўтарган”1. 

Хоразмнинг ана шундай қадимий қалъаларидан бири Хива 

қалъасидир. 

Хива - Марказий Осиёдаги энг қадимги қалъалардан 

бири бўлиб,   Жаҳон цивилизациясига ўзининг катта 

ҳиссасини қўшган шаҳардир. Унинг бугунги кунгача 

сақланиб қолган меъморий обидалари бу шаҳарда яшаган 

аҳолининг турмуши, маданияти ва санъати қай даражада 

ривожланган эканлигидан гувоҳлик беради. Бундан уч 

минг йил олдин бунёд қилинган бу шаҳарнинг чўл-саҳро 

ўртасида   гуллаб-яшнашига  қандай эришилди экан, деган 

савол кўпчилик сайёҳларни қизиқтиради. Уларга 

оддийгина қилиб, бу халқнинг  БИЛИМи, МЕҲНАТи ва 

ВАТАННИ СЕВИШи сабабли деб жавоб бериш мумкин.  

Саҳро ўртасида меъморий обидаларнинг қурилиши, 

бу маконда ўзига хос маданиятнинг юзага келтирилиши, ўз 

тили ва ўз алифбосига эга бўлиши бу халқнинг 

қадимийлигидан ва нақадар буюклигидан далолатдир. Бу 

заминдан етишиб чиққан Хоразмийлар, Беруний ва 

Замаҳшарийлар, Нажмиддин Кубро ва Паҳлавон 

Маҳмудлар, Мунис ва Огаҳийлар каби аллома ва 

ҳукмдорлар шаҳарнинг ҳам чиройли бўлишига ҳисса 

қўшганлар. Шунинг учун ҳам Хива Ичон – Қалъаси 1967 

йилда чин маънода “Очиқ осмон остидаги”  тарихий  - 

меъморий музей – қўриқхона деб эълон қилинди. 1990 

йилда эса Марказий Осиёда биринчи бўлиб, ЮНЕСКО 

ҳисобига киритилди ва Жаҳон маданий мероси деб тан 

олинди. 

Хива шаҳрининг қадимийлиги тўғрисида 1875 йилда 

Москвада нашр қилинган “Очерки и завоевание Хивы” 

китобида Е.Желябужский шундай ёзган эди: “Хива 

хонлиги ҳам жойлашган Ўрта Осиё, жуда узоқ ўтмишда 

биз европаликлар, ҳиндлар ва форсларнинг, яъни ҳинди-

                                                           
1 Хоразм сафари кундаликлари. Тошкент-2009. 155 б. 

европа-арий қабилаларининг бешиги бўлган. Қачонлардир 

бизларнинг боболаримиз - славянлар Россияга ўша Ўрта 

Осиёдан келишган. Маълумки шоҳ Александр 

Македонский ҳам ўзининг машҳур юришини Ўрта Осиёга 

уюштирган.   Хива, ривоятларга қараганда Иисус 

Христоснинг туғилишидан уч аср олдин бунёд  этилган”1. 

Хива шаҳрининг бунёд қилиниши тўғрисида 

бирқанча афсоналар тўқилган. Улардан бирида 

айтилишича, Нуҳ пайғамбари даврида инсонлар Ҳақ 

йўлидан адашиб,  Аллоҳни тан олмай жаҳолат йўлига 

киришибди. Бундан ташвишга тушган пайғамбар Аллоҳга 

инсонлардан шикоят қилибди. Аллоҳ тез вақтда катта 

тўфон бўлишини, ундан олдин Нуҳ пайғамбар ўзига яқин 

одамларни сақлаб қолиши учун катта бир кема ясашини 

буюрибди. Нуҳ алайҳиссалом  бу   кемани тузатибди ва 

унга Аллоҳ йўлидан адашмаганлар билан бирга яна ҳар 

бир жонзотдан  бир жуфтдан миндирибди. Худонинг амри 

билан қирқ кун ёққан ёмғирдан ер юзини сув босибди. 

Кемага чиқиб олган одамлар ва жонзотлар сувда узоқ 

сузишибди. Бир куни улар узоқдан баланд бир тепаликни 

кўришибди. Бу ерга келгач, Нуҳ кемадан тушиб, шу ерда 

қолибди ва ўғли Сомга яна сузишни буюрибди. Сом 

кемада бир неча кун сузгандан кейин, қуруқ ерни топиш 

учун қушларни учириб кўрибди. Лекин ҳеч қуруқлик 

кўринмасмиш. Бир кун Cом Оққуш билан Кабутарни 

учирибди, улар узоқ учиб қуруқ ерни топишибди, шунда 

Оққуш севинганидан «Қувоқ! Қувоқ!» деб  овоз берибди, 

Кабутар эса қанотларини тапиллатибди. Бу овозни эшитган 

Сом кемани шу томонга ҳайдабди. Келиб қуруқ ерга 

чиқишибди ва шу ерда яшаб қолишибди. Бу жойнинг 

номини биринчи бўлиб хабар берган Оққушнинг «Қувоқ! 

Қувоқ!» деган сўзлари билан аташибди. Кейинчалик бу сўз  

«Хивоқ» сўзига айланган экан.  

                                                           
1 Желябужский Е. Очерки и завоевание Хивы. Москва-1875. с.3.  

Шаҳарнинг бунёд қилиниши тўғрисида хивалик 

Худойберди Қўшмуҳаммад ўғли ўзининг 1831 йилда 

ёзилган «Дили ғаройиб» асарида ҳам қизиқарли 

маълумотлар беради. Унинг ёзишича, қадимда Хоразмнинг 

4 – 5 дарвозаси бўлган шаҳарлари сони кўп экан. Улардан 

бири Журжония, бири Урганч, яна биттаси Рамул.“Рамул 

Сом ибн Нуҳ томонидан отасининг кемасига ўхшатиб 

қурилган, деб ёзади, тарихчи Худойберди, - ҳозир у Хивақ 

номи билан машҳурдир. Аввалги номи Рамул, яъни 

чагазорлик (қумлоқ) экан. Сом бир куни овдан кейин 

баланд бир қирнинг устида ётиб ухлайди ва туш кўради. 

Тушида ўзининг атрофида уч юзта машъала ёниб 

турганини кўради. Уйғониб қараса машъалалардан нишона 

ҳам йўқ, атрофи қум. Кўрган тушидан вақти хуш бўлиб, бу 

жойни белгилаб қўяди ва иккинчи марта келганида бу ерда 

қалъа деворини қурдиради. Қалъанинг кун ботиш тарафида 

бир чашма қаздириб сув чиқаради. Баъзилар Хивақни 

бунга нисбат берурлар. Холиси калом, айтишларича, 

Хивақ кўп марта вайрон бўлиб, қайтадан тикланган экан”1.  

Маҳаллий аҳолининг фикрича, Хива -  дунёнинг энг 

кўҳна қалъасидир. Чунки, унинг асосчиси бутун дунё 

тўфонидан омон қолган ҳазрати  Нуҳ пайғамбарининг ўғли 

Сом бўлган. 

Хива тўғрисидаги илк  ёзма манбалар араб тарихий – 

географик асарларида  ҳам учрайди. Чунончи, X аср араб 

сайёҳ олимларидан Муқаддасий шундай ёзади, - «Хива 

саҳро чеккасидаги канал бўйида қурилган катта шаҳар, 

унинг обод Жоме масжиди бор. Кардаронхос ва Ҳазорасп 

ҳам худди шундай ёғоч дарвозали ва атрофи ҳандакли». 

Бундай Хива ва хиваликлар тўғрисидаги айтилган, ёзилган 

фикрлар жуда кўп. Улар кейинги минг йилликнинг 

деярлик ҳамма даври ёзма манбаларида учрайди. Хива 

қалъаси Амударёдан ажралиб чиққан Ҳейваник 

                                                           
1 Худойберди Қўшмуҳаммад ўғли.  «Дили ғаройиб». Қўлёзма 1831й, 

ЎзФАШИ. Инв. 1335.  56 варақ. 

(Ҳейконик) канали бўйида қурилган шаҳар. Бу канал жуда 

қадимги бўлиб, унинг номидан шаҳарнинг номи келиб 

чиққан деган фаразлар ҳам мавжуд. Академик Яҳё 

Ғуломовнинг кўрсатишича, Х аср араб олими Истаҳрий 

“Хива каналидан Хивагача кемалар қатнаган” деб ёзган1. 

Яҳё Ғуломов Хоразмнинг ҳокими Қутлуғ Темурнинг 1349 

йилда Шайх Сулаймон Ҳаддодий мақбарасига қилган вақф 

ҳужжатида Ҳейконик номи биринчи марта учрашини 

айтади. Унинг фикрича Ҳейваник, Ҳейконик сўзининг энг 

кейинги бузиб айтилган шакли бўлса керак. Бу канал 

кейинчалик Паҳлавон ёфи номини олган.  

Қадим замонларда Шарқ билан Ғарбни боғловчи 

«Буюк Ипак йўли» ўтган Хоразмшоҳлар мамлакатини, 

жумладан, Хива қалъасини ҳам 712 йили араблар истило 

қилган. Қалъа 1221 йилдан мўғуллар империяси, 1389 

йилдан Темурийлар давлати таркибида бўлган. XVI аср 

бошида Хоразм яна ўз мустақиллигини тиклайди ва Хива 

шаҳрини ўзининг пойтахтига айлантиради.  Шундан 

кейин, мамлакат Хива хонлиги номини олади, гарчи, 

расмий ҳужжат ва зарб қилинган тангаларда Хоразм номи 

ёзилса ҳам. 1740 йилда Эрон ҳукмдори Нодиршоҳ Хивага 

ҳужум қилиб, уни вайронага айлантиради ва шаҳарнинг 

ривожланишини орқага суради. Қўнғиротлар сулоласининг 

асосчиси Муҳаммад Амин иноқ давридан бошлаб шаҳар 

яна тез ривожлана бошлайди. Нодиршоҳ Хивани вайронага 

айлантиришидан олдин  назоратчи инженер Назимов2 

шаҳарнинг кўринишини харитага туширишни 

режалаштириб улгурган эди.  

                                                           
1 Ғуломов Я. Хоразмнинг суғорилиши тарихидан. Тошкент-1959. 134б. 
2 Абулхайрхон Сирдарёнинг қуйилиш жойида қалъа қуришни 

лойиҳалаштириш учун   рус инженер-топографик экспедициясини 

таклиф қилган эди. Сафида Назимов, Гладышев ва Муравинлар ҳам 

бўлган экспедиция аъзолари Абулхайрхонни излаб Хивага келишади.  

Ноткин И.И. Динамика градостроительного развития Хивы. // 

Архитектура и строительство Узбекистана. 1983. № 10.–10с. 

ХVIII аср бошидаги шаҳарнинг шарқдан кўриниши 

  

Унинг харитаси Ўрта Осиё шаҳарларининг шу 

бугунгача топилган хариталари ичида энг қадимгиси 

саналади ва Хива шаҳрининг архитектура, қурилиш 

тарихини ўрганишда муҳим манба саналади. Бу харита 

Хива шаҳри қурилиши тарихи билан қизиққан бир неча 

олимлар диққатини жалб қилган.  

 Назимов харитасида кўрсатилишича, қалъа ташқи 

томонидан сувли ҳандак билан ўраб олинган. Шарқий 

томондаги ягона махсус кўтарма кўприк ва дарвоза орқали 

шаҳарга кирилган. Қалъанинг бу дарвозаси Муҳаммад 

Амин иноқ, Элтузархон ва Оллоқулихонлар даврида қайта 

ва қайта таъмирланган. Ҳукмдорнинг қароргоҳи 

шаҳарнинг ғарбий чеккасида жойлашган. 1766-67 

йилларда шаҳарнинг йиқилиб хароб бўлган қалъаси 

Муҳаммад Амин иноқ  томонидан қайта тикланиши билан 

бир вақтда  дарвозалар сони ҳам тўрттага етган.  Бу даврда 

шарқий дарвозадан ташқари, яна шимолий ва ғарбий 

дарвозалар қурилади. Аввалига бу дарвозалар янги дарвоза 

деб аталган ва кейинчалик уларни фарқлаш зарурати пайдо 

бўлгач, шимолий дарвоза олдида хоннинг боғчаси ва боғча  

 
ХIХ аср бошидаги кўриниш. 

ҳовузи, Боғча маҳалласи  бўлгани учун Боғча дарвоза, 

Урганчга шу дарвозадан чиқилгани учун Урганч дарвоза 

номларини олади. Fарбий дарвоза олдида Шермуҳаммад 

ота масжиди ва ҳовузи бўлгани учун Ота дарвоза номи 

билан аталади. Жанубий дарвоза олдидаги қишлоқ номи 

билан Ангарик деб аталади. “Ўз замонасида Ота дарвозани 

Элтузархон, Боғча дарвозани Раҳимқулихон пишган 

ғиштдан қурдирган”1. 

  

 
ХIХ аср иккинчи ярмидаги кўриниш. 

Пойтахт Хивага кўчгандан кейин, шаҳар аҳолиси 

тезликда кўпая бошлайди ва шаҳар ичкарисига сиғмай, 

ташқарида уй – жойлар қуриб яшай бошлайдилар. Бу 

уйларда яшаётган фуқарони ҳам ҳимоя қилиш мақсадида 

1842 йилда Оллоқулихон яна бир қалъа девори қурдиради. 

Бу қалъа аввалги қалъани ташқаридан ўраб олгани учун 

эски қалъа ичкарида қолади ва хиваликлар тили билан 

«Ичон - Қалъа» номини олади. Икки қалъа девори 

ўртасидаги шаҳар эса «Дешон қалъа» (ташқари қалъа) 

номи билан аталади.  

Дешон қалъа деворининг қурилишига хонликдаги 

ишга яроқли эркакларнинг деярлик ҳаммаси қатнашган. 

Чунки, бундай улкан деворнинг ўттиз кун ичида қўл кучи 

                                                           
1 Хива давлат ҳужжатлари. Йўлдошев М.Й. таҳрири остида.-Тошкент 

1960. Т.2.–340б.     

билан битказилиши осон иш эмас эди. Оллоқулихон 

ўзининг тадбиркорлиги ва қаттиққўллиги эвазига бунга 

эришган. Бу қалъанинг қурилиши мамлакатда байрам 

тусини олган, унинг битказилиши шарафига шоирлар 

шеърий тарихлар битганлар.  

Хива меъморий обидалари асосан тўртта тарихий 

даврда қурилган деб тахмин қилинади. Шаҳарнинг қалъа 

девори ва оташпарастларнинг ибодатхонаси ўрнида 

қурилган деб тахмин қилинадиган  Х аср ёдгорлиги - Жоме 

масжиди биринчи давр қурилишидан қолган бўлса, 

иккинчиси, Чингизхон босқинидан кейинги давр бўлиб, 

XIII – XIV асрлар ёдгорлиги   Уч авлиё, Саййид Алоуддин 

мақбаралари бунинг гувоҳидир. Меъморчилик 

ривожланишининг учинчи даври XVI – XVIII асрларга 

тўғри келади ва бу даврда     мамлакатнинг иқтисодий ва 

сиёсий ҳаёти жанубга силжиши, Хива шаҳрининг тез 

ривожланиши кузатилади. Хива меъморий обидалари 

ривожланишининг тўртинчи даври XVIII асрнинг 

тўртинчи чорагидан бошланади. Бу даврда  хонлик чуқур 

инқироздан чиққан эди. Муҳаммад Амин иноқ шаҳарнинг 

янгидан қурилишини бошлаб беради-ки, ундан кейин 

авлодлари бу ишни кўнгилдагидек амалда давом 

эттирдилар. Айниқса, 1825 йилда тахтга кўтарилган 

Оллоқулихон мамлакатнинг ривожланиши, шаҳарсозлик 

борасида кўп ишларни амалга оширди. Муҳаммад 

Раҳимхон II (1864-1910) ва унинг ўғли Исфандиёрхонлар 

(1910-1918) даврида  Хоразм меъморчилиги қадимги 

анъаналарини давом қилдириб, кўпгина меъморий 

обидалар   қурилди. Бу даврда Вазири Акбар Ислом хўжа 

томонидан бошланган мадраса ва минора қурилиши 

ниҳоясига етди.   Тоза  Хивақ деб ном олган шаҳарнинг 

шимолий томонидаги янги маҳаллада почта-телеграф ва 50 

ўринга мўлжалланган Касалхона, Нуруллабой боғида 

европа услубида хоннинг махсус қабулхонасининг 

қурилиши,  шаҳарнинг кенгайиб боришидан дарак берар 

эди.   

Хива меъморий обидаларида қўлланилган ёғоч 

ўймакорлиги, тоштарошлик, ганжкорлик, наққошлик, 

сиркор сопол безак қўллаш санъати маҳаллий архитектура 

формалари билан боғлиқ бўлиб,  улар воҳада  ўзига хос 

меъморчилик мактаби мавжуд бўлганидан далолат беради. 

Хоразмда меъморчилик санъати асрлар давомида 

орттирилган тажрибага таяниб, Хива хонларининг 

қўнғирот сулоласи ҳукмронлиги даврида ўзининг юксак 

чўққисига чиқди ва хоразмшоҳлар давридаги мавқеи ва 

шуҳратига етишди.   ХХ аср бошига келганда эса, 

мамлакат пойтахти Хива шаҳрининг қурилиши ҳам 

ниҳоясига етиб бўлганди. Энг муҳими, мустақил қудратли 

давлат бошқарув тизими вужудга келтирилди. Пойтахт 

Хива шаҳри ўз жамолини такомиллаштириб,      Марказий 

Осиёдаги энг катта илм-маърифат ва маданият 

марказларидан бирига айлантирилди.  

Ал Хоразмий ҳайкали 

 

Хоразмдан етишиб 

чиққан буюк аллома-

хоразмийларнинг 

катта кўпчилигини 

жаҳон тан олиб 

бўлган. Булардан 21 

ёшидаёқ ер шари 

глобусини ясаган, 

Коперникдан 500 йил олдин Америка қитъасини айтиб 

берган қомусий олим Абу Райҳон Беруний, араб луғатини 

тузган, қуръонни илк тафсир қилган, “устоз ул араб ва 

ажам” (араблар ва араб бўлмаганларнинг устози) Аз 

Замаҳшарий, буюк табиб Исмоил Журжоний, фиқҳшунос 

олим Жалоладдин Гурлоний ва бошқаларнинг номларини 

келтириш мумкин. Буларнинг ичида ёш жиҳатдан энг 

каттаси Ал Хоразмийдир. Унинг ҳайкали эски шаҳарга 

киришдан олдин дарвоза ёнига ўрнатилган. 

Абу Абдулла Муҳаммад ибн Мусо ал Хоразмий яқин 

тахминларга қараганда 783 йилда Хива шаҳрида туғилиб, 

850 йилда Бағдод шаҳрида вафот этган.  У ёшлигидан кўп 

шаҳарларда бўлиб, география, тарих, математика, 

астрономия каби фанларни ўрганган. Бу фанларни чуқур 

ўрганиш учун унга бирқанча чет тилларини ҳам билиш 

зарурати туғилган ва у араб, форс, санскрит (қадимги 

ҳинд), яҳудий тилларини ҳам ўзлаштирган. Тинимсиз 

урушлар натижасида ватанини ташлаб кетишга мажбур 

бўлган олим Бағдод шаҳрига келади. Бағдодда 813-833 

йилларда ҳукмронлик қилган Хорун ар-Рашиднинг ўғли 

Маъмун олимларни саройга тўплаб, уларга  ҳомийлик 

қилади ва   катта бино қурдириб, обсерватория  шароитини 

ҳам яратиб беради.  У ташкил этган бу олимлар 

уюшмасига       “Байтул ҳикма”    (Донишмандлар уйи) деб 

ном берилади.      Шарқдаги биринчи очилган “Академия” 

номини олган бу илм даргоҳига Муҳаммад Мусо ал 

Хоразмий раҳбарлик қилиб, катта кутубхона тузадилар. Бу 

кутубхонадаги китобларнинг сони 400 000 дан ошар эди. 

Ал Хоразмий бу кутубхона китобларини кўпайтириш учун 

ўзи бошчилигида учта катта экспедиция уюштириб, 

китобхона фондини араб, форс, сурёний, юнон ва бошқа 

тиллардаги асарлар билан тўлдиради. Ана шу 

экспедициялар натижасида Ҳиндистондан келтирилган 

“Брахмасихута-Синдханта” асари орқали ислом олимлари  

ҳинд математикаси ва астрономияси  билан илк бора 

танишган эдилар.  

Асосий иш фаолиятини Бағдодда бошлаган ал 

Хоразмий буюк математик, астроном ва географ бўлиб 

етишди. Уни Алгебра фанининг асосчиси деб 

аташади. Чунки, алгебра сўзининг ўзи Хоразмийнинг “Ал 

жабр вал муқобала” асарининг  номидан олинган. “Ал 

жабр” сўзи европаликлар талаффузида “Ал габр” шаклини 

олган ва “Алгебра” атамаси келиб чиққан. Олимнинг 

исмини ҳам худди шундай талаффуз қилиб, “Ал 

Хоразмий”ни “Ал Горатмий”, “Алгоритм” шаклига 

келтиришган.  

Ал Хоразмий халифа Маъмуннинг топшириғи билан 

ал Фарғоний, Саййид Жавҳарий, Абдулло Марвазийлар 

каби етмишга яқин олимларга раҳбарлик қилиб, “Дунё 

харитасини” тузиб чиқди. 840 йилларда тугалланган бу 

харитани кўрган Бағдодлик олим ва сайёҳ ал Масъудий (Х 

аср) шундай баҳо беради:-“Мен жуда кўп китоблардаги 

хариталарни кўрдим. Бу атлас Птолемей 

“География”сидан, Марин “География”сидан ва бошқа 

шунга ўхшаш асарлардан афзал ишланган эди”. Бизгача ал 

Хоразмийнинг “Ҳинд ҳисоби ҳақида”, “Астрономик 

жадваллар”, “Китоб ус-сурат ал арз”, “Устурлоб”, “Қуёш 

соати”, “Музика ҳақида” каби бирнеча асарлари етиб 

келган. 

 Ал Хоразмийнинг буюк кашфиётларидан бири унинг 

тўққизлик саноқ системасини араб ва ҳинд ҳисобларини 

ўрганиши асосида ўнлик саноқ системасига айлантириб 

беришида бўлган. Яъни, авваллари катта ҳисобдаги сонни 

ёзиш учун жуда кўп рақамларни ёзиш талаб қилинар эди. 

Аслида нол ўз ҳолича ҳеч нарса эмас, аммо у қўшилгач, 

бутун бир вараққа сиғмаётган рақамни   кичрайтириб,   энг 

катта рақамларни ифодалайди. Энди битта 0 рақамини 

киритилиши билан ҳисоб усулида буюк инқилоб бўлди. Ал 

Хоразмий асарлари Европада маълум бўлсада, унинг 

кимлигини 1849 йилда француз олими Жан Рейно (1806-

1863) қайта кашф қилиб, дунёга танитди.  

Ҳа, ўша улуғ зот бизнинг юртдан чиққан! 

1983 йил 11 сентябрда Абу Абдулла Муҳаммад ибн 

Мусо ал Хоразмийнинг таваллудига 1200 йил тўлиши 

муносабати билан ЮНЕСКО томонидан ташкил этилган 

юбилей байрами ўтказилди. Байрам куни Хива шаҳрида 

алломага ҳайкал ўрнатилди. Ҳайкалнинг очилиш 

тантанасида жаҳоннинг 36 мамлакатидан келган олимлар 

иштирок этдилар. Тантана  қизиқарли воқеаларга бой 

бўлди ва унда ғаройиб ҳодисалар ҳам юз берди.  

1983 йил 11 сентябрь куни – шўролар хукумати 

даври, ҳаво иссиқ. Бу пайтда Хоразмда ҳали ёзнинг давом 

этаётган пайти. Меҳмонлар кун иссиғи бироз пасайгандан 

кейин, соат бешда келиб мажлис қилиб, ҳайкални 

очишлари режалаштирилган. Хивага бундай улуғ 

инсонларнинг биринчи келиши, бу даражада катта тантана 

билан   ҳайкал очилишининг ҳам биринчи бўлиши.  

Ҳукумат аъзоларининг ҳам икки йиллик  тайёргарлиги 

кўрикдан ўтадиган соат. Ҳайкал Муҳаммад Аминхон 

мадрасасининг ёнбошига, шаҳарнинг қалъа девори ўрнига 

ўрнатилган ва оқ матоҳ билан бостириб қўйилган. Катта 

майдонда ўтадиган йиғилишда фақат меҳмонларнинг 

ўзлари бўлиб, майдон бўш қолмаслиги учун  шаҳардаги 

иккита билим юртидан тўрт гуруҳ талабалар ҳам 

чақирилган. Меҳмонлар келишидан чорак соат олдин 

уларнинг келадиган йўлига сув сепиш учун махсус 

машиналар буйруқ кутиб туришибди. 

Айни вақти келганда, осмонда бир парча булут пайдо 

бўлиб, қисқагина пайт ёмғир ёғди-ю, осмон яна мусаффо 

бўлиб қолди.  Бу пайтда аста-секин кела бошлаган халойиқ 

майдонга сиғмай, шундай катта оломонни ташкил этди-ки,  

ҳеч ким ўз турган жойидан бир қадам ҳам нари юролмай 

қолди.  Кимлар оёғидаги туфлисини йўқотиб, уни эгилиб 

олишга ҳам имкон топишмадилар. Эпчил ва   чаққонроқ 

ёшлар узоқдаги қалъа деворининг устига чиқиб олган 

эдилар.  Ҳайкал олдига келган олимлар ўз йиғилишларини  

очиб, нутқлар сўзланди ва ҳайкални очиш маросими 

бошланди. Ҳурматли бир меҳмонга кўрсатилган 

илтифотдан кейин у ҳайкал устидаги матоҳни тушириши 

лозим эди. Бунинг учун ипнинг бир учидан тутиб 

тортишнинг ўзи кифоя. Шундай бўлди ҳам. Аммо, ип 

қанча тортилмасин, мақсадга етиб бўлмаяпти. Шунда бир 

сониялик шамол келиб, ҳайкал устидаги оқ матоҳни 

учириб, фақат ҳайкалнинг бошини чиқариб қўйди. Бутун 

оломон кўз олдида қадимий хоразмликларнинг миллий 

кийимини кийган, оппоқ либосда ўйга чўмиб ўтирган 

нуроний чол пайдо бўлди ва у гўё оломон билан бирга эди.  

Кўриниш бироз муддат   шундай бўлиб турди ва  

томошабинларнинг хотирасига муҳрланиб қолди.  Бу 

воқеадан таъсирланганлар ўзларига келиб улгурмасдан 

олдин буйруқ бўлдики, биров оқ матоҳни қўли билан 

тушириб олсин. Шундай қилдилар ҳам. Бу воқеалардан 

таъсирланган айрим ёши улуғлар кўзларига ёш олиб, 

Аллоҳга шукроналар билдирдилар. Шундан кейин 

меҳмонларга Ичон-қалъага кириш ва ҳар хил томошаларни 

кўриш таклиф қилинди. Бўлди томоша, бўлди томоша. 

Қалъа девори ва дарвозалар 

  

Эски шаҳар-Ичон қалъанинг қурилиши тўғрисида 

хиваликлар шундай ҳикоя қилишади: Нуҳ пайғамбарнинг 

ўғли Сом бу қалъа деворини қурилиши учун хом лойни 

шаҳар шимолидаги тупроғи яхши бўлган жойдан 

келтиришни буюрган.  Қалъа девори учун тупроқ олинган 

жойда катта кўл пайдо бўлиб, у кейинчалик Ғовук кўли 

номини олган. Бу кўлнинг балиғи жуда ширин бўлиб, 

хиваликларни асосий емишларидан бири ҳисобланган.  

VIII аср бошида Хоразмни араблар босиб олганлар.     

Олим ва ҳунармандларнинг   олиб кетилиши натижасида 

кўпчилик хоразмийлар Арабистонда ватан тутганлар. 

Уларнинг авлодлари    Арабистонга сафар билан ёки, 

Маккага ҳаж зиёрати билан  борган хоразмийлардан   

“Ғовук кўлининг суви қуримаганми?” - деб сўрашар экан. 

Чунки, Нуҳ пайғамбари давридан келаётган бу кўл 

муқаддас ҳисобланиб, ундан Каъбатиллога лой олинган 

экан. Шунинг учун унинг суви шифобахш бўлган эмиш. 

Ҳақиқатда эса, бу кўл сувининг таркиби бирқанча кимёвий 

моддаларга бой бўлиб, одам танасидаги баъзи яралар, оёқ 

ва бел оғриғи касалликларига ижобий таъсир кўрсатиши 

аниқланган.  Арабистонда қолиб кетган қадимги 

хоразмийларда “Ғовук кўли сувининг тугаши Қиёмат 

бўлишидан даракдир” деган тушунча бор экан.    

«Ичон-қалъа» деб аталувчи кўҳна қалъа эрамиздан 

аввалги VI-V асрларда қурилган. Қалъа деворининг 

узунлиги 2200 метр, умумий ички майдони  26 гектар, 

яъни, шарқдан ғарбга 450, шимолдан жанубга 600 метрни 

ташкил этади.  Шаҳардаги   иккала қалъа девори ҳам хом 

лойдан ва айрим жойлари хом ғиштдан 8-10 метр 

баландликда қурилган бўлиб, устида соқчилар, ҳимоячилар 

ва арава юриши учун йўлак,   тепа қисмидан ўқ отиш учун 

махсус тешиклар қилинган. Деворнинг асоси 10-15 

метрдан 20 метргача, тепаси 4-5 метр қалинликда 

қурилган. 

Қадимда қалъа деворининг ичкари ва ташқари 

томонидан қабрлар қўйилиб, мозористонга айлантирилган. 

Жанубий - Тош дарвозанинг  ғарб томонидан бошлаб, 

шимолий - Боғча дарвозагача   қалъа деворининг ташқари 

томонида, ичкаридан эса фақат жанубий томондагина 

қабрлар бўлган, уларнинг аксарияти  бугунги кунгача   

сақланмаган. Фақат оз қисми таъмирланиб, тарихий обида 

сифатида сақланган.   Нима учун шаҳар ичида ва девор 

ташқарисида мозорлар қилинган деб қариялардан 

сўрасангиз, «туркман - ёвмутлар босқинидан сақланиш 

учун шундай қилинган деб» - тушунтиришади. Ҳақиқатан 

ҳам туркманлар бостириб келганда мозорлар устидан 

ўтишмаган, улар қабристонни муқаддас билишган ва 

илоҳий кучдан жуда қўрқишган. Аслида, бу қабрларнинг 

қалъа деворида қўйилиши оташпарастлик давридан қолган. 

Маълум-ки, оташпарастлар ўз яқинининг суягини  уйидан 

узоқлаштирмаган. Суякларни остадонларга жойлаб 

уйининг девори ичига қўйишган.  Ҳозирги вақтдаги 

хоразмликларнинг қабрлари ҳам қадимги остадонларга 

ўхшашлигини, Кўҳна қалъадаги айрим уйларнинг ичида 

қабрлар сақланганлигини ҳисобга олсак, оташпарастлик 

қолдиқлари бугунги кунгача сақланганини гувоҳи бўламиз. 

Шаҳардаги ҳар бир қалъа деворининг ва дарвозаларнинг ўз 

тарихи,   ривоят ва афсоналари ҳам бор. Дарвозанинг 

ичкарисида соқчилар учун махсус хоналар мавжуд бўлиб, 

улар мустаҳкам қилиб битказилган. Кўҳна шаҳар дарвоза­

лари олдида ва ичкарисида савдо расталари, чорсулар 

жойлашган.  Дарвозалар кечалари ёпилиб, эрталаб саҳарда 

очилган.    

Ота дарвоза 
 

Дарвозалар шаҳарнинг  

асосий кириш эшиклари 

бўлиб, кўплаб тарихий 

воқеаларни бошидан 

кечирган, жумладан: -

1866 йил охирида «ёвмут 

авбошлари ҳужум этиб 

келиб, Хивақ атрофини 

чоптилар. Хон ҳазратларининг буйруғи билан аскарлар 

тўпланиб, ёвмутга қарши кураш бошланди, шаҳардан ҳам 

бир миқдор пиёда қоратаёқ бўлиб чиқди». Урушда 

ёвмутлар енгилиб, кўплари асир олинган ва улардан 30 

нафари Аркнинг зиндонида, 30 нафари Ота дарвозасида, 36 

нафари Паҳлавон дарвозасида, 44 нафари Боғча, 36 нафари 

Қибла дарвозасида маҳбус этиб сақланган. Ушбу воқеалар 

ниҳоясида хон томонидан «Паҳлавон дарвозасидаги Банот 

миршабга 20 тилла, унинг 7 навкар1ига ҳар бирига 4 

тилладан 28 тилла, Боғча дарвозасидаги Неъматулло 

миршабга 10 тилла, 7 навкарига 28 тилла, Ота 

дарвозасидаги Эшниёз миршабга 10 тилла, 8 навкарига 32 

тилла, Тош дарвозасидаги Ҳаким миршабга 10 тилла, 7 

навкарига 32 тилла, Арк дарвозасидаги Вайс миршабга 20 

тилла, 13 навкарига 53 тилла берилган»2. Бундан кўриниб 

турибдики, хонлар қароргоҳи бўлган Аркнинг ва 

шаҳарнинг асосий  дарвозаси саналган Полвон 

дарвозанинг  мавқеи бошқаларига қараганда баландроқ 

                                                           
1 Навкар-эркин отлиқ аскар, тинч даврда кичик миршаб, урушда 

жангчи, қишлоқдаги навкарларнинг ўз ери бўлган. Қурол ва отни 

давлат берган, солиқлардан озод. Навкарлик отадан  мерос ҳам ўтган. 
2  Йўлдошев М.Й. ХIХ аср Хива давлат ҳужжатлари. Т-1960. 101 б. 

экан. Шунинг учун ҳам бу  ердаги миршабларга икки ҳисса 

зиёдроқ ҳақ берилган. 

Ота дарвоза Ичон-қалъанинг ғарбий эшиги бўлиб, 

бугунги кунда шаҳарнинг асосий бош дарвозаси саналади. 

Тарихий маълумотларга қараганда, бу дарвоза Элтузархон 

томонидан (1804-1806йй) пишган ғиштдан қурилган экан. 

Хонлик даврида дарвоза ичида саррофхона (пул 

айирбошлаш), божхоналар бўлган. Унинг номи дарвоза 

олдидаги ҳовуз номидан олинган бўлиб, ҳовуз ўз 

навбатида шу ердаги Шермуҳаммад ота масжидининг 

қошида бўлгани учун Шермуҳаммад ота номи билан 

аталган. Кейинчалик Шермуҳаммад ота номи 

қисқартирилиб, ҳовуз ва дарвоза Ота дарвоза ва Ота ҳовуз 

номи билан атала бошланган.  

Хива шаҳрининг ичкари қалъасида яшаган ўлкашунос 

тарихчи Бобожон Сафаров (Сафарзода)нинг айтишига 

қараганда, шаҳар халқининг сув билан таъмин қилиш 

мақсадида шаҳарнинг уч томонида учта ҳовуз қазилган. Бу 

ҳовузлар Полвон ҳовузи, Боғча ҳовузи ва Ота 

ҳовузларидир. Бу ҳовузларнинг ёнидаги дарвозалар шу 

ҳовузларнинг номлари билан аталгандир. Лекин, қалъа ва 

унинг тўрт дарвозаси аслда ҳовузлардан анча илгари бино 

қилинган, дарвозаларнинг эски асл номлари бизга 

номаълум бўлиб келмоқда. Кейинги даврларда 

Раҳимқулихон Боғча дарвозани, Саййид Муҳаммадхон 

Ангарик дарвозани буздириб ташлаб, деворларини тошдан 

ишлатиб, янгидан бино қилдирганлар. 1842 йилда Дешон 

қалъа деворининг қурилиши ва бир-бирига яқин бўлган 

иккита дарвозанинг пайдо бўлиши   Ангарик дарвоза ва 

Тош дарвоза номларини пайдо қилган. Эски қалъанинг 

жанубий Ангарик   дарвозаси эндиликда ичкарида қолиб, 

янги ном-Тош   дарвоза   номини  олган. ХХ аср бошида бу 

дарвоза олдида бозор бўлгани сабаб, бу майдон ва Тош 

дарвоза ҳам Кўҳна бозор номини олган эди. Муҳаммад 

Раҳимхон II 1892 йилда ҳозирги “Азия Хива” 

меҳмонхонаси ўрнидаги бу майдонда наврўз байрамини 

ўтказганлигини Худойберган Девонов расмга муҳрлаб 

қўйган.  

Ота дарвозанинг ички узунлиги  10 метр, эни 4 метр. 

Тўртта асосий хонаси бўлган, бу дарвоза XX-асрнинг 20-

йилларида йўлни кенгайтириш баҳонаси билан бузиб 

ташланган. 1968 йилдан шаҳар музей-қўриқхона деб эълон 

қилиниши ва сайёҳларнинг кела бошлашидан кейин, 

дарвозани қайта тиклаш зарурати туғилди.  1975 йилда 

дарвоза  уста Самандар Қаландаров бошчилигида қайта 

тикланди, гумбазларини уста Полвон Отажонов ва 

Матёқуб Жуманиёзов бостирди. Бу даврга келиб, дарвоза­

нинг эшиклари йўқолиб кетган эди. Шу пайтдаги усталар 

эса ҳали бундай дарвозалар тузата билмас, ёғоч ўймакор­

лиги ҳунари деярли унут бўлган эди. Бу ҳунарнинг кекса 

вакили уста Сафо ота Боғбеков ўтган асрнинг 70-

йилларида ўз фарзандлари ва истаги бўлган ёшларни жалб 

қилиб, ёғоч ўймакорлиги мактабини очиб, бу касбнинг 

қайта тикланишига муваффақ бўлди.  

Ота дарвоза қайта тикланганда, ўзининг асл эшиги 

сақланмагани туфайли, унинг ўрнига шу ўлчамдаги бошқа 

бир эшик келтириб ўрнатилган. Бу дарвоза тавақаларининг 

ҳам ўзига яраша катта тарихи бўлиб, бу тарихни ундаги 

ёзувлардан билиб оламиз. Ёғоч ўймакорлиги санъатининг 

юксак намунаси ҳисобланадиган бу дарвоза қопулари 

(эшиклари, тавақаси) ҳар иккаласининг ҳам юқори 

қисмида бир хил ўлчамда (85х85см) тўртбурчак ичида 

доира чизилган. Бу доира ичида марказига тортилган узун-

узун чизиқлар ясалган  бўлиб, улар марказда катта ва 

кичик иккита саккиз қиррали юлдузни ташкил қилади. Ана 

шу чизиқли нақшлар орасида араб алифбосида ва араб 

тилидаги ёзувларда қуръон оятлари, тарих саналари бор.  

Дарвозанинг ўнг  тавақасига     “Бисмиллаҳир 

роҳманир роҳийм, йо Аллоҳ, йо ҳаййи, йо қаййум, йо 

Аллоҳу аҳад, бист салоҳи сипари хони” сўзлари ёзилган. 

Бунинг маъноси,  Аллоҳ ягонадир, У абадий  ва  ҳамиша 

уйғоқдир. Ушбу дуолар хоннинг мустаҳкам ҳимоя   

қалқони, яъни ушбу қуръон оятлари ёвузликдан асровчи 

қалқондир. Ҳақиқатан ҳам диққат қилинса, бу дуолар 

қалқонсимон шакл - доира ичига ёзилган. Ҳижрий қамарий 

1266 – 1267 йиллар эса,  1849-1850 йилларга тўғри келади. 

Шунингдек, доира марказида қуръоннинг 112-Ихлос 

сураси битилган. Ихлос сурасининг нима учун бу жойда 

ёзилиш сабабини унинг мазмунидан билса бўлади. Бу 

суранинг, гарчи у дуо сифатида ўқилиши лозим бўлсада, 

нозил бўлиши, таржимасини билишимиз керак.  Қуръони 

Каримнинг Алоуддин Мансур томонидан қилинган 

таржимасида шундай ёзилган:- «Бу сура ҳам Маккада 

нозил бўлган. У тўрт оятдир. Бу буюк сура мўминларга 

Аллоҳ таолони қандай танишни ва У зотга қандай ихлос-

эътиқод қилишни ўргатади. Бу сура бир гуруҳ Макка 

мушриклари пайғамбар алайҳиссалом ҳузурларига 

келишиб, Аллоҳнинг таъриф-тавсифини қилиб беришни 

сўрашганида ўшаларга жавобан нозил бўлгандир.  

Меҳрибон ва раҳмли Аллоҳ номи билан (бошлайман). 

1. (Эй Муҳаммад), айтинг: «У-Аллоҳ Бирдир (яъни 

Унинг ҳеч қандай шериги йўқдир. У яккаю ёлғиздир). 

2. Аллоҳ (барча ҳожатлар билан) кўзлангувчидир (яъни 

барча ҳожатлар Ундан сўралади, аммо У ҳеч кимга 

муҳтож эмасдир). 3. У туғмаган ва туғилмагандир 

(яъни Аллоҳнинг ўғил-қизи ҳам, ота-онаси ҳам йўқдир. 

У азалий ва абадий зотдир). 4. Ва ҳеч ким У зотга тенг 

эмасдир». 

Бу суранинг хислатлари кўп бўлиб, уни қуръоннинг 

қулфи дейилади. Агар кимда-ким уни  уч марта ўқиса, 

қуръонни тўлиқ ўқиб чиққан билан баробардир деганлар, 

пайғамбаримиз. Ҳадисларда айтилишича, қабристон 

ёнидан ўтаётган  ўткинчи бу сурани ўн бир марта ўқиса ва 

савобини қабрдаги кишиларга бағишласа, Аллоҳ таола 

ўқувчига шу қабристондаги ўликларнинг сонича савоб ато 

қилғай. Дарвоза ушбу тавақасининг яна бир ёзуви шундай:  

«Кушода бод бадавлати ҳамиша ин даргоҳ,  Баҳаққи 

ашҳаду ан-ла илаҳа илла-лоҳ». Таржимаси: Бу дар­

гоҳнинг ҳамиша бахти очилгай. Гувоҳлик бераманки, 

Аллоҳдан бошқа маъбуд йўқ».  

Дарвозанинг чап томонидаги нақшлар ичига жо 

бўлган ёзувларида калимаи тоййиба: «Ла илаҳа илла-

ллоҳу, Муҳаммадур-расул-уллоҳ». Аллоҳдан бошқа 

маъбуд йўқ ва Муҳаммад унинг расули-пайғамбаридир, 

деб ёзилган. Дарвозадаги сура ва калималарни ўқиган 

киши, Аллоҳнинг бор экани ва унинг  ягона эканига 

шаҳодат берган бўлади ва шунинг билан унинг паноҳида 

ҳимоя топади. 

Энди бу дарвоза эшикларининг қаердан келган тари-

хини излаймиз. Ундаги ёзилган тарихий санадан бу 

дарвоза Муҳаммад Амин Баҳодирхон даврида тузатилгани 

маълум бўлади. Огаҳийнинг «Жоми ул воқеоти Султоний» 

асарида, Муҳаммад Аминхон Ангарик қишлоғида ўзига 

бир ҳовли қурдиргани ва унинг битказилиб, катта тўй 

берилгани ҳақида маълумотлар берилган. Бу дарвозалар-

нинг айнан шу ҳовлига ўрнатилганини тасдиқловчи иккита 

фото-сурат Хива музейи архивида сақланмоқда. Бу 

расмларни биринчи ўзбек кинооператори, фотограф 

Худойберган Девонов туширган ва суратнинг пастига 

«Муҳаммад Аминхоннинг Ангарикдаги ҳовлиси» деб, ёзиб 

ҳам қўйган.   Расмларнинг биттаси узоқдан туширилган 

бўлиб, унда ҳовлининг олд томони тўлиқ тасвирланган, 

иккинчи суратда ҳовлининг дарвозаси яқиндан туширил-

ган. Мана шу расмда дарвозанинг нақшлари кўриниб 

турибди-ки, улар айнан бугун Ота дарвозага ўрнатилган 

эшиклар эканини тасдиқлайди. 

ХХ-асрнинг ўрталарида Муҳаммад Аминхоннинг 

ҳовлиси эскириб, йиқилиб кетган,   унинг сақланиб қолган 

эшикларини келтириб, Ота дарвозага ўрнатилган. 

Муҳаммад Аминхон Хива хонлари ичида энг мард, 

паҳлавон ва баҳодирларидан бири бўлган. Унинг ҳовлиси 

тарих тақозоси билан йўқолиб кетган бўлсада, унинг 

қуръон оятлари билан безатилган дарвозаси бугунги кунда 

шаҳарнинг бош дарвозасига айланган ва энг ҳайратланар­

лиси, Муҳаммад Аминхон мадрасаси ва    минорасининг 

олдига келиб ўрин тутган. Дарвозадаги ёзувлар ўзининг 

буткул тилаклари билан бу шаҳарга кирган одамларга 

яхшилик истаб, уларнинг омонлигини Аллоҳдан тилаб 

турибди. 

 

Мадрасалар 

 

Мадраса - арабча –дарс ўқитиладиган жой, дарсхона. 

Ўрта ва олий   ўқув юрти. Ўрта Осиёда IХ-ХIII асрларда 

кенг тарқала бошлаган. Мадрасалар ҳукмдорлар ва 

бадавлат амалдорлар томонидан қурдирилган ва вақф 

ерлари ажратилган. Вақф ерлари вақфнома деб аталувчи 

ҳужжат билан ҳужжатлаштирилган. Вақф – арабча сўз – 

туриш, турмоқ, қўзғалмас каби маъноларни англатади. 

Вақф давлат ва айрим кишилар томонидан диний 

муассасалар, чунончи, масжид, мадраса, хонақох, мозор, 

мақбара, дориложиз кабилар фойдасига дин ва хайрли 

мақсадлар йўлида ажратилган ер, ариқ, тегирмон, суғориш 

қуроллари, устахона, дўкон, ҳовли,  карвонсарой каби 

ҳаракатланувчи ва ҳаракатланмайдиган мол – мулклардир. 

Вақфнома шартларида вақф этилган мулкдан қандай 

фойдаланиш, яъни вақфдан  келадиган даромад ёки 

маҳсулотнинг қай тарзда тақсимланиш шартлари ёзилган. 

Жумладан, айрим вақфномалардан вақф этилган пулга 

мадраса, масжид, қорихона, мактабхона, таҳоратхона 

кабилар бино этилсин, ёки   таъмир учун сарф қилинсин 

дейилган бўлса, бошқа бир вақфномаларда вақф этилган 

пулга ер ёки уй – жой сотиб олиб, уни ижарага бериб, сўнг 

ундан келган даромаддан қандай фойдаланиш шартлари 

баён этилган. Айрим вақфномалар шартларида эса вақф 

этилган пулни ижарага ёки фоиз тўлаш шарти билан қарзга 

бериб, тушган даромаддан қай тартибда фойдаланиш 

кўрсатилган.  Масалан, Муҳаммад Раҳимхон соний 

ўзининг шахсий маблағидан бир мадраса қурдирган. Бу 

мадрасанинг таъминоти учун ўзининг деҳқончилик 

қилинадиган ҳосилдор   еридан ажратиб, уни ҳужжат 

билан (вақфнома) мадрасага беркитган. Вақфномада  барча 

ерларнинг чегараси, шартлари кўрсатилган.  Бу шартларда 

янги мадрасага мутавалли (иш бошқарувчи) тайинланган. 

Вақфномаларнинг аксариятида кўрсатилишича, агар 

мутавалли вафот қилса, унинг ўрнига ўғли тайинланган. 

Агар ўғли бўлмаса, унда мадраса мударрислари (дарс 

берувчилар) ўзлари бир инсофли, диёнатли ва ишбилармон 

бировни сайлашган. Мадраса,   масжид ёки бошқа  вақф 

ажратиладиган жойларга фақат қурувчиси эмас, балки 

истаган бир киши ўз мулкини вақф қилиб берган. Шунинг 

учун битта иморатнинг бирнеча вақфномалари бўлган ва 

уларнинг сони йиллар ошган сайин кўпайиб борган. 

Қуйида Шерғозихон мадрасасининг бир вақфномасини 

келтирамиз:     

У Аллоҳ, файз эгасидир        1131. ( 1718 й) 

Дунё гулистонидаги бу мадрасани, 

Жаҳон шоҳи ўз адли ва саҳовати билан қурдирди. 

Унинг яхши номи фалак пештоқида, 

Қуёш каби Шерғози бўлиб порлар эди. 

Унинг ҳужрасида ёнган чироғнинг дуди, 

Очиқ кўзларга сурма ўрнини босади. 

Шеробод номли ариқ вақф қилиниб, 

Унда абадийлик суви оқа бошлади.    

Довуд ариқи ва яна Пирнавхост1, 

Яхшиликни касб қилди у шери Худо2. 

Аввалги тўхтаган ва синган омадлар, 

Қайтадан тикланиб ҳосил бера бошлайди. 

Мадрасанинг мутавваллиси  олади, 

Вақф шартига биноан бешдан бирини. 

Имомига3 икки юз ботмон (ғалла), 

Муаззинга4 ҳам шунчаси берилади. 

                                                           
1 Пирнавхост - қишлоқнинг номи. 
2 Шери худо – Шерғозихонни улуғлаб мақтовчи унвон. 
3 Имом – пешво, намозда олдинда турувчи.  Хивада намоз ўқишни 

билмаганлар имом орқасида туриб, “имомга уйдим” деб, унинг қилган 

ишини (сажда, рукуъ) такрорлайдилар. “Исломнинг биринчи 

йилларида имом вазифасини Муҳаммад (саллалоҳу алайҳи васаллам) 

пайғамбарнинг ўзлари бажарганлар. Уларнинг вафотларидан кейин бу 

вазифани халифалар бажаришган. Аста-секинлик билан суннийларда 

имом сўзи мусулмонлар  жамоаси ва мусулмон давлатининг бошлиғи 

маъносини англата бошлади.  Имом-халифа оддий масжид 

имомларидан фарқли ўлароқ, Имоми Аъзам (энг улуғ имом) номини 

олди. Шиитларнинг таълимотига кўра, имомнинг олий ҳокимияти 

юқоридан (Аллоҳдан) белгиланган бўлиб, у кишиларнинг истагига 

боғлиқ эмас. Шиитлар энг аввалидан имомнинг сайланиш қоидасини 

инкор қилиб, мусулмон жамоаси ва давлатининг бош ҳокимияти Али 

авлодига мерос деб эълон қилган эдилар”. (Ибн ал-Асир. Ал-камил фи-

т-тарих. Перевод П.Г. Булгакова. Ташкент-2006. 420 с.) 
4 Муаззин – масжиднинг азон айтувчиси, азон айтиб мусулмонларни 

намозга чорловчи; кичик рутбалик руҳоний. 

Унда ким кутубхоначи бўлса, 

Унинг ҳаққи бир ҳужрадир. 

Фаррошига юз эллик ботмон (ғалла), 

Хизматини яхшилаб бажариши учун. 

Қолгани шу ерда яшовчиларга, 

Ўз эҳтиёжлари учун берилади. 

Агар беузр икки ой тарк этса (талаба мадрасани), 

Ҳужраси бошқага олиб берилади. 

Агар муаллимлардан бири бир ҳафта келмаса, 

Фойдаланиш ҳуқуқига эга эмас (имтиёзидан). 

Тўрт томони қуёшга нисбатан аниқланган, 

Шарқи, ғарби, жануби уч газдан. 

Паҳлавон1 тарафигача ўн газ2, 

Бой ва фақирлар кўз олдида бино этилди. 

Бу бинонинг қурилиш тарихи, 

«Маскани фозилон» деб, битилди3.   

Тайинланган мутавалли вақф ерларидан келган 

даромадни мударрис, имом, хизматчилар ва талабаларга 

тақсимлаган. Мадрасаларда ислом дини қонун-қоидалари, 

араб ва форс тиллари, табиий фанлар ва фалсафа 

ўргатилган. Айрим мадрасалар ихтисослашган бўлиб 

уларда тиббиёт,   география, мусиқашунослик, хаттотлик 

каби санъат соҳалари ҳам ўқитилган. Мадрасалар давлат 

идоралари учун мутахассислар, мактабдорлар, 

санъаткорлар  тайёрлаб берган.  

        Хивада мадрасалар қурилиши ХVII асрдан бошлаб 

оммавий тус ола бошлаган ва ХIХ асрга келганда юксак 

чўққига кўтарилган. Хоразм мадрасалари 1-2 қаватли бино 

бўлиб, катта ва гўзал пештоқли, атрофи ҳужралар билан 

ўралган ҳовлиси, дарсхона ва масжиди бўлиб, баъзи 

мадрасалар ёнида минора ҳам қурилган. Мадрасаларнинг 

ҳаммасида ички ҳовли атрофидаги иккита талабага 

                                                           
1  Паҳлавон-Паҳлавон  Маҳмуд мақбараси. 
2 1 газ- 110 см. 
3 «Маскани фозилон» жумласидан 1720 йил чиқади.  

мўлжалланган ётоқхоналар узоқдан келган ўқувчиларга 

берилган. Ҳар бир ҳужра ичида махсус олов ёқадиган жойи 

ва оқава сув кетадиган “тўшши” (канализация) аданлари 

бор. Мадраса пештоқи ва миноралар ҳар хил рангли 

нақшланган кошинлар   билан безатилиб, уларга 

қуръондан оятлар, соҳибини улуғловчи сўзлар ҳамда 

қурилиш санаси ёзилган. ХIХ асрда фақатгина Хива 

шаҳрининг ўзида 120 мадраса, 63 қорихона бўлган. Хива 

хонлигини Россия босиб олганидан кейин уларнинг сони 

икки баравар камайган. ХХ аср бошида уларнинг сони 64 

бўлиб1,  1922 йилга келганда  54 та бўлиб қолган. 

 

Масжидлар 

 

Хива хонлиги давлат бошқарувида масжидлар 

алоҳида ўрин эгаллаган.   Масжид - (арабча, сажда 

қилинадиган жой) мусулмонлар жамоа бўлиб намоз 

ўқийдиган  ибодатхона. Масжидлар шаҳарнинг ҳар бир 

маҳалласида,   хон саройлари ва мадрасаларда ҳам бўлган. 

Хивадаги масжидларнинг энг каттаси Жоме масжидида 

ҳар жума куни  жамоа намози ўқилган, кўпчилик ҳолларда 

унга хон ҳам қатнашган. Хутбага албатта ҳукмдорнинг 

номи қўшиб ўқилиши шарт бўлиб, намоздан кейин ваъз 

ўқилган. Ваъзхонлар шу даражада ўз ишларига уста 

бўлишган-ки, ўқилган мавзу тингловчилар қалби тўридан 

жой олган. Масжид қошидаги мактабларда маҳалла 

болаларининг саводи чиқарилган.  

      «Масжидқўвм» - бир масжид атрофида бирлашган 

маҳалла, хонадонлар уюшмаси. Масжидқўвмлар ўз   

қарамоғидаги хонадонлар, улардаги жон сонини  ҳисобга 

олиб боради ва давлат қонун-қоидаларини бажаришда 

муҳим рол ўйнайди. Солиқ тўплаш, навкар бериш, никоҳ 

қийиш, болаларнинг мактабга берилишини назорат қилиш, 

                                                           
1 Жалилов О. Хива мадрасалари ва уларнинг иқтисодий таъминоти 

ҳақидаги ҳужжатлар. //Шарқшунослик. Тошкент-1997. № 8. 132 б. 

тўй ва маъракаларни ўтказиш каби вазифалар шулар 

жумласидандир. Масжид қошидаги мактаб домласи ҳам  

масжид  вақфидан   ўз  улушини  олган. 

Шундай қилиб, масжид ва масжидқўвмлар 

давлатнинг маъмурий бошқарув идораси сифатида ҳукумат 

қонунларини оммага етказишда катта рол ўйнаган бўлса, 

руҳонийлар аҳолини худо ва унинг ердаги сояси бўлган 

подшоҳларнинг  фармонларини бажаришга ундаганлар. 

Бунинг эвазига руҳонийларнинг хўжа ва эшонлар табақаси 

вакиллари давлат имтиёзларидан фойдаланиб, солиқлардан 

озод этилганлар. 

Хўжалар кимлар? Маълумки, VIII аср бошида 

араблар Марказий Осиёни босиб олгач, босиб олинган 

ҳудудларда ўзларининг ноиб-ўринбосарларини қолдириб 

кетишган. Уларни маҳаллий аҳоли “хўжайин”лар деб атай 

бошлаган.   Ноиблар ёки, хўжайинлар аста-секин маҳаллий 

аҳоли билан қуда-анда бўлишган. Улардан туғилган 

фарзандларни “хўжача, хўжам, хўжа” номлари билан 

атаганлар ва хўжа атамаси пайдо бўлган. ХIХ аср рус 

тарихчи олимлари хўжалар ўз наслини Муҳаммад 

пайғамбарнинг асҳобларидан бошлаганлар деб 

тушунтиришади1. Баъзи маълумотларга қараганда, 

хўжалар дастлабки тўрт халифа (Чорёр-чаҳорёр) – Абу 

Бакр, Умар, Усмон ва Алидан (Алининг Фотимадан бошқа 

хотинларидан) тарқалган авлодлар дейилади. Хўжалар 

исломда маълум имтиёзларга эга бўлиб, умум ҳурматига 

эришган, солиқлардан озод бўлганлар.  

«Эшон» сўзи форсий бўлиб, “ҳурматли, олий 

мартабали” маъносини билдиради. Бу сўз асосан диний 

тариқат йўлига кирган ўткир билимли шахслар ва 

уларнинг кейинги давомчи авлодларига тегишли бўлган2. 

ХХ аср бошида  Хива шаҳридаги жами 79 

масжиднинг 64 тасига хонадонлар беркитилган ва   

                                                           
1  Материалы для Туркестанского края. Вып. IV. СП. 1876.-с.153. 
2  Аҳмедов А. Шайх Ҳусайин бобо тарихи. Тошкент-2006. – 30 б. 

Масжидқўвм  номини олган.  Бу хонликнинг маъмурий 

идораси 1920 йилда хонлик ағдарилиб, янги ҳукумат 

тузилгунгача ўзига юклатилган вазифани шараф билан 

бажариб келган. 

Миноралар 

 

Минора – араб тилида, маёқ, машъал маъноларини 

билдиради. Ислом мамлакатларида миноралар масжид ёки 

мадрасалар ёнида қурилган. Шунинг учун уни фақат 

намозга чақириш учун қурилган деб ўйлашади. Аслида, 

миноралар исломдан олдин ҳам бўлган ва улар “Буюк ипак 

йўли”да, карвонлар учун саҳрода “Маёқ” вазифасини 

ўтаган. Қум-саҳронинг ҳар маълум жойида миноралар 

қурилган ва улар ёнида қудуқлар бўлиб, карвон аҳлини 

ичимлик суви билан таъминлаган. Халқ орасида тўқилган 

ушбу латифада қайсидир маънода жон бор эди:-“Бир оми 

донишманддан сўрабди, бу миноралар қандай бунёд 

қилинади? Донишманд айтибди-ки, одамлар аввал ерни 

чуқур қазишади ва ундан бутунича олинган тупроқни ер 

устига тикка қўядилар, шундан минора ҳосил бўлади”. 

Ҳақиқатда исломдан олдинги карвон йўлларига қурилган 

миноралар ёнида қудуқлар бор бўлган.  

Исломдан кейинги миноралар тўғрисида ҳам 

бирқанча латифалар тўқилган. Улардан бири қуйидагича,  

намоз ўқишни билмайдиган бир саҳройи Хивага келибди 

ва бозорга тушибди. Минора устига чиқиб бир одамнинг 

бор овози билан жар солиб чақираётганини ўзича фаҳмлаб, 

чиққанда чиқиб, энди тушолмаётган бу кишига ёрдам 

бериш учун келиб, уни пастга судрай бошлабди.  Пешин 

намозига азон айтаётган муаззин ва масжид хизматкорлари 

бу саҳройини тутиб роса калтаклашибди. Таъзирини еган 

саҳройи зўрға қутулиб қочиб кетибди. Орадан йиллар 

ўтиб, ёш  невараси билан яна шаҳарга келибди. Яна ўша 

воқеа такрорланиб, бир одам минорадан бақириб 

турганмиш. Ёшлиги эсига тушиб, қандай қочишни 

режалаштириб улгурмасидан невараси унга савол берибди, 

“у киши нега қичқиряпти, юринг бориб кўрайлик”. 

Саҳройи неварасини қўлидан ушлаб, у ерга яқинлашма, у 

ерда саҳройиларни калтаклашади, деб яна ўз юртига қочиб 

қолган эканлар. Ҳа, исломдан кейинги миноралар 

масжидлар қошида қурилиб,   одамларни намозга чорлаш 

учун хизмат қилган. Хива минораларининг кўплиги ва 

уларнинг чиройи   мамлакатнинг қудрати, бойлигини 

намойиш қилиб, қалъанинг атрофини доимий кузатуви 

билан  душманни қўрқувга солган.   

ХХ асрнинг бошида Хива шаҳридаги минораларнинг 

сони  17 та бўлган экан. Бугунги кунда уларнинг 12 таси 

сақланиб қолган:  

1. Масжиди жоме минораси 

2. Ислом хўжа минораси 

3. Поянда минораси 

4. Кўк - Муҳаммад Аминхон минораси 

5. Тўра Мурод тўра минораси 

6. Саййид Нийаз Шоликорбой минораси 

7. Полвон қори минораси 

8. Абдол бобо минораси 

9. Кабутархона минораси  

10. Абду Карим оқсоқол минораси *    

11. Чилла авлиё минораси 

12. Муҳаммад маҳрам минораси 

13. Бикажон Бика минораси 

14. Боғча, Иброҳим хўжа минораси *  

15. Мусофирхона минораси*  

16. Тўрт шоҳбоз минораси 

17. Муҳаммад Раҳимхон II * минораси 

Энди обидаларнинг қурувчисининг номи билан 

аталиши хусусида қисқача маълумот. Маълумки, ислом 

оламидаги машҳур ҳадисларда айтилишича,  “Мўъмин 

кишига вафотидан кейин савоби етадиган амали  солиҳлар: 

                                                           
 1930-1950 йилларда йиқилиб йўқотилган миноралар.  

тарқатган илми, қолдирган солиҳ фарзанди, мерос 

қолдирган иморатидир”. Шунинг учун ҳам мусулмонларда 

илм-ҳунардан қолдирилган яхши шогирдга ёки солиҳ 

фарзандга бажарган иши учун “устозингга раҳмат” ёки 

“отангга раҳмат” сўзини айтишади. Ҳар қандай қуриб 

битказилган иморатдан халқ фойдаланиб, дуо қилганда, 

бинони қурган кишига Аллоҳдан раҳмат тилайди. Шунинг 

учун ҳам ҳар минораси ким имкониятига қараб,  бирон 

ёдгорлик қолдиришга ҳаракат қилган. Биров масжид ё 

мадраса қурдирса, яна биров қудуқ қаздирган, биров ариқ 

қаздирса, яна биров дарахт ўтказган. Қурилган иморат ёки 

қазилган ариқ шу кишининг номи билан аталиб, унинг 

номини абадийлаштирган. Бу ишларга ҳукмдорлар ҳам 

ташаббускор бўлиб,  ҳомийлик ҳам қилишган.  

   

Муҳаммад Аминхон мадрасаси ва минораси 

 

 

Муҳаммад  Аминхон 

даврига келиб Хива 

хонлиги мустаҳкам 

чегараларга эга бўлган 

қудратли давлат эди. 

Мирзо Олим Махдум 

ҳожи “Тарихи 

Туркистон” асарида 

шундай ёзади: 

“Муҳаммадаминхон Урганж хонларининг зубдаси (сараси) 

ва аҳли байтининг умдаси (халқининг таянчи) эди. 

Таъмири билод, (шаҳарларни таъмирловчи) ислоҳи умури 

мулк ва ҳусни тадбири сиёсат ила мамлакатни обод 

айлади. Бирқанча миноралар, масжиди олиялар ва гўзал 

мадрасалар бино қилди”1.  

                                                           
1 Мирзо Олим Махдум ҳожи. Тарихи Туркистон. Тошкент-2009. 196 б.  

У ҳукмронлигининг (1846-1855)  тўртинчи йили, 

Ичон-Қалъанинг ғарбий дарвозаси ёнида Аркнинг қибла 

томонида бир мадраса ва минора қурилишини бошлатди. 

Унинг қурилишини Бекниёз девонбеги ва Муҳаммад 

Карим девонбегига буюрди. Муҳаммад Карим Хоразмнинг 

машҳур усталарини топиб ишга машғул бўлди. Мадраса уч 

йилдан кейин битди.  Хон хушҳол бўлиб Бекниёз 

девонбегига катта тўй ва шоҳона зиёфат анжомин 

тайёрлатди.  Бу тўйда сарпо кийиб, инъом олмаган киши 

қолмади.  Фузало ва шуаро кўп қасида ва таърихлар айтиб 

инъомлар олдилар. Бу ёзилган шеърий таърихлардан 

танлаб олинганлари мадраса ҳовлисининг ичидаги тўртта 

пештоқ тепасига ўрнатилган ва чиройли гуллар билан 

безатилган кошинларга кўчирилди.  Ушбу мадраса учун 

хон ўз шахсий ерларидан 35325 танобини (14130 гектар,   

жумладан    3897 гектар  суғориладиган ерини) ажратган. 

“Мадаминхон (Муҳаммад Аминхон исмининг хивача 

талаффузи) мадрасаси - деб ёзади А. Вамбери - карвон 

сарой шаклида қурилган бўлиб, ёнидаги минораси хоннинг 

ҳалокати туфайли битмай қолган. Мадрасанинг 130 

ҳужраси 260 талаба учун мўлжалланган. Мадраса йилига 

12000 Хива ботмони  миқдорида буғдой   ва   5000  тилло  

пул    даромад    қилади”1. Мадраса пештоқидаги ёзув араб 

тили, настаълиқ хатида: 

        “Аллоҳ таолонинг инояти билан замон султони 

Абулғозий Муҳаммад Амин ибн Оллоқулихон (унинг 

қабри нурли бўлсин) нинг амрига биноан ушбу 

муқаддас мадраса яхшиликлар маскани бўлсин дея 

бино этилди, сана 1270”. (1854й). 

Мадраса Марказий Осиёдаги нуфузли ўқув 

юртларидан бири бўлиб, у ҳатто Шўро ҳукумати келгандан 

кейин ҳам яна ўн йилча фаолият юргизган. Тарихчилар 

Муҳаммад Аминхоннинг ўлимини  шундай ёзадилар:-  

1855 йилда Мадаминхон давлатга солиқ тўлашдан бош 

                                                           
1 Вамбери А.  Путешествие по Средней  Азии.-СПб.: 1865.-164с. 

тортиб,     Эрон шоҳига мойиллик кўрсата бошлаган Марв 

яқинидаги Серахс қалъасини қамал қилди. Қалъа хони1 

Хива қўшинларидаги туркманларга мурожаат қилиб, 

«бизларни  бола-чақа, хотин-қизларимизнинг тақдири 

сизларнинг қўлингизда, уларни оёқ ости қилманг» деб 

илтимос қилди. Шундан кейин, Хива кўшинлари ичидаги 

туркманлар жанг майдонини ташлаб, қочиб кетдилар. Шу 

жангда Мадаминхонга ўқ тегиб отдан йиқилди. Қурбон кал 

деган бир така туркман келиб унга қилич урмоқчи 

бўлганида Абдулла маҳрам ўзини хон устига ташлаб, уни 

ҳимоя қилди. Қурбон кал уни уриб шаҳид қилди. Шундан 

кейин етиб келган қози Раҳмонбарди, Мусо тўра ҳам 

шаҳид бўлдилар. Ўрозхон деган Серахс хони келиб 

Мадаминхоннинг бошини танасидан жудо қилиб, у билан 

яна олти шаҳидни бошини кесиб, Теҳронга шоҳ 

Насриддиннинг ёнига олиб бордилар. Шоҳ Насриддинга 

туркманларнинг бу иши хуш келмади. Унинг буйруғи 

билан Теҳронда дарвозаи Давлат мақбарасида баланд  

гумбази олий бино қилдириб, бу бошларни ювиб, кафанга 

ўраб дафн қилдилар. Шундан кейин Хивада бир нақл 

пайдо бўлган:   

Мадрасаси битиб, минораси битмаган. 

Мадаминхон муродига етмаган. 

Гавдаси келиб Иморат2да ётибдир, 

Така бошин кесиб Теҳрон қўйибдир.    

        Ундан Абдулла исмли бир ўғил ёдгор қолди. Абдулла 

тўрани уйлантириш учун Бухоро амирининг қизини 

унаштириб, ҳар икки томон тўй тараддудида эдилар. 

Хивада Бекниёз девонбеги тўй анжомларини саранжомлаб 

турган эди. Бу воқеадан кейин Абдулла тўра у қизга 

уйланишга журъат этмади. Қиз ҳам ҳеч кимга турмушга  

чиқмасдан “ҳур” ўтган экан.  

                                                           
1 Бу қалъа бошлиғи ўзини “хон” деб санар эди. Умуман, ҳар бир қалъа 

бошлиғини, хон деб аташ шу даврга хос эди.  
2 Иморат – шаҳар жануби-шарқидаги Саййид моҳи рўй қабристони. 

Орадан бироз фурсат ўтгач, Элтузар иноқ ўзининг 

қирқта хос йигити билан Муҳаммад Аминхоннинг бошини 

Теҳрондан келтириб, Хивадаги гавдаси ёнига қўйган. 

Элтузар иноқнинг ниҳоятда катта кучга эга полвон 

эканини шундай бир мисол билан айтишади, у айвоннинг 

ўрасини (устунини) ўратошидан кўтариб турар экан. Унга 

бобоси Элтузархондан қолган қиличнинг ҳам тарихи 

қизиқарлидир.  

Муҳаммад Раҳимхон ҳали тахтга кўтарилмасдан 

олдин акаси Элтузархон билан 1806 йилда бухороликлар 

билан бўлган жангда қатнашган эди.  Бу жангда  

Мовароуннаҳрнинг атоқли баҳодири Маҳмуд хўжа  билан 

Муҳаммад Раҳим тўра яккама-якка курашга чиқади. 

Курашнинг бошиданоқ Муҳаммад Раҳим  тўранинг      

аввалдан чарчаган оти     йиқилиб қолади. Муҳаммад 

Раҳим тўрани гавдаси катталигидан энг кучли от ҳам икки 

соатдан ортиқ кўтариб юра олмас эди. У ўрнидан туриб, 

қаддини ростлаб ҳам улгурмасдан Маҳмуд хўжанинг 

номардлигини қаранг, от устида келиб, қиличини орқа 

томони билан унинг сонига бир марта ва  бошининг рост 

ёнига бир зарба уриб, ёқасидан судраб ўз мулозимларига 

топширади. Иккита отлиқ  уни икки   елкасидан ушлаб,   

судраб кетадилар. Бандаи ғофилким, деб ёзади Мунис,  ҳар 

кишини Аллоҳ таоло азиз этса, уни хор этиш мумкин эмас, 

қитъа:  

Кишиким қилур Ҳақ таоло азиз,  

Ани хор қилмоқлиқ имкон эмас.  

Қуёш шамъи ўчмас қаттиғ ел била,  

Фалак қасри сув бирла вайрон эмас1. 

Бас, ул ҳазрат бир тиғни жавшан (симдан тўқилган 

совут) остида қўйиб эди, ғилофидан суғуриб олиб душман 

хабар топгунча иккисини ҳам отдан уриб туширди. Яна 

саккиз навкарни қатлга етказди. Бу воқеани кўрган 

Маҳмуд хўжа от солиб келди ва   қилич ҳавола қилди. 

                                                           
1 Мунис ва Огаҳий. Фирдавсул иқбол. Тошкент-2010. 247 б. 

Муҳаммад Раҳим тўра  чаққонлик қилиб унга бир тиғ урди, 

қилич ушлаган қўли бандидан узилиб тушди, яна урди 

қулоғи оғзининг ярми билан кесилиб тушди, яна урди 

бурни узилиб тушди. Шу вақтда Муҳаммад Ризобек ва 

Хўжаш маҳрам етиб келдилар. Муҳаммад Раҳим тўра етиб 

келган Қутлуғмуродбек қипчоқнинг отини миниб, яна 

жангга кириб кетди. 

Ушбу парчани эслашдан мақсад, Муҳаммад Раҳим 

тўранинг совути остидан олган қиличи ҳақида маълумот 

беришдир. Бу ниҳоятда қиммат қилични унга акаси 

Элтузархон уруш олдидан ҳар эҳтимолга қарши бериб 

қўйган эди. Қиличнинг қай даражада қимматлигини билиш 

учун унинг тайёрланиш жараёнини ўрганамиз. Қилич, 

шамшир, ханжар каби ўткир тиғли уруш қуролининг 

қиммати унинг қаттиқлиги ва кескирлиги билан ўлчанади. 

Жаҳонда машҳур саналадиган қиличлар Дамашқда, 

Исфаҳонда тайёрланган. Пўлат қиличларнинг тайёрланиш 

технологияси Х асрдан илгариёқ маълум эди. Маълумки, 

қиличлар ҳар хил усулда тайёрланган. Руслар пўлатни бир 

неча йил ботқоқда сақлаб тоблаганлар. Бу қиличлар 

“Болотный” номи билан машҳур бўлиб, унинг 

тайёрланишида кўчманчилар иштирок этишган. 

Айтишларича, қилич жуда эгилувчан (уни яшириб, кийим 

остидан белига белбоғдек ўраб қўйишган) ва тиғи ўткир 

бўлиши учун уни соф пўлатдан ишлашган. Энг аъло 

сифатли қилич тайёрлаш учун аввал  пўлат парчаларини 

товуқларга майдалаб беришган, кейин товуқ ичида маълум 

ишловдан ўтиб, унинг ахлати билан қайта ташқарига 

чиққандан сўнг, уларни тўплаб махсус ишловлардан кейин 

қилич ясашган. Қилич ясаб бўлингандан кейин уни тоблаш 

жуда даҳшатли бўлган. Чунки, қаттиқ қиздирилган 

қилични совутиш учун катта буқанинг сонига, баъзан 

соппа-соғ кучли қулнинг танасига тиқишган. Бу қиличнинг 

баҳоси ниҳоятда қиммат бўлиб, бир вилоятнинг баҳоси 

билан тенглаштирилган1. Шунинг учун ҳам, ҳамма 

шоҳларгаям бундай қилич насиб қилавермаган. Асосан 

Дамашқ пўлатидан ишланган қиличлар шундай 

қимматбаҳо саналган. Лекин, Маъмун академиясининг 

раҳбари Берунийнинг ташаббуси билан хоразмшоҳлар  

учун тайёрланган қиличлар билан ҳатто Дамашқ қиличи 

ҳам беллашолмаган. Афсуски, уларнинг сони ниҳоятда кам 

бўлган.  

Юқорида айтилган Элтузархоннинг қиличи ҳақида 

яна нималарни биламиз,     Элтузархон авлодининг 

давомчиси бўлган 90 ёшли Абдуқодир ота Абдухолиқ ўғли 

(Хиванинг Шайхлар қишлоғида яшаган) 1995 йилда 

шундай ҳикоя қилиб берган эди: «1924 йилда НКВД 

ходими Машарип Қориев бошлиқ бирнеча киши бизнинг 

боғимизга кириб, бобомиздан қолган қимматбаҳо қилични 

олиб кетдилар. Қиличнинг дастаси соф олтиндан ишланган 

бўлиб, унга бир килограммгача олтин сарфланган ва 

қимматбаҳо тошлар билан безатилган эди. Қиличнинг тиғи 

ниҳоятда ўткир бўлиб, унинг зарбини сезмаган бузоқ бир 

неча муддат ўт ейишда давом қилиб тураверган. Бу қилич 

бобокалонимиз Элтузархоннинг невараси Элтузар 

иноқнинг авлодлари ўртасида мерос бўлинган вақтда ҳам 

бўлинувчи мерос ҳисобланмай, Элтузар иноқнинг ўзи уни 

ўғли Абдуллага мерос қолдирган экан. Абдулланинг уйи 

Хиванинг Бейлар боғи (“Бийлар боғи“ сўзининг Хивача 

талаффузи) деб аталадиган маҳаллада бўлиб, қилич ҳам шу 

ерда сақланарди. Инқилобдан кейин янги ҳукумат 

сиёсатидан қўрққан Абдуллабой қилични боғда ер остига 

кўмиб қўйган ва уни Аждар лақабли ит қўриқлаб ётарди. 

НКВД (народный комиссариат внутренных дел)нинг 

раҳбари Машарип Кориевнинг одамлари итни отиб, 

қилични қазиб олиб кетдилар. Қиличнинг кейинги тақдири 

номаълум»2. 

                                                           
1 Нўъмонов И. Дамашқ қиличининг сири. //Фан ва турмуш. 1986. № 5.   
2 Джаббаров Х. Меч инаков. / Хорезмская правда. 16.01.1993. 

Хиванинг   Тарих музейида сақланаётган Муҳаммад 

Раҳимхоннинг тилладан нақшлар қўйиб ишланган пўлат 

қиличида шундай ёзувлар бор: 

Мен ҳарб чоғида шундай чақмоқдирман-ки, 

Душманнинг жонини бир зарб билан оламан. 

Ҳар қанчалик иноят кўрсатилмасин, 

Бошини пачоқлаб оёғи остига сочаман. 

 Қилични тузатган уста   ўз исмини   “Амали Муҳаммад 

Юсуф Мисрий” деб тилла билан ёзиб қўйибди  

 

 Кўк минора 

 

Минора Муҳаммад Аминхон  

томонидан   мадраса  ёнида  қурилган.  

Унинг кўриниши кесик конус  

шаклида бўлиб (шунинг учун ҳам 

«Калта минор» номини олган),  

баландлиги  28  метр, диаметри 14,5 

метр.  Минора ўз даврида “Улли 

(улуғ) минор”, “Кўк минор” номлари 

билан аталган. Ўз даврининг 

шоирлари унинг қурилиши ниҳоясига 

етганини   шеърий тарихларида 

таърифлашган. “Мадраса пешгоҳида бир минораи олий 

бино қилдирдиларким, сутун янглиғ гардун айвонига 

ҳамсар (фалак айвонининг устунидек), балки кайвон 

сақафига баробар эди (осмон гумбазига баробар эди)”1 – 

деб ёзган эди Огаҳий.  

Миноранинг битмай қолгани тўғрисида бирнеча 

афсоналар тўқилган. Жумладан, эмишки, Хива хони устага 

дунёдаги энг баланд минорани қурасан деб амр қилибди. 

Уста бошлаган иш икки йил давом қилиб, минора ҳам бўй 

чўза бошлабди. Бу миноранинг овозаси Бухоро амирининг 

қулоғига етибди. Бухоро амири уста билан хуфиёна 

                                                           
1 Огаҳий. Жомеул  воқеоти Султоний. – Т- 1980. Асарлар 6-жилд.-88б.  

шартнома қилибди. Унга кўра уста Хивадаги минорани 

битказгач, бундан ҳам баланд ва чиройли минорани 

Бухорода қуриб бериши керак экан. Бу шартнома ҳақидаги 

маълумотларни эшитган Хива хони “минора битгач, 

устани ўлдиришини” айтибди. Хоннинг машъум ниятидан 

хабар топган уста қочиб кетишни режалаштирибди. Ўз 

навбатида хон, устага минорадан тушмасдан ишлашни 

буюрибди. Энди уста шогирдининг хизматига муҳтож 

бўлиб, унга қанот ясаш учун керакли бўлган қоғоз, ғишша 

(қамиш) хода, ип каби  буюмларни буюрибди. Аста-секин 

бу нарсалардан минора тепасида қанотлар ясаб, бир кун 

тонг саҳарда жанубга томон учиб кетибди. Шундан кейин 

минора ҳам битмай қолган экан.  

1873 йилда генерал губернатор фон Кауфманнинг 

буйруғига асосан подпоручик Григорий Кривцов хивалик 

бир қариядан сўраб, ёзиб олган афсонада минора битган ва 

жуда баланд экан. Шунинг учун ҳам халқ уни “Улли 

минор” (улуғ, катта минор) деб атаган. Бундай улкан ва 

чиройли минораси билан хиваликлар ва хон фахрланишар 

экан.  Бир кун муаззин эрта тонгда мусулмонларни бомдод 

намозига чақириб, азон айтаётган пайтда  миноранинг 

устки қисми муаззин билан биргаликда унинг ички 

қисмига ўпирилиб тушиб кетади. Бу ҳол барча 

мусулмонларни ваҳимага солиб қўяди ва Аллоҳнинг бир 

каромати деб тушунилади. Шундан буён ҳеч ким бу 

миноранинг устига чиқмас ва азон айтмас эмиш. 

Яна бир афсонада айтилишича, минора битган ва 

жуда баланд экан. Бир хорижлик келиб, унга қараган ва 

“Эҳ, ниҳоят баланд ва чиройли экан”, деб кўз-назар 

қилган. Яъни, у кишининг кўзи  тегиш хусусияти бор экан. 

Минора қулаб тушган. Шунда бир хивалик шундай киши, 

“эҳ, кўзингга тасанно” деган экан, унинг кўзлари оқиб 

тушибди. Ҳақиқатан ҳам хиваликлар кўз тегишидан 

ҳозиргача қўрқишади. Шунинг учун бирон чиройли 

нарсани таърифлаш керак бўлса, аввалидан “тфу-тфу, 

кўзим тегмасин”, деб мақташади.  

Кўк миноранинг тепасига Огаҳийнинг битта шеърий 

тарихи битилган,    бу ёзувлар шўролар ҳукуматининг 

бошланиш даврида йўқотиб ташланган. Бу воқеаларни ўз 

кўзи билан кўрган уста Болтабой ота шундай айтиб берган: 

“1932 йил 1-Май байрами,   ҳамма қўлларига қизил 

матоҳга ёзилган шиорларни кўтариб олишган эди. Бирдан 

ёмғир ёғиб, шиорларни ювиб кетди. Шунда чеккада турган 

диндор, руҳонийлар “Кўрдингизми, сизларнинг 

шиорларингиз битта ёмғирга ҳам дош беролмади, 

ҳукуматингиз ҳам шундай, бизнинг минорамиздаги 

ёзувларни қаранг, юз йиллаб турибди”, деб 

коммунистларни танқид қилишди. Бундан ғазабланган 

ҳукумат аъзолари Кўк минора ёзувларини бешотар 

милтиқидан отиб йўқ қилишди”. Хива шаҳрининг 2500 

йиллик юбилейи арафасида бу ёзувлар қайта тикланди. 

Миноранинг ёзувлари форс тили, настаълиқ хатида бўлиб, 

унинг таржимаси қуйидагича: 

Қутлуғ олий минора бунёд қилинди, 

Ўхшашини ҳали кўрмаган эди фалак. 

    Шоҳи оламнинг амри билан битказилди, 

    Барча айб ва нуқсонлардан қилиб пок. 

Ақл кўзи билан қаралган вақтда (унинг ёнида), 

Сарв дарахти гўё хошокка ўхшаб қолди. 

    У Тубо1 дарахтидан ҳам яхшироқ, 

    Жаннатга ўхшайди унинг чиройи. 

Бу устуннинг фалак чўққисига етганидан, 

Васфини таърифлашга ақл етмайди. 

    Шунинг учун унинг қурилиш тарихини Огаҳий. 

     «Фалак қасрининг устуни»-деб рақам қилди. 

 

Ушбу шеърий тарихнинг  «Фалак қасрининг устуни» 

жумласига тарих яширинган бўлиб у шундай топилади: 

                                                           
1 Тубо-жаннатдаги дарахтнинг номи. 

 ک    ا    ل    ف    ا    خ    ا    ک    ن   و    ت    س   

       20+1+30+80+1+600+1+20+50+6+400+60=1269  (1853) 

  Демак, 1853 йилда минора қурилиши тугалланган экан.  

 

Тоҳир эшон мақбараси 

 

 
 

Тоҳир хўжа эшон мақбараси Муҳаммад Аминхон 

мадрасасининг қибласида, қалъа деворига ёпиштириб 

қурилган. Бир гумбазли мақбаранинг пештоқи шарққа 

қараган. Мақбаранинг ичида иккита мозор бўлиб, 

иккинчисида Фатҳулла эшон дафн қилинган1. Тоҳир эшон 

Оллоқулихоннинг пири эканлиги, унинг каромати ҳақида 

хиваликларда бирқанча афсона ва ривоятлар тўқилган. 

Улардан бирнечасини 1918 йилда туғилган домла Майлиев 

Худойберган айтиб берган; Оллоқулихон ҳукмронлиги 

даврида бир йилнинг баҳори қурғоқчилик бўлиб, дарёга 

сув келмабди. Бундан хавотирга тушган хон устози Тоҳир 

эшонни чақириб, ундан дарёга сув келтиришни илтимос 

қилибди. Тоҳир эшон эшагини миниб, Хонқа туманига 

бориб, дарё бўйидаги бир якка уйга “тангри меҳмон” 

оласизми деб, кирибди. Маълумки, ҳар бир хоразмлик 

уйига тангри юборган меҳмонни чин дилдан истайди. 

Чунки, меҳмон келган уйга фаришталар, бахт келади. 

Шунинг учун ҳам халқимиз томонидан “меҳмон келар 

эшикдан, ризқи келар тешикдан” мақоли тўқилган. 

                                                           
1 Хоразм таърифи ва ундаги зиёратгоҳ жойлар. ЎзФАШИ инв. № 7700   

Уй эгаси, оддий деҳқон меҳмонни уйга таклиф қилиб, 

унинг эшагини эшик олдидаги дарахтга боғлаб қўяди. 

Ичкарига кириб, меҳмонни дастурхонга таклиф қилади. 

Меҳмон нонушта қилмасдан,   намоз ўқиш учун хона 

сўрайди. Унга дарров бир хона ажратилади. Тоҳир эшон 

дуо ўқишга машғул бўлади. Бу орада уй эгаси меҳмоннинг 

эшаги олдига  ем-хашак ташламоқчи бўлади ва ташқарига 

чиқиб ҳайрон қолади-ки, ўз қўллари билан маҳкам 

боғланган эшак бир оз фурсатда йўқ бўлиб қолган эди. Ён-

атроф кенглик, ҳеч ерда эшак кўринмайди, ваҳимага 

тушган деҳқон ичкарига кириб меҳмонга  воқеани айтса, у 

пинагини ҳам бузмасдан, “хавотир олманг, ўзи келади” 

жавобини бериб,  эрталабгача дуо ўқишда давом этади.  

Эрта тонгда хонадан чиққан Тоҳир эшон уй эгасига 

дарё томондан хабар олишни сўрайди. Уй эгаси ташқарига 

чиқиб қараса, эшак кеча қандай боғланган бўлса, худди 

шундай боғланиб турганини кўради. Ҳайрон бўлиб, дарё 

томон борса,  қанча вақтдан бери сувсиз қолган дарёга 

узоқдан гумбурлаб сув келаётганини кўради. Ичкарига 

кириб бу ҳақда меҳмонга хабар беради ва эшак ҳам 

борлигини севинч билан айтади. “Ҳа, мақсадга етдик, 

шунинг учун келган эдик бу ерга” деб, Тоҳир эшон 

эшагини миниб уйга томон йўлга равона бўлади. Худди 

шундай сув келтириш вазифасини  Оллоқули эшон ҳам 

бажарган экан. 

Мадраса талабаси 

 

Бир кун эрта саҳарда Тоҳир эшон намозга боришда 

йўлидаги Қутлуғ Мурод иноқ мадрасасининг девори 

тагида бир талабанинг сийиб ўтирганини кўради 

(Авваллари хивалик эркаклар ҳам бу ишни ўтириб 

бажаришган). Кўнглида намоз олдидан бу талабага танбеҳ 

бериб, уялтирмаслик учун индамасдан ўтиб кетмоқчи 

бўлади. Лекин, эътибор қилса, талаба жуда кўп миқдорда 

сийиб қўйибди ва ўрнидан туролмаяпти. Шунда унинг 

кўзи қўшни бино Тошҳовли саройининг иккинчи 

қаватидаги дарчадан бошини чиқариб, талабани мазах 

қилиб томоша қилаётган бир гўзал қизга тушибди. 

Аҳволни дарров фаҳмлаган Тоҳир эшон ичидан бир дуо 

ўқиган экан, дарчадан қараётган қизнинг бошига иккита 

шох ўсиб чиқибди. Бошини ичкарига тортиб ололмаган 

қиз, Эшон бободан шохларни қайтаришни илтимос 

қилибди. Тоҳир эшон унга талабани озод қилишни 

маслаҳат берибди. Қиз дуо ўқиб, талабани озод қилгач, 

Тоҳир эшон ҳам қизни шохлардан озод қилган экан. Қиз 

кечирим сўраб, бу воқеани ҳечкимга айтмасликларини 

ўтиниб сўраган экан.  

1924 йилда туғилган   Майлиев   Ибодулла ҳикояси:      

                Самарқанд сайқали рўйи замин аст, 

                Бухоро қуббатул  исломи дин аст.   

деб айтилган сўзларнинг маъноси, Самарқанд ер юзининг 

чиройли шаҳари, Бухоро эса ислом динининг  машъали. 

Яъни, Бухорода ислом маркази жойлашиб, унда ўткир 

билимли муллалар кўп бўлган, дегани экан. Ана шу Бухоро 

подшосининг бир гўзал қизи бор экан. Бир куни у малика 

Хива хони ўғлининг тушига кирибди. Тўра (хон ўғли, 

шаҳзода) унинг ишқига мубтало бўлиб, хаста бўлиб 

қолибди. Табиблар унинг касалини аниқлай олишмабди.  

Хон ўзининг пири Тоҳир эшонни саройга олдириб, ўғлини 

даволашни илтимос қилибди. Тоҳир эшон шаҳзоданинг 

ишқ дардига дучор бўлганини аниқлабди ва бу ҳақда хонга 

айтиб, унинг ўғли Бухоро подшоҳининг қизига ошиқ бўлиб 

қолганлигини билдирибди. У вақтда Бухоро билан Хива 

ўртасида келишмовчилик бўлиб, орадаги муносабат ёмон 

экан. Тўранинг аҳволи кундан-кунга ёмонлашиб, ёр 

васлига етишмаса  бўлмайдиган даражага келибди. Шунда 

Тоҳир эшон кечалари дуо ўқиб, маликани Бухородан 

Хивага келтириб, эрта саҳарда яна ўз уйига юбора 

бошлабди. Бу воқеа бир неча марта такрорлангач, 

маликани онаси сезиб қолади ва подшога “қизингиз 

кечалари деразадан чиқиб кетадиган ва эрта саҳарда яна 

шу ердан кириб келадиган одат чиқарди”,- дейди. Подшо 

хотинига агар шу воқеа яна такрорланса, дарҳол хабар 

беришини айтади.  

Бир оқшом малика яна кетади. Бу воқеадан хабар 

топган подшоҳ ўз мунажжим олимларини тўплаб, қизи 

қаерга кетганини билиб беришларини сўрайди. 

Мунажжимлар қизнинг Хива шаҳзодаси билан бирга 

эканини айтишади. Бундан ғазабланган Бухоро подшоси 

Хива хонининг бошини келтиришни буюради. Бухоронинг 

энг кучли мулласи бу ишни ўз зиммасига олади. У битта 

ўткир қилич келтиришларини сўрайди ва бир нималарни 

ўқий бошлайди. Шу вақтда Хивадаги Тоҳир эшон 

маликани изига қайтариш учун ўз дуосини ўқимоқчи 

бўлиб, Бухорода тайёрланаётган ишлардан хабар топади. У 

дарҳол саройга келиб, ўз тайёргарлигини кўради, яъни 

катта бир сув кади (қовоқ) келтириб, уни хон ўтирадиган 

тахтга қўяди. Хонга эса унинг рухсатисиз тахтга 

ўтирмаслигини айтади. Эртаси куни хон тахтга ўтирадиган 

вақтда бир қилич ҳавода учиб келади ва тахт устидаги 

қовоқнинг тепа қисми, бандини кесиб, олиб кетади. Хон 

ҳайрон бўлиб, бу нималигини сўраганида, Тоҳир эшон 

Бухоро подшосининг истагини тушунтириб беради. Бу 

вақтда бухоролик мулла ўз ҳукмдори олдида ожизлигини 

тан олиб турган эди. Ноилож қолган Бухоро подшоҳи ўз 

қизини хивалик шаҳзодага никоҳлаб берган ва орадаги 

келишмовчиликлар ҳам барҳам топган экан. 

 

Тошчироқдаги пари 

 

Айтишларича, Тоҳир эшон мадрасада таълим олишга 

бошлаган вақтида унга эгаси вафот этган бир ҳужрани 

беришибди. Бу ҳужрада ҳеч ким яшай олмас экан ва 

шунинг учун кўп вақтдан буён у қаровсиз қолган экан. 

Тоҳир эшон ҳужрага кириб, уни супуриб, тозалабди. 

Токчада бир тошчироқ турган экан, уни олиб тозалаб 

артиб, мой солиб ёқишга тайёр қилиб қўйибди. Шу пайт 

эшик олдида  гўзал бир қиз пайдо бўлибди. Унинг 

кўзларига тик боқишга ботинолмаган талаба, уялиб ерга 

қараган ҳолда сўрабди, “Не хизмат билан келдингиз?”. Бу 

гўзал қиз пари экан, у “эндиликда мен сизнинг чўрингиз 

бўламан, мени шу ҳужрада яшаган  мулла шу чироққа 

қамаб қўйган эди”- деб, тушунтирибди. Шундан кейин 

Тоҳир эшон тошчироқни ҳамма вақт ўзи билан олиб юрган 

дейишади. 

Оллоқулихон  1826 йил охирида Хуросонга юриш 

этиб, унинг   Жом тоғи  этагидаги Умғон қалъасини олиб, 

ғалабадан шодлигини билдириш учун Хивадаги пири 

Тоҳир эшонга мактуб йўллайди. Мактуб шундай  

бошланади: - “Ҳақойиқ ва маорифпаноҳ (ҳақиқат ва 

маърифатни ҳимоя қилувчи), камолот ва латойифдастгоҳ 

(гўзал сўз ва фазилат эгаси), кашшофи асрори илоҳий 

(Аллоҳнинг сир-асрорларини кашф қилувчи, очувчи) 

Тоҳир хўжа эшонимизга садоқатли саломимиздан 

сўнгра...”1.   

Ҳақиқатан ҳам хиваликлар жуда иримчи ва хурофотга 

берилган бўлиб, афсона ва ривоятларга ишонишар эдилар. 

Ҳатто бугунги кунда ҳам иримга ишонувчилар кам эмас. 

Масалан, яқинда Ичон-қалъа маҳалласининг фуқоралар 

йиғини раиси Собир арқончи (Собиржон Ҳасанов) Тоҳир 

эшон мақбарасини қайта тиклади. Мозорлар устидаги 

гумбаз янгидан тикланиши вақтида қалъа тепасидан катта 

тош – кесаклар пастга думалаб келиб, Тоҳир эшон қабрини 

яксон қилиши арафасида бир мўъжиза юз бериб, қабр омон 

қолди. Бунга гувоҳ бўлганлар ҳайрон бўлиб, ёқа ушлаб, 

“астағфурулло, ё қудратингдан” дейишди. Мақбара 

атрофида яшовчи йигитларнинг сўзига қараганда, бу ерда 

бошланган тўй-базм яхши ўтиб, унга Тоҳир эшоннинг 

мадади бўлар экан. 

                                                           
1 Мактуб. “Ичон-Қалъа” музей-қўриқхонаси фонди, КП № 1842. 

Муҳаммад Ниёз девонбеги мадрасаси 

 

       1871 йилда   Муҳаммад Ниёз 

девонбеги томонидан қурилган 

бу мадраса   Муҳаммад Аминхон 

мадрасаси ёнида жойлашган 

бўлиб, асосий кириш қисми ғарб 

томонга қараган.   Мадраса бир 

қаватли бўлиб унда 21 та ҳужра, дарсхона ва кутубхона 

мавжуд.   Бугунги кунда сайёҳлар учун ошхона-ресторан 

вазифасини ўтамоқда.  1853-1863 йилларда Хива 

хонлигида ўн йил асирликда бўлган эронлик генерал 

Исмоил Мирпанжий ўз хотираларида шундай ёзади: 

“мамлакат ишларини бошқаришда уларга уч вазир ёрдам 

беради. Уларнинг бири “Меҳтар”, иккинчиси “Қушбеги” 

ва учинчиси “Девонбеги”дир.  

Меҳтар – улуғ, катта дегани. Энг улуғ амалдор 

сифатидаги вазир шундай сифатга эга бўлган, у солғут 

йиғади. Солғут катта молиявий улушнинг ярми бўлиб, у 

ҳарбий ишларга, чет мамлакатларга элчи тайёрлаш ва 

юбориш, элчиларни кутиб олиш каби давлат ишларига 

харж қилинади. Агар молиявий ишларда камомад чиқса, 

меҳтар жавобгар ҳисобланади. Пойтахт шаҳар – Хива, 

бевосита хон ва бош вазир ҳисобланган меҳтар томонидан 

бошқарилади.  

Қушбеги молия маблағининг иккинчи ярмига 

ҳокимлик қилади. У ички ва ташқи ишлар, расмий 

маросимлар, совға-салом ва инъомларни ўз зиммасига 

олади. 

Девонбеги “атрофдаги элатлардан, савдогарлардан 

божхона ва закот пулларини қабул қилиш билан 

шуғулланади”1. Хон саройидаги девонхонада тўртта девон 

(мирзо) ишлаган, уларнинг бири девонбеги бўлиб, 

мамлакат даромад-буромадларини бошқариб, хон саройи 

                                                           
1 Исмоил Мирпанжий. Асирликдаги хотиралар. Урганч-1997. 35 б. 

эҳтиёжи, ҳарбий харажатлар учун сарфлаган. У ер-сувни 

бошқарар, боғлардан келган даромадни ҳисоблар, қазувни 

ташкил этарди. Хон ва катта амалдорларнинг ўз 

девонбегилари бўлган. Девонбегиларнинг ҳар бир шаҳарда 

ўринбосарлари бўлиб, улар бож-хирожни тўплашга 

мажбур эдилар. Девонхонанинг асосий иши барча 

қилинган ишларни дафтарга қайд қилиш эди.  

Мадрасанинг бош   эшиги  устидаги мармар тахтада 

Огаҳийнинг қуйидаги форс тилидаги шеърий тарихи 

ёзилган,    

 Бу мадрасани кўрган ҳар бир киши,  

Дарҳол қурувчисига дуо айтади. 

Унинг қурувчиси Девонбегидир,  

Уни ҳамма саховат кони дейди. 

Хайр – саховат борасида унинг мадҳи учун,  

Дунёдаги барча кишилар эринмасдан сўзлайди. 

Номлари Муҳаммад ва Ниёздир1,  

Шу боисдан барча айтганларини дўндиради. 

Бу пок бинони кўрган киши,  

Мусаффо беҳишт боғларини кўрувчи деди. 

Унинг ҳужраларини ақлли алломалар, 

Жаннатнинг дилкушо ҳужралари деди. 

Огаҳий2 сен бир ажойиб тарих айт, 

“Бу бинони девонбеги қурди” – деди. 

Паҳлавон Ниёз Хоразмий3 бажарган иш. 1288(1871) 

 «Девонбеги сохт ин бино» сўзларидаги тарих: 

ن  ب ى  ک ى  س  ا   خ   ت  ا  ى  ن  ب  ن  ا       د ى  و  آ 
    1+50+2+50+10+1+400+600+1+60+10+20+10+2+50+1+6+10+4=1288   

 

                                                           
1 Муҳаммад Ниёз – Муҳаммад Раҳимхоннинг рус хотинидан туғилган 

ўғли, 1856 йилда Саййид Муҳаммадхон уни амалдан туширган. Кейин 

Саййид Маҳмуд тўранинг ноиби бўлиб, Ҳазораспда девонбегилик 

қилган. 
2 Огаҳий – Муҳаммад Ризо Эрниёзбек ўғли (1809-1874). Хивалик буюк 

шоир, таржимон, тарихчи ва давлат арбоби. 
3 Паҳлавон Ниёз Хоразмий –   мармар ўймакор устанинг исми.   

Муҳаммад Мурод девонбеги мадрасаси 

 

 
Муҳаммад Амин хон минораси пастида кўчанинг бостирма 

эканлиги, чап томонда Саййид Алоуддин гумбази орқасида Девонбеги 

мадрасаси кўриниб турибди. 

Муҳаммад Ниёз девонбеги мадрасаси ёнгинасида, 

унинг жанубий томонида кўриниши, ички тузилиши ҳам 

ўхшаш қилиб қурилган бу мадраса ХХ асрнинг 

ўрталаригача бўлган. Кейинчалик аста-секинлик билан бу 

мадраса йўқ қилиб юборилган. Асосий сабаб, руслар 1873 

йилда Хива хонлигини босиб олганда қаттиқ қаршилик 

кўрсатган бу мард, ватанпарвар девонбегининг номини 

тарихдан йўқотиш бўлган бўлса, не ажаб.   

Асли эроний қуллардан бўлган Муҳаммад Мурод 

Саййид Муҳаммад хоннинг қули бўлган, кейинчалик 

шаҳзода Муҳаммад Раҳим тўранинг ёшликдан тарбиячиси 

бўлиб, “Қул ота” номи билан ҳам машҳур эди1. 

Кейинчалик, маҳрамлик даражасига эришган.   1864 йилда 

тахтга қўтарилган Муҳаммад Раҳимхон уни девонбегилик 

мансабига тайинлайди.   Ўзининг садоқати билан ҳукмдор 

эътиборига тушган  Муҳаммад Мурод девонбеги хоннинг 

доимий ҳамроҳи бўлиб, унинг билан бир неча марта 

Москва, Петербург сафарларида қатнашган.  Руслар 

босқинида ватан ҳимоясида туриб, кўрсатган қаттиқ 

қаршилиги учун Сибирга сургун қилинган. Қайтиб келгач, 

                                                           
1 Баёний. Шажарайи хоразмшоҳий. Тошкент-1991. 194 б. 

яна ўз лавозимига кўтарилган. 1901 йилгача мамлакат 

ривожи учун хон билан бир қаторда хизмат қилиб, вафот 

этган. Хиваликлар уни   Мурод дор, (дор-давлатнинг 

таянчи,  устуни)  номлари билан аташган. 

Нонемас мавзеъсида (Қўша дарвоза атрофи) 

Муҳаммад Мурод девонбегининг 8 хонали мусофирхонаси 

бўлиб, унга 2000 таноб ер ва бошқа мулкларини вақф 

қилиб қўйган. Вақфдан тушган даромаднинг бир қисми 

Шоҳимардон қабристонидаги мадрасага берилган1. 

 

Кўҳна арк саройи 

 

 

Арк сўзи -  “Ичон-қалъа”, “подшоҳнинг шаҳар 

ичидаги қўрғони”, “ҳукмдорнинг қароргоҳи”, “қаср” 

маъноларини билдиради. Хивадаги хонлар қароргоҳининг 

янги бинолари Тошҳовли саройи ва Нуруллабойда 

кўринишхоналар қурилиши қадимги хонлар қасрини 

Кўҳна арк номи билан аталишига сабаб бўлган.  Хоннинг 

қароргоҳи – Аркда давлат ҳаётига тегишли сиёсий, 

иқтисодий, диний ва бошқа барча масалалар ҳал этилади. 

Аркда хон ва унинг оиласидан ташқари хонликнинг бутун 

бош маҳкамаси жойлашган.   

Арк олдидаги майдонда хонликнинг ҳар хил байрам 

тантаналари ўтказилган. Хон чиқиши маросими ўтка­

                                                           
1 Муҳаммад Мурод мусофирхонасининг вақфномаси. “Ичон-Қалъа” 

музей-қўриқхонаси  фонди. КП 1332.  

зилган, ҳукмдорнинг фармони олийлари халққа  ўқиб 

эшиттирилган. Хон  саройи ҳақида 1863 йилда Хивага  

келган венгер олими Арминий Вамбери шундай ёзади:-

“Ўрта Осиёдаги барча ҳукмдорларнинг саройи каби Хива 

Арки ҳам жуда мустаҳкам ва иккита  қалъа девори билан 

ўраб олинган. Аркка кираверишда иккита тўп туради. 

Ўймакор нақшлар билан безатилган бу тўплар, афтидан 

Деҳлида ишланган бўлса керак”1. Хива хонларининг 

қароргоҳи-Аркнинг ички майдони бир гектардан зиёдроқ 

бўлиб, унга асосий шарқий дарвозасидан кирилади. Арк 

дарвозаси миршаб бошлиқ ўндан зиёд навкарлар 

томонидан қўриқланган.    Аркнинг дарвозаси ҳам худди 

шаҳарнинг бош дарвозаси  Полвон дарвоза каби  мавқеи   

баланд   бўлгани учун  бу  ердаги миршабларга ҳам икки 

ҳисса зиёдроқ ҳақ берилган. Дарвоза олдидаги  бош 

қоровулхонага     кечалари дарвозалар беркитилгач, 

ушланган нотаниш шахслар келтирилиб, эрталабгача 

ушлаб турилган.   

Арк дарвозасининг кириш эшиклари хивалик ёғоч 

ўймакор усталари томонидан чиройли нақшлар билан 

безатилиб ишланган. Буни дарвозадаги ўйма нақшлар 

ичига яширинган шеърий тарихдан ҳам билса бўлади,   

ёзувлар  форс тили, настаълиқ хатида,  

Ўнг тавақадаги ёзувлар таржимаси: 

Бу чиройли нақшланган дарвоза, 

Нўширавондек топсин  адолат.   

Олам шоҳларининг шоҳи, ҳукмдоримиз, 

Салтанат тахтида бўлсин саломат. 

Унинг муборак номини меҳр билан ёздим, 

Ўрин, жой олсин мулкидин адолат. 

Бу дарвоза зийнат билан безалди-ки, 

Кўрса Чин наққоши бўлғуси хижолат. 

            Чап тавақадаги тавақадаги ёзувлар таржимаси:   

           Ҳеч ким бунга ўхшашини кўрмаган, 

                                                           
1 Вамбери А. Очерки Средней Азии. Москва-1868. с.81. 

           Шоҳимизга бўлган бу аввалдан одат. 

           Зеб бериш ҳаркимнинг қўлидан келмас, 

           Бунингдек шамшод, дарвозага тик қомат, 

           Бундай пурнақш чиройли дарвозага, 

           Аллоҳ бахш этгуси давлатни токи қиёмат. 

           Тарихи учун билимдон қулоғимга деди: 

           “Равон дарвозаи Дорус-саломат”. 

           (Тинчлик уйининг кенг очиқ дарвозаси). 

 ر   و   ان     د    ر   و  ا  ز  ه  د   ا    ر   ا   لس      ل   ا  م    ت   
  400+40+1+30+60+30+1+200+1+4+5+7+1+6+200+4+50+1+6+200=1247  

Ушбу  1831   санасидан дарвоза Оллоқулихон даврида 

тузатилгани маълум бўлади. Аслида, икки ярим минг 

йиллик тарихга эга бўлган Арк саройида жуда кўп 

маротаба таъмирлаш ишлари олиб борилган.  

Хонлик даврида Арк ичига кирилгач, тўғри даҳлиз 

орқали хон қабулхонасига борилган. Қабулхона олдида 

махсус текширувдан ўтказилиб, қабулга қўйилган. 

Хива хонлигида Арзхона, саломхона, кўринишхона 

номлари билан аталган Аркнинг қабулхонаси битта катта 

айвон, унинг тўрида ҳукмдор тахти ўрнашган қишги 

қабулхонадан иборат бўлиб,  унинг атрофи девонхона, 

хазина ва бошқа хизмат хоналари билан ўраб олинган. 

Айвон олдидаги думалоқ супа устига оқ кигиз билан 

бостирилган ўтов ўрнатилган. Бу оқ уй – ўтовда кўчманчи 

қозоқ, қорақалпоқ бийлари ва туркман сардор1лари қабул 

қилиниб, асосий маросим тугагач, зиёфат берилган.  

Янги хонга тож кийгизиб,  тахтга кўтариш маросими 

ҳам шу ерда бўлиб, бу маросим тўғрисида тарихчилар  

шундай ёзади:- “Муҳаммад Раҳимхон II вафотидан кейин 

барча умаро тўраю, беклар Аркка тўпланишдилар. Ҳамма 

иттифоқ била шаҳзодайи валиаҳдни салтанат тахтига 

лойиқ деб билдилар. Оқ яктак кийиб Аркка келган 

Исфандиёр тўрани оқ кийгизга ўтказиб уч марта «хон, хон, 

                                                           
1 Бий ва сардор - хон томонидан тасдиқланиб, муҳр олган қабила 

бошлиқлари, амалдорлар. 

хон» деб кўтаргандан кейин бошига жиғали телпакни 

кийгизиб ота ўрнига тахтга миндириб, ҳамма хушҳол 

бўлиб, янги хонни муборакбод этдилар. Эртасига 

Муҳаммад Раҳимхон Соний жасади тупроққа топширилди. 

Сўнги куни янги хон мамлакатни бошқарувга киришуви 

муносабати билан эски удумга кўра Хиванинг муқаддас 

жойи саналган Паҳлавон Маҳмуд мақбарасини зиёрат 

қилдилар. Шундан сўнг Исфандиёрхон умаро ва 

уламоларга қараб шундай деди: “Биз учун энг муқаддас 

ҳисобланган Паҳлавон Маҳмуд пиримизнинг гувоҳлигида 

Сизларнинг ҳар бирингизга буюраман: Агар мен бирон бир 

гуноҳ иш қилиб қўйиб, Сизлар уни сезиб қолиб, ўз вақтида 

мени огоҳ этмасангизлар барча гуноҳларим охиратда 

Сизнинг гарданингизга тушажакдир”. 

1816 йилда тузатилган Хива хонининг тахти  бугунги 

кунда Москва қурол-аслаҳа музейи фондида сақланмоқда.  

Бу тахт 1873 йилда Хивадан босиб олинган ўлжа сифатида 

Россияга олиб кетилган1. Тахт ёғочдан ишланиб, сирти 

юпқа кумуш билан қопланган ва ислимий нақшлар ўйилиб, 

сайқал берилган. Тахтни илмий тавсиф этган рус олими 

В.В. Стасов шундай  ёзади:-”Тахтнинг ҳамма жойи Ўрта 

Осиёдаги гул ва ўсимликларни ўзида намоён этувчи жуда 

чиройли нақшлар билан безатилган.  Бу тахт Хива 

усталарининг маҳорат чўққиси, яъни металлга гул солиш 

санъатининг бетакрор маҳсулидир”2.  Тахтнинг орқа 

суянчиғи тепаси мадоҳил нақши шаклида ишланган бўлиб, 

унга араб алифбосида, настаълиқ хати ёзувида шундай 

сўзлар битилган:  

“Муҳаммад Раҳим Хоразмшоҳ замони минг икки 

юз ўттиз бирда Хивақ вилоятида Юсуф Муҳаммад 

каминанинг тарҳ (лойиҳа) битгани”. 1231. (1816).    

Мадоҳил (уч барг) нақшининг рамзий маъноси, дунёнинг 

                                                           
1  Баёний. Шажарайи хоразмшоҳий.-Т.: Мерос. 1991.–220б.  
2 Содиқова Н. Ўғирланган миллий бойликларимиз. // Фан ва турмуш. 

1991. № 9. – 20б. 

абадийлиги, уч барги яхши фикр, яхши сўз, яхши амални 

билдиради. Жамиятнинг асоси бўлган уч табақа:      

олимлар, деҳқонлар ва навкарлар бирлигини англатади1.   

Қабулхона айвонининг иккита ўйма нақшли устуни 

бор. Улар Саййид Муҳаммадхон даврида (1856-1864) 

ўрнатилган. Бунинг  ҳам ўз   тарихи бор.    1855 йилдаги 

ички урушда Абдуллахон ўлгач, унинг ўрнига   

Абдуллабекнинг ўғли Қутлуғ Мурод иноқни хон 

кўтардилар. Бу вақтда Қутлуғ Мурод қадди қомати 

келишган, чиройли 18 ёшар йигит эди. У жангда ҳалок 

бўлган кўп амалдорлар ўрнига янгидан кишилар 

тайинлади, баъзиларини алмаштирди.   Ёвмутлар билан 

бўлган бу урушда хиваликлар мағлуб бўлиб, шу жангда 

бий Муҳаммад Ниёз асир тушиб, Тўйли исмли 

туркманнинг уйида қолган эди. Тўйли унга Қутлуғ Мурод 

хон бўлгани ва унинг ўрнига Раҳимберди бек2ни бий 

этганини айтади. Муҳаммад Ниёз ўзича «Менинг қайси 

гуноҳим учун лавозимимни бошқага беради, асир 

эканимни билиб туриб, менга бундай бевафолик қилган бу 

хонни ўлдираман» - деб, режа тузади. Бир куни Тўйлини 

чақириб унга, - “Энди сен мен билан Хивага борасан, мен 

хонни ўлдириб, ўзим хон бўламан. Сизларга Хива шаҳрини 

бир кун таламоққа рухсат бераман”- дейди. Бу ишга Тўйли 

баъзи туркманлар билан маслаҳатлашиб рози бўлади.   

Тезда Хива шаҳрига келган ёвмутлар ҳар уйда камида 

2-3 нафардан бўлиб, истиқомат қилиб турди. Муҳаммад 

Ниёзбий ўз уйига келиб ўрнашди. Ёвмутларнинг мақсади 

Муҳаммад Ниёз хон бўлиб шаҳарни талашга рухсат берса, 

кўпроқ ўлжа олиб қочиш эди. Аркнинг ичида Қутлуғ 

                                                           
1 Ушбу мадоҳил нақши тўғрисида 1974 йилда наққош, ёғоч ўймакор 

устаси Сафо ота Боғбеков - “қадимдан хоразмликлар “Авесто”нинг   

Эзгу ўй, Эзгу сўз, Эзгу амал  ғоясини ҳаётнинг кўп қирраларига 

боғлашган деб”- гапириб берган эди. 
2 Бек - хон ва унинг қариндошларининг болаларига бериладиган 

фахрий унвон. Улар хоннинг ҳар хил топшириқларини бажарар, уруш 

ва сафарда қатнашардилар. Маошлари 40-100 тилла атрофида бўлган.  

Муродхон қора уйда (ўтов) ўлтириб Муҳаммад Ниёзни 

икки марта одам юбориб чақиртирди. Охири Муҳаммад 

Ниёз Тўйли ва яна бир неча ёвмутлар билан унинг олдига 

келдилар. Улар қора уйнинг ичига кирганда Қутлуғ 

Муродхон ўрнидан ирғиб турди ва Муҳаммад Ниёзни 

қучоқлаб олиш учун қулоч ёзиб олдига борди. Шунда 

Муҳаммад Ниёз ханжарини чиқариб хоннинг кўкрагига 

санчди. Ханжар унинг орқасидан чиқди. “Оғажон на 

гуноҳим бор эди”,-деб, Қутлуғ Муродхон йиқилиб тушди. 

Хоннинг ёнидаги Яъқуббекни ва Мулла Иброҳимни ҳам 

шу ерда қатл қилдилар. Хоннинг танасини Арк ошхонаси 

девори тагига олиб бориб ташладилар ва устига тўн 

бостириб қўйдилар. Хўжаш Маҳрамни бу бир қадимий 

одам деб ўлдирмадилар. 

Муҳаммад Ниёз хоннинг   жиғали телпагини бошига 

кийиб тахтга ўтирди. Арк хизматкорларидан Ҳусайин 

Сейис, Мирзахон ва қизтаъб ҳарам ходими Муҳаммад 

Назар ва бошқалар кириб фотиҳа бериб, тахтингиз муборак 

бўлғай, деб табрик этдилар.  Муҳаммад Ниёз тахтда 

ўлтириб Яъқуб меҳтарга киши юборди. Яъқуб меҳтар 

Аркка келмай, дарвозаларни банди қилдирди. Бир неча 

навкарлар билан қалъа устидан келиб Арк ичидаги 

ёвмутларни отдилар, ёвмутларнинг ҳаммаси 

кўринишхонага қамалдилар. Шунда Яъқуб меҳтар 

дарвозахона устига чиқиб, фарёд қилиб, “Халойиқ бу 

келган ёвмутлар молларингизни тарож этиб, шаҳрингизни 

хароб этмоқчилар. Уларни ўзларингиз ўлдирингизлар. 

Туғма бўлсангиз озодсиз. Калла келтирганга ўн тилла, 

тирик келтирганга 20 тилла берамиз”, деб қичқираверди. 

Бу сўздан қувват топган халқ қўлларига қурол олиб, 

ёвмутларни ўлдира бошладилар. Томлардан туриб милтиқ 

билан отдилар, тош билан урдилар, қилич билан болталар 

ҳам ишга тушди. Бировлар учи найзали ҳассалари билан 

ёвмутни отни устидан уриб туширса, бировлар бел, ёва 

(паншаха) билан шундай қилди. Ҳатто кампирлар ҳам 

қўлига қурол олдилар. Ёвмутлар қўлларидаги яланғоч 

қиличини   ҳеч кимга уришга юраги бўлмай, «оға омон» 

сўзидан бошқани айтолмай шолдек қотиб қолган эдилар. 

Шаҳарнинг ҳамма кўчаси ўликларга тўлиб кетди. Қон 

ҳамма ердан оқиб кела бошлади, отлар жасадлар устидан 

ўтар эди, -деб ёзади тарихчи. 

Ёвмутларни бир ёқли қилиб бўлганларидан сўнг, 

ҳамма амалдорлар Арк олдига тўпландилар ва Яъқуб 

меҳтар уларни Арк дарвозаларини очтириб ичкарига 

киритди. Муҳаммад Ниёзбий ва қирққа яқин туркман 

кўринишхонада қамалиб ётиб эрдилар. Қалъа устидан ва 

кўринишхона томонидан келган навкарларга милтиқдан ўқ 

ота бошладилар. Навкарлар кўринишхона томини очишга 

мажбур бўлдилар.   

Шундан кейин, 1272 (1856) йил жумодиул сонийнинг 

5 куни (12 февраль) душанба эди, 33 ёшли Саййид 

Муҳаммад тўра Хоразм мамлакатининг тахтига кўтарилди. 

Ҳамма аркони давлат фозилу-фузало ва шоиру-тарихдон-

лар уни муборакбод қилдилар. Кўчаларда жарчилар “давр-

давр Саййид Муҳаммад Баҳодирхон даври” деб жар 

солдилар. Эртасига  хон Қутлуғ Муродхоннинг Жоме 

масжидидаги жаноза намозидан кейин Полвон ота ва 

падари бузруквори Муҳаммад Раҳимхоннинг мақбарасини 

зиёрат қилиб, Аркка келдилар. Сўнгги куни Саййид 

Муҳаммадхон янги лавозим таъсис этиб, уни Амирал 

умаро деб, бу мансабга акаси Саййид Маҳмудни тайинла­

ди. Амирал умаро Хива хонлигидаги ҳарбий қўшинлар­

нинг бош қўмондони лавозими бўлиб, Муҳаммад Амин 

иноқ даврида Фозилбий ҳам шу лавозимда ишлаган ва 

шундан кейин бу лавозим ҳеч кимга берилмаган эди. 

Амирал умаронинг маоши ҳаммадан кўп, йилига 500 тилло 

бўлиб, яна бир неча вилоят унга биркитилган эди. Аслида 

Саййид Маҳмуд хонликка биринчи даъвогар эди. Аммо, 

Яъқуб меҳтар ундан қўрқиб, унинг  укасини тахтга 

кўтарган эди.  Саййид Муҳаммадхон Аркнинг 

кўринишхонасида кўп қон тўкилганини ва томлари очилиб 

қолганини ҳисобга олиб, қайта таъмир қилдирди. Шу 

вақтда арзхонадаги иккита ўра   (устун) ва ўратош янгидан 

қўйилди.  Бу мармар ўратошининг биринчисига  қуйидаги   

шеър  битилган: 

Фалак гунбазин бил сув узра ҳубоб. 

Бинои фалакка бу бўлса қарор, 

Онинг тахти жоҳиға на эътибор. 

Бас,  эмди риояга қил адлу дод, 

Топай десанг икки жаҳонда мурод. 

Ало эй,  бу қаср ичра қилғон макон, 

Бу манзилни фаҳм  этмагил жовидон. 

Вафосиздурур даҳр иқболи  бил, 

Бақосиздурур мулк ила моли  бил. 

Кўнгил қўймағил мулк бунёдиға, 

Ет албатта мазлумлар додиға. 

Огаҳий қаламига мансуб ушбу туркий тилда ёзилган 

шеър Саййид Муҳаммад хоннинг   буйруғи билан 

сангтарош уста Ислом Хўжа Хоразмий томонидан  1857 

йилда оқ мармарга настаълиқ хати услубида ўйиб ёзилган.  

Арзхона айвонининг безатилишига қараб,  шу даврда 

Хивада ганч,  ёғоч ва мармар ўймакорлиги,  кошинпазлик 

ва наққошлик санъати,  адабиёт ва санъатга бўлган меҳр-

муҳаббат юксак даражага кўтарилган эканлигини билиш 

мумкин.  Шеърнинг мазмунидан эса хоннинг ички 

дунёсига ҳам назар ташласа бўлади. Чунки,  ўзини 

одилликка,  мол-дунё тўплашдан кўра мазлумлар додига 

етишни юксакроқ билишга чорловчи бу сўзларни ёздириб 

қўйиш,  фақат олийжаноб ҳукмдорнинггина қўлидан 

келарди. Қабулхона айвони олдида турган киши оёғи 

остидаги “адан”га қараб, хонлик даврида сувоқава – 

канализация йўллари ҳам бўлганига гувоҳ бўлади. Бу ер 

ости сув йўллари бугунги кунда ҳам ишлаб турибди. 

Чунки, қадимда шаҳарнинг баланд жойга қурилгани қўл 



 61 

келган. Шаҳар ичидаги сувлар сопол қувурлар орқали 

ташқарига чиқарилган. 

Хон қабули тўғрисида А.Вамбери шундай ёзади: “Бир 

соатлик пешин намозидан кейин хон ташқарига чиқади ва 

айвонга ўтириб арз тинглайди. Арзга аҳолининг барча 

табақаси қабул қилинади. Келган хотин, эркак ва болалар 

ҳар хил кийимда, ярим яланғоч ҳолда бўлса ҳам хон олдига 

битта-биттадан киритилади. Кирган киши хоннинг олдига 

жуда яқин бориб, ўзини бемалол тутиб,  арзини айтади. 

Хонга эътироз билдиради, баъзан ҳатто хоннинг бир имоси 

билан жаллод қўлига тушишини билса ҳам у билан қаттиқ  

баҳслашиб қолади”1.  

1873 йилда озод қилинган рус асирлари саройдаги 

кун тартиби ва давлат бошқариш тартиби тўғрисида 

қуйидагича баён қилган:-“Хон ёз маҳалида бомдод 

намозидан кейин, кун ёйилгач кичик ўғиллари ва уларнинг 

ўртоқлари билан боғ сайрига чиқади. Болалар унга мева ва 

гуллар узиб берадилар, у меваларни уларга бўлиб беради, 

гулларни болаларнинг бошларига қадаб қўяди. Тушдан 

кейин  арз ва шикоятларни тинглаш учун ҳовлига чиқади. 

Унинг ёнида уч кишидан иборат маслаҳатчилари бўлади. 

Соқчилар чопон кийиб, камарларига пичоқ қистириб, 

қўлларида болта билан эшик олдида саф тортиб 

турадилар”2. 

Кўҳна Аркнинг ғарбий қисмидаги Оқ Шайх бобо 

кўшки,   ривоятларга кўра, XIV асрда яшаб ўтган Шайх 

Мухтор Валининг қадамжоси бўлган. Айтишларича, бу 

кўшкда оқ яктак кийган мўйсафид чол яшаган экан. 

Шунинг учун бу тепалик Оқ Шайх бобо номи билан 

аталган экан. Аслида, бу тепалик  хон саройининг кузатув 

жойи бўлиб, ундан шаҳар атрофи яққол кўриниб туради. 

Тепаликнинг пастида ердан иккинчи қаватда ҳарбий 

                                                           
1  Вамбери А. Очерки Средней Азии. Москва-1868.   с.86. 
2 Йўлдошев М.  Хива хонлигида феодал ер эгалиги ва давлат 

тузилиши. Тошкент-1959. 313б. 

қурол-аслаҳалар сақланадиган катта хона ва унинг пастида 

порох, ўқ-дори сақланадиган омбор мавжуд. Мана шу 

тепалик сарой ғарбий деворининг қоқ ўртасидан иккига 

ажратиб туради. Жануб томонида хон қабулхонаси ва 

давлат идоралари, шимол томонда ҳарам жойлашган. 

Ҳарамда хон оиласи яшаган ва унда туғуруқхона ҳам 

мавжуд бўлган. Ҳарам билан қабулхона орасидаги қум 

тўшалган майдонда хон учун ҳар хил спорт мусобақалари, 

отлар кўргазмаси, от спорти, қўчқор, туя уриштириш 

томошалари кўрсатилган. Зарурият туғилганда шу ердан 

қурол-яроғ ҳам тарқатилган. Тарихчи Баёнийнинг 

ёзишича, 1804 йилда  “Элтузархон   ўзининг девонхонаси   

қаршисида, онинг орқа (шимол) тарафида ва ҳазрати Тўғон 

турк алайҳираҳманинг ғарбида бир олий девонхона 

биносини Юсуф меҳтарга буюриб  бунёд қилдирди”1.    

Бундан маълум бўлишича, майдоннинг шарқий томонида 

Тўғон турк ота дафн қилинган экан.  

Аркнинг ичидаги алоҳида бир ҳовли ичида ёзги ва 

қишги масжид бинолари, зарбхона жойлашган. Ёзги 

масжид деворлари Оллоқулихон даврида чиройли 

кошинлар билан безатилган ва шеърий тарихлар битилган.  

Кошин- дейилади Энциклопедияда, бинога кўрк бериб, уни 

намдан, кирдан сақлайди. Дастлаб Кадимги Шарқ (Миср, 

Ассурия ва б.) да биноларнинг олд  томонларини, гумбаз, 

минораларни, IХ асрдан Европа (Германия, Швейцария, 

кейинроқ Россия)да печка ва каминларни безашда 

ишлатила бошлаган. Ўрта Осиё архитектурасида ХIV 

асрдан қўлланилган. Шарқ архитектурасида ишлатилган 

кошинлар тез ўзгарувчан об-ҳавога бардош бера олгани, 

кўп асрлар мобайнида сири (чинниси) мутлақо ўзгармага­

ни билан диққатга сазовор. Барча мамлакатларда кошин 

ишлаш ва уни сирлаш усуллари махфий тутилган.   

                                                           
1 Баёний. Шажарайи хоразмшоҳий. ЎзРФАШИ қўлёзмаси. Инв. 274. 

варақ 144а.  

Илк бора қалъа деворлари ва шаҳар ичидаги уйлар 

пахсадан қурилган бўлиб, кейинчалик лойдан ғишт 

тайёрлаш ва уйларнинг деворларини ғиштдан қилиш одат 

тусига кирган. Хом ғиштларни хумбузларда пишириш 

йўллари ўрганилгач, эндиги бинолар пишган ғиштлардан  

қурила бошланган. ХI-ХII асрларга келганда пиширилган 

ғиштларнинг сиртига ранг бўёқлар суртиб, сирлаб чиройли 

ғиштлар тайёрлана бошланган. Хоразм ҳунарманд 

усталари ранглар билан безатилган бундай ғиштлардан 

меъморчиликда фойдаланишнинг  ажойиб усулларини 

яратганлар. Улар ҳар бир ғиштга кейинги ғиштларда ҳам 

узлуксиз давом қилиб кетадиган ўсимликсимон нақшлар 

расмини ясай бошлаганлар. Кошин,-деб ном олган бундай 

безакли, сирланган плиткалар меъморчиликнинг муҳим 

бир таркибий қисми бўлиб, шоҳона қасрларнинг асосий 

безагига айланган.  

Хива меъморий обидаларида қўлланилган ёғоч 

ўймакорлиги, тоштарошлик, ганчкорлик, наққошлик, 

сиркор сопол безак қўллаш санъати маҳаллий архитектура 

формалари билан боғлиқ бўлиб, XVIII аср охири ва XIX 

аср давомида ўзига хос меъморчилик мактабини вужудга 

келтирди. Меъморчилик санъати асрлар давомида 

орттирилган тажрибага таяниб, Хива хонларининг 

қўнғирот сулоласи ҳукмронлиги даврида    ўзининг юксак 

чўққисига чиқди ва ҳунармандчиликнинг бу тури санъат 

даражасига кўтарилди.  

Арк ёзги  масжидининг жанубий деворидаги би­

тиклардан бирининг таржимаси:  

Бу масжиднинг чиройли биноси, 

Ҳоқоннинг ҳукми билан қурилди. 

    Масжиди ақсодан ҳам аълороқ биноси, 

    Тўрт томони Каъбадан нур олади. 

Осмон фаришталари тинмасдан, 

Қумрилардек саноҳонлик қиладилар. 

   Юлдузлар кошинлар нақшига рашк қилиб, 

   Ҳайрон кўзлари билан боқадилар.  

Бино наққошининг маҳоратидан, 

Моний кўзи киприкларини юлади. 

   Меҳробининг тоқи худди қоби қавсайн1дек, 

  Барча ўткинчиларга намоён бўлиб туради. 

Эшиги тепасига ла илаҳа иллаллоҳ, 

Райҳоний хати билан ёзилган. 

    Хайрли эшигининг садоли занжири,  

   Тўлин ой каби безанган, келувчини қутлайди.  

Унинг имоми ҳадислардан ваъз айтиб, 

Аллоҳнинг сўзлари (қуръон) билан тугатади. 

    Аллоҳнинг ердаги сояси (хон)ўз саховати билан, 

    Ушбу бинонинг қурилишига сабабчи бўлди. 

Аллоҳқули шаҳаншоҳлик узугин тақиб, 

Яхшилик билан ҳукмронлигин бошлади. 

    Шундай дилкашликда аён бўлган номини, 

    Аллоҳ адолати билан камолга етказди. 

Унинг давлати барча офатлардан омон бўлсин, 

Худонинг лутфи билан то қиёматгача. 

    Бу бинонинг битказилиш тарихини, 

    Айтиш осонлик билан муяссар бўлди. 

Агар чин кўнгилдан ҳисоб қилсанг, 

Қурилган йилини билиб оласан. 

    Унинг тарихини бир аллома айтди-ки: 

    «Дома Байтул муқаддаси соний». 

Ушбу шеърнинг  охирги мисрасидаги  тарихни  ҳам  абжад 

усули билан топамиз: 

 د  ا  م  ب  ي    ت  ا   ل  مق      دث  س    اى   ن  
10+50+1+500+60+4+100+40+30+1+400+10+2+40+1+4 =1253 (1837) 

Эй, сен завқ олувчи, бу гулистонни,  

Юсуф хўжа гулшанидан бир гул деб бил2.   

                                                           
1 Қоби ҳавсайн-Камалак, икки ёй оралиғи. 
2 Ушбу байт кошинпаз уста Юсуфнинг дастхати бўлиб, ундан устанинг 

машҳур ишлари кўплиги ва ушбу ердаги ишлар шулардан биттаси 

экани маълум бўлади.  

      Масжид меҳроби устидаги кошинларга битилган 

ёзувлар,  сулс хати, араб тилида:  

Бисмиллаҳир роҳманир роҳийм. Аллоҳ. Муҳаммад, Абу 

Бакр, Усмон, Умар, Али. сана 1254. 

Яъни: Аллоҳ, Муҳаммад (пайғамбар-элчи). Тўртта халифа, 

чаҳорёрлар яъни, Муҳаммад пайғамбаримизнинг 

ишларини давом қилдирган халифа-подшоҳларнинг 

исмлари. 

Зарбхона 

 

Меъморий обидалар, жумладан Зарбхона 

эшикларининг энсиз ва паст қилиб қурилганини  

оддийгина қилиб, ёғочни тежаш деб тушунтириш мумкин 

эди. Аммо, қадимдан келаётган “остона остига жасад дафн 

қилинган” деган бир тушунча борки, уни бошқа миллат 

вакилларидан ҳам эшитиш мумкин. Шунинг учун ҳам 

остонада туриб гапириш, бўсаға устига ўтириш мумкин 

эмас, деб ҳисобланади. Аксинча, остонадан таъзим билан, 

эгилиб ўтиш ўтганлар руҳига ҳурмат белгисини 

билдиради. 

Қадимги тангаларнинг  бир сиёсий кучи бўлган, яъни 

шарқ давлатлари олтин ва кумуш тангаларига Аллоҳ, 

пайғамбар алайҳиссаломнинг исми, ундан кейин эса 

ҳукмдор подшоҳнинг номи ёзилган. Шунинг учун ҳам 

тангалар янада қимматли кучга эга бўлган. Тангалар 

ҳукмдорни танитиш ва улуғлаш  вазифасини ҳам ўтаган. 

Масалан: Элтузархонни хоразмшоҳлар вориси, Абулғозий 

(ғалабалар отаси) Оллоқулихон подшоҳ,    Хоразмшоҳ,   

деб ёзилиши, бошқа шарқ давлатлари тангаларида эса 

ғалаба келтирувчи подшоҳ, энг ажойиб хон, давлатнинг 

қуёши, дин ҳимоячиси, халқ таянчи, давлатнинг ишончи 

деб ёзилиши бунга исбот бўлади. 

Бу улуғвор унвонларнинг тангаларга ёзилиши 

давлатни мустаҳкам сақлаб туриш учун хизмат қилган. 

Демак, тангалардан янги ҳукмдорнинг исмини, сифатини 

ва мақсадини англаб олиш ҳам мумкин бўлган.     Бу 

айниқса, радио, телевидение ва газеталар ҳали йўқ вақтда 

энг биринчи тарғибот ва ташвиқот воситаси бўлиб хизмат 

қилган. Шунинг учун ҳам ҳукмдорлар бирор давлатни ёки 

шаҳарни босиб олган заҳоти шу жойда ўз номидан танга 

зарб қилдирган. Аслида ҳам, янги ҳукмдор бирор жойни 

босиб олганидан кейингина ўз номидан танга бостиришга 

ҳуқуқли саналган. Лекин, аксар ҳукмдорлар бунга амал 

қилмай, аввалидан пул чиқаришган. 

Ёзги масжиднинг олдидаги Давлат зарбхонаси ҳақида 

айрим олимлар, унга 1810 йилда Муҳаммад Раҳимхон 

томонидан асос солинган деган фикрни билдирадилар. 

Аммо,  улар 1645-1663 йилларда Хивада ҳукмронлик 

қилган буюк олим Абулғозихоннинг тангалари қаерда зарб 

қилинганини айтишмайди.   Унинг олд томонига (А-Аверс) 

“Зарб Хоразм, орқа томонига (R-Реверс), Абулгази 

Муҳаммад Баҳодурхон” сўзлари ёзилган. Ёки, ундан ҳам 

олдин Араб Муҳаммадхон томонидан чиқарилган танга:  

А: Зарб Хоразм, R: сана 1021. (1612й), ёки, Ануша 

Муҳаммадхон тангасида А: Зарб Хоразм, R: сана 1086. 

(1675й) кўрсатилган. 1804 йилда  Элтузархон зарб 

қилдирган тангалар тўғрисида Мирзо Олим Махдум ҳожи 

ўзининг  “Тарихи Туркистон” асарида шундай ёзган: -  

“Тангасининг мазмуни ушбу эди, шеър: 

Сиккаи зад аз фазли Ҳаққ бар сийму зар, 

Вориси хоразмшоҳон Элтузар. 

(Тангри инояти ила тилла, кумушдан танга қоқди, 

 Хоразмшоҳларнинг вориси Элтузар)”1. 

Ҳақиқатан ҳам Хива хонлигида зарбхона хонлик пайдо 

бўлиши билан фаолият бошлаган, аммо олтин ва кумушдан 

тангалар кам босилган. Айниқса, ХVIII асрда хонликда 

кечган сиёсий воқеалар, мамлакатнинг инқирозга тушиши, 

хонларнинг тез-тез ўзгариб туриши зарбхона фаолиятига 

ҳам таъсирини ўтказган.  

                                                           
1 Мирзо Олим Махдум ҳожи. Тарихи Туркистон. Тошкент-2009. 193б. 

1819 йилда Хивага келган рус элчиси, капитан 

Н.Н.Муравьев шундай ёзади:-“ Амударё бўйларидан 

халталаб қадимги олтин-кумуш тангалар топилиб туради. 

Уларни хоннинг қатъий буйруғидан қўрқиб зудлик билан 

хонга келтириб берадилар. Хон уларни дарҳол ўз номидан 

қайта зарб қилдиради. Хиваликлар пул муомаласида жуда 

ҳисобдонлар, улар ҳар бир танга баҳосини бехато 

белгилайдилар. Кесилган тангаларни ҳам ўз қийматини 

дарҳол белгилай оладилар, ҳатто бир кўргандаёқ қалбаки 

тангаларни ҳам аниқлайдилар.   Металларни аралаштириш 

санъатини билмайдилар, шунинг учун ҳам уларнинг 

кумуши ва тилласи соф”1. 

Зарбхонада тангалар оддий ҳунарманд усталарнинг 

қўли билан ишланган қолиплар орқали тайёрланган. 

Қолипларни махсус усталар тайёрлаб беришган. Уларга 

муҳркан номи берилиб, улар ҳукмдорлар учун муҳрлар 

ҳам тайёрлашган. Шундай усталардан бири Худойберган 

муҳркандир.  Унинг ишларидан намуналар Хивадаги 

кўпчилик иморатларда сақланмоқда. Жумладан: Ислом-

хўжа минораси ва мадрасасида (1910й),  Исфандиёрхон II 

ҳарами ва қабулхонасида (1912й), Саййид Моҳи Рўйи 

жаҳон мақбарасида унинг қўли билан ишланган,  ниҳоятда 

чиройли ёзувлар ва нақшлар билан безатилган мармар 

тахталар, ўратош (пойустунлар) ундан ёдгорлик бўлиб 

турибди2. У Хивада Бобокарвонбоши    қавмида таваллуд 

топиб, унинг отаси Муҳаммад Паноҳ хоннинг тўп қуювчи 

устаси бўлгани учун “тўпчи” лақаби билан машҳур бўлган 

эди. Шунинг учун уни Хивада Матпаноҳ тўпчи деб 

атаганлар. Худойберган мактабни тугатгач,  хаттот Эрмон 

халфадан чиройли ёзувни ўрганди.  Унинг ёзувга 

муҳаббати шундай кучли эди-ки, битта  Ё  (ى)  ҳарфини 

чиройли ёзиш учун 60 кун машқ қилади.  

                                                           
1 Муравьёв Н.Н. Путешествие в Туркмению и Хиву.  Москва-1822. 

часть II. С. 76-78. 
2 ГлавНПУ  архиви. №№  2,  3,  20,  56, 58   техник  паспортлар. 

Муҳркан уста Ислом хўжа ёш шогирди 

Худойберганга металл ва мармарга нақш ўйиш сирларини 

ўргатди.  Шундан кейин Худойберганнинг ўзи мустақил 

ишлар ишлай бошлайди.  Музикага ихлоси баланд бўлиб,  

машҳур мақомчи даражасига етади ва музика асбоблари 

тузатиб,  уларга бежирим нақшлар ясайди. Муҳркан 

лақабини давлат зарбхонасида танга пуллар учун қолиплар 

ва муҳрлар ясагани учун олади.  

Кунлардан бир кун Муҳаммад Раҳимхон II 

Худойберганни ўз кутубхонасига таклиф қилади ва 

китобларни кўрсатиб, “шу китобларни кўчириш учун 

қанча вақт керак бўлади”,  - деб сўрайди.  Худойберган,  - 

“бунга икки умр ҳам етмайди” - деб жавоб беради.  Шунда 

хон унга китобларни кўриб чиқишни буюради.  Муҳркан 

барча китобларни кўриб чиқади ва ҳайратдан лол қолади,  

чунки,  бу китобларнинг ҳаммасини  унинг ўзи  кўчирган 

экан1. Худойберган девон ҳақида унинг замондоши, 1920 

йилда янги тузилган ҳукуматда маориф ва маданият 

ишлари нозири бўлиб ишлаган мулла Бекжон Раҳмон ўғли, 

ўзининг “Хоразм мусиқий тарихчаси” асарида унинг 

ўймакорлик санъатини юқори баҳолайди ва “Хоразм ва 

Туркистонда замонанинг яктоси эди”2, - деб ҳаққоний 

тарзда таърифлайди.  

Танбур чиртмоқни ҳам мақомига етказган бу уста, 

Комил Хоразмий (1825-1899 йй.) яратган нота (“танбур 

чизиқлари”) ни3 ҳам кўчирган ва ўзи ҳам Рост мақомига 

“Сақили муҳркан” номи билан битта куй басталаган.  Уста  

1920  йилда  98  ёшида  вафот  этган, ундан бир қанча 

шогирд ва фарзандлар ёдгор қолган.  Улардан Собиржон 

Худойберган ўғли,  Каримберган  Раҳмонберган ўғли,  

                                                           
1 “Ичон-Қалъа” фонди архиви.Инв.н/в 2439 папка.-№ 27. В. 14-17. 
2 Мулла Бекжон Раҳмон ўғли,  Муҳаммад Юсуф Девонзода.  Хоразм 

мусиқий тарихчаси.- М.: 1925.–48б. 
3 Қобулов Ф. Комил Хоразмий ҳақида яна бир маълумот. //Адабий 

мерос  № 2. (56). ЎзФА. - Т.: 1991.- 62б. 

Комил Девонийлар ота-боболари касбини давом қилдириб, 

машҳур уста бўлиб етишганлар.  

Ривоят қилишларича, давлат зарбхонасида ишлаган 

усталар тез орада бойиб кетишар экан. Буни эътиборга 

олган доно вазир назоратни кучайтирибди. Аммо, барибир 

усталар янада бойиб, ишга ҳам беписанд бўла 

бошлабдилар. Иш шу даражага борибди-ки, усталар уй 

кийимида ишхонага киритилмабди ва иш кийимлари 

ишхонада қолдирилибди, назоратчилар усталарнинг ҳар 

бир ҳаракатини кузатиб туришибди. Барибир  тилла 

тангалар ҳисобдан кам миқдорда чиқармиш. Маълум 

бўлишича, усталар соқолини ўстириб, мўй орасига тилла 

кукунини яшириб, уйига олиб кетишар экан. Шундан 

кейин усталарга соқолини олдириб ташлаш буюрилибди. 

Зарбхона интеръеридаги уста (манекен) ларнинг соқоллари 

олинган ҳолда тасвирланиши ҳам ана шу ривоят билан 

боғлиқ бўлган. 

Умуман олганда, Хоразмда эрамиздан аввалги 

иккинчи асрдан бошлаб тангалар зарб қилина бошланган. 

Бу тангаларга ўзига хос тамға тасвири туширилган ва 

Хоразм ёзуви1да хоразмшоҳнинг унвони ва номи ёзилиб, 

шоҳнинг портрети тасвирланган. Танганинг орқа томонида 

от миниб бораётган суворий тасвирланган2. 

1873 йилда Хивада бўлган рус тарихчи олими Е. 

Желябужский   Хива хонининг қароргоҳи Аркни 

таърифлаб шундай ёзган. “Арк катта чўзинчоқ тўртбурчак 

шаклда, сон-саноқсиз тор кўчалардан иборат бўлган 

шаҳардир. Унинг кириш дарвозаси олдига бош 

қоровулхона қурилган. Ичкарида хоннинг катта 

амалдорлари ва оға иниларининг хоналари,   отхона, порох 

                                                           
1 Қадимда Хоразм алифбоси асосидаги ёзув бўлган. Берунийнинг 

айтишича, “араблар Ўрта Осиёни босиб олганда, бу ёзувни 

билганларни ўлдириб, бу ёзувдаги барча китобларни ўтга ёқиб 

юборганлар”. Беруний. Танланган асарлар. I том. Тошкент-1968. 72 б. 
2 Ртвеладзе Э. Древние монеты Средней Азии. Ташкент-1978. с. 33-34. 

сақланадиган ертўла, масжид ва зарбхона, бутун шаҳар 

кўринадиган икки деразали минора (Оқ Шайх бобо 

кўшки), соқчилар ва хизматчилар учун хоналар бор. 

Аркнинг маъмурий қисми билан ҳарам оралиғидаги 

майдонга қум тўшалган бўлиб, бу ерда хон қўчқор 

уриштириш ўйинларини томоша қилади.  Аркда жуда кўп 

одам яшайди, биргина хон хизматкорларининг сони 100 

дан зиёд1”.  

Хива хонларининг кутубхоналари ҳам Аркда 

жойлашган.   Муҳаммад Раҳимхон-Ферузнинг иккита 

кутубхонасидан бири   Кўҳна Аркнинг ичида, Арзхонанинг 

кун ботиш томонидаги хонада, иккинчиси хоннинг Қибла 

Тозабоғ ҳовлисида жойлашган эди. Бу кутубхоналарда 

ихчам каталоглар тузилган, китобларнинг муқоваларига 

номи ёзилган ёрлиқлар ёпиштирилган эди, деб ёзади 

Самойлович. Унинг ёзишича, «Қишги (Арк ичидаги) 

кутубхона Аркнинг ғарб томонидаги биноси тепа қаватида, 

чоғроққина хонада жойлашганди. Хонанинг шимол тараф 

деворида ёпиқ жавон, кунботар томонида эса иккита 

ойнаванд эшикчали жавон турарди. Жавонларнинг бирида 

кичкинагина қўлёзма каталогда 550 та қўлёзма ва 

китобларнинг ном ҳамда рақамлари кўрсатилган. Бу ердаги 

китоб бойлиги Тозабоғ кутубхонасидагидан фарқланади. 

Аксарияти насрий асарлар, жумладан тарихий, тиббиётга 

оид китоблар»2.  

  Арк биноси антиқ даврда қурилган бўлсада, ХVΙ 

асрдан кейин хонлар қароргоҳига айлантирилган. Унинг 

ҳудудида ўтказилган археологик қазишмалар шаҳарнинг 

етти марта гуллаб яшнагани ва инқирозга учрагани ҳақида 

маълумотлар беради. Аркнинг маъмурий қисми ХΙХ аср 

бошида қайта қурилиб, аср ўрталарида чиройли кошинлар 

билан безатилган.   Арк ичидаги охирги қурилиш ишлари 

                                                           
1 Желябужский Е. Очерки и завоевание Хивы. М.: 1875. с. 58.  
2 Хива минг гумбаз остида. Т.: Шарқ. 1997.  89-бет 

Муҳаммад Раҳимхон ΙΙ даврида  ҳарам биносини бунёд 

қилиш билан якун топган.  

 

Муҳаммад Раҳимхон II   мадрасаси 

 

                                    

Хивадаги энг 

катталаридан бири бўлган 

Муҳаммад Раҳимхон II   

мадрасаси хонлар 

қароргоҳи Кўҳна арк 

дарвозасига қаратиб 

қурилган. Анъанавий 

усулда қурилган бу тўртбурчак режали, бурчаклари 

гулдастали  мадраса архитектурасида талабаларнинг яшаш 

хоналари қўшимча бўлим билан таъминланиб, 

мукаммаллаштирилган. Мадрасада ёзги ва қишги 

масжидлар, дарсхона, кутубхона ва талабалар ётоқхонаси 

бўлган 76 ҳужра бор. Унинг вақфи (мадраса фаолиятини 

таъминлайдиган даромад манбаи) учун хон 2941 таноб (2,5 

таноб - 1 гектар) ер ажратган. Чиройли кошинлар билан 

безатилган мадрасанинг очилиш тантанасида замонанинг 

фузало ва шуаролари таърихлар ва қасидалар айтиб хондан 

инъомлар олганлар. Хон ўз аёнлари, қариндошлари, 

қурилишда ишлаган уста ва ҳунармандларга ҳадя қилган 

харажатлардан ташқари бу тўйда 118 тилло сочилган. 

Мадрасанинг пештоқига араб тилида шундай ёзувлар 

битилган:   Ушбу муборак бинони замон султони ва дунё 

ҳоқони, Аллоҳнинг  халифаси ва сояси, ғалабалар ва 

шуҳратлар эгаси, енгилмас қудрат соҳиби, 

мамлакатларни фатҳ қилувчи Саййид Муҳаммад 

Раҳим Баҳодирхон  бунёд қилдирган. Сана 1289. (1872)        

Эшик тепасига ўймакор уста Паҳлавонниёз Хоразмий 

томонидан мармар тахтачага шоир Комил Хоразмийнинг 

форсча тарихи ёзилган:                       

 Фалак каби шавкатга эга бўлган шоҳ, 

 Салтанатда сўзи ўткир ва қудратлидир. 

 Салтанат тахтига етгач унинг қадами, 

 Мубораклигидан Хоразм жаннатга айланди.  

 Ушбу савоблар маконини  ўз саховати билан, 

 Юксак мартабали олимлар учун бунёд қилди. 

Мадраса ички ҳовлисининг тўртта пештоқига Огаҳий 

билан Комил Хоразмий1нинг иккитадан шеърий тарихлари 

ёзилган. Уларда хоннинг шарофатидан мамлакат обод 

бўлиб, адолати жаҳонга ёйилгани, олимлар даража топиб,  

мақсадларига етишгани, хоннинг ўзи олиму-фозилларга 

ғамхўрлик қилиб, «Илм-фан маъдани» номига сазовор 

бўлгани тараннум этилади.  

1890 йилда Хива шаҳрида туғилган, уста наққош, 

тарихчи Абдулла   Болтаевнинг маълумотларига қараганда,       

мадраса олдидаги ҳужраларнинг қибла (жануб) 

томонидагисини    Паҳлавон мирзабоши, Орқа (шимол) 

томонидагисини  Иброҳим хўжа ўз ҳисобидан қурган.  

Муҳаммад Раҳимхон II нинг номидаги бу мадрасада диний 

шариат пешволари қози-калон, аълам, муфтилар истиқомат 

қилиб, арз-даъволар шариат йўли билан ҳал бўлатурғон 

(қозихона) мадраса эди2.   

Муҳаммад Раҳимхон II 1864 йил  22 сентябрда ота 

ўрнига тахтга кўтарилганда     19 ёшда эди.   У мустақил 10 

йил ҳукмдорлик қилди. Бу даврда хон ўзидан аввал ўтган 

хонлар каби туркман ёвмутларидан сақланиб уларга қарши 

урушлар олиб боришга мажбур бўлди.    1873 йилда Хива 

хонлиги Россия томонидан босиб олинди. Шу йили 12 

августда Гандумкон қишлоғида сулҳ шартномаси тузилди. 

Унда кўрсатилишича, Хива хонлиги Россиянинг 

протекторатига айланди, (Протекторат-империалистик 

                                                           
1    Комил-Паҳлавонниёз Абдулла охунд ўғли, адабий тахаллуси Комил 

(1825-1899). Машҳур шоир, таржимон, созанда, бастакор, хаттот ва 

давлат арбоби. 
2 Абдулла   Болтаев. Хива тарихий эсдаликлари. Қўлёзма   29-30 б. 

давлатларнинг бошқа заифроқ мамлакатларга зўр-зўракай 

қабул қилдирган қарамликнинг бир тури). 

Руслар Хива хонлигининг энг қимматбаҳо бойликларини 

«илмий» асосда таладилар. 300 дан зиёд нодир қўлёзма 

асарлар, Хива хонларининг архиви, олтин-кумуш тангалар, 

1816 йилда Муҳаммад Раҳимхон  I замонида тузаттирилган 

ноёб тахт ана шулар жумласидан эди. 

Хоннинг байрамда киядиган телпаги ярми оқ, ярми 

қора рангли қўзи терисидан челак шаклида қилиб 

тикилган. Телпакнинг олдидан тепасига олтин сув 

юргизилган қалин кумуш тўғноғич қистирилган. Тўғноғич 

қирраларига қараб букилган ва илонбоши шаклида 

тугалланган. Илонбошлар ўртасига от ёлидан ишланган 

қуббачали қалпоқ ўрнатилган. Халати парчадан, олтин ва 

кумуш иплар билан безатилган, белига ипак белбоғ 

боғланган. Хон зиёфатга боришда парча ёпуғли оқ от 

минган.  Қаерга боришидан қатъий назар олдинда бир неча 

киши ўзларининг ҳукмдори келаётганини эълон қилиб 

борганлар. Хондан кейин ҳам 10-15 киши ҳар хил шақил­

доқларини шақирлатиб ўтиб кетган. 

1874 йилда Муҳаммад Раҳимхоннинг буйруғи билан 

Эрондан Хивага китоб босиш ускуналари билан Иброҳим 

Султон шартнома асосида чақириб олинди. У Хивада, 

Ўрта Осиёда биринчи матбаа тошбосма-литографияни 

йўлга қўйди. Унга шогирд тушган Хивалик Отажон Абдол 

ўғли тезликда бу санъат сирларини ўрганиб, Хива китоб 

босмахонасига асос солди. Хоннинг буйруғи билан 

хивалик шоирларнинг девонлари бу босмахонада нашр 

қилина бошланди.  

Хоннинг ўзи Феруз (бахтли, толеъли, ғолиб) тахаллу­

си билан шеърлар ёзар ва саройига қирққа яқин шоир ва 

бастакорларни тўплаб ҳафтада икки маротаба шеърхонлик 

кечалари ўтказар эди. Шоирларнинг ёзган шеърларини 

тошбосмадан чиқаришга ёрдам кўрсатарди.  Феруз 

Паҳлавон Маҳмуднинг 350 рубоийсини қўлда кўчириб, 

китоб қилган. Шоир ва бастакор хондан бизгача унинг бир 

неча қўлёзма, тошбосма ҳолида чоп этилган девонлари 

етиб келган. Улардан 2 таси Ленинградда, 4 таси Тошкент­

да 2 таси Хива музей қўриқхонасида сақланмоқда.  

1884 йилда Хива хонлигига келтирилган меннонит 

немис хўжаликлари Хивага Европа маданиятини олиб 

келдилар. Хиваликлар «Панор бува» деб ном қўйган 

Вильгелм Пеннердан Худойберган Девонов фото - кино 

санъатини ўрганиб, Ўрта Осиё кино санъатига асос солди. 

Х. Девоновнинг хизматлари туфайли шу давр кишилари, 

ёдгорликларининг фото тасвири, кино лавҳалари бизгача 

етиб келди. Немисларнинг меннонитлар гуруҳи бўлиб, 

улар ўз эътиқоди бўйича урушда қатнашмаганлар ва 

фарзандларини армия хизматига бермаганлар.  Россия 

ҳудудида яшаган бу немислар Хива хонлигига 

келтирилган. Муҳаммад Раҳимхон уларга Оқмасжид 

қишлоғидан ер берган. Улар жуда яхши ҳунарманд бўлиб, 

эркаклари дурадгорчиликда, аёллари тикувчиликда моҳир 

бўлганлар. Шунингдек, немислар жуда яхши чорвадор ҳам 

эканлар,    бугунги кунгача уларнинг серсут қорамоллари 

ҳақида илиқ сўзлар юради.  Хонга ҳурмати катта бўлгани 

сабабли, 1930 йилларда ҳам уларнинг уйида Муҳаммад 

Раҳимхоннинг фото-портрети сақланган.     Немислар 

колхоз қурилиши даврида шўро ҳукумати билан келишмай 

кўчиб кетганлар.  

ХIХ асрнинг 90-йилларида Худойберган Девонов 

Хива шаҳрида ва  хон саройида машҳур фотограф бўлиб 

танилди. У 1907 йилда вазири Акбар Исломхўжа бошчили­

гида кетаётган делегация билан Петербургга бориб, у ерда 

икки ой ичида кинооператорлик ҳунарини ҳам ўрганиб 

олди. Хивага ўзи билан француз фирмасининг «ПАТЭ» 

киноаппарати, фотоаппарати, граммофон ва    химикатлар­

ни олиб келди. Ўзининг кино соҳасидаги илк машқларини 

Хива меъморий обидалари, хиваликларнинг турмуш ва 

ҳаётига оид лавҳалардан бошлади. Олинган кинолавҳалар­

ни катта майдон, кўча ва бозорларда намойиш қила 

бошлади. Аламзада диндорлар бирнеча маротаба тошбўрон 

қилиб, киноаппаратларни синдирдилар. Лекин, Худойбер­

ган Девоновнинг севган касбига бўлган муҳаббатини 

сўндира олмадилар. У бузилган аппаратларни тузатиб, яна 

севикли ишини давом эттираверди. Худойберган Девонов 

томонидан «Ўрта Осиё архитектура бойликлари» (1913й), 

«Туркистон кўринишлари» (1914й), «Хива ва хиваликлар» 

(1916й) каби ҳужжатли фильмлар, «Чиғир», «Пахта 

терими»,  каби муҳим тарихий воқеаларни акс эттирувчи 

ўнлаган кинолавҳалар яратилди. 

Муҳаммад Раҳимхон II даврида  Хивада маданий, 

маърифий ва қурувчилик фаолияти билан биргаликда халқ 

санъати ва мусиқаси янада ривожланди.   Хон қадимдан 

анъана бўлиб, устадан шогирдга ўргатилиб келинаётган 

халқ мусиқа санъатини осон қилиш ва келгуси авлодларга 

ўз ҳолича етказиш учун бу куйларни қоғозга туширишни 

машҳур санъаткор, мусиқашунос Паҳлавонниёз 

мирзабошига (Комил Хоразмий)1,-“Ҳар тариқа била  

бўлсин, хоннинг бу тушунчасини ўрнига келтирасан. Ва 

мусиқий олатлардан танбурнинг истеъмоли ва 

нағмаларини ҳар кимлар тарафидан чирта билурлик бир 

тадбир топасан”2 - деб буюради. Шундан кейин 

Паҳлавонниёз мирзабоши “Хоразм чизиғи” (нота)ни 

ихтиро қилади. Хоннинг ўзи Паҳлавон Маҳмуд 

мақбарасида ёзги масжид ва айвон қурдирди. Унинг 

тарғиби билан Матмурод ва Матниёз девонбегилар, Юсуф 

ва Қадам ясовулбошилар, Матпаноҳбой, қози калон Салим 

Охун, Дўст аълам ва бошқалар мадрасалар қурдилар. 

Ислом хўжа ва Полвон қори бир минорали мадраса бино 

этдилар. Хон Нуруллабекда, Тозабоғда кўп кишиларни 

                                                           
1 Ҳасанмурод қори -Лаффасий. Тазкираи шуаро. Бобожонов П. нашрга 

тайёрлаган.-Урганч.:1992.-Б.19-24. 
2 Мулла Бекжон Раҳмон ўғли, Муҳаммад Юсуф девонзода. Хоразм 

мусиқий тарихчаси.-М.: 1925.–14б. 

ватанли қилиб, уларга масжидлар қуриб берди. Шунинг­

дек, Шоҳимардон дарвозаси жануби-ғарбида бир қорихона 

ва масжид қурдирди. Қишлоқларда янги ариқлар қаздирди, 

боғлар барпо этди. 

Муҳаммад Раҳимхон II даврида Хива хонлигида 106 

минг хонадонда 742 минг киши яшаган. Шулардан 30 минг 

хонадонли туркманларнинг сони 150 минг кишини ташкил 

этган. 1500 мактабда ўртача 30 ўқувчидан йилига 45000 

ўқувчи саводини чиқариб, 130 мадрасада ўртача 50 

талабадан йилига 6,5 минг киши олий маълумотли 

даражага етишган. Ушбу сўзларимизнинг далили сифатида 

Е. Желябужскийнинг сўзларига ишора қиламиз: - «Хива ва 

Туркманияда ўқув юртлари ёки мадрасалар жуда кўп, 

уларнинг қурилиши ва таъминоти учун ҳукмдорлар билан 

бир қаторда халқнинг ўзи ҳам қаттиқ жонбозлик кўрсата­

ди. Аҳолининг маълумоти ва ўқитилиши билан руҳоний­

лар шуғулланади. Аммо, Ўрта Осиёда саводхонлик жуда 

катта фоизни ташкил қилишига қарамасдан улар, ўзлари­

нинг иримчилиги, хурофотга берилиши билан алоҳида 

ажралиб турадилар»1. 

Шуни айтиш лозимки, Муҳаммад Раҳимхон иккинчи 

даврида   Хива хонлиги Руслар томонидан забт қилинди ва 

мамлакат Россия мустамлакасига айланди. Лекин, шундай 

бўлсада хоннинг тадбиркорлиги ва халқнинг 

меҳнаткашлиги билан мамлакат ривожланиши тўхтаб 

қолмади, аксинча Бухоро ёки Қўқон хонликларига 

нисбатан ривожланиш яхши бўлди. Буни шу даврда 

биринчи бўлиб Хивада очилган тошбосма, кино-фото 

санъати, нота чизиғининг ихтироси каби янгиликларнинг 

бошланганидан ҳам кўрса бўлади. Шаҳарнинг ўзида 

қирқдан зиёд тарихий обидалар қурилиши яна бир 

далилдир.  

1994 йилда ўтказилган Муҳаммад Раҳимхон II  

таваллудининг 150 йиллик юбилейи олдидан мадраса 

                                                           
1 Желябужский Е. Очерки и завоевание Хивы. М.: 1875. с.53-54.  



 77 

қайта таъмирланиб,   унда   «Хива хонлиги тарихи» музейи 

очилди. Музейда Хива хонлигининг давлат рамзлари- 

байроқ, тангалар ва охирги ҳукмдор хонларнинг асл нусха 

фото-суратлари, хориждан келтирилган савдо буюмлари, 

хитой ва рус чинниси, маҳаллий ҳунарманд усталарнинг 

маҳсулотлари, қурол-аслаҳа, кийим-кечак, рўзғор 

анжомлари каби кўплаб экспонатлар намойишга қўйилган.   

  

Муҳаммад Юсуф ясовулбоши мадрасаси 

 

Аваз Ниёз маҳрам ўғли 

Муҳаммад Юсуф Хива 

хонлигида ясовулбоши 

мансабида ишлаган. 

Ясовулбоши - юқори лавозим 

бўлиб, хон саройидаги кичик 

мансабдор ясовулларнинг 

бошлиғи. У  Амирал умаро (ҳарбий бош қўмондон)дан 

кейинги иккинчи ўриндаги мансаб эди. Хива хонлигида  

иккита ясовулбоши бўлиб, бири ёвмут туркманларига, 

иккинчиси човдур туркманларига қўмондонлик қилар эди. 

Миршаблар (тунги соқчилар), шотирлар (чаққон 

хизматкор, жиловдор), эшик оқолари (хон қабулига 

келувчиларни тартибга солувчи, соқчилар) ҳам унга 

бўйсунган. Ясовулбошининг асосий вазифаси қўшинни ўз 

вақтида урушга бошлаб бориш бўлиб, тинчлик вақтида хон 

қабулида иштирок этиб, маросимнинг тинч ўтишини 

таъминлаган. Агар фуқародан хон ёки қозига ариза тушса 

ва уни текшириш ясовулбошига келса, у бир ясовулни 

юборар ва унинг ҳар бир чақирим йўли учун арзчидан 

белгиланган миқдордаги ҳақни ундирган. Ясовулбошининг 

маоши 40-50 тилла атрофида бўлган. Унвонини 

кўрсатадиган   кумуш қалпоқли ҳасса олиб юрган ва  

кейинчалик белидаги камарига пичоқ ҳам таққан.  

1906 йилда қурилган Муҳаммад Юсуф ясовулбоши 

мадрасасининг бошқа мадрасалардан фарқи, унинг 

вақфномасида кўрсатилган мактабхонаси ҳам борлиги 

бўлиб, унга вақф ери мадраса қурилишидан тўрт йил олдин 

ажратилган. Вақфнома шартида кўрсатилишича, 

ишбошқарувчилар қуръон сураларига ва   шариат 

қоидаларига амал қилишлари, мусулмон болаларини 

қуръон ўқитишга ўргатишлари керак. Улардан учтаси учта 

мактаб эгаси ва мактабдор-муаллим бўлишлари лозим. 

Муаллимлар байрам ва дам олиш кунларидан бошқа 

вақтда ўқиш қоидаларига қаттиқ риоя қилиб, болаларни 

ўқитиши керак. Ўқиш ҳарфларни ўрганишдан бошлаб, 

қуръонни тўлиқ ўзлаштириш билан тугалланиши, сўнгра 

иккинчи мактабга ўтиб, Сўфи Оллоёр, Навоий, Фузулий, 

Ҳамса-и Навоий каби китоблар ёрдамида туркий тилни 

ўрганишлари ва қуръонни ёзиш машқларини бажаришлари 

лозим. Кейинчалик  учинчи мактабга ўтиб, форсий тилни 

ўрганиш ва Хўжа Ҳофиз, Бедил, Маснавий, Маслак ул 

муттақин китобларини ўқиш ва яна ҳуснихат машқларига 

ўтишлари лозим1. Шунингдек вақфномада кўрсатилишича, 

мутавалли қилиб  вақф берувчи тайинланади. Унинг 

вафотидан кейин авлодларидан бири  Хивақ дорул 

салтанасининг раиси ва мадраса домлаларининг учдан 

бирининг  розилиги билан сайланади. Алоҳида 

таъкидланадики, муаллимлар ўқувчилардан бирон-бир 

нарса сўрашлари асло мумкин эмас. 

Муҳаммад Юсуф ясовулбоши мадрасасининг кириш 

эшиги устидаги мармар тошга ёзилган ёзув туркий тилда, 

настаълиқ хатида: 

Хўб ясовулбоши шоҳи иъзом2, 

Ишидур хайр элга субҳу шом. 

Исми онинг Муҳаммад Юсуф, 

                                                           
1 Муҳаммад Юсуф ясовулбоши мадрасаси мактабхонасининг 

вақфномаси. “Ичон-Қалъа” музей-қўриқхонаси  фонди. КП № 1338. 
2 иъзом -катта, улуғлар. 

Манбаи жуду1, соҳиби икром. 

Ул сахохўй2 хайр пешаға чун, 

Шоҳи володин3 ўлди изни ом. 

Яхши мулку ҳалол молидин, 

Айлабон хайр ҳақ йўлиға тамом. 

Қилди бир мадраса мислин, 

Кўрмади ҳеч дину айём. 

Яхши айём, нек4 соатда, 

Топди нақшу нигор ила итмом5. 

Шакли онинг беҳишт қасри киби, 

Фараҳафзо6 ва хўб дилором. 

Ҳужраси хушҳаво ва саҳни васеъ7, 

Пештоқи юзидур ойинафом8. 

Буржи бозулари9 ва масжидининг, 

Боши тутмиш фалак уза ором. 

Солли10 тарихини савол этгач, 

Ақл пиридин айлабон эълом. 

Деди тарихини будур,- эй Мирзо11, 

«Манзили фозилон илму анжом»12. 

Алфақиру ҳақир, хоксор, зарравор, билғуборил 

осор, муҳркан, тўпрез, соатсоз, Худойберган девон 

ғаффараллоҳу зунуба. Сана 13271. 

                                                           
1 Манбаи жуду -сахийлик манбаи.   
2 сахохўй -сахийлик қилувчи. 
3 воло –улуғ. 
4 нек -яхши 
5 итмом –тамомлаш. 
6 Фараҳафзо -кенг кўнгилочар. 
7 васеъ –кенг. 
8 ойинафом –ойнадек. 
9 Буржи бозулари -тўрт бурчагидаги гулдаста – миноралари. 
10 Сол –йил. 
11 Мирзо-Комил Хоразмийнинг ўғли Муҳаммад Расулбойнинг адабий 

тахаллуси. Таржимон, шоир, музикашунос ва бастакор.     
12 Ушбу мисра тарих моддаси бўлиб, ундан 1324 ҳижрий, эрамизнинг  

1906 йили келиб чиқади. 

Мусо тўра  мадрасаси 

 

1851 йилда Эрондан Хивага 

элчи бўлиб келган Ризоқулихон 

Ҳидоят Мусо тўрани “шижоатли, 

баланд бўйли, хушбичим йигит, 

халқ кўнгли унинг хон бўлишига 

мойил, унинг ўзи ҳам мамлакат хонлигига муносиб, қобил 

йигит”- деб таъриф берган эди. Мусо тўра ибн Раҳмонқули 

иноқ   мадрасаси  Аркнинг кунчиқарида бир қаватли қилиб 

қурилган. Мадраса кириш эшиги устидаги ёғоч тўсин ва 

эшик кесагисига битилган ёзувлар, форс тили, настаълиқ 

хатида:  

Эшик устидаги ёғоч тўсинга ёзилган битиклар:   

Олий насабли Бек-Мусо тўра, 

Бироз муддат баланд мартабали бўлди. 

    Фалак жавридан шаҳодат топиб, 

    Жаннат сайрига у равон бўлди. 

Эҳ, онаси эса унинг номига,   

Бир бино қуришга мойил бўлди. 

    Шунинг учун ушбу муҳташам мадраса, 

     Бу оламда дилларга сафо берувчи бўлди. 

Ўз саховатидан  бир иморат қурди-ки, 

Ундан  улуғ савоблар ҳосил бўлди.    

      Ҳар кимки бу жойда маскан тутиб, 

      Барча илм ва фанда етук бўлди. 

Бу улуғ бинонинг тарихи шундан, 

“Олим ва фозиллар макони” бўлди.   

Охирги мисрадаги «Маскани олимон фозил» жумласига 

тарих яширинган бўлиб, у шундай топилади: 

                                                                                                                           
1 муҳркан уста Худойберган Девоннинг дастхати. Алфақирул ҳақир- 

фақир, эътиборсиз. Хоксор- кучсиз, хор. Зарравор-заррадек, чангдек. 

Билғуборил осор- ғуборли асар. Муҳркан- лақаб, муҳр тайёрлагани 

учун берилган. Тўпрез- авлод лақаби, тўп қуювчи. Соатсоз - соат 

тузатувчи. Ғаффароллоҳу зунуба – айбларини Аллоҳ кечиргай. 

Ҳижрий сана 1327 - эрамизнинг 1909 йили.  

 ا    ع  ن   ک  س   م ف   ن   ا   م    ل    ا   ض  ل          
30+800+1+80+50+1+40+30+1+70+50+20+60+40=1273 

Эшик кесагисидаги битиклар: 

 Жаҳонда ягона тўра эди, 

Идрок эгаси, оқил ва доно. 

Муборак номи Мусо эди, 

Тилакларга етказувчи Иноқ1 кўзининг нури. 

Бузғунчилар қўлида у қатл қилиниб, 

Оқибат шаҳидлар қаторидан жой олди. 

Олам аҳли унинг мотамидан, 

Усти-бошига аза либосин кийди. 

Меҳрибон онаси бир мадраса, 

Шу ягона  ўғли хотирасига қурдирди. 

Унинг ўзи ранж била ер тагига кетди, 

Бу жаҳондан у жаннатга  етди. 

Мадрасанинг ҳавоси жаннат каби роҳатбахшдир, 

Саҳни ҳам беҳишт каби азиздир. 

Комил2 унинг қурилиш тарихини, 

“Маржаъ фозилон” деди. 

Ушбу «Маржаъ фозилон» жумласидан мадрасанинг 

қуриб битказилган йили аниқланади: 

 م    ر   ج  ع   ف    ا  ض   ل    ا   ن 
 50+1+30+800+1+80+70+3+200+40 = 1275 (1858-59). 

Шаҳзода Мусо тўра 1855 йилда Муҳаммад Аминхон 

билан бирга Марв яқинидаги жангда ҳалок бўлган эди. 

Жангдан кейин хон ва Мусо тўранинг маййитларини 

Хивадаги   Гандумкон ҳовлига олиб келдилар. Бу  ҳовли 

Мусо тўрага бобоси Муҳаммад Раҳимхондан мерос қолган 

эди. Эртасига подшоҳона таъзият маросими тақдимидан 

сўнг Иморат мавзеъидаги Алоуддин хўжа қабри ёнида 

дафн қилдилар. Шундан кейин фарзандининг хотирасига 

онаси бир мадраса бино қилдирди. 

 
                                                           
1  Раҳмон Қули иноқ, Муҳаммад Раҳимхон I ўғли. 
2 Комил-Паҳлавонниёз Абдулла охунд ўғлининг адабий тахаллуси.   

Амир тўра мадрасаси 

 

Фақат олд қисми икки қаватли 

қилиб қурилган бу катта мадраса 

Муҳаммад Раҳимхон I нинг ўғли 

Саййид Маҳмуд тўра томонидан 

1872 йилда Боғча дарвозаси яқинида 

қурилган. Мадрасанинг қурилиши 

Саййид Муҳаммад Раҳимхон II нинг 

мадрасаси қурилиши билан бир 

даврга тўғри келганлиги сабабли, тўра ғишт ва моҳир 

усталарнинг етишмаслигидан бироз қийналган. Лекин, 

тадбиркор тўра   бу муаммони осон ечиб,   ўз қарамоғидаги  

Тўрткўл ва Шўрохон усталарини олиб келади. 

Мадрасанинг ички саҳни кошин билан қопланиб, пештоқ 

олди  кошинланмай қолади. Бунинг яна бир сабаби, 

русларнинг Хивага ҳужуми эди. Ундан кейин эса, тез 

орада Маҳмуд тўра вафот этади. Мадрасанинг олдидаги 

майдон гўё ер остида қолган бошқа бир мадрасанинг 

устига қурилгандек кўринади. Ердан икки ярим метрча 

пастда қолган у мадраса олд қисми саккизта ҳужрасининг 

эшиклари кўриниб турибди.  

Саййид Маҳмуд тўра икки марта хонлик мансабига 

яқин турганида, сарой амалдорларининг фитнаси қурбони 

бўлиб, тахтга унинг укалари чиқиб кетади. Ўз ҳақини 

талаб қилиб, бор бўлган тахтни эгаллаш имкониятидан 

фойдаланмайди. Чунки, у ҳолда оға-инилар орасига нифоқ 

тушиши мумкин эди. Оға-ини, қариндошликни мансабдан 

устун билган бу тўранинг обрўси шунинг учун ҳам катта 

эди. Шунинг учун ҳам Саййид Муҳаммадхон тахтга 

чиққандан кейин Амирал умаро лавозимини таъсис этди ва 

акаси Саййид Маҳмуд тўрани бу лавозимга тайинлаб, 

унинг кўнглини топишга ҳаракат қилди.   

Бу мадрасанинг битказилиши учун замонасининг 

машҳур шоири Огаҳий иккита шеърий таърих битган. 



 83 

Тарихлар форс тилида ёзилган бўлиб, улардан бирини 

Ўзбекистонда хизмат кўрсатган маданият ходими, шоир ва 

таржимон  Матназар Абдулҳаким шундай таржима қилган: 

Ҳокимлар аро у бўлди одил, 

Кўп мушфиқу соҳиби сахо дил. 

Пок номига тут қулоқ, Саййид 

Маҳмуд амир эрур у оқил. 

Фазл аҳлига у ҳамиша, ҳардам, 

Қилмоқни ки лутф билур таомил. 

Саъй айлагач у бино бўлибдур, 

Бу мадраса чун, биҳишти комил. 

Ҳуснини анинг нақл қилолмай, 

Ночор эрур ки барча ноқил.(таъриф берувчи, нақлчи). 

Қайси йили бўлди у бино деб, 

Сўраганга дер, Огаҳийи оқил, 

Шундан бўладур бу гап иборат, 

“Вай  маскани олимону фозил”. 

Ушбу шеърнинг охирги мисрасига тарих моддаси 

яширинган бўлиб, ундан 1872 йил топилади. 

 

Шайх Мухтор Вали масжиди 

 

Бу масжид шўролар 

даврида бузиб ташланган 

эди. Яна шу даврда, 1988 

йилда қайта тикланган. 

Шайх1   ислом дини 

тарқаган мамлакатларда йирик билимдон кишилар, 

олимлар, руҳонийларга бериладиган унвон. Масалан,  Ибн 

Сино шайх ур-раис унвонига эга бўлган. Шайх унвонини 

олиш учун албатта ёшнинг катта, ахлоқнинг комил бўлиши 

шарт эди.  

                                                           
1 Шайх – арабча,  кекса, оқсоқол. Сўфилар бошлиғи, устоз. Илмий 

даража, унвон.   

Шайх Мухтор Вали ХIII асрда яшаган буюк файласуф 

киши эди. Унинг мақбараси Хивадан 20 чақирим жануби-

шарқий томонда, Остона қишлоғида жойлашган.  

Муниснинг  асарида у ҳақда шундай сўзлар бор, “ҳазрат 

қутб ал-аброр (пок, яхшилик билан танилган кишиларнинг 

пешвоси) Шайх Мухторнинг оталари қози Умарнинг 

ибодатгоҳи эрмиш ва Оқмасжидға мавсумдир”1.  Мақбара 

атрофи катта қабристонга айланиб улгурган.  Унинг 

номига Хивада қурилган масжид бугунги кунда халқ 

орасида  “Бир гумбаз” масжиди номи билан аталмоқда. 

Хоразмшоҳлар мамлакатининг пойтахти Урганч 

шаҳридан Хивага келган Шайх Мухтор Вали, Пирёр Вали, 

Аттор Вали исмли кишилар бу ерда фаолият кўрсатиб 

Мухтор Вали Паҳлавон Маҳмудга кураш санъатидан 

устозлик ҳам қилган эканлар. 

 

Саййид Алоуддин мақбараси 

 

  

Саййид Алоуддин мақбараси Ичон – Қалъа 

архитектура ёдгорликлари ичида   қадимийларидан бири 

бўлиб, ХIV аср ёдгорлигидир. У қалъанинг ғарбий 

дарвозасига яқин жойлашган Муҳаммад Ниёз девонбеги 

мадрасасининг шарқий томонида бўлиб, пештоқли, 

квадрат шаклдаги икки хона – зиёратхона (хонақоҳ) ва 

гўрхонадан иборат.   Мақбаранинг зиёратхонаси баланд ва 

катта гумбаз билан ёпилган, қабрхона эса кичик гумбаз 

                                                           
1 Мунис, Огаҳий. Фирдавс ул иқбол. Тошкент-2011. 323 б. 

билан бостирилган. Қабрхона билан зиёратхонани ёғоч 

панжара ажратиб туради. Ички деворлар ганч билан 

сувалган. ХIV аср тарихчиларидан Имом Ёфий ва Аҳмад 

Розий хоразмлик машҳур шайхлар рўйхатига Саййид 

Алоуддинни ҳам киритиб, уни шайх Нажмиддин Кубродан 

кейин йирик шайх бўлган дейдилар. Бу сўзларни 

Абдураҳмон Жомийнинг “Нафаҳот ал-унс” (Дўстларнинг 

нафаси) китобидан ҳам ўқиса бўлади. Алишер Навоийнинг 

“Насойим ул-муҳаббат” асарида жумладан қуйидагиларни 

ўқиймиз,-“Шайх Алоуддин Хоразмий бузург имом Ёфий 

билан яқин сирдош бўлган экан. Имом Ёфийга айтган 

эканларки, беихтиёр ҳаж сафарига борар экан. Унга бу 

буйруқ экан”1. 

Худойберди Қўшмуҳаммад ўғли “Дили ғаройиб”да 

шундай ёзади,-“Хива қалъасининг ичинда Саййид 

Алоуддин Хивақийнинг қабри бор ва 300 улуғ машойих 

ётгандурлар. Ва ташқарисинда ҳазрат шайх Абул Вафойи 

Хоразмий (ХV аср) ва унинг атрофида яна минг нафар 

шайх осудадирлар”2.   

“Ичон-Қалъа” музей-қўриқхонаси фондида 

сақланаётган Сафарзода Бобожон ўғлининг Хоразм 

авлиёлари ҳақидаги қўлёзмасида шундай дейилади,-“Бу 

киши ХIII асрда туғилган хоразмлик ўзбеклардандур.  У 

йигитлик вақтида мактаб-мадрасаларни тамом қилиб, 

мактабдорлик этиб, масжидларнинг мактабхонасида 

болаларни ўқитатурған мулла бўлган. Полвон Маҳмудни 

ҳам бу киши бола вақтида мактабда ўқитган устози экан. 

Бу жиҳатдан халқлар ул кишини ҳам валиуллоҳ деб тан 

олиб, қабрини зиёрат қилиб, унинг мақбарасидан мақсад 

тилаганлар. Ҳар ким мани зиёрат қилмоқчи бўлса, аввал 

устозим Саййид Алоуддинни зиёрат этиб, сўнгра менга 

                                                           
1 Алишер Навоий. Мукаммал асарлар тўплами. 17-том. Насоим ул-

муҳаббат. Тошкент-2001. 416-417б. 
2 Худойберди Қўшмуҳаммад ўғли. Дили ғаройиб. Қўлёзма 1831й, 

ЎзФАШИ. Инв. 1335. 57 в. 

келсин”, - деб ҳазрат Полвон пир айтган эмиш. Бу Саййид 

Алоуддин пирга Оллоқулихон эътиқод боғлаб, унинг 

мақбараси устида олий иморатлар, хонақоҳ, гумбазлар, 

пештоқ, равоқли ҳужра, қорихона, ошхона, шайхлар 

уйлари иморат қилиб, ўзининг        ерларидан вақф қилиб 

берди ва унинг туғи-аламларини баланд кўтарди”1.  

Мақбара деворидаги ёзувларга қараганда “Барча 

илмларнинг калитдори” номини ҳам олган шайх Саййид 

Алоуддиннинг мақбараси унинг шогирди ва муриди  

нақшбандийлар мазҳабининг таниқли намояндаси сўфи 

Амир Кулол томонидан қурилган экан. Асли бухоролик 

бўлган уста Шамсиддин Амир Кулол (Кулолларнинг 

амири) номини олган бўлиб, Саййид Алоуддиндан   ҳам 

таълим олган кўринади. Амир Кулол ўз устозига мақбара 

қурганида, устози унга мақбарада иккита сағана қуришни 

буюриб, “иккинчиси сен учун бўлсин, кимда ким мени 

зиёрат қилгани келса, сени ҳам ёдга олади” дейди. Шунинг 

учун мақбарада иккита қабр бўлиб, биттасида Саййид 

Алоуддин мангуликка бош қўйган, иккинчиси эса бўш 

турибди. Аслида қабр битта, фақат унинг устидаги 

сағанача иккита бўлгани учун икки қабр тасаввурини 

беради. Қабр жуда чиройли яшил, кўк ва оқ рангли 

кошинлар билан қопланган. Бу кошинлардаги барча нақш 

гуллари бўртмалилиги билан одатдан ташқари бир 

гўзаллик кашф этади.  

ХIII-ХIV асрларда Хоразм кошинпазлик санъати 

ўзининг сифати ва бадиий жиҳозланиши билан юксакликка 

чиққан эди. Амир Темур даврида бу санъат бутун 

Марказий Осиёга тарқалиб, усталар учун илҳом берувчи 

намуна бўлиб хизмат қилди ва ХV аср бошида унинг 

ривожланиши Хоразмда  тўхтаб қолди. Саййид Алоуддин 

қабридаги  чиройли кошинлар Хивада ягона бўлиб, унинг 

                                                           
1 Сафарзода Бобожон ўғли. Хоразмда муқаддас ўрин тутиб 

халқларнинг зиёратгоҳи бўлиб келган авлиёларнинг тарихий 

воқеалари. “Ичон-Қалъа” музей-қўриқхонаси фонд инв. № 3266.-27 б. 

тенгдоши ва ўхшаши Кўҳна Урганчдаги Шайх Нажмиддин 

Кубро мақбарасида, Самарқанддаги Темурнинг синглиси 

Туркан ака мақбараси пештоқида ва Шоҳи Зиндадаги 

Қусам ибн Аббос қабрида учрайди. 

Қабр устидаги иккита сағаначанинг бош ва оёқ 

учларида оппоқ ёзувлар кўриниб турибди. Бу ёзувларнинг 

тўртталасида ҳам бир хил мазмундаги сўзлар битилган, 

ёзув араб тилида ва сулс хатида бўлиб, шундай ўқилади. 

Шайхларнинг шайхи, буюк саййидимиз Алоуддин, 

Вафоти билан азиз Аллоҳнинг марҳаматига етишди. 

Бизни тарк этиб кетиши бахтли  шаъбон ойининг, 

Бошланишидан ўн кун ўтгач содир бўлган эди. 

Бу тўртликнинг охирги мисрасидаги “ал шаҳри ом 

дино” сўзларига тарих яширинган бўлиб, ундаги ҳижрий 

702 санаси мелодий 1303 йилни билдиради. Шаъбон 

ойининг 10 куни эса мартнинг 18 кунига тўғри келади. 

Демак, шу куни машҳур Шайх Саййид Алоуддин вафот 

этган ва бу жойга дафн этилган экан.  

Мақбара хонақоҳининг жанубий ва ғарбий 

деворларида ҳам ёзувлар бўлиб, улар оқ деворга қора ранг 

билан ёзилган. Бу ёзувлар ҳам тарих бўлиб, мақбаранинг 

таъмирланган вақтидан хабар беради. Улар форс тилида 

настаълиқ ёзувида бўлиб шундай ўқилади, ғарбий 

девордаги ёзув: 

1. Тарих. 

2. То фалаккача иморат уруғини ер юзига экди, 

3.Бундай яхши файзли меъморни олам кўрмаган эди. 

“Меъмори файз” сўзларига тарих яширинган бўлиб, у 

шундай топилади:  

   م    ع     م    آ   ر     ف  ى    ض
800+10+80+ 200+1+40+ 70+ 40  = 1241(1825-1826) 

Кейинги 14 мисралик шеърдан таъмирлаш ишлари 

кимлар томонидан амалга оширилганини биламиз:   

 Бинонинг янги таъмири шоҳ амри билан қилинди, 

 Даврон шоҳининг номи Оллоқули эди. 

 Унинг гунбази қадимдан бор бўлиб, 

 Унга осмон гунбазининг рашки келар эди. 

 Мутавваллисининг номи Хўжа Ҳомиддир, 

 Отасининг исми Хўжа Ҳуббиқули эди. 

 Унинг вақфидаги ерларидан, 

 Ҳар турлик таомлар муҳайё эди. 

 Амир Кулол қурган бу равзани (қабрни), 

 Гўзаллиги жаннатдан юксакроқ эди. 

 Шайхнинг исми Алоуддин бўлиб, 

 Илм маърифат уммонида ягона эди. 

 Бир неча марта Каъбани зиёрат қилдилар, 

 Ва охирида бу томонга келдилар.     

Ушбу мақбарани битказган Амир Кулол ўз 

замонасида юқори мартабали ҳукмдорларнинг  ҳурматига 

сазовор бўлган ва катта маблағга эга эди. Ўша даврда 

шайхлар ҳукмрон мўғўл ноиблари томонидан қўллаб-

қувватланишига сабаб ҳам бор эди. Чунки, улар маҳаллий 

аҳоли ўртасида обрў топиши учун шайхларга катта 

эътибор қаратиб, ўзлари ҳам ислом динини қабул қилган 

эдилар. Олтин Ўрда хонининг ноиби Қутлуқ Темур шайх 

Сулаймон Ҳаддодий номига иккита катта хонақоҳ 

қурдириб,  вақф ерлари ажратганлиги ҳақидаги вақфнома 

Хива музейи фондида сақланмоқда. Ушбу ХIV аср бошида 

ёзилган ҳужжат-вақфноманинг яна бир қимматли томони 

шундаки, у бутун Ўзбекистон бўйича энг қадимги 

вақфномалардан бири саналади1.  

 

 

 

 

 

 

 

 

                                                           
1 “Ичон-Қалъа” музей-қўриқхонаси фонди, инв. № 1347.   

Қози - калон  мадрасаси 

 

Қози1-калон  мадрасаси 1905 йилда  Хива  хонининг  

бош  қозиси  Муҳаммад  Салим  

Охун  томонидан  қурдирилган. 

Салим охун 30 ёшида Хива 

шаҳрининг бош қозиси 

мансабига кўтарилиб, ўзининг 

кучли билими ва иқтидори 

туфайли умрининг охиригача 

узоқ йиллар бу мансабда ишлаган. Мадрасанинг бош   

фасади  шаҳар  кўчасига  қараган  мўъжазгина  бу иншоот 

ғарбий ва шарқий  дарвозаларни  кўндаланг  ўқини  бир- 

бири  билан  бирлаштириб  туради. Мадрасанинг  бурчак  

деворига  ташқи  томондан  тиргак  сифатида  4та гулдаста  

қурилган.  Гулдаста  оқ, кўк ва яшил кошин  қопламалари  

билан  безатилган.       Баланд  пештоқ  остидаги  кичикроқ  

дарвоза (ўйма эшик, қўш табақали) орқали усти ёпиқ 3 та  

гумбаз  билан  бостирилган  миёнсаройга  кирилади. 

Мадрасага кирилгач чапда дарсхона,  ўнгда   масжид 

жойлашган бўлиб, унинг  16 ҳужраси  бор.  Ҳужраларнинг  

эшик  ва  деразалари  айвон  томонга  қараб  қурилган.  Ҳар  

бир  ҳужрада  ўчоқ  бор. Айвонда  қудуқ бўлиб  чуқурлиги  

8-10м.  Мадрасанинг  ташқи  ва  ички  пештоқларида  араб  

алифбосида  фалсафий  маънодаги  ёзувлар  бор.  Мадраса  

ўз  қиёфаси  ва  саҳни  билан  унча  катта  бўлмасада  

ўқитиш  услуби  билан  бошқа  мадрасалардан  фарқ  

қилган. Унда диний  билимлар  билан  бир  қаторда  фиқҳ-

шариат қонунлари,  турли  закот  ва  солиқлар  йиғиш,  

яьни  ҳуқуқшунослик  билимлари  берилган. 

Хонлик дин қоидалари асосида «Ҳидоя», «Шарҳи 

Виқоя», «Жомиул фатовий» каби қонунлар тўпламларида 

белгиланган шартлар билан бошқарилиб, ҳуқуқий ва 

                                                           
1 Қози - (Арабчадан ҳукм чиқарувчи, судя), Дин, оила, мерос ва 

жиноий ишлар масалаларига оид ҳукмлар чиқарувчи давлат арбоби.  

диний ишлар бошқармаси Қози калон ва Шайхул-ислом1 

томонидан идора қилинган. Муфти (фатво берувчи) ва 

аълам (энг билағон, катта олим, шариат қонунлари 

билимдони)лар бу қоидаларнинг билағони саналиб, улар 

ҳуқуқий ишларга фатволар чиқаришар эди. 

Мамлакатдаги энг юқори даражали ҳуқуқшунос қози 

калон (қози ул қуззот-бош қози) ҳисобланган. Қози калон 

мансаби ҳукмдор хон томонидан тайинланиб, хон уларни 

тез-тез алмаштириб турар ва янги лавозимга 

тайинланадиган шахс имтиҳондан ўтказилар эди. 

Хонликнинг вилоят ва туманларидаги қозилар бош қози – 

қози калонга бўйсунарди. Қозилар ва қози калон ҳукмидан 

норози бўлган фуқора хонга арз қилиши мумкин ва бу 

ҳолда у арзхонага келиб арзини айтиши лозим эди. Аммо, 

Қозининг аниқлаган  барча ишлари адолатли ва муқаддас 

ҳисобланган, чунки, барчаси қуръон қоидаларига мос 

бўлган. Ҳар бир «бекликда биттадан тўрттагача қози 

бўлиб, улар жуда ўқимишли ва мусулмон шариати 

қоидаларини билағони ҳисобланишади. Қозилар янги иш 

жойига ўтиш учун танловга номзодини қўйиб,   Хивада 

имтиҳон топширадилар. Кўпчилик номзодлар   

имтиҳондан ўтолмайдилар. Имтиҳондан ўтган қозилар 

хоннинг фармони билан тасдиқланади ва ўзлари учун 

муҳрканларга муҳр тузаттириб иш бошлайдилар»2.  

Ҳазорасп балдасига (шаҳар, қалъа)    домла Муродни 

домла Мулла Абдукарим махдум била   билиштирок қози 

ва раис этиб тайинлаш тўғрисидаги Саййид Муҳаммад 

Раҳимхон Ёрлиғидан жумладан  қуйидагиларни ўқиймиз:      

 “...улар шариат аҳкоми ижросиға киришиб,  

мусулмонларга дин ишларидан таълим бериб, мулла, имом 

                                                           
1 Диний маросимларнинг бажарилишида Қози Калон Шайхулисломга 

бўйсунган. Ҳарбий хизматдагиларнинг қозиси - Қозийи аскар, деб 

аталган. 
2 Калмыков А. Хива. Протоколы заседаний и сообщений членов 

Туркестанского кружка любителей археологии. Т. XII 1908, - с.54-55. 

ва муаззинларни таҳқиқлаб (текшириб), ўғлонларни 

мактабга бердириб, коҳил (суст, ялқов) намозларни 

намозга буюриб,  шариатга хилоф иш қилганларнинг 

таъзирини бериб, бозор касабаси тош ва газларини 

текшириб, ҳар ерда бузуқ кўприк ва масжидлар бўлса ўз 

усталари билан таъмирласинлар. Энди Ҳазорасп 

балдасидаги халойиқ  ушбу қози ва раиснинг олдига ҳар 

турлик даъво ва муаммолари бўлса аризаси билан келиб, 

никоҳлари бўлса никоҳонасини тўлаб ишларини уларнинг 

маҳкамасида ҳал этсунлар...”1. 

Ушбу ёрлиғнинг мазмунидан қозиларнинг қаерга 

тайинланган жой номи,  вазифалари, маошлари ва 

бурчлари ҳам маълум бўлади.  Бу жойдаги аҳолининг 

тайинланган кишига бўйсуниши, у билан бамаслаҳат иш 

қилишлари ва ҳарқандай шариат ишларида унга мурожаат 

қилишлари кўрсатилган эди.   Шунингдек, қозиларга 

етимларнинг молини ҳимоя қилиш, уларга васийлар 

тайинлаш, меросхўрларнинг меросларини тақсимлаш, 

инсонлар ўртасида яхшилик, эзгуликни тарғиб қилиш, 

шариат таъқиқлаган ишларни қилмасликка ундаш, 

мактаблардаги қоидаларни ва жамоат намозини назорат 

қилиш каби ишлар юклатилган эди.   

Маълум бўлишича, қозилар никоҳ ҳужжатларини 

ёзиши учун ҳақ олишлари қонун билан белгиланган экан. 

Яъни, қози ишга тайинланиб, қўлига олган хон ёрлиғида 

бу ҳам кўрсатилган. Хоннинг ёрлиғлари ҳозирги анкета 

варақаси каби  олдиндан тайёрлаб қўйилган. Тайёр 

варақаларга  фақат исмлар ва сана ёзилган. Бу варақалар 

хон девонхонасида хушхат хаттотлар томонидан ёзилган. 

Музей-қўриқхона фондида ёрлиғ ва вақфномалар учун 

тайёрланган варақалар сақланмоқда.  Ёрлиқда қозиларнинг 

ёзган ҳужжатлари ва қийган никоҳлари учун оладиган ҳақи 

тўғрисида алоҳида уқдирилган. Агар қози ёрлиқда 

                                                           
1 ЎзРМДА  И-125-ж., 2-р., 21-йиғма жилд. 

кўрсатилгандан кўпроқ ҳақ олса, қоидани бузган ҳисобла­

ниб, ишидан озод қилинган. Бу қоидалар Хива хонлиги 

учунгина эмас, бутун Ўрта Осиё давлатларида амалда 

бўлган1. 

 
Ўзбекистонлик ва Япониялик тарихчи олимлар бир ҳужжатни 

ўрганишмоқда. Хива 2008 йил.  

Ҳақиқий тарихни билиш учун хонлик даврида 

чиқарилган қози ҳужжатларини ўрганиш зарур экан. 

Чунки, уларда бутун ҳаёт давомида одамлар орасидаги 

муносабатлар ўз аксини топган. Бу тарихни астойдил 

ўрганиш учун Япониянинг   Киото шаҳридаги Хорижий 

тадқиқотлар университети билан Ўзбекистон 

Республикаси Фанлар академияси Шарқшунослик 

институти олимларининг 1992 йилдан бошланган 

ҳамкорлигига Хива «Ичон-Қалъа» музей-қўриқхонаси ҳам 

қўшилди. 2001 йил сентябр ойида «ХIХ-ХХ аср 

бошларидаги Хива қозилик ҳужжатлари каталоги» нинг I 

жилди рус тилида нашр этилди. 2007 йилда Элёр 

Каримовнинг   “Регесты казийских документов и ханских 

йарлыков Хивинского ханства ХVII-ХХ в.”  китоби  

“ФАН” нашриётида чоп қилинди. 

                                                           
1  Э.Каримов.  Регесты казийских документов и ханских йарлыков 

Хивинского ханства ХVII начала ХХ в. Т.- Фан. 2007. 34-б. 



 93 

Мадраса қурилишида энг машҳур усталардан 

Худойберган ҳожи, Қаландар Қўчим, Боғбек 

Абдураҳмонов, Болтаев Матчон, Ваис кулол ва бошқалар 

иштирок қилганлар.  Мадраса кириш эшигининг устида 

учта жойда кошин плиткаларга ёзувлар битилиб 

ўрнатилган. Эшик устидаги ёзувлар форс тили, таълиқ 

хатида  бўлиб, унинг  таржимаси: 

Бу дунёнинг ҳукмрони даврида, 

Ушбу олий бино қурилди. 

  Унга яхшиликдан шон-шавкат етишиб, 

  Ҳамманинг қалбига меҳр  билан ўрнашди. 

Унинг пештоқи осмон қадар бўй чўзиб, 

Қуёш булоғининг суви билан юзини ювди. 

   Қучоғида минглаб гуллар баҳор каби очилиб, 

   Тошларидан хушбўй райҳон ҳиди келиб туради. 

Тунларнинг зулмати манийлар мавжидан, 

Кўнгилларга янгича бир тоза ҳаёт бағишлади. 

  Фаришта Сирруш бинонинг тарихига, 

  “Бир тенгсиз ажойиб макон бўлғайсан”,-деди.    

 

 ق   د  م   ک  ا  ه  ع  ج ب ب  ا  د   ا  خ   ج س   ت  ه   
5+400+60+3+600+1+4+1+2+2+3+70+5+1+20+40+4+100=1321  

   

Бу жой ақл идрок эгаларининг маконидир, 

Унда диннинг чигал қонунлари ечилади. 

Барча қийинчиликларни енгиб, бу жойнинг,   

Олий номини  Адан жаннатлари деб билгайсиз. 

 

Боқий бўлган бу ёдгорликнинг тарихига, 

Билим йўлининг бунёди учун бағишладим. 

Тафаккур қилиб жаннатнинг бошидан ясалди, 

Ҳам дедики: - “Илму-одоб макони”. 1324-1906.  

 

Ҳозирда бу мадрасада «Хоразм мусиқа тарихи” 

музейи жойлашган. 

Хўжаш  маҳрам мадрасаси 

 

1839-40 йилларда Оллоқулихон даврида 30 талабага 

мўлжаллаб битказилган бу  мадраса Божхона бошлиғи 

Хўжашоҳ маҳрам томонидан 

қурилган. Мадрасада асосан диний 

ва дунёвий билимлар берилсада, 

ушбу мадраса божхона 

ходимларини тайёрлаш учун 

мўлжалланган бўлиб, бу Хўжаш 

маҳрамнинг истаги бўлган. 

Божхона бошлиғи мансабига 

кўтарилиб, бойиб кетган оддий 

эроний қул - Хўжаш маҳрам 

ўзининг шахсий мулкидан мадраса 

таъминоти учун  1784 таноб (715 гектар) ерни вақф қилиб 

берган. Хўжаш маҳрамнинг мардлиги, ишбилармонлигини 

кўрган Муҳаммад Раҳимхон уни катта лавозимларга 

кўтарган.  

Қадимдан ҳар бир мамлакат чегараларида 

божхоналар бўлиб, бу ердан ўтган ҳар бир карвон бож 

тўлаб ўтган. Бож ҳар бир келаётган ва кетаётган карвондан 

олинган.   Карвондаги ҳар бир савдогар шаҳардан ўтар 

экан сарой закотчиси олдига кириб,  бож тўлаган ва яна 

ҳар бир туя ҳақини тўлаб, ёрлиқ ёздириб олган. Бу 

ёрлиқлар мамлакат чекка қишлоқларидан ҳам чиқиб 

кетгунча хизмат қилган.  Божхона солиқларини тўлаш 

қоидалари асрлар давомида такомиллаштирилиб борилган. 

Агар бирон давлат қоидани бузиб, бож миқдорини оширса, 

ёки карвонлар дахлсизлигини таъминлай олмаса, у ҳолда 

қарвонлар бошқа йўлдан юришга мажбур бўлар эди. 

Бундай ҳолда савдо йўлидан четда қолган давлатнинг 

мўмайгина даромаддан айрилиб қолиши ва охир оқибат 

инқирозга учраши аниқ эди.  Шунинг учун ҳам Буюк ипак 

йўлининг   бир неча йўналишлари   бўлиб, бу йўлларда 

жойлашган шаҳарлар тез ривожланган эди. 

Божхона имтиёзлари ҳам бўлган, масалан, “Қизил 

мол” номи билан аталадиган буюмларга подшоҳнинг 

муҳри босилган қизил  роҳнома (Йўлнома, йўл хати) 

қистирилган. Бундай моллар борилаётган давлатнинг 

подшоҳига совғалар бўлиб, совғалар божга тортилмасди.  

Қадимги дунё ҳуқуқшунослари солиқлар   сифатида   

олинадиган божни хайр-эҳсон ишларига йўналтирилишини 

белгилаб қўйганлар. Ва унинг миқдорини ҳар бир мўъмин 

мусулмон тўлаши лозим бўлган закот миқдори билан 

тенглаштириб қўйганлар. 

Тарихчиларнинг маълумотларига кўра, бутун 

Марказий Осиё хонликлари даврида ҳар бир мўъмин 

мусулмон  давлатга белгиланган миқдорда солиқ тўлаган. 

Закот деб номланган, гуноҳлардан тозаланиш учун 

бериладиган садақа, хайр-эҳсон исломнинг асосий беш 

талабидан бири эди. Шариатга мувофиқ, муайян бойликка 

эга бўлган катта ёшдаги мусулмон закот беради. Закот 

миқдори фойдаланилмай турган мулк-бойликнинг 1/40 

улуши (2,5%) га тенг бўлиб, у  камбағаллар, етим-есирлар 

ва ҳечкими йўқ аёллар ўртасида тақсимланиши керак 

бўлган. Шариат ҳукмига кўра, урушда  ўлжа олинган 

жамики нарсаларнинг бешдан тўрт ҳиссаси жангчиларга 

берилган.  Бешдан бир ҳиссаси Аллоҳ таолонинг номига 

бағишланиб, парвардигорнинг Ердаги ноиби бўлмиш 

Жаноб Расулуллоҳнинг авлодлари ва қариндош-уруғи, 

кейин дин йўлида мададкор бўлган хеш-ақраболарига, 

кейин етимларга, кейин мискинларга, сўнг мусофирларга 

тақсим қилинган.  

ХIХ ўрталарида Хива хонлигини босиб олиш учун 

тайёргарлик кўраётган рус ҳарбийлари бу мамлакатнинг 

ички ва ташқи имкониятларини ўрганганлар ва уларнинг 

ҳисоботида жумладан шундай маълумотларни топамиз:  

Даромаднинг  асосий манбаларидан бир қисми шундайдир:  

Ер эгасининг берадиган солғути 0,5 дан 3 тиллагача, 

бу солғутдан 100 000 тиллагача тушади. 

Кўчманчи қабилалардан тушадиган закот жуда кам. 

Рус ва эронлик1 савдогарлар  келтирган моллардан 5%,   

мусулмонлар келтирадиган моллардан   2,5%  закот ёки 

бож олинади. Қуръон билан белгиланган бу божнинг 

миқдори закотчилар, яъни божхона ходимларининг 

ўзбошимчалиги сабабли  тез-тез  ўзгариб туради. 

Савдо расталари ва туркманлар бозорга келтирадиган 

мол ва туялардан тушадиган даромад ҳам оз эмас2. 

         Хонликда солиқларни меҳтар, қушбеги ва 

девонбегилар тўплаган бўлса, бож ва закотни Закотчи 

олган. Хива хонлигидаги божхона бошлиғи, мадраса 

қурувчиси Хўжаш маҳрам ким бўлган эди?  

Маҳрам-бир-бировига никоҳ раво бўлмаган энг яқин 

қариндош, улфат, ҳамдам, сирдош. Хусусий хизматчи, 

ички хизматчи маъноларини билдирувчи сўз.  Маҳрамлар – 

Хива хонлиги давлат бошқарувида бевосита хон 

маслаҳатчилари бўлиб, улар ташқи ва ички маҳрамларга 

бўлинади. Ташқи маҳрам хоннинг саройдан ташқаридаги 

ишларида яқиндан ёрдамчи ва тансоқчиси. Ички (ичон) 

маҳрам сарой ёки ҳарам ичкарисидаги ишларни бажарувчи 

ишончли кишилардир. Хивалик қарияларнинг сўзига 

қараганда, айрим даврларда ичон маҳрамларнинг обрўси 

меҳтар даражасига етган экан.  

Хўжаш маҳрам – бу ички маҳрам ҳақида маҳаллий 

тарихчилардан ташқари эронлик, рус муаррихлари ҳам 

маълумот ёзиб қолдирганлар. Хивалик сарой тарихчиси 

Муниснинг “Фирдавс ал-иқбол” асарида ҳам у ҳақда 

кўпгина маълумотлар берилган. Мунис унинг номини 

айтишдан олдин шундай таърифлар келтиради:-" Хоннинг 

энг яқин сирдош дўсти, салтанат айвонининг   таянч 

                                                           
1 Эронийлардан шиа мазҳабида бўлгани учун бошқа дин вакиллари 

қатори бож олинган. 
2 Военно-статистический сборник. Вып. III. С.-Петербург -1868. 98 с.       

устуни   ва давлат  бош махфий  ишларининг ички 

маҳрами”1.     Отаси Аллоҳназар эронлик бўлиб, уни Хива 

хони сотиб олган ва унинг яхши чавандозлиги учун 

отчопар лавозимига  тайинлаган эди. У мусулмончиликни 

қабул қилиб, уйланган ва оилалик бўлиб Хивада “Қизил 

жилов” (яъни, озод қилинган эронийликлар) қавмида   

яшар эди. 1806 йилдаги Бухоро билан бўлган урушда 

Хўжаш маҳрам Муҳаммад Раҳим тўрани қутқарганлар 

қаторида бўлган. Урушдан кейин тахтга кўтарилган 

Муҳаммад Раҳимхон уни ўзига яқин маҳрам қилади. 1819 

йилда Хивага келган рус олими, капитан Н.Н. Муравьев 

Хива хонининг Олий Кенгаши аъзолари тўғрисида 

маълумот берар экан, жумладан шундай ёзади:-“ Хон 

атрофидаги бош амалдорлардан учинчиси Хўжаш маҳрам. 

У аъзо бўлмаса ҳам Кенгашда қатнашади. Ҳақиқий 

аъзолардан ҳечким уни Кенгашдан чиқаришга қурби 

етмайди. У қирқ ёшлар атрофида, хоннинг севимли 

кишиси,  қора соқоли ўсган гўзал чеҳраси   ақлли ва 

қарашлари маъноли.   Ўз сафдошлари ичида озода ва бой 

кийинади. Сўзга жуда чечан,  сўзлари мулойим ва ёқимли,  

унинг битта мирзаси ва девонлари бор2”.  

1841 йилда Хивага келган  капитан Никифоров уни 

“олтмиш ёшларда,    Тошҳовуз вилоятининг ҳокими 

лавозимида ҳам ишлаган, энди давлат ишлари билан 

шуғулланмайди, лекин саройда обрўси катта”3,-  деб ёзади. 

Маълумотларга қараганда, шоир Паҳлавонниёз 

Муҳаммад-Комил Хоразмий Хўжаш маҳрамнинг қизидан 

бўлган неварасидир. Баёний ёзишича, маҳрамнинг ўғли 

Саййидмуҳаммад 1865 йилда туркманларга қарши урушда 

ҳалок бўлади. Маҳрамнинг Россияга қатнаган савдо 

                                                           
1 Мунис, Огаҳий. Фирдавс ул-иқбол. Тошкент-2010. 359 – 367 бетлар.  
2  Записки Н.Н. Путешествие в Хиву. // Русский архив.-М.:  1887.  №9.- 

№10.     С. 61-63.   
3 Залесов Н.  Посольство в Хиву капитана Никифорова в 1841 году. 

карвони бўлган. Саййид Муҳаммадхон даврида Россияга 

элчи бўлиб борган.    

 

Яъқуббой хўжа   мадрасаси 

 

Яъқуббой хўжа 

ўзининг мадрасасини 

Ичон-қалъанинг ўртасида 

жойлашган Паҳлавон 

Маҳмуд мақбарасининг 

шимоли - ғарбий 

томонидаги қорихоналар 

билан  бир қаторда, кўкимтир - яшил «бантик»лар билан 

безатилган пештоқини ғарбга қаратиб қурдирган. Шунинг 

учун ҳам адабиётларда бу мадраса мусулмонларнинг 

муқаддас қадамжоси бўлган Паҳлавон Маҳмуд мақбараси 

комплекси жумласига киритилган.  

Деворлари 27х27х4,5см. ўлчамдаги пишган 

ғиштлардан терилиб, оралари ҳажжа билан сувалган ва 

асосига ер ости намгарчилигидан сақланиши учун 

мармардан гидроизоляция қатлам қилинган1. Мадраса 

оддий қилиб тўртбурчак шаклда қурилган. Унинг кириш 

даҳлизи биттагина хонадан иборат бўлиб, ички ховлига 

арксимон очиқлик орқали чиқилади. Мадраса 

ҳужраларининг ўлчамлари ҳар хил бўлиб, жами 9 та. Ўрта 

ҳовлининг шимоли – шарқий бурчагида тўртбурчак 

шаклда қурилган масжид жойлаштирилган.   

Мадрасанинг тарихини ўрганиш учун унинг 

ЎзРФАШИ қўлёзмалар фондида сақланаётган вақфномаси2 

тўғрисидаги О.Жалиловнинг мақоласи3 кенгроқ маълумот 

беради:  «Тарихий ҳижрий минг икки юз тўқсон беш -1295 

зулҳижжанинг ўн учи (1878 йил 9 декабр) эрдиким, 

                                                           
1 Архив ГлавНПУ Минкультуры РУз. Тех.паспорт № 46.   
2 Ўзбекистон Давлат архиви  Ф.323, оп.1, дело 1363/1   
3 Ўзбекистонда ижтимоий фанлар. //1989. №1.б.46-47. 

назаримизга келди, ўз муҳримиз билан музайян1  бўлғон  

бир вақфномаи шаръий, мазмуни   бул эрдиким, тарих 

ҳижрий минг икки юз саксон иккида раби-ул аввал 

ойининг йигирма беши панжшанба куни (1865 йил 20 

август) иқрори мўътабари шаръий қилди2, Муҳаммад 

Каримбой валади Муҳаммад Раҳимбой вакили шаръий 

собит ал-ваколатадур Отажон хўжа валади Ислом 

хўжанинг тарафидин. Эмди мазкур бўлур умур учун  

гувоҳи Абдуллажонбой валади Ниёз Муҳаммадбой ва 

Маҳмуджонбой валади Қулниёзбой маъдаладурлар3, 

иқрори бу жумлағаки вақфи сахиҳи шаръий4 ва тасдиқи 

айний5 қилдим, мадраса бино қилмоқ учун  муваккили6 

мазкуримнинг холис амлокидин7 хаммаги ва тамоми бир 

қитъа маълум ул - ҳудуд8 жойники кониядур. Ҳазрати қутб 

ал-авлиё9 ва санъад ул-атқиё10 Паҳлавон Маҳмуд ота 

алайҳирраҳманинг11 мозоротининг ғарбий тарафида 

таҳдиддин мустағнидур.  

Шуҳрата ва яна вақф қилдим ваколата мадраса 

мазкурга хаммаги ва тамоми маблағи уч минг тилло 

хоразмийники12, ҳар бири тўққуз танга13 вазни сабъадин14. 

                                                           
1 музайян – зийнатланган, безатилган. 
2 иқрори мўътабари шаръий қилди – шариатга тегишли эътибор билан 

қарор қилдим. 
3 Маъдала – адолат қилинган. 
4 Сахиҳи шаръий – шариатга тўғри, дуруст. 
5 Тасдиқи айний – аниқ тасдиқланган. 
6 Муваккили – бир ишни бошқа кишига топшириш,  вакил қилинган. 
7 Амлок – мулк сўзининг кўплиги, Ўрта Осиё хонликларида давлат 

ерлари амлок дейилган.  
8 Маълум ул – ҳудуд – атроф чегаралари маълум бўлган ер.  
9 Ҳазрати қутб ал-авлиё – йўл кўрсатувчи авлиё, ҳазрат. 
10 Санъад ул-атқиё – диндор, тақводорларнинг таянчи. 
11 Алайҳирраҳма – Аллоҳ унга раҳмат қилсин. 
12  Тилло хоразмийники – Хоразм тилла пули.   
13 Танга – кумуш пул, унга хоннинг номи ёзилгани учун «хон танга» 

номини олган.  
14 Вазни сабъадин – ўлчов бирлиги 

Ва яна бир неча қитъа ерларники кониядур мавзаъи 

мутааддидда»- деб ёзиб, сўнгра Хосиёнда1, Гулбанбоғда2, 

Ғовик3, Бўстон4, Шўрохон5 мавзеъига жойлашган жамий 

56 таноб6 72 оғри7 ерни вақф қилинганлиги таъкидланган. 

Вақфнома шартида вақф этилган вақф мулкининг 

мутаваллиси вақф этувчининг ўзи, ундан сўнг ўғли 

Муҳаммад Яъқуб хўжа ундан кейин унинг авлодлари 

бўлсин дейилган. Ва: «...Девонбеги мазкур била мутавалли 

мазкурнинг раъйларига ва яна баъдаст таъмири мадраса 

маблағи мазкурдин зиёдати ҳар нимарса мутавалли 

мазкурнинг қўлида қолса, ани ҳам ижораи шаръияга бериб 

ва ё қобили зироат8 ер олиб, ани корандага9 бериб, 

маҳсулотини собир авкофи мазкура фи ас – садга қўшиб, 

мадраса мазкуранинг охунди ва имоми ва муаззини ва 

фарроши ва  мадрасада яшовчиларга тақсим этуб берсун...» 

деган жумлаларни учратамиз.  

Демак, мазкур вақфномадан маълум бўладики, 

мадраса бино этиш мақсадида Ислом хўжа ўғли Отажон 

хўжа томонидан 1865 йилда бешта қишлоқдан тахминан 23 

гектар ер ва 3000 тилла пул вақф этилган. Бу маблағ бино 

қурилиши ва таъмирига сарфланиб, қолганини вақф 

мутаваллиси ижарага бериши ёки қолган пулга ер сотиб 

олиб ерини ижарага бериши ва олинган даромаднинг 

қандай сарфланиши ҳақида маълумот берилган.  

Ушбу мадраса пештоғидаги каби деярлик барча 

иморатларнинг деворларига нақш сифатида тўқ яшил 

рангли (кўзмунчоқ) бантиклар ўрнатилган. Бу бантиклар 

                                                           
1 Хосиён – Қўшкўприк туманига қарашли қишлоқ. 12 км 
2 Гулбанбоғ – Хиванинг шарқидаги қишлоқ. 8км 
3 Ғовик – Хивадан шимолда жойлашган қишлоқ. 4 км 
4 Бўстон – Амударёнинг ўнг қирғоғида жойлашган туман 
5 Шўрохон – Амударёнинг ўнг қирғоғида жойлашган туман 
6 таноб – 60х60 газ, яъни 3600 кв.м. 2,5 таноб 1 гектар 
7 оғри – танобнинг 1/8 қисмига тенг 
8 Қобили зироат – деҳқончилик қилинадиган ҳосилдор ер.  
9 Коранда – шартнома асосида ишловчи, ёлланма ишчи 

иккита учбурчак ва битта тўртбурчак 

шаклларнинг йиғиндисидан ҳосил 

қилинган бўлиб, уларнинг ўзига хос 

рамзий маънолари бор. Учбурчак уч 

сонига мувофиқ келади. “Ҳар қандай 

сон муайян кучга эга,  Уч сони – 

беқарорликни англатади. Ўтмиш, ҳозир 

ва келажакни акс эттирувчи учбурчак унинг белгисидир. У 

истеъдод билан қувноқликни бирлаштиради ва 

мослашувчанликни билдиради”1. “Учбурчак ернинг  

ҳосилдорлиги, ер ва осмоннинг никоҳи билан қиёсланади. 

Тиғ ва аланга рамзи. Учи осмонга қараган учбурчак аёллик 

тамойили, ер ости дунёси, ой ва сувни мужассамлаштирган 

Учи пастга қараган учбурчак эркаклик тамойили олов, 

қуёш ва самовий кучларни билдиради”2. Қадимдан 

хоразмликлар “Авесто”нинг   Эзгу ўй, Эзгу сўз, Эзгу амал  

ғоясини ҳаётнинг кўп қирраларига боғлашган. Ясалган 

нақшларда дунёнинг абадийлиги  Мадоҳил (уч барг) нақши 

орқали тасвирланган, унинг  уч барги – яхши  фикр, яхши 

сўз, яхши амални билдиради. Жамиятнинг таянчи бўлган 

уч табақа: олимлар, деҳқонлар ва навкарлар бирлигини 

англатади. Хиваликлар “ишинг ҳеч қачон учмуш 

(учбурчак) келмасин” деб тилак билдиришади. Ёвуз 

кучлардан сақловчи тумор (тилсим, дуо)  ҳам учбурчак 

шаклда ясалади.     

Тўртбурчак (тўрт сони-барқарорлик  ва 

мустаҳкамликни англатади) тенглик, тўғрилик, тартиб, бир 

хиллик, ер билан боғланади. Шунингдек, ҳақиқат, адолат 

ва донишмандлик билан боғланиб, мустаҳкамлик ва 

барқарорлик билан қиёсланади. Демак, аёллик тимсоли 

билан эрлик тамойилининг адолат  ва донишмандлик 

билан уйғунлашуви асосида мустаҳкамлик ва барқарорлик 

вужудга келар экан. Кубронинг таълимотида яшил ранг – 

                                                           
1 Сонлар ҳақидаги фан. Фан ва турмуш. 1992. № 1, 2, 3 сонлар. 
2 Мингбоева Дилрабо. Тимсоллар тилсими. Тошкент-2007. 125 б. 

қалб ҳаёти,  ишончни билдиради. Бу ранг ёвуз руҳлардан 

ҳимоя қилади. Шунинг учун бантиклар яшил рангда ва 

мақбараларнинг гумбазлари яшил рангли кошинлар билан 

қопланган.   

Бантик – жавонмард (сахий, мард йигит)  тимсоли. 

Унинг мустаҳкам гавдаси донишмандлик белбоғи билан 

ўралган ва у қудратли ҳимоячидир.  

Мадрасанинг Отажон хўжа номи билан эмас, унинг 

ўғли Яъқуббой хўжа номи билан аталишига сабаб,  

бизнингча, вақфномада кўрсатилгандек, Отажон хўжа 

вафотидан кейин унинг ўрнига ўғли Яъқуббой хўжа 

мутавалли бўлиб тайинланган ва халқ орасида унинг номи 

машҳур бўлган. Яна бир жиҳати, хонлик даврида 

мадрасанинг кириш эшиги устига ҳозиргидек қилиб 

мадрасанинг номи катта қилиб ёзиб қўйилмаган.   1950-60 

йилларда   сақланиб қолган тарихий меъморий обидаларга 

уларнинг номлари ёзилган тахтачалар қоқиб қўйилган. Бу 

иш айрим ҳолларда чуқур ўрганилмасдан қилинганлиги 

сабабли, айрим иморатларнинг номлари хато ёзилган.  

Отажон хўжа вафотидан кейин мадрасасининг қибла 

томонидан ёпиштириб 1871 йилда қурилган қорихонасига 

дафн қилинган.   Унинг   авлодлари: Ислом хўжанинг ўғли 

Отажон хўжа, унинг ўғли Яъқуббой хўжа.      Яъқуббой 

хўжанинг учта ўғли: Олланазар хўжа, Юсуф хўжа, Отажон 

хўжа. Булардан Юсуф хўжанинг Аҳмад исмли ўғли бўлиб, 

Аҳмаднинг Абдулла ва Отабой исмли  ўғиллари бўлгани 

маълум. Кичик Отажон хўжанинг туғилган йили тахминан 

1870-1880 йиллар атрофида бўлиб, ундан Ҳасан-Ҳусан 

хўжалар туғилган. Ҳасан хўжа 1942 йилда вафот қилган. 

Ҳасан хўжадан Қодир хўжа туғилган ва у 1972 йилда вафот 

қилган. Қодир хўжанинг ўғли Собир хўжа 1948 йилда 

туғилган ва ҳозирги вақтда арқончи лақаби билан машҳур 

бўлиб, «Арқончи» ва «Собир арқончи» меҳмонхонасининг 

эгаси. 2003 йилда  ЮНЕСКО нинг ташаббуси билан бу 

мадрасада қадимги усулда, табиий бўёқлар тайёрлаш ва 

ипак толасидан  қўлда гиламлар тўқиш устахонаси очилди. 

Унда уста Мадрим (Муҳаммад Раҳим) Маткаримов 

раҳбарлигида хивалик чевар қизлар буюртма асосида ипак 

гиламлар тўқийдилар.   

 

Комил Хоразмий уй музейи 

 

 

Комил Хоразмийнинг 

уй музейи унинг ўзи 

қурдирган қорихонасига 

жойлаштирилган. Қорихона 

Паҳлавон Маҳмуд мақбараси 

мажмуасига кириб, 

мақбаранинг ғарбий томонидадир. Амалдор ва бадавлат 

кишилар ҳаёт вақтларида  ўзларига абадият уйлари 

қурдириб, унга қори қуръонлар ҳам белгилаб қўйганлар. 

Комил Хоразмий ҳам шулардан бири бўлиб, ўз 

қорихонасига, яъни ўзининг қабри устига битта даҳлиз ва 

иккита хонадан иборат иморат бино қилдирган. 

Қорихонага ўз мулкидан вақф ажратиб, қорилар тайинлаб 

қўйган. Қори - қуръонни қироат билан ёддан ўқувчи 

кишига бериладиган ном.  Қорихоналарга беркитилган 

қорилар ҳар кун келиб, шу жойда дафн бўлган кишилар 

руҳига қуръон сура ва оятларидан ўқиб, савобини 

қабрдагиларга бахшида қилган. Бунинг учун вақфдан 

тушган даромадлардан ўз улушини олиб, вақф даромадини 

ҳам бошқарган. Бундан ташқари, қабр эгасининг 

авлодлари, қариндошлари ва истаган мухлис келиб, қорига 

дуо фотиҳа қилдириб, пул ёки буюм бериб кетган. 

Қорихоналарда  битта шахс ёки бир хонадан аъзолари 

дафн қилиниши мумкин бўлган. “Комил Хоразмий 

ўзининг хусусий қорихонасида таги заминда мадфундир”1. 

                                                           
1 Мулла Бекжон Раҳмон ўғли, Муҳаммад Юсуф девонзода.  Хоразм 

мусиқий тарихчаси. Москва-1925. 40 б.  

Комил Хоразмий (1825-1899) Хива хонлигида кўзга 

кўринган амалдор, мирзабоши, девонбеги лавозимларида 

ишлаган.  Комил - улуғ шоир, таржимон, созанда, 

бастакор, хаттот ва давлат арбоби Паҳлавонниёз Абдулла 

охунд ўғлининг адабий тахаллусидир.  Паҳлавонниёз 

мадрасада ўқиб юрган кезларида отаси Абдулла Охунд 

вафот этади. Оилада иқтисодий аҳволнинг танглиги 

туфайли  у ўқишни тўхтатишга ва тирикчилик ишлари 

билан шуғулланишга мажбур бўлиб, хон саройида 

отбоқарлик хизматида ишлайди. Сўнгра бир неча вақт 

савдогар бобоси Хўжаш маҳрам хизматида бўлгандан 

кейин, ўқишни давом эттириш имконияти туғилиб, яна 

мадрасага қайтади. Мадрасада ўқиб юрган кезларида 

санъатнинг бошқа соҳаларида ҳам ўз қобилияти ва 

ғайратини кўрсата бошлади, у хаттотлик санъатида зўр 

маҳорат қозониб, шуҳрат топди, мусиқа масалалари билан 

ҳам жиддий шуғулланиб, зўр муваффақиятлар қозона 

бошлади. Паҳлавонниёзнинг бундай қобилияти ва 

истеъдодини кўрган сарой аҳллари, уни саройга хизматга 

таклиф этадилар. Аввалига у    1856-1865 йилларда 

ҳукмронлик қилган Хива хони Саййид Муҳаммадхон 

замонасида саройда оддий хаттот вазифасида ишлади. 

Сўнгроқ, 1865 йилда тахтга ўтирган Муҳаммад Раҳимхон 

II замонасида эса мирзабошилик вазифасини бажаришга 

киришди. 

Паҳлавонниёз - Комил  бир неча йиллар давомида 

девонбегилик вазифасида туриб, мамлакатни идора этишда 

яқиндан иштирок этди. Комил девонбегилик вақтида катта 

аҳамиятга молик бўлган тадбирларни амалга оширди. Бу 

йиллар мобайнида Комил Хоразмийга  турли туман 

ҳужумларига бардош беришга ва халқ, мамлакат манфаати 

йўлида тинмай ишлашга тўғри келди. 

Комил Хоразмий бир неча бор Россияга, Москва ва 

Петербургга ҳам саёҳат қилган. У биринчи марта 1883 

йилда Россияга борган эди. Бу саёҳат даврида Комил 

Хоразмий рус халқи ҳаёти ва маданияти билан яқиндан 

танишди. У, айниқса, рус мусиқа маданиятига қизиқди, 

унинг бойликларини, янгиликларини  қунт билан ўрганди. 

Комил Хоразмий 1891 йилда Тошкентга ҳам келган. 

Унинг Тошкентга қилган саёҳати давридаги фаолияти 

ҳақида турли манбаларда маълумотлар сақланиб қолган. 

Турли безаклар билан безатилиб, махсус босилган 

таклифномага қараганда, 1891 йил 11 сентябрь куни Комил 

Хоразмий Тошкентда Лахтин типолитографиясида бўлган, 

унинг ишлари билан яқиндан танишган. Комил Хоразмий 

бу саёҳати вақтида рус маданиятининг бошқа томонларига 

ҳам қизиқиш билан қараган.У Тошкентда театр ва 

гимназияда ҳам бўлган. Комил Хоразмий ҳаётининг сўнгги 

дамларигача санъат ва адабиёт билан машғул бўлди.   

У умрининг охиригача қизғин ижодий иш билан 

шуғулланиб, жуда бой поэтик мерос қолдирди. XIX аср 

давомида Хоразмда мусиқа маданиятимизнинг 

бойликларини сақлаб қолиш, уларни ёзиб олиш соҳасида 

қатор уринишлар бўлдики, бу масалада Комил Хоразмий 

диққатга сазовор натижаларга эришди. Европа нота 

системаси билан таниш бўлган, Петербург ва Тошкентда 

рус мусиқасини кўп марталаб эшитган Комил ўзбек 

куйларини ёзиб олиш соҳасида янги система яратди.   

Муҳаммад Раҳимхон сонийнинг амрига биноан  қадимдан 

анъана бўлиб, устадан шогирдга ёдлаш орқали ўргатилиб 

келинаётган халқ мусиқа санъатини осон қилиш ва келгуси 

авлодларга ўз ҳолича етказиш учун бу куйларни қоғозга 

тушириб,   “Танбур чизиғи” (нота)ни ихтиро қилди. 

Хоразм 6,5 мақоми тўлдирилиб, танбур  чизиғига жойлаб 

ноталаштирилди.     Комил Хоразмий бу янги системада 

куйларни ёзиб олиш учун халқ ўртасида энг машҳур 

бўлган мусиқа асбобларидан бири танбурдан фойдаланди. 

Комил Хоразмий бу нотада “Рост” мақомининг бош 

қисмини ёзиб улгурди. Шоирдан кейин унинг ўғли 

Муҳаммад Расул отаси бошлаган ишни давом эттириб, 

Хива “Шашмақом” ининг ҳаммасини шу нотада ёзиб олган 

эди. Бу мақом ноталари икки катта китобдан иборат бўлиб, 

бизгача сақланиб қолган ва ҳозир қимматли мусиқа мероси 

сифатида мутахассислар томонидан фойдаланилмоқда. 

Комил Хоразмий асарларини ўз ичига олган девонлар 

бизгача қўлёзма ва тошбосма ҳолида етиб келган.  

Девоннинг биринчи нашри ҳижрий 1298 йилда (1881й.) 

Хива  тошбосмасида босилган.  Қорихона ғарбий 

томонидаги майдонга жойлашган иморатлар, Комил 

Хоразмийнинг она томонидан бобоси Хўжаш маҳрам ва 

Паҳлавонниёзлар хонадонига тегишли ерлар саналган.  

Бу майдондаги Комил Хоразмийнинг яшаган уйи 

бугунги кунгача сақланган ва ҳозирги кунда унинг 

авлодлари томонидан “Мирзабоши” хусусий фирмасига 

айлантирилиб, сайёҳларга меҳмонхона хизматини 

кўрсатмоқда. 

 

Абдулла меҳтар қорихонаси 

 

Сарой тарихчиси Муҳаммад 

Ризо Эрниёзбек ўғли  

Огаҳийнинг маълумотларига 

асосланиб, Абдулла меҳтар  

ҳақида шуларни айтиш мумкин 

экан. 1864 йилда Муҳаммад 

Раҳимхон соний тахтга 

кўтарилгач, давлат бошқаруви 

тизимида бирқанча ўзгаришлар 

қилиб, бирнеча амалдорларни ўз 

ўрнида қолдирди ва кўпчилик 

амалдорларни янгилади. 

Жумладан, бош вазир  

Муҳаммад Раҳим меҳтарни вазирликдан тушириб, ўрнига 

Абдулла мингбошини тайинлади. Унинг ўрнига ўғли 

Абдураҳмон маҳрамни мингбоши қилди.   Орадан икки 

йил ўтгач, Абдулла меҳтарнинг ишидан қониқмаган хон 

уни яна ўз ўрни мингбошиликка тушириб,   ўрнига яна 

аввалги вазир Муҳаммад Раҳим меҳтарни тайинлайди.   

Муҳаммад Раҳим меҳтар бу лавозимда тўрт йил ишлагач,   

касалланиб вафот этади1. Ушбу 1870 йилда яна Абдулла 

мингбоши меҳтар лавозимига кўтарилади. Абдулла 

мингбоши энди меҳтар лақабини олиб улгуради. Унинг 

қабртошида жумладан шундай сўзлар ёзилган:- 

Олий   гумбазининг бўйи осмонга етган, 

Ҳазрати Маҳмуд Пирёрвалининг ёнида. 

Дафн қилинган вазир қорихонасининг, 

Қурувчисидан тарихини сўрасам, деди, 

“Лақабим меҳтардур, асли номим Абдуллоҳ, 1294.”. 

Ушбу ёзувдан Абдулла меҳтарни 1877 йилда вафот этгани 

ва ушбу қорихонага дафн қилингани маълум бўлади. 

Қорихонанинг жанубий томонида Муҳаммад Расул 

мирзабошининг мадрасаси жойлашган.  

 

Муҳаммад Расул мирзабоши мадрасаси 

 

1906 йилда қурилган 

Муҳаммад Расул мирзабоши 

мадрасаси Шерғозихон 

мадрасасининг ғарбий 

бурчагида жойлашган. 

Мадраса  битта айвон, 

атрофида тўртта хона ва 

битта қабрхонадан иборат. 

1899-1910 йиллардаги   

мирзабоши    Муҳаммад Расул   (хон девонхонасининг 

мирзалари-котибларининг бошлиғи, адабий тахаллуси 

Мирзо) етук шоир, моҳир таржимон, хушхат хаттот, 

мадрасаларда форс тили ўқитувчиси ва ажойиб бастакор 

                                                           
1 Муҳаммад Ризо Эрниёзбек ўғли Огаҳий. Шоҳид ул-иқбол. Тошкент-

2009.    51-106-256 бетлар. 

эди. У отаси Комил Хоразмий бошлаган ва ниҳоясига 

еткизолмаган “Танбур чизиғи”ни “ҳар кимлар тарафидан 

қулайлик билан ижро этиладиган бир ҳолга келтиради ва 

уни икки жилдлик катта китоб ҳолига келтириб, хонга 

топширади. Муҳаммад Раҳимхон уни ўзининг хусусий 

девони ҳам муҳркани Худойберган муҳрканга топшириб, 

тозадан бир-икки  нусха қилиб чиздириб, халқ орасинда 

тарқатадур. Шу изоҳатимизға қараганда Муҳаммад Расул 

мирзабоши  Хоразм мусиқасининг биринчи ислоҳотчиси 

ҳам нигоҳбони ва муҳофизи деб ҳисобланса ўрни бўлур”. 

Замондошининг ёзишича, Мирзо “танҳо замонларида шеър 

ёзмоқ, мутолаа қилмоқ билан машғул бўлиб, биргина 

дақиқасини ҳам ишсиз ўтказмас эди. Ўзи мусиқага ғоят 

ҳавасли бўлиб, меҳмонхонасида танбур, ғиржак, дутор, 

доира каби созларнинг энг аълолариндан кўплаб сақлар 

эди” 1.   Мирзонинг отасидан қолган ва ўзининг тўплаган 

китобларининг сони мингдан зиёд, ўзи ўрта бўй, 

чечакбашара бўлса ҳам, хушсурат киши эди. Суҳбати 

ширали, ўта кетган сахий эди, деб ёзади замондоши2.  Ўнга 

яқин қитобларни араб ва форс тилларидан таржима қилиб, 

ўзининг шеърлар тўпламини ҳам тузган Мирзонинг 

бирнеча шеърлари Хива меъморий обидаларига мармарга 

ва кошин плиткаларга ёзиб ўрнатилган.     Муҳаммад Расул 

Мирзо 1921 йилда 83 ёшида вафот қилган. 

 

 

 

 

 

 

 

 

 

                                                           
1 Ўша жойда.  
2 Бобожон Тарроҳ. Хоразм навозандалари. Тошкент-1994. 46 б. 

Абдурасулбой мадрасаси 

 

1909 йилда қурилган 

бу мадраса соҳиби 

Абдурасулнинг туғилиб 

ўсган уйидан тахминан 

икки юз қадам жанубий 

томонда жойлашган. 

Пуркомил тахаллуси 

билан шеърлар ёзган 

Абдурасул, Муҳаммад 

Расул Мирзонинг укаси, 

Комил Хоразмийнинг ўғлидир.  Шоир, хаттот, 

мусиқашунос санъаткор Абдурасулбой хонлик даврида 

Гурлан туманида ҳоким, кейинчалик хонлик 

девонхонасида мирзабоши бўлиб ишлаган. Юсуф 

ясовулбошининг бир қизи Абдурасулга  тушган. У 

қайнотасининг саъй-ҳаракати билан Гурланга иккинчи 

марта ҳоким бўлади.   “Пуркомил” номли девон тузган. 

1920 йилда охирги Хива хони ағдарилиб, Хоразм халқ 

шўролар жумҳурияти тузилгандан кейин Марказий ижроия 

қўмитасида хазиначи бўлиб ишлаган. 1926 йилда  Урганч 

шаҳридаги қайнотаси Муҳаммад Юсуф ясовулбошининг 

уйида, 65 ёшда вафот этган. 

Мадраса кириш эшигининг устидаги мармар тахтада 

туркий тилда настаълиқ хатида тубандаги тарих ёзилган: 

Сахо1 пешасин улки билди савоб, 

Улус2  эрди базли3 била комёб4. 

Тахаллус келиб Пуркомил онга, 

Дер исмини Абдурасул шайх  шоб5. 

                                                           
1 Сахо - сахийлик 
2 Улус – халқ, эл 
3 Базли - инъом, саховат  
4 Комёб – мақсадига эришган, бахтиёр  
5 Шайх шоб -  ёш йигит  

Қилиб эрди бу буқъа1 таъмирини, 

Утуфона2 имо шаҳи жам жаноб3. 

Қою шаҳки Соний Муҳаммад Раҳим4, 

Эрур адлидин барча ишратмаоб5. 

Билиб айлади лутф имосини, 

Иморат ишин дафъатан иртикоб6. 

Ғараз топди бу мадраса ихтитом7, 

Эмас фахр учун, эрди баҳри савоб8. 

Ниёзийға9 тарихини берди ҳуш, 

«Ҳува мазҳарил – илм» дур10  деб жавоб.  

Фақирул ҳақир, зарравор билғуборил осор, Мулла 

Каримберган ибн Раҳмонберган ғаффараллоҳу зунубаҳума 

ва сатара уюбаҳум11. 

 م  و  ه     ظه      ع   ل   ا   ر   م   ل     
40+30+70+30+1+200+5+900+40+6+5 = 1327 ( 1909). 

Эшик бийнасига уста ўзининг исмини ёзган: “Амали уста 

Боғбек ..........”. Бу мадрасанинг бошқа мадрасалардан 

фарқи бор, яъни унга   кирилгач ўнг томонда ётоқхона-

ҳужралар, чап томонда масжид, ўқув хонаси жойлашган ва 

умумий кўриниши трапеция шаклидадир.   Бу мадраса 

халқ тилида “Хуржун” мадрасаси номини олган 

Хўжамбердибий мадрасасига ўхшайди.  Бугунги кунда бу 

                                                           
1 Буқъа - жой, бино  
2 Утуфона - меҳрибонлик 
3 Жам жаноб - баланд мартабали  
4 Муҳаммад Раҳимхон II  - 1864-1910 йиллардаги Хива  хони.   
5 Ишратмаоб  -ишрат эгаси   
6 Иртикоб - бирор ишга киришиш  
7 Ихтитом - тамом бўлди, битди  
8 Баҳри савоб -  савоб денгизи 
9 Шоир ва ҳаттот Отаниёз Хўжа Ниёз ўғлинингг адабий тахаллуси, у 

хонлик девонхонасининг биринчи котиби, мадрасада мударрис.  
10 “У илмлар манбаидур“, ушбу жумла тарих моддаси бўлиб, ундан 

мадрасининг қурилган йили топилади. 
11 Камбағал, бечора, ғуборли Мулла Каримберган Раҳмонберган ўғли. 

Аллоҳ уларнинг гуноҳларини кечирсин ва айбларини ёпсин. (1880-

1959 йил) Хивалик мармар ўймакори устасининг дастхати. 

мадрасасида    қадимги усулда, табиий бўёқлар билан ипак 

иплардан  қўлда сўзаналар тўқиш устахонаси ишлаб 

турибди.  

Саййид ота масжиди 

 

Ҳозирги вақтда Саййид ота номи 

билан аталадиган бу масжид аслида Ёр 

Муҳаммад девон томонидан ХIХ аср 

бошида, Муҳаммад Раҳимхон I даврида 

(1806-1825) қурилган. Бир гумбазли 

олди айвонли бу масжид Саййид 

Алоуддин мақбарасининг жанубида, 

Абдурасулбойнинг мадрасасига 

ёпиштириб қурилган. Мунис ва 

Огаҳийнинг асарида бу девонбегининг фаолияти ҳақида 

кўп маълумотлар келтирилиб, жумладан шундай дейилади  

“маҳрами асрори соҳибқироний (хоннинг ўз сир-

асрорларига шерик қиладиган энг яқин кишиси) 

Ёрмуҳаммад девонбеги”1. Муаллиф хонга жуда яқин 

бўлган бу девонбегининг нима сабабдан ўлдирилишини 

кўрсатмасдан шундай ёзади: “Якшанба куни кеч пешинда 

моҳи мазкурнинг ўн учида (1814 йил 29 август) ул ҳазрат 

Ёрмуҳаммад девонбегини тутдурди ва хуфтандин сўнг 

жамии оқо-ини ва ақрабоси ва бани аъмоми била қатлға 

еткурди. Мақтул бўлғонларнинг барчаси ўттуз икки киши 

эрди”2. Фирдавс ул иқболда девонбегининг саййидлардан 

эканлиги ҳам айтилмаган. Буни Огаҳий ўзига маъқул 

кўрмаган кўринади. Ҳақиқатда эса, девонбеги саййидлар 

хонадонидан бўлган. Буни масжиднинг меҳроби устида 

сақланиб қолган ёзувлар исботлайди. Афсуски, бу 

ёзувларнинг ҳаммаси тўлиқ сақланмаган, “Масжидки 

бинокард ҳамон бахш валият авлоди Муҳаммад........”. 
Қўқонлик тарихчи Мирзо Олим бу воқеани шундай ёзади, - 

                                                           
1 Мунис, Огаҳий. Фирдавс ул иқбол. Т-2011.  371 б. 
2  Мунис, Огаҳий. Фирдавс ул иқбол. Т-2011.  418 б. 

“Муҳаммад Раҳимхон  хон бўлгандан кейин ёвмут 

тоифасини ўзига итоат эттирди ва олтмиш йиллардан буён 

осий ва итоатдин хориж бўлиб юрган қўнғиротия бошлуғи 

Тўра сўфини ушлаб ўлдуруб, қизини ўзига никоҳлаб олди. 

Бир неча вақтдан кейин ўзининг ёшлигидин буён 

мулозими ва муқарриби (яқин дўсти) бўлуб юрган 

Ёрмуҳаммад девонбегини ул қиз ила муттаҳам қилиб, ҳар 

иккаласини қатл қилди1.  

  

Шерғозихон  мадрасаси - Олимлар уйи   

 

Агар тарихга нигоҳ 

ташласак, «Мусулмон 

дунёсининг пойтахти» деб 

эълон қилинган Бағдод 

шаҳрига VIII асрнинг охири 

IХ асрнинг бошида турли 

мамлакатлардан олимлар, 

таржимонлар ва котиблар 

йиғилган эди. Хорун ар-

Рашиднинг ўғли ал-Маъмун 

бу шаҳарда «Байт-ул ҳикма» 

(Донишмандларуйи) биносини 

қурдириб, уни жуда яхши жиҳозланган обсерватория ва 

бой кутубхона билан таъминлади. Бу «Донишмандлар 

уйи»ни ўз даврининг Фанлар академияси бўлганлиги 

дунёнинг йирик олимлари томонидан таъкидланган ва унга  

буюк олим, мураббий ва кўпгина фанларнинг асосчиси 

Муҳаммад ибн Мусо ал-Хоразмий раҳбарлик қилган эди. 

1004-1017 йилларда хоразмшоҳлар мамлакатининг 

пойтахти  Гурганчда, яна бир   Академия  фаолият 

кўрсатди. Уни хоразмшоҳ Али ибн Маъмун ташкил қилган 

эди. Замонасининг йирик олимларини тўплаган бу 

«Мажлиси уламо» га ҳам хоразмлик аллома Абу Райҳон 

                                                           
1 Мирзо Олим Махдум ҳожи. Тарихи Туркистон. Т-2009. 194-195 бр. 

Беруний раислик қилди. Маъмун академиясида Абу Али 

ибн Сино, Абу Наср ибн Ироқ   каби кўплаб буюк олимлар 

ижод қилганлар. Улар математика, астрономия, кимё, 

тиббиёт, фалсафа, тарих, руҳият, мантиқ, тилшунослик, 

таълим-тарбия, адабиёт, мусиқа, география, геодезия, 

механика сингари турли илм  соҳалари билан шуғулланиб, 

фаннинг келажакда жаҳон миқёсидаги ривожига замин 

яратганлар. 

Азалдан илм-фан билан шуғулланишни ўзларига касб 

қилиб олган хоразмликлар ХVIII  аср бошида марказ Хива 

шаҳрида яна бир Академияни ташкил этишни мақсад 

қилган эдилар. 1720 йилда Хива ҳукмдори Шерғозий 

Муҳаммад Баҳодирхон томонидан қурилган бу мадраса 

«Маскани фозилон»-Олимлар уйи деб ном олди.  

«Маскани фозилон» Марказий Осиё ва унинг атрофидаги 

мамлакатлардан келган талабаларга таълим берди. Бу 

мадрасада замонасининг буюк алломалари фаолият 

юргиздилар. Тарихий манбаларнинг маълумот беришича, 

ХIХ аср охирида унда Муҳаммад Яъқуб охунд эшон, 

Ҳусаин  охунд эшон, Муҳаммад Рафъи охунд эшон, Ортуқ 

охунд эшон каби   мударрис олимлар бўлғуси фан 

етакчиларига сабоқ берганлар, кутубхоначи, сартарош,  

фаррош ва  сувчи лавозимидаги кишилар  талабаларнинг 

хизматида бўлган1. 

Мадрасанинг вақфномасида кўрсатилишича, 

«вақфдан келган даромаднинг бешдан бирини мутаввалли2 

олган, имом ва  муаззинга3  икки юз ботмон ғалла 

берилган. Кутубхоначининг   ҳаққи икки талабанинг 

ҳақига тенг. Фаррошига 150 ботмон ғалла, агар талаба 

мадрасани беузр икки ой тарк этса,  ҳужраси бошқага олиб 

                                                           
1 Ичон-Қалъа музей-қўриқхонаси фонди. КП № 3989.- 27 варақ. 
2 Мутавалли–вақфдан келган даромадни идора қилувчи.   
3 Муаззин – Азон айтиб намозга чақирувчи. 

берилади. Муаллимлардан бири бир ҳафта ишга келмаса, 

имтиёзидан (мадрасадаги ҳужрасидан) маҳрум бўлади»1. 

Муниснинг ёзишича, «Шерғозихон бағоят одил ва 

фозил подшоҳ бўлган, кўп вақтини  уламо, фузало ва 

шуаро суҳбатида ўтказган. Олимлар ва шоирлар унинг 

замонида ривож топган.  Мавлоно Саййид Муҳаммад 

охунд Шерғозихоннинг аждоди,  насл-насаби, подшоҳлиги 

ва фаолияти ҳақида «Гулшани иқбол» номли  бир тарих 

ёзган.  Аммо, ундан  нусха олинмасдан бурун  Бухоро 

фазлисининг қўлиға тушиб, ҳасаддин   бўлак-бўлак  этиб 

зое қилинган»2. Чунки, Шерғозихоннинг ўзи асли 

бухоролик бўлса-да, Хивага хон бўлганидан кейин 

Бухорони менсимай қўяди. 

Шерғозихон замонидаги улкан тарихий воқеалардан 

бири руслар ҳужумини бартараф қилгани бўлди. 1713 

йилда Россияга туркманларнинг таниқли кишиси Хўжа 

Нафас келиб, Хивада олтин қум борлигини, хиваликлар 

уни руслардан яшириб, кўмиб ташлаганларини айтган эди. 

Пётр I бу сўзларнинг ростми ёки ёлғонини билиш учун 

одам юбориб, ростлигига ишонч ҳосил қилгач, Хоразмни 

босиб олишга қарор қилади. 1714 йил 29 майда катта 

тайёргарликдан кейин Пётр I бу иш билан Бекович 

Черкасскийни шуғулланиши учун буйруқ берди. У Хўжа 

Нафас йўлбошчилигида бир ярим минг аскари билан 

келиб, дарё тўсилиб бошқа ердан оқизилганини кўради. 

Чунки олтин конини кўмиб ташлаган жойдан Амударё 

оққан эди. Аму дарёни яна аввалги оқимига қайтариш 

керак бўлиб, бу унча кўп меҳнат талаб қилмас эди. 

Бекович Черкасский қайтиб бориб Пётр I га воқеани 

англатгач, ҳақиқий юришга тайёргарлик бошланди. Чунки, 

катта тайёргарлик кўрмаган, ўзидан аввалги рус босқинчи 

экспедициялари ҳалокатга учраганини Пётр I тарихдан 

                                                           
1  Мадраса пештоқидаги мармартошга ёзилган вақфномадан.  
2  Мунис. Фирдавсул иқбол. Лейден-Кёльн 1988. 160-161 б. Баёний. 

Шажарайи хоразмшоҳий. Қўлёзма. ЎзФА ШИ. инв. 274  в.52 а,б.   

яхши билар эди. Русларнинг биринчи юриши  1602 йилда       

Қўш ёйиқ деганда юрган (Ёйиқ -Урал дарёси, бўйи) 

ўруснинг қазақларидан минг киши саратоннинг аввалги 

куни (21-июнь) келиб Урганч қалъасина кириш билан 

бошланган эди. Бу қазақлар шу вақтларда қўллари етган 

ерларни талаб, талон-тарож қилган эдилар. Бир куни улар 

Россияга мол олиб кетаётган бир неча савдогарни тутади­

лар. Бу хивалик савдогарларнинг кўйлагигача тортиб олиб, 

Хива мамлакати ҳақида маълумот сўрайдилар. Хиванинг 

бойликлари кўплиги ва қўшинларининг ёзда тарқатиб 

юборилишини билгач, ҳеч нарсадан тап-тортмас бу 

қазақлар ўйланиб турмасдан минг кишигача тўпланиб, 

отларига миниб, эгарга сиғған нарсанигина олиб, бойлик 

орттириш мақсадида Хивага юриш қиладилар. 

Улар Урганчга кириб келганда, шаҳарда оддий 

халқдан бошқа ҳеч ким йўқ эди. Хоннинг қўшинлари ва 

сипоҳилари Амударёнинг лабида эдилар. Улар Хивага 

чопар юбориб, хонга воқеани баён қилдилар. Хон Хивадан 

етти кунда етиб келди. Рус қазақлари бу вақтда Урганчдаги 

халқдан минг кишини ўлдирди, минг аравага яхши мол-

дунёни босди, минг қиз-жувонни олди. Шаҳарга ўт қўйиб, 

орқага қайтдилар. Улар Урганчдан чиқиб, Аму лабига йўл 

тутганда   Араб Муҳаммадхон Хивадан етиб келди ва 

уларнинг олдидан чиқиб, чуқур ўр қаздирди ва темир 

қозиқлар қоқтириб қўйди. Бу ерда икки кун уруш 

қилдилар, учинчи куни ўруслар зўр келиб ўрдан ўтдилар. 

Ўруслар пиёда эди, хоннинг отлиқлари тез кетиб, олдидан 

яна ўр қазиб қозиқлар қоқиб, кутиб турдилар. Мақсад 

сувсиз қумлоқда ўрусларни узоқроқ тутиб туриш ва ҳолдан 

тойдириб енгмоқ эди. Чунки, улар Аму бўйига етса сув 

ичишар ва куч тўплаб, шу ерда ёғочдан қалъа қуриб, 

русларга хабар юбориб, мадад олишар эдилар. Ушбу ерда 

ниҳоятда даҳшатли уруш содир бўлди. Руслар юклаган 

сувини тугатди. Ўзбеклар учун чекиниш мумкин эмас, хон 

-«ўлсак шу ерда ўлайлик» -деган. Сувнинг йўқлиги ва 

иссиқнинг жазирамаси қазақларни ўлган биродарлар 

қонини ичишга мажбур қилди. Бир неча кун мардона 

ҳимояланган қазақлар, Урганчдан олинган ўлжаларини ҳам 

ташлаб, юз нафари Амударёга чиқди. Лекин, бу ерда ҳам 

уларни қамишлар орасидан чиққан хиваликлар ўқи 

кутарди. Ушбу воқеа тафсилоти Хива хони Абулғозийнинг 

ёзиб қолдирган тарихи ва Урал қазақларининг авлоддан-

авлодга ўтиб келган қўшиқларидан бу кунларга етиб 

келди.  

Шу воқеадан кейин ўша Ёйиқ рус қазақлари жасур 

атаман Нечай бошчилигида яна келишган, улар ҳам ҳудди 

аввалгилардек шаҳарларни талаб, молу-дунё ва хотин - 

қизларни олиб кетишда хиваликлар томонидан батамом 

қириб ташланган эдилар. XIX аср рус олими О. Лобисевич 

бу воқеаларни - «русларни учинчи юриши янада даҳшатли 

бўлди, қишнинг изғиринли совуғида, қамалда қолган 

қазақлар қуръа ташлаб навбат билан бир-бирларини 

гўштини едилар. Ўлмай қолганлари хиваликларга асир 

тушдилар. Хиваликлар уларни ўзларига қул қилиб 

олдилар» -деб ёзади. Пётр I нинг юборган босқинчилик 

экспедицияси тўртинчи бўлиб, унга Қабардинлик княз 

Давлат Қизден Мирзо  Бекович-Черкасский бошчилик 

қилди. Пётр I унга шундай топшириқ берган эди. -

«Дарёнинг эски ўзани ёнида 1000 кишилик қалъа қуриш. 

Амударёнинг эски оқимини яхшилаб ўрганиш ва агар 

имкони бўлса дарёнинг сувини аввалги оқимига қайтариш, 

дамбанинг ёнида хиваликларга билдирмасдан шаҳар 

қуриш. Хивага келиб хонга подшоҳнинг иззатли 

меросхўри бўлишини ваъда қилиб, уни Россияга содиқ 

фуқаро бўлишга кўндириш, хонликнинг ҳисобидан 

сақланиш шарти билан рус гвардияси беришни таклиф 

қилиш. Хивада ўрнашгандан кейин, маҳаллий олтин қумни 

кўриш учун одам юборишни ва уларга икки рус кишисини 

қўшишни хонга таклиф этиш. Хоннинг ёрдами билан 

Ҳиндистонга савдогарлар юбориб, Ҳиндистоннинг 

Каспийга чиқадиган энг яқин йўлини топиш. Хивадан 

Бухорога бориб, уларга ҳам фуқароликни, ҳеч бўлмаганда 

дўстликни таклиф қилиш». Бу ишларни бажариш учун ёш 

капитанга 4000 пиёда, 100 отлиқ, 6 тўп, 200 туя ва 300 отда 

юк берилди. Князь 1716 йил сентябрда Астрахандан сузиб 

кетди. 1717 йил ёзида Хива хонлигига келиб, “Шайх 

Жалил тоғидаги олтин ва кумуш  кони орзусида,  ғалаба  

таманноси билан Орол ҳудудига тушдилар”1. Икки кунлик 

урушдан кейин руслар Хива қўшинларини тор-мор 

этдилар. Шерғозихон очиқ жангда душманни енгиб 

бўлмаслигини билиб, ҳийла йўлига ўтди. Хон қўнғирот 

Қул Муҳаммад оталиқ ва найман Амир Аваз иноқни 

руслар ёнига юборди. Улар Давлат гадой ва Андрей 

губернатор билан бўри яраши этиб, бу уруш хоннинг 

ихтиёрисиз бўлгани, хон тинчлик исташини билдирдилар. 

Алданган Бекович музокарага киришди. Ҳатто олдиндан 

шартлар ҳам келишиб олинди. Лагерларда шарқ удуми 

бўйича совғалар ҳам алмашинди. Шундан кейин Беко­

вичдан меҳмондорчилик қулай бўлиши учун қўшинларини 

бўлиб бериш илтимос қилинди.   Князь ҳеч нарсадан 

шубҳаланмай аскарларини бўлиб берди. Хиваликлар 

уларни келтириб асфаласофилин2нинг меҳмонхонасига 

туширдилар. Князь Давлат Мирзо-Бекович Черкасский­

нинг терисини  шилиб сомон тиқдилар ва Бухоро амирига 

совға қилиб юбориб, ўз қудратини намойиш қилдилар. Бу 

воқеадан бироз фурсат ўтиб, 1718-1725 йилларда Пётр I 

томонидан Бухорога элчи қилиб юборилган, келиб чиқиши 

италиялик бўлган рус фуқароси Флорио Беневини 1724 

йилда Петербургга шундай хат ёзган эди.  “Бир нотаниш 

эроний одам менга гапириб берди. Унинг гапига 

қараганда, бундан 18 йил олдин бир тоғ жинсларининг 

билимдони Хива хонига Шенжелетин(?) тоғларидан бир 

                                                           
1 Мунис ва Огаҳий. Фирдавс ул-иқбол.  Воҳидов Ш., Исмоил Б., ва  

Полвонов Н. Тошкент – 2010. -100 б. 
2 Асфаласофилинга жўнатмоқ - ўлдирмоқ, дўзахга юбормоқ. 

тош келтириб берган. Уни эритиб кўрганларида ярми соф 

кумуш бўлиб чиққан экан. Арангхон ўзининг 

маслаҳатчилари сўзига кириб, тошни топилган  ерига олиб 

бориб чуқурроқ кўмишни ва топиб келтирган кишини ҳам 

шу жойга тириклай дафн қилишни буюрган. Бу ерда 

ҳукмдорлар   бу кумуш ва олтинни деб, бошқа давлатлар 

билан уруш келиб чиқмаслиги  учун ер ости бойликларини  

қаттиқ сир тутишади”1.   

 «Маскани фозилон»да Ўрта Осиёлик ва 

қозоғистонлик ёшлар таълим олгани тўғрисида тарихий 

маълумотлар бор. Туркман халқининг буюк шоири 

Махтумқули-Фироғий (1733-1793), қорақалпоқнинг улуғ 

шоири Ҳожи Ниёз Қўсибой ўғли (1824-1878) ва 

қозоқларнинг машҳур сўфиси, мураббий Бекет ота (1750-

1813) шулар жумласидандир.  

Бекет ота Мирзақули ўғли 1750 йилда 

Қозоғистоннинг Манғишлоқ вилоятининг Оқмасжид 

қишлоғида туғилиб, саводини чиқаргач, 1766-67 йилларда 

Хивага келади ва Шерғозихон мадрасасида ўқишини давом 

қилдиради. Бу ерда у 7 йил давомида дунёвий билимлар 

билан бир қаторда Фиқҳ илмидан Саййид Муҳаммад 

Боқирдан (Боқиржон бобо) таълим олади.  Боқиржон бобо 

уни Бекет Аҳмад (Аҳмад-Пайғамбаримиз Муҳаммаднинг 

исмлари бўлиб, Муҳаммад сўзи билан бир ўзакдан чиққан. 

Парвардигорга кўп ва хўб ҳамд айтгувчи маъносини 

билдиради2) деб атайди. Бекет  Хивада таълим олиб 

қайтгач, Оқмасжид билан Бейнеуда масжид-мадрасалар 

қурдириб, ёшларни ўқита бошлайди ва Ота, Пир 

унвонларини олишга сазовор бўлади.    ХIII-ХIV 

асрлардаги хивалик   Саййид Алоуддин ва Паҳлавон 

Маҳмудлар каби  сўфизм намояндаларининг таъсири 

кучли бўлган   Бекет улкан хосият эгаси бўлиб етишади. 

«Тазкираий Муҳаммад Боқир» асарида айтилишича,    

                                                           
1 Муравин Б. Тайна древней рукописи. /Хорезмская правда. 14.03.1986. 
2  Қуръоннинг 61 – Саф сураси. 6-оят.  

“бисёр каромат эгаси бўлган Бекет ўз билими билан бутун 

мусулмон оламига танилади”1.   

Шерғозихон мадрасасини   қуллар қургани ва 

қурилиш битмасдан хон қуллар томонидан мадраса ичида   

ўлдирилгани ҳақида ривоят бор. Бу ривоятга кўра,   

Шерғозихон Машҳаддан 5000 дан зиёд асир ва кўп ўлжа 

олиб  қайтган. Қулларга мадраса  битказилгач, озодлик 

берилиши ваъда қилинган. Лекин, ваъдага вафо 

қилинмагани учун қуллар уни тошбўрон қилиб 

ўлдиришган. Унинг жасади   мадрасанинг кун ботиш 

томонидаги ҳужрага дафн қилинган.  Тарихчилар унинг 

вафоти санасини «дод аз ғуломон», (қуллар дастидан дод) 

деб топганлар. Бу сўзлардан абжад ҳисоби билан  1726 йил 

топилади. Шерғозихон мадрасаси кириш эшигининг икки 

томонида ва устидаги   мармар тошларга шеърий тарих   

ёзилган бўлиб, улардан мадрасанинг вақфи ҳақида 

маълумотлар олиш мумкин.     

Мадрасада бугунги кунда Махтумқули Фироғий, 

Бекет ота, Ҳожи Ниёз Қўсибой ўғлининг бу мадрасада 

ўқигани ва уларнинг мероси тўғрисида кўргазмалар 

очилган.  

 

 

 

 

 

 

 

 

 

 

 

 

Ҳазрати Паҳлавон Маҳмуд мақбараси 

                                                           
1 Тазкираи Муҳаммад Боқир. ЎзРФАШИ қўлёзмаси. Инв. 1846. в.168 а. 

Паҳлавон Маҳмуд мақбараси  

Самарқанддаги Шоҳи Зинда, 

Бухородаги Баҳоуддин 

Нақшбанд мақбараларидек 

эъзозланадиган ўзбек, туркман, 

қорақалпоқ ва бошқа 

халқларнинг муқаддас 

зиёратгоҳи, Хива меъморий обидалари ичида энг чиройли 

ва ҳашаматлисидир.    

Паҳлавон Маҳмуд (1247-1326) машҳур полвон, 

ҳунарманд пўстиндўз уста ва буюк файласуф шоир бўлган. 

Жисмоний ва маънавий камолатни ўзида 

мужассамлаштирган бу йигитнинг шуҳрати Мовароуннаҳр 

ва Хуросондан тортиб Эрон ва Ҳиндистонгача етиб 

боради. У Хоразмнинг кўп шаҳарларига, ҳатто 

Ҳиндистонга бориб машҳур полвонлар билан кураш 

тушади, лекин ҳеч ерда енгилмайди, бутун умри елкаси 

ерга тегмай, мамлакатнинг бош полвони бўлиб қолади. Шу 

сабабли халқ ўртасида жуда кўп афсона ва ривоятлар 

пайдо бўлиб, уни машҳур полвон, халқ ғамхўри, ажойиб 

ватанпарвар ва шоир сифатида тилга оладилар. Халқ унга 

“Паҳлавон” лақабини бериб, уни “Паҳлавон Маҳмуд”, 

“Полвон ота”, “Ҳазрати Полвон пир” деб эъзозлайди. У 

хиваликларнинг қалбидан шаҳарнинг пири (бош ҳомийси), 

мақбараси - шаҳарнинг лангари1 сифатида ўрин олган. 

Хива шаҳрининг бунёд қилиниши тўғрисида хивалик 

Худойберди Қўшмуҳаммад ўғли ўзининг 1831 йилда 

ёзилган «Дили ғаройиб» асарида қизиқарли маълумотлар 

берган. Унинг ёзишича; - «Қадимда Хоразмнинг 4-5 та 

дарвозаси бўлган шаҳарлари сони кўп экан. Улардан бири 

                                                           
1 Лангар – лангар, карвонсарой, йўловчилар қўниб ўтадиган жой. 

Камбағал, етим-есирга овқат бериладиган жой маъносини билдиради. 

Хивача лангар - тенгловчи, тенг тутувчи, тарози шайи.  

Журжония, бири Урганч, яна биттаси Рамл - (чагазорлик, 

қумлоқ). Муни бино қилган Сом бин Нуҳ алайҳиссалом­

ким, отасининг тузатган кемасига ўхшатиб ясалган ва 

кеманинг андозасига баробар ва ҳозир Хиваққа шуҳрат 

берурлар. Бу лафзни ҳазрат Паҳлавон вали қуддуси 

саронинг ўлган тарихидур  деб ҳам айтурлар. Сом келиб ов 

овлаб уйқулабдур, туш кўрибдур, уч юз машъал ёнилғон 

экан, вақти хуш бўлиб туриб нишона қўймоқлиқ учун 

атрофдин тупроқ олиб қумнинг устига солиб шаҳар 

андозаси қилиб қўйибдур. Ва қалъанинг кун ботиш 

тарафида бир чашма қазиб сув чиқарибдур. Баъзилар 

Хивақни мунга нисбат берурлар. Ҳосили калом бу қалъани 

кўп бузулиб, тузалган дерлар». 

Ривоятнинг яна бошқа бир   айтилишида,  Нуҳ 

пайғамбарнинг ўғли  Сом бир куни овдан кейин, қум­

ликдаги баланд бир тепаликнинг устида ётиб ухлайди ва 

туш кўради. Тушига отаси кириб, шу ухлаб ётган ерида 

бир қалъа қуришни буюради ва «қалъанинг шаклини   

менинг кемамга ўхшатиб қургин»,- дейди. Шунда Сом 

отасига «кема шаклидаги шаҳар ҳам, кемадек чайқалиб 

турувчи бўлади-ку», деганида, отаси унга, - «биз унинг 

ўртасига лангар ташлаймиз»,- деб жавоб беради.   Шундан 

кейин Сом бу жойда отаси Нуҳнинг кемасига ўхшатиб 

қалъа барпо қилади. Яъни, шаҳарнинг тарҳини1 чизиб, 

қурган киши Нуҳ алайҳиссаломнинг ўғли Сом бўлган.  

Хиваликлар Паҳлавон Маҳмуд   мақбарасини  Нуҳ 

пайғамбари томонидан шаҳарнинг ўртасига ташланган 

лангар деб ҳисоблайдилар. Шунинг учун ҳам мақбара 

катта пештоғининг ўнг қанотидага кошин нақшларга кема 

тасвири туширилган. Токи, бу мақбара бор экан, Хива 

шаҳри тинч туради, шунинг учун ҳам хиваликлар уни кўз 

қорачиғидай асрашади, унга сиғинишади. Полвон ота 

мақбараси хонақоҳининг шарқий томонидаги эшиги бутун 

мажмуадаги энг қадимги ёдгорлик бўлиб, ундан 

                                                           
1 Тарҳ - лойиҳа, проект. 

бошланган даҳлиз орқали Жоме масжидига борилган. Бу 

эшикнинг тилло ранг ҳалқаси,  ҳалқанинг эшикка 

маҳкамлаб турган банди ва тагликдаги ёзувлардан 

шуларни ўқиса бўлади:       

“Донолар султони,  ҳақиқат эгаларининг 

бошлиғи,  пайғамбарлар меросхўри,  авлиёларнинг 

тожи бўлмиш Паҳлавон Маҳмуднинг азиз руҳини ва  

пок қабрини Аллоҳ мунаввар қилсин! 754 йил, 

Раббийул аввал ойининг боши”, (1353 йил 6 апрель). 

Мақбаранинг бош устаси ҳазорасплик Одина 

Муҳаммад ўғли бўлиб, барча қурилишга Муҳаммад Юсуф 

меҳтар маъмур этилган. Гумбаз остидаги хонақоҳ, 

қабрхоналар нақшинкор кошинлар билан қопланган, 

устидаги қуббаси олтиндан ишланган. Кошин плиткалар 

квадрат шаклида бўлиб, бирисидаги нақш, иккинчисида 

худди шундай жойлашган усулда такрорланмайди. 

Улардаги нақш чизиқлари бир – бири билан аниқ боғланиб 

кетади ва умумий безак лавҳаларни ташкил қилади   

Безаклар мукаммаллиги билангина эмас, балки 

нақшларининг моҳирона ишланганлиги ва хона ичида 

бекаму-кўстлиги билан ҳам кишини ҳайратга солади.  

«Мақбаранинг ичига шундай безак берилдики,   Амир 

Темур замонидан кейин бундай серҳашам безак беришга 

ҳеч ким журъат этмаган эди»1 -деб  ёзади, санъатшунос 

олим И.И.Ноткин.  

Мақбара бутун ХIХ дан то ҳозирги вақтгача 

олимларнинг диққатини ўзига жалб қилиб келмоқда.  1873 

йилда Хивада бўлган рус олими Л. Костенко шундай 

ёзади: “Энг чиройли иморат ва шунинг билан бирга энг 

муқаддас жой Хивада Полвон ота масжидидир. Бу авлиё 

киши бу ерда худди Бухородаги Баҳоуддиндек 

эъзозланади.  Гумбазининг устидаги олтин қуббаси жуда  

чиройли2“.  

                                                           
1 Ноткин И.И. Паҳлавон Маҳмуд мақбараси. Тошкент-1968.- 4б. 
2 КостенкоЛ. Город Хива в 1873 г. Турк. сборн.-СПб.: 1873. Т. 82.-237с 

Мақбарага Шоҳ Ниёзхон томонидан қурилган 

дарвозахонадаги Бисмиллаҳирраҳманирраҳим, Ла илаҳа 

иллаллаҳу Муҳаммадур расулуллоҳ калимаси ёзилган 

эшикдан  ўтилгач, катта ҳовлига чиқилади. Бу ҳовли 

ўртасида  Шоҳ Ниёзхон томонидан қаздирилган қудуқ, 

шарқий томонда Муҳаммад Раҳимхон II томонидан 

қурдирилган ёзги масжид, ғарбда Исфандиёрхон 

қурдирган қорихона, унинг олдида катта супа ва пештоғи 

жанубга қараган катта хонақоҳ ўрнашган.    

Хивалик қарияларнинг сўзига қараганда, Полвон ота 

кексайганида шогирдларига вафотидан кейин ўзи пўстин 

тикадиган ва яшаётган уйига    дафн қилишларини васият 

қилади.  Шогирдлари унинг васиятини бажарганлар ва 

Полвон отани ўз уйига дафн қилганлар, кейинчалик қабр 

устига чўбкори (нигирик) мақбара гумбазини тиклашган. 

Аста-секинлик билан  Полвон ота қабри ёнида қабрлар 

пайдо бўла бошлайди ва улар йиллар ўтган сайин кўпайиб, 

катта қабристонга айланади. Орадан уч аср ўтиб, Хива 

шаҳри мамлакат марказига айлангач, ҳукмдорлар ҳам 

Полвон ота ёнидан ўзларига абадият уйи тайёрлай 

бошлайди. 1663 йилда вафот этган Абулғозий Муҳаммад 

Баҳодирхон Полвон ота мақбарасига дафн қилинади.  

Унинг ўғли Анушахон даврида Паҳлавон Маҳмуд ва 

Абулғозихон қабрлари устида   каттароқ мақбара  

қурилади.       Шундан кейин, ХVII аср иккинчи ярмида 

ҳукмронлик қилган Анушахон, Худойдодхон, Арангхон, 

Жўжихон, Шоҳниёзхон,  ХVIII асрнинг бошида 

ҳукмронлик қилган Ёдгорхон, Темурғозихон ва уларнинг 

яқинлари бу ерга дафн қилинадилар.  

1810 йилда   Муҳаммад Раҳимхон I Полвон ота 

мақбарасини қайта қуриш ва ўзига ҳам шу ердан жой   

тайёрлатиш учун буйруқ беради.  Бу қурилишга маъмур 

этилган Муҳаммад Юсуф меҳтар эскирган иморатларни 

йиқиб, янгидан пишган ғиштдан  қурдиради.  Катта  

гумбазли  хонақоҳ  тўрида  Муҳаммад  Раҳимхон I   учун  

қабр тайёрлаб қўйилади. У 1825 йилда хон вафот этгач, шу 

жойга дафн қилинади.  Отасининг ўрнига тахтга ўтирган 

Оллоқулихон мақбара катта гумбазининг шарқий деворига 

ёпиштириб шимолдан жанубга чўзилган даҳлиз қурдиради. 

Даҳлиз ўртасининг шарқ томонидаги чуқур равоқда ўзи 

учун қабр тайёрлатиб,  бутун мақбарани кошин билан 

безатиш ҳақида фармон беради.  

Абдулла Болтаевнинг ёзишича, - «Муҳаммад Юсуф 

меҳтар бу ишга хоразмлик машҳур кошинкор усталардан 

ҳазорасплик Одина Муҳаммад ўғли  (Хитой  қишлоғи), 

хонқалик Абдол Жаббор Исҳоқ ўғли (Мадир қишлоғидан),  

янгиариқлик Мулло Қодир Барди ўғли (Каттабоғ 

қишлоғидан), хивалик Абдулла Яъқуб Ҳусайн ўғли 

(Шайхлар қишлоғидан), Мулла Муҳаммад Паноҳ ўғли 

(Сангар қишлоғидан), Мулла Нур Муҳаммад ўғли ва 

бошқаларни жалб қилади»1. А.Болтаевнинг сўзларига 

аниқлик киритиш мақсадида Бобожон Сафаров шундай 

ёзиб қолдирган: -«Муҳаммад Раҳимхон I буйруғи билан 

ҳазорасплик Мулла Абдул Карим (Мулла Ука ҳам дерлар) 

усталиғ қилиб, 1225 (1810) ҳижрий йилда битказган. 

Мақбара гумбази кошинидаги нақшларини Юсуф меҳтар 

соҳибкорлигида 5 нафар уста 1254 (1238) ҳижрий йилда 

тамом қилганлар. 

Катта гумбазнинг шарқий девор нақшларини хивалик 

Мулла Нур Муҳаммад, шимолий девор нақшларини  

мадрлик Мулла Абдул Жаббор Эшжон ўғли, ғарбий 

деворини хитойлик Мулла Одина Муҳаммад ислимий 

нақш қилганлар. Жанубий деворини шайхларлик Мулла 

Абдулла жин ислимий нақш қилғон. Гумбазнинг тахясини 

саккиз табақа қилиб каттабоғлик Мулла Қодир Берган 

ислимий нақш қилғон ва ҳам бошқаларига раҳбарлик 

қилиб кошинларни деворга ўрнатган. Ва кичик 

гумбазларни ҳам нақшларини ушбу беш нафарлари 

                                                           
1 Болтаев А. Юқорида кўрсатилган  37 дафтар. Б. 20-21. 

ишлаганлар»1. Бу усталарнинг бажарган ишлари бугунги 

кунгача жаҳондан келаётган  барча  олиму, сайёҳларни 

ҳайратда қолдирмоқда.  

Мақбара кошинларидаги нақш гулларнинг аксари 

ранги оқ, кўк ва зангори бўлиб, бу рангларнинг танланиши 

ҳам бежиз эмас эди. Чунки, қадимдан оқ ранг тозалик, 

ёруғлик,  бахт ва омад рамзи, кўк ранг  мовий осмон, ёмон 

кундан асраш ва тинчлантирувчи, зангори - олий эътиқод 

рамзини билдирган ва ёвуз руҳлардан сақлаган.  

Нақшларда ҳам олам-олам маънолар яширинган. Масалан,  

айлана нақшлар ичига ҳар хил гуллар расмининг ясалиши, 

ёки нақшларнинг ўзи айлана-айлана бўлиб кетиши, ёвуз 

ниятли кишини ниятидан қайтариш учун қилинган.  

Кошинлардан бирида қуш сурати тасвирланган,  бу 

булбул бўлиб, садоқат рамзини билдиради,  яъни 

Оллоқулихоннинг отасига ва Полвон отага садоқатини 

билдиради. Шунинг учун ҳам катта гумбазнинг тўртлик 

девори тепасидаги ва ундан ҳам баланддаги саккизлик 

девори–тахясидаги кошинларда Паҳлавон Маҳмуднинг 

рубоийлари ёзилган.  Бу рубоийлар Оллоқулихоннинг 

буйруғи билан танланган. Оллоқулихон Хивадаги энг 

ҳашаматли сарой - Тошҳовлини қурдириб, унга кошинлар 

билан безак беришдан аввал отасининг ётган жойи 

Паҳлавон Маҳмуд мақбарасини кошинлар билан 

безаттирган. Бу ишни у 1825 йилнинг май ойидаёқ бошлаб 

юборади ва шу йилнинг ўзида ниҳоясига етказади. 

Оллоқулихоннинг отасига ҳурмати шу даражада бўлганки, 

ўзига тайёрлатган қабрни отаси қабрининг оёқ томонида 

қурилишини буюрган.   Бу анъана аввалдан келаётганини 

сезиш қийин эмас,  Паҳлавон Маҳмуд оёғи учида 

Абулғозий ва Анушахонлар (ХVII аср қабртошлари), 

улардан кейин эса Муҳаммад Раҳимхон I қабри 

жойлашган.  

                                                           
1 Бобожон Сафаров. ЎзРФАШИ қўлёзмаси. № 12583 

Зиёратхона эшиги устида бир қарашда кўзга 

ташланмайдиган гулмихлар (девордан беш сантиметр 

бўртиб чиқиб турган гумбаз шаклидаги қуббачали мих) 

бор. Уларнинг сони тўққизта бўлиб, унда қутб юлдузи ва 

қатта айиқ юлдузлар туркуми тасвирланган. Маълумки, 

катта айиқ юлдузлар туркумининг охирги иккита юлдузига 

гўё линейка қўйилиб, бу икки юлдуз оралиғидаги 

масофани беш баробарга кўпайтирилса қутб юлдузига 

келади. Яъни, шундай қилиб қутб юлдузи топилади. Ҳеч 

қачон ўрнини ўзгартирмай турувчи бу юлдуз Қутб юлдузи 

деб номланиб, шимол томонни кўрсатадиган Йўлчи юлдуз 

саналади. Агар девордаги юлдузлар жойлашувига қараб, 

шундай линейка қўйилса ва уни кўпроқ чўзилса, пастдаги 

Паҳлавон Маҳмуд қабрини кўрсатади. Хиваликлар 

осмонда битта йўлчи юлдуз бор, ердаги йўлчи юлдуз бу 

Паҳлавон Маҳмуд деб ҳисоблайдилар. 

Мақбаранинг  хонақоҳи ва зиёратхонасининг ички  

деворларидаги кошин  ғиштларга  Паҳлавон  Маҳмуд-

Пурёйвалийнинг  рубойиларидан бирнечаси танлаб, тўрт 

томон деворга настаълиқ хатида чиройли қилиб бир сатрда 

ёзилган.  Полвон отанинг қабри жойлашган хонанинг 

кириш эшиги устига унинг ушбу машҳур рубоийси 

ёзилган: 

        Уч юз Кўҳи қоф1ни келида туймоқ,  

        Дил қонидан бермоқ фалакка бўёқ.  

        Ёинки бир аср зиндонда ётмоқ,  

        Нодон суҳбатидан кўра яхшироқ. 

 

                                             Тўхтасин Жалолов таржимаси.  

 

 

 

 

 

                                                           
1 Кўҳи қоф-Афсонавий ер шарини белбоғи шаклидаги тоғ. 

Паҳлавон Маҳмуднинг туғилиши. 

 

ХII аср охири ХIII аср бошида хоразмшоҳлар давлати 

мусулмон оламида қудратли мамлакат бўлган. Унинг 

пойтахти Урганч шаҳрининг аҳолиси икки миллиондан 

ошиқ эди. Ана шундай улкан шаҳар мўғуллар истилосидан 

кейин вайронага айланди. Мўғуллар Амударё сувини 

Урганч устидан оқиздилар. Энг қимматли маданий 

ёдгорликлар, турли фан соҳаларига оид минглаган қўлёзма 

китоблар сақланаётган кутубхоналар йўқотилди. Шаҳар 

халқи қатл қилинди, олимлар, уста ҳунармандлар асир 

олиб кетилди. Омон қолганларнинг ҳам энди бу шаҳарда 

яшашларига имкон қолмади. 

Пўстиндўз ҳунарманд Пирёрвали1 ҳомиладор хотини 

Робия бибини олиб, бироз тинч ва бозори яхшироқ бўлган 

Хива қалъасига равона бўлди. Паҳлавон Маҳмуд Хива 

остонасидаги Қиёт қишлоғида дунёга келади. Хиваликлар 

унинг туғилишини Шайх Нажмиддин Кубро2 билан 

боғлашади. Хоразмшоҳ Куброни Хивадан мамлакат 

пойтахти Урганчга чақирганда,     хиваликлар ундан 

қайтиб келишини илтимос қилишади.   Шайх хиваликларга 

тез орада ўз ўрнига бир пир юборишини ваъда қилади. 

Шундан кейин Урганчда ўзининг бир халифаси 

Пирёрвалини чақириб, - “Сен Хивага борасан, у ерда 

хотининг сенга бир ўғил туғиб беради, у бизнинг нафас 

ўғлимиз бўлади, келажакда паҳлавон бўлиб бутун Хоразм 

                                                           
1 Хивалик машҳур тарихчи Шермуҳаммад Мунис ҳам ўзининг 

«Фирдавсул иқбол» номли тарихий асарида Пирёрвали Паҳлавон 

Маҳмуднинг отаси эканини ёзган.  -160б. 
2  1788 йилда  Нийаз Муҳаммад Холдор,   Исмоилбой,   Фўлод қушбеги  

ва сўфи аҳли Шер Нийазлар иттифоқи билан Нажмиддин Кубро    

масжиди ва таҳоратхоналари бино топди. “Ҳалвати сўфиҳо”. 

ЎзФАШИ   Инв. № 7610.- 24  бет.  Масжид гумбази 1997 йилда Хива 

шаҳрининг 2500 йиллик юбилейи арафасида зангори кошинлар билан 

қопланди. Маҳаллий аҳолига бу масжид Шайх Кабир номи билан 

маълум.  

диёрини сақловчиси, пири бўлиб етишади. Кўпчилик 

унинг исмини билмай Полвон ота деб аташади,”- дейди.  

 Чақалоққа туғилишидан олдин мақтовли бола 

бўлиши башорат қилингани учун Маҳмуд (мақталган, 

яхши) деб исм қўядилар. Маҳмуднинг  ёшлик пайти кўчада 

ўйнаб юрган кезларида Шайх Мухтор вали  Хива 

кўчасидан эшак миниб ўтар эканлар. Маҳмуд ул 

ҳазратнинг эшакларининг қуйруқларидан тутиб турар, 

эшак юра билмас экан. Шунда Мухтор ота «Сиз жуда 

кучлисиз, паҳлавонсиз ўғлим, қўйиб юборинг»  деб 

ёлворар эканлар.   

Биби Робия 

 

Полвон отанинг қабрхонаси олдидаги зиёратхонанинг    

деворига битта рубоий ва уста Абдулланинг байти ёзилган:  

Бўйдоқликнинг йўриғи ўткинчига қарамоқдир,    

Ҳама давлатини бўйдоқликка сарфламоқдир.  

Эй жон биродар, хотин олмоқлик,  

Ўз бошини дўзах тубига ташламоқдир. 

  

          Бу нақш ва гуллар ибрати баҳордир,     

          Бу оламга Абдулладан ёдгордир.  

                           Абдулла Аҳмедов таржимаси. 

      «Бўйдоқликнинг йўриғи» деб бошланувчи    рубоий 

Полвон отанинг уйланмасдан ўтганига ишора бўлса керак.  

Хивалик қарияларнинг сўзига қараганда у зот уйланмаган-

лар. Бу тўғрида Хива туманининг Сафча қишлоғида яшаб, 

Муҳаммад Раҳимхон II нинг навкари бўлган Майлибой 

Иброҳим ўғлининг рафиқаси Шукуржон момо Худойбер-

ган қизи оналаридан эшитганини шундай ҳикоя қилиб 

берган эди. Полвон Маҳмудни уйлантиришмоқчи бўлиб, 

унга Робия исмли қизни унаштириб қўйишади. Бир куни 

Маҳмуд бўлажак қаллиғи ўтирган уйнинг томидан келиб, 

тепадаги туйнукдан бир оёғини  хона ичига тушириб 

кўради. Бироз муддатдан кейин хона ичига узатилган 

оёғининг кучи камайганини сезади. Шундан кейин у ўзича, 

агар уйлансам бутун танамнинг кучи қочади, демак, 

полвон кишига уйланиш тўғри келмас экан, деб уйланмас-

ликка аҳд қилади. Биби Робия ҳам турмушга чиқмасдан 

ҳур ўтади. Ҳозирги вақтда Хива шаҳрининг қадимги қисми 

Ичон-қалъанинг шимоли-ғарбий қисмида битта мозор 

бўлиб, хиваликлар уни Полвон отанинг фотиҳалиси 

(унаштирилган қайлиғи) Биби Робиянинг қабри дейишади.  

Полвон ота кексайиб қолса ҳам кураш тушишга иштиёқи 

баланд бўлиб, унга тенг келадиган полвон топилмаган. 

Аллоҳёр ибн Худойберди-Маҳзуннинг  “Риёз ал-зокирин”   

рисоласида ушбу кураш воқеаси шундай таърифланган: 

«Ул ҳазратни Увайсий ва Уммий, яъни Модарзод авлиёи 

Аллоҳдиндир дерлар. Ул ҳазрат зоҳирда шайх Алоуддинга 

хизмат қилиб, алардин касб камолот қилган эрмишлар. 

Зиёда улуғ мартабалик авлиёлардан эрканлар. Уйлансам 

кучим кетади деб озод юрар эканлар. Бир дўстлари айтиб 

турур; «Сиз кучликми, ё биз»-деб. Паҳлавон Маҳмуд 

айтибди, «Албатта биз кучлироқмиз:-деб. Дўстлари 

Паҳлавон  Маҳмудни курашга чорлабдилар. Паҳлавон 

Маҳмуд хўп бўлур деб, дўстига ёпишиб турур. Ул 

одамнинг бирнеча фарзандлари бор экан, уларни ёрдамга 

чақирибди. Ўғлонлари ҳам келиб ёпишиб Паҳлавон 

Маҳмудни ерга йиқитибдилар. Паҳлавон Маҳмуд айтиб 

турурлар; «Аё, сен кўплаб йиқдинг, ҳисоб эрмас»-деб. 

Дўсти буларни ҳаммаси менинг ўзимдан бўлғандурлар, гўё 

ўзимдурлар, Сиз эса уйланмай юрибсизким кучим кетар 

деб. Қани  бизнинг кучимизнинг кетгани»-деб турурлар. 

Ул вақтда Паҳлавон Маҳмуд «Уйланмай юриб абас қилған 

эрканман» - деб афсус қилиб турурлар. 

Ҳиндистон сафари 

Абу Бакр хўжа Раҳматуллоҳ хўжа ўғлининг ҳикояси. 

 

Полвон пирнинг курашдаги овозаси кундан-кунга 

зиёда бўлиб ҳинд подшоҳининг қулоғига етибди. Уни ҳинд 

подшоҳи ўзининг тўйига таклиф қилиб, ўз полвони билан 

кураш тушишга чақирибди. Полвон ота Ҳиндистон 

сафарига отланибди. Йўлдаги бир қишлоқда кечқурун 

тунаб қолишига тўғри келибди. Ҳеч ким уни меҳмонхонага 

олмаганлигидан ҳайрон бўлиб турганида 4-5 та йигит 

келиб, битта уйнинг манзилини айтишибди. Бу гўзаллиги 

билан машҳур бўлган фоҳишанинг уйи экан. Полвон 

Маҳмуд бу уйга келса, бир гўзал нозанин эшикни очибди. 

Аёл адабу икром билан меҳмонни ичкарига таклиф қилиб, 

тавозелар билан бир покиза кигиз тўшабди ва уйни 

қиздириш учун олов ёқибди. 

Уйқу вақти бўлгач, аёл  икки киши бир жойда 

ётадиган қилиб жой тайёрлабди. Меҳмоннинг бу жойга ва 

гўзал аёлга назар қилмаётганидан ҳайрон бўлиб, «Эй 

меҳмон йигит, бу тўшакни икки одам ётадиган қилиб Сиз 

учун тўшадим»-дебди. Полвон Маҳмуд: «Эй бону, 

Аллоҳим Сизни ёрлақасин, ман ҳали шу пайтгача аёл 

зотини таъмини тотиб кўрмаганман»-дебди.  

Ул гўзал бу сўзлардан кейин, ҳали кўрамиз деб хиёл қилиб, 

ётибди. Вақт ярим кечадан ошгач, Полвон ота ўрнидан 

туриб, таҳорат қилиб, намози нофила (ихтиёрий намоз) 

ўқий бошлабди. Бу ҳолатни кўрган аёл бу ҳазратга 

эътиқоди ошиб, ундан кечирим сўраб, бундан кейин 

фоҳишалик қилмасликка онт ичибди ва оқибат гуноҳлари 

афв этилиб жаннатий бўлибди. 

«Ҳазрати Паҳлавон ота  алайҳир раҳма» - деб 

номланган  қўлёзма  маноқиб1 (бир кишининг яхши сифат, 

гўзал хислатларини мақтаб ёзилган рисола), дан   айрим 

парчаларни келтирамиз. 

                                                           
1 ЎзФАШИ қўлёзмалар фонди,  инв. 11197 /1.    

Подшоҳи Ҳинд Жуна бир неча ишларнинг шукронаси 

учун тўй бермоқни ният  қилди. То уч йилгача  қирқ минг 

заргар устани чақириб, олтин ва кумуш табоқлар ясатди. 

Ва яна етти иқлимга элчи тайёр  қилдиким, етти 

кишварнинг умароси, уламо ва фузалоси келсунлар деб.        

Аммо Хоразм шоҳига юборган элчига тайин  қилдиким, 

албатта  Хоразмшоҳ аркони давлатлари бирла келсунлар ва 

яна ҳазрати Маҳмуд Пирёрвалини  олиб келсунлар. Бу 

тўйда кураш томошасин етти иқлим шоҳларига, сойир 

халойиқға кўрсатсинлар. 

Тўйда ҳар кунда икки марта наҳори бердилар, ҳар 

ким ўз табоқин олиб кетишига рухсат ҳам бердилар, то  

қирқ кунгача шундоқ тўй бўлди.  Қирқ бирланчи кун жар 

урди: Эртага кураш маҳалласига, фалон  мавзеъга жам 

бўлинглар. Хивақли ҳазрати Паҳлавоннинг курашини 

кўринглар, деб мунодий ўтиб кетди. Шу вақтда 

Хоразмийшоҳ Паҳлавонға боқиб айдилар: Ё, Паҳлавон, 

лекин  ғайрат  қилиб курашда  йиқғайсан ва агар 

йиқилсанг, ҳамма Хоразм хижолат чекармиз. Биз учун 

яхши бўлмас, деб кўп таъкидлади. Шул вақтда ул ҳазрат 

подшоҳга  қараб айтдилар - Эй шоҳи олам ва султони 

бокарам  Расул алайҳиссалом айтибдурлар,  «Ҳар ким иш 

учун ҳайрон бўлиб иложин  қилолмаса, аҳли қубрни зиёрат 

қилсин». Манга ижозат берсангиз, бу оқшом бориб  

авлиёларни зиёрат қилсам  дедилар. 

Подшоҳ ҳам ижозат бердилар, ул ҳазрат бир авлиёга 

зиёрат этгали бордилар. Кўрдилар, ярим кеча вақтида бир 

тўқсон яшар ожиза     момо, авлиё бўсағасига  ўзини уриб, 

ҳалокатга етибдур. Боши ёрилиб захмдор ва мажруҳ бўлиб 

аҳволи хароблик била ётур. Сочлари қон била олуда 

бўлган, лачаклари  чошиб ҳар ерда ётур. Мисоли ўликдек 

бўлиб, гоҳо нафаси келур, гоҳо нафаси келмас. Ул 

ҳазратнинг шул момога зиёда раҳмлари келдилар. 

Кўнглида мен шу момони шод қилайин деб ният қилдилар. 

Агар мендан битса, момони ҳожатини битирайин деб, ул 

момони оғушига қучиб марҳамат ва шафқат қилиб 

айтдилар: «Эй момо, не муддаода мундоғ ўзингни 

ҳалокатга солурсан» дедилар. Ул момо бечора зор - зор 

йиғлаб айтдилар, «Эй яхши йигит, менинг эрим вафот 

қилиб эрди, ўзим бева қолиб эрдим. Биргина ёлғиз ўғлим 

бор турур, ҳоло тўй берган подшоҳи Ҳинд Жунанинг 

пойтахт паҳлавони эрди. Минг шаҳристони Ҳиндга  

паҳлавон эрди. Ҳар ерда босайр (томоша) бўлса подшоҳни 

паҳлавони  деб байроқни (соврин)  берур эрдилар. Бизлар 

шундан рўзигор   қилур эдик. Бошқа касби йўқ турур, 

эшитурманким, Хивақдин бир Паҳлавони забардаст 

келибди, ўзи ҳам авлиё эмиш, эртага менинг ўғлим билан 

кураш тутар. Ўзи авлиё бўлса, омон бермай йиқар» - деб, 

зор - зор йиғлади. Шул вақтда Паҳлавон бу рубоийни 

меҳрибон бўлдилар: 

                      Заргар ўғли келтириб Мўлтондан,  

                      Айтди менга қоидани Султондан. 

                      Дўстларимдан етмади ҳиммат, нетай, 

                      Бир арпа емасман Жуна ва Ҳиндистондан. 

Алқисса, Паҳлавони Хоразмий ул момога илтифот қилиб 

айдилар: «Уйингга бориб фароғат ва осойишта, хотиржам 

бўл, сенинг ўғлинг Хивақдин келган паҳлавонни йиқиб, 

байроқни олурсан», -  деб йиқилмоқни ваъда қилиб, 

момони маконига юбордилар.   

Эртасига одамлар гуруҳ-гуруҳ, тўп - тўп бўлиб  ку­

раш майдонига бордилар. Эрса  тўққиз от арабийни 

эгарлаб, бош-оёқ олтин,   тўққиз чўри, ҳар бири ҳурдек 

турур. Тўққиз қалқон тилло, тўққиз лаъл- инжу, гавҳар, 

маржон, ёқут  ва зумрад. Ҳар бири подшоҳнинг хазинасига 

баробар турур. Паҳлавонларнинг байроқи шу турур. 

Алқисса, ул томондин момониниг ўғли чиқди, босалобат 

бир забардаст, бул томондан якқат жомаи  сабзий кийиб, 

ҳазрат Паҳлавон  чиқдилар. Эрса иккалалари курашга 

машғул бўлдилар, икки тоғ қоқишгандек бўлди. Гоҳо 

момони ўғли ҳазрати  Паҳлавонни кўтариб отар эрди, гоҳо 



 133 

Паҳлавон  момонинг ўғлини кўтариб отар эрди.  Паҳлаво­

ни Хоразмий андиша қилдилар, ҳинд полвонини бир 

лаҳзада йиқарман, лекин ер юзини одамлари томошадин 

маҳрум бўлмасин деб, кўп вақтлар курашиб - талашиб 

юрдилар. Момони ўғли бир зўр қилди, шул вақтда 

Паҳлавон   момоға ўғлинг йиқар, хафа бўлма деб ваъда 

қилғон эдилар, ваъдага хилоф бўлмасин деб, бир тиз 

букдилар.   Момонинг ўғли йиқди деб, бошига зар нисор 

қилдилар. Хоразмий шоҳ хижолат чекиб амр қилдиким, 

Паҳлавон шаҳарга ва юртга бормасун, бу ерга ҳам 

келмасун деб итоб ( қаҳр) қилдилар.   

Алқисса, шоҳ Жунанинг тўйи тамом бўлди. Ҳамма 

подшоҳлар ўз юртига қайтиб кетдилар. Ҳазрати Паҳлавон 

Ҳиндистондаги хоразмийлар ичидаги бир авлиё валийнинг 

уйинда қолиб, Худонинг тоат ва ибодатига машғул бўлиб 

ўлтирдилар. 

Эмди  сўзни бошқа ердин эшитинг.  Аммо Ҳин­

дистоннинг кунчиқарида бир тоғ  бор эди. Ул тоғни Кўҳи 

суҳон  дер эрдилар, баландлигидан Дандоншикан ҳам 

дерлар. Шу тоғ ёнида шаҳар бор, ўзи  кофир турур, 

оташпараст ва сакпараст ва бутпараст.  Одий деган тоифа 

турур, Дандоншикан тоғидин Ҳиндистонни лашкари ўтса  

одийларни босар эрди. Одийлар ўтса Ҳиндистонни олур 

эрди. Аммо бир кун подшоҳ Жуна эшитдиким, одийлар 

лашкар йиғиб келурмиш деб. Жуна ҳам йиғин саранжомин 

тутиб, етти ёшдин етмиш ёшгача одамларни қўймай 

лашкар йиғди. Хивақдин кўчириб олиб борған элдин ҳам 

лашкар олди. Ҳазрати Паҳлавон уйида бўлиб юрган 

Валиуллоҳнинг навкарлиги учун кетдилар.   Бир неча кун 

йўл юриб, тоғни ўртасида бир сўқмоқға келдилар, бу 

сўқмоқдан бир от ёки бир  тева баъзўр юрар эди. Икки 

одам юраолмас эрди. Агар йиқилса пора-пора бўлур эрди.  

Шоҳи Ҳиндий ҳама лашкари бирла онда бордилар,  ногоҳ 

бир ваҳмнок шамол пайдо бўлиб, подшоҳи Ҳиндий  оти 

билан  ошоқға (пастликка)  ҳавола бўлди.   Ҳазрати 

Султони авлиё “Бисмиллаҳир роҳманир раҳим” деб, 

қўлларини узатиб подшоҳнинг оти билан, тамоми яроғлари 

билан олиб соғ саломат тоғни устига чиқариб қўйдилар. 

Эрса подшоҳ бу кароматни кўриб, ҳазратга қараб айтди, 

«Эй пок зот, Сиз ул киши эрмасмусизким, тўйда момонинг 

ўғлидин  йиқилғон ва  бу зўр шавкат  билан нечук 

йиқилдингиз?».     Шул ерда Ҳазрат момонинг воқеасини 

баён қилдилар. Подшоҳ, мани ғулғулам (ишларим) кўп 

турур, фаромуш бўлур деб, муҳрини (узугини) чиқариб ул 

ҳазратга бериб, яна равона бўлдилар.   

Урушдан ғалаба билан қайтган   подшоҳи Ҳинд ўз 

қароргоҳида келиб қарор топгач, мани ул тоғдан олғон 

йигитни   топиб олиб келинглар, дедилар.  Ҳазрати 

Паҳлавонни шоҳ Жуна олдига ҳозир қилдилар. Подшоҳ 

таъзим ва тавозе билан ўрнидан туриб, тахт-тожин 

ҳазратга пешкаш   қилди. Ҳазрати сарвари авлиё 

подшоҳнинг омонатин чиқариб бердилар. Подшоҳ, ман 

Сизга мурид бўлдим, эмди мандин илтимосингиз бўлса, 

изҳор қилсангиз дедилар.  Паҳлавон молу дунё, олтин-

кумуш талаб қилмай,- “Менга бир ҳўкиз хомига (терисига) 

сиққан     ватандошларимни озод қилиб беринг” - деб 

сўрайди. Подшо рози бўлиб, ҳўкиз терисини келтиришни 

буюради.  Асли пўстиндўз ҳунарманд Паҳлавон терини 

ишлаш усулларини яхши билганидан, уни соч торидек 

қилиб кесади ва ерга ҳалқадек қилиб қўяди. Бир катта 

қалъадек бўлган бу ҳалқа ичига аввалдан бу ерларга 

келтирилган хоразмликларни киритади. Ҳинд подшоҳи 

Паҳлавоннинг топқирлигига тасаннолар айтиб, уларнинг 

юртига қайтишига от-улов ва озиқ-овқат билан 

ёрдамлашади. 

 Подшоҳ Жунанинг Паҳлавон Маҳмудга фил ва битта 

ўйма нақшли устун совға қилгани тўғрисида ҳам 

хиваликларда ривоятлар бор. Хива шаҳрининг ўртасидаги 

Х-асрда қурилган Жоме масжидининг  битта   устуни ана 

шу дейишади.  

Полвон ёпнинг қазилиши 

Бакпошша Юсуф хўжа қизининг айтган ҳикояси. 

 

Кунлардан бир куни Хива қалъасининг яқинидаги 

бир қишлоқдан оқсоқоллар  Полвон отанинг ёнига келиб, 

қишлоқ деҳқонларининг сувсизликдан қийналиб  экин эка 

билмай юрганини айтиб, дарёдан бир ёп (ариқ) тортиб 

беришини илтимос қилишибди.  

Деҳқонларнинг ҳолига ачинган Полвон ота Жайҳун 

дарёсининг бўйига бориб, ҳассаси билан дарёдан бир 

чизиқ тортиб келаверибди. Ҳассанинг изидаги чизиқдан 

эса шилдириб сув оқа бошлабди. Бир қишлоққа келганда 

шу ерликлар чиқиб оқиб келаётган сувни кўриб,  

- Полвон ота, бу озгина сув кимга етади, илтимос бу ёпни 

кенгайтириб беринг, дейишибди.  

- Сабр таги сариқ олтин, деганлар. Сабр қилсангизлар шу 

жилдираган солманинг (кичик ариқча, жилға) суви ҳам 

сизларга етиб қолади. Ҳали сувга тўйиб, ерларингиз зейлаб 

(захлаб) ҳам кетмасин, дебди Полвон ота.  

Ҳақиқатан ҳам Полвон отанинг ҳассаси билан чи­

зилган солмадан оққан сув, аста-секинлик билан кўпайиб, 

катта бир ариққа айланибди. Барча қишлоқларга етиб 

борган сув, ҳатто бир қишлоқни зейлатиб ҳам юборибди. 

Шунинг учун ҳам бу қишлоққа  Зей деб ном  беришибди. 

Амударёдан чиқиб, бутун Хоразм воҳасининг жанубий 

ярмини сув билан таъминлайдиган бу катта канал-Полвон 

ёп номи билан аталадиган бўлибди.  

 

Мақбара эшигидаги ҳадис 

 

Полвон ота мақбарасининг бош кириш эшиги 1700 

йилда Шоҳ Ниёзхоннинг буйруғи билан ўрнатилган бўлиб, 

эшикни уста Надр Муҳаммад ёғоч ўймакорлиги 

санъатининг ажойиб намунаси қилиб бажарган. Унинг 

тавақаларига шундай бир ҳадиси шариф битилган: -     

“Пайғамбар алайҳиссалом айтдилар: Ишларингизда 

парокандалик бўлиб, ҳайрон қолсангиз, аҳли қубурни 

зиёрат қилинг”. Бу ҳадиснинг мақбара эшигига 

ёзилишининг сабаби шунда бўлса керакки, Полвон ота 

Ҳиндистонга борганида ҳинд паҳлавони билан кураш 

тушувидан бир кун олдин Хоразмшоҳдан шу ҳадисни 

айтиб,  рухсат сўраган ва шу атрофдаги қабристонларни 

зиёрат қилган. Ана шу зиёрат чоғи ҳинд полвонининг 

онасини учратган. Курашда атайин йиқилиб, ҳинд 

полвонига ғалабани бергач, Полвон ота ўзининг басират 

кўзи очилганини сезган. Ушбу беллашувдаги мағлубият 

орқали вужудига келган ҳис-ҳаёжон, ажиб бир туйғу 

умридаги барча ғалабалардан олинган қониқиш, 

лаззатлардан устун эди. У мана шу вақтдан бошлаб, 

жисмоний кучидан     руҳий кучининг қувватли эканини, 

бу куч унинг бутун вужудини эгаллаб олганини билган.  

Ушбу ҳадиснинг орадан салкам тўрт юз йил ўтгач,   

Шоҳ Ниёзхон томонидан буюрилиб, бу эшикка 

ёзилишининг яна бир сабаби, уни зиёратчиларнинг эсига 

солиш бўлган бўлса керак. Чунки Полвон отанинг ўзи ҳам 

шуни истаганини унинг рубоийсидан биламиз: 

Ким қилур бу вайрон дилим иморат? 

Ким гуноҳим учун берур кафорат? 

Мен зиёрат қилдим кўп қабристонни,  

Билмадим, ким қилур қабрим зиёрат?! 

                            Муинзода таржимаси. 

 

Мақбарада дафн қилинган улуғ кишилар. 

Муҳаммад Раҳимхон I 

 

Мақбара катта хонақоҳининг тўридаги ярим айлана 

шаклида қурилган равоқ ичидаги қабрга  1806-1825 

йилларда ҳукмдорлик қилган Муҳаммад Раҳимхон I   дафн 

қилинган.      Унинг даврида  мамлакат ҳудудлари 

кенгайтирилган,  Марказий Осиёдаги ўрни 

мустаҳкамланиб борган ва   Туркия, Эрон, Афғонистон, 

Ҳиндистон Россия, Бухоро, Қўқон каби давлатлар билан 

элчилик алоқалари ўрнатилган. Олий Кенгаш тузилиб, у 

ички ва ташқи сиёсат билан боғлиқ давлат масалаларини 

ҳал қилган. Хонликнинг давлат рамзи бўлган  тилла пуллар   

муомалага чиқарила бошланган. Хоннинг муҳрига, 

Муҳаммад Раҳим олдида тобса жой, 

Умар тобеъ ўлмасму, Ҳайдар мутиъ1.  

ибораси нақш қилиб ёзилган эди.  Бу иборанинг ишорати 

шу эдики, Бухоро амири Ҳайдар  ва Фарғона ҳукмдори 

Умархон   Хива хони олдида жой топа олсалар, итоат этиб 

яшашга ҳам рози бўлардилар.  

1810 йилдан бошлаб хон мамлакатда илм-фан 

ривожига ҳам катта эътибор билан қарай бошлади,  бунинг 

учун мадраса ва масжидлар қурдириб, уларга    ҳожи 

Муҳаммад Шариф қорига ўхшаган билим эгаларини 

тайинлаб, уларга давлат томонидан таъминотлар тайин 

қилди. У мамлакат ичида тинчликни сақлаш учун 

қаттиққўлликни ҳам қўлдан бермади, гиёҳвандларга тан 

жазоси бериш ва  ўғрини  қатл қилиш шу жумладан эди. 

Хива тарихчиларидан Мунис ва Огаҳий  ёзганидек,  

«хоннинг  биринчи иши мамлакат ҳудудларини 

мустаҳкамлаш, ички низоларга барҳам бериш ва давлат 

хазинасини бойитиш эди. Бу ишларни адолат билан элга 

саранжомлик бериш ва саховатли бўлиш билан» амалга 

оширган Муҳаммад Раҳимхон мамлакат давлат 

бошқарувида катта ютуқларга эришди. 

Тоҳир хўжа эшон2дан рамл3 ва нужум (юлдузлар) дек 

ажойиб илмларни ўрганишни йўлга қўйди. Қуръон 

қироати илмини биладиганлар  камайиб қолганлиги учун   

толибларни бу илмдан баҳраманд қилсин деб, Урганчдан 

ҳожи Муҳаммад Шариф қорини келтириб Жоме 

                                                           
1  Мирзо Олим Махдум ҳожи. Тарихи Туркистон. Тошкент-2009. 195 б. 
2 Тоҳир хўжа эшон кейинчалик Оллоқулихоннинг пири саналган.   
3 Рамл илми- қум билан ёки нуқта ва чизиқлар чизиб фол очиш. 

масжидига мусаддир (бошловчи) қилди. Яна бир гуруҳ 

Фурқон ҳофизларини Паҳлавон Маҳмуд зиёратгоҳидаги 

тайёрлатган мадраса ва хонақоҳи олийга тайинлаб, 

уларнинг зарурий нарсаларини ўз мулкидан тайин этди. 

Ҳожи Муҳаммад қорига Арк ичидаги масжиди шарифнинг 

ёнидаги бир ҳужрани бериб, бу ерда тажвид (қуръонни 

тўғри қироат қилиш) фанидан ўзига ва шаҳзодаларга сабоқ 

берилишини йўлга қўйди. Кент ва маҳаллаларда масжид ва 

хонақоҳларга эгалик қилувчи қориларни тайин этиб, 

шариатпаноҳ домулла мулла Сафони узоқдан 

келолмайдиганларга бу илмни ўргатишни тайин қилди. 

Хоннинг ўзи ҳам бу илмни ўрганиб, ҳожи Муҳаммад 

Шариф қорига сарпой ва инъомлар, ҳовли ва ер, хизматкор 

ва канизаклар бериб, тамоми қариндошларига Тархон 

ёрлиғи берди1.  

Муҳаммад Раҳимхон   араб, форс ва туркий тилларда 

гапириб, ўқиб ва ёзиб билгани учун,  авом халқ уни “Охун 

хон” деб атаган.  Кам ухлаган,  шахмат ўйинининг 

ишқивози, байрамларни, айниқса, ҳафта байрамини 

бениҳоя ҳурмат қилган. Кишининг лавозимига ёки келиб 

чиқишига қараб эмас,  балки ишига қараб баҳо берган. 

“Муҳаммад Раҳимхон  баланд бўйли, катта гавдали, 

нигоҳи ўткир, иродаси кучли, жасур ва тадбиркор бўлган,   

уни кучли от ҳам икки соатдан ортиқ кўтариб юра 

олмаган”2.  Ўта тақводор одам бўлиб,  ҳамма жойда 

қабристонлар зиёратини бажо келтириб юрган. 

Муҳаммад Раҳимхон I қабридаги ёзувлар  ҳадис ва 

тарихдир: 

Пайғамбар саллаллоҳу алайҳи вассаллам айтдилар:  

1. Мен сизларни қабрларни зиёрат қилишдан қайтарар 

эдим, кейин фикримга келди,  огоҳ бўлинглар ва 

қабрларни зиёрат қилинглар,  чунки зиёрат қилмоқ 

                                                           
1 Баёний. Шажарайи хоразмшоҳий. қўлёзма. В.212 б. 
2 Записки Н.Н.  Муравъева-Карского 1819г. Путешествие в Хиву.  // 

Русский архив. 1887. № 10.-152с. 

қалбларни юмшатади, кўзларни ёшартиради, охиратни 

эслатади.  

2.  Қайси бир мусулмон киши вафот этган 

мусулмоннинг қабрини зиёрат қилса ва қабр олдида 

туриб такбир (Аллоҳу акбар) айтса ва менга саловат 

юборса,  сўнг уч маротаба -”Э,  Аллоҳ мен сендан 

Муҳаммад ҳурмати ва Муҳаммаднинг оилаларини 

ҳурмати билан бу ўликка қабрида азоб бермаслигингни 

сўрайман” - деса, Аллоҳ ундан азобни сурнай тортган 

кунгача  (қиёматгача) қайтаради.  

3.  Ким қабристондан ўтаётиб “Қул ҳуваллоҳу аҳад”1 ни 

ўн бир марта ўқиса ва савобини уларга (қабристондаги 

ўликларга) бағишласа,  ўша ердаги ўликларнинг 

сонича ўқувчига савоб берилади.  

 4.  Мен кўнгиллари синиқ ва қабрлари эскириб 

номаълум бўлган кишилар билан биргаман. 

Улуғ ҳоқон, дунё халифаси, иймон аҳли 

шаҳарларининг ҳимоячиси,  куфр ва исён изларини 

ўчирувчиси,  адолат пояларига чиқувчи,  раҳбарлик 

йўлларига юрувчи,  фатҳу-зафар ёр бўлган ғозий 

Муҳаммад Раҳим Баҳодирхоннинг вафоти жума 

кечаси,  муборак рамазон ойининг ярми, 1240  ҳижрий  

санага тўғри келди. 

Э Аллоҳ,  авф ва кечириш булутларидан унинг 

олий равза (қабр) сига ёмгир ёғдириб,  эҳсон ва миннат 

файзларидан унинг муборак ётоқ жойини файзли 

этгин.  

 

Муҳаммад Раҳимхон I қабри олдига  ўрнатилган ўйма 

нақшли  мис      панжара ниҳоятда чиройли ўсимликсимон 

нақшлар билан безатилган. Унинг ўртасида битта рубоий 

битилган ва уни орқа томонидан оқ қоғоз тутиб қаралса 

жуда яхши кўринади.    Форс тили,  сулс хатидаги бу 

рубоий уста Абдулло Хивақий томонидан мисга ўйилган:                          

                                                           
 1 Қуръоннинг 112 - Ихлос сураси. 

 Жаҳон бир жом, фалак ажал майининг соқийси, 

Халойиқ унинг  мажлисида алданиб май ичади. 

Қутулишнинг асло йўли бўлмас,  

Бу жом, бу соқий ва бу майдан. 

 

Абулғозий Муҳаммад Баҳодирхон 

 

Абулғозихон 1646 йилда Янги Урганч қалъасини 

қурдириб, ҳозирги Урганч шаҳрига асос солган1. Унинг 

замонида давлат марказлашди. Мактаб ва мадрасалар 

қурилди, бир қанча катта каналлар қайта қазилди.    У 

бағоят ашъорфаҳм ва тарихдон киши эди. Ўз силсиласига 

бир тарих битиб «Шажарайи турк»ни мавсум этди ва 

туркманларнинг илтимоси билан «Шажарайи тарокимо»ни 

мавсум этди. Илми табобатда ҳам моҳир бўлиб, «Манофеъ 

ул инсон» - «Инсонларга манфаатлар» номли бир асар 

яратди. Аввалги икки китоби турклар ва туркманларнинг 

келиб чиқиш тарихи бўлса, кейингиси табобатга оид 

бўлиб, унда даволаш усуллари, доривор ўсимликлар, 

улардан  дори тайёрлаш ва уларни ишлатиш ҳақида сўз 

юритилади. 

  
Абулғозихон 1603 йилда туғилиб, 1663 йилда ҳақ 

раҳматига кетди.   20 йил подшоҳлик қилиб, тарихда буюк 

ислоҳотчи ҳукмдор ва олим сифатида ном қолдирди. У 

Хива хонлари ичида подшоҳликни ўз ихтиёри билан 

ўғлига топширган ягона ҳукмдордир. Полвон ота 

                                                           
1 Баёний.  Шажарайи хоразмшоҳий.-В. 43 б. 

гумбазининг ичида дафн қилинган бўлиб, қабри устига 

чиройли ўсимликсимон нақшлар билан безатилган қора 

мармартош қўйилган. Ундаги форсча шеърий тарихда 

Абулғозихоннинг яхши сифатлари ва вафот этган санаси 

кўрсатилган. 

 

Ануша Муҳаммад Баҳодирхон 

 

Ануша  Муҳаммадхон  ҳукмронлик  қилган 1663-1687 

йилларда  мамлакат  анча мустаҳкамланди. У Жамшид1 

каби қудратли подшоҳ эди.   Хива тахтида деярлик чорак 

аср  ўтирган Анушахоннинг номига   Самарқандда  танга 

зарб қилинди. Машҳадни учинчи марта олгач, унинг 

тахтига ўлтириб,  “шоҳ” лақабини олди. Шунинг учун 

Анушахон қаздирган Хоразмдаги энг катта канал ва унинг 

бўйида қурилган қалъа Шоҳобод номи билан аталди. 

Ҳозирги кунда бу ном “Шовот” шаклида талаффуз 

қилинади. Анушахон Россия билан муносабатларини 

яхшилашга интилди. 1668 йилда подшоҳ Алексейга ёзган 

мактубида шундай истаклари бор эди: - “Биз истаймизки, 

Сиз ва бизнинг орамизда дўстлик, муҳаббат ҳамма нарсада 

бўлсин, ҳамда савдогарларимиз ҳар икки томонга бемалол 

ўтиши мумкин бўлсин”2.  

  

Абулғозий Оллоқули Муҳаммад Баҳодирхон. 

 

1825 йилда тахтга кўтарилган Оллоқулихон 

мамлакатнинг ривожланиши, шаҳарсозлик борасида  кўп  

ишларни амалга оширди.   Кошинпазлик  ниҳоят даражада 

тез ўсди ва санъатнинг бу тури ривожланишининг энг 

юқори чўққисига чиқди.  Паҳлавон Маҳмуд мақбараси ва 

Кўҳна Арк кошинлар билан безатилди, улкан Тошҳовли 

                                                           
1Жамшид - Улуғ подшоҳ, Эроннинг қадимги афсонавий 

подшоҳларидан бири. 
2 История народов Узбекистана.-Т.: Изд. АН УзССР. 1947. Т.2.–111с. 



 142 

саройи барпо қилинди. ХIV аср ёдгорлиги Саййид 

Алоуддин, ХVII аср ёдгорлиги Тоҳир эшон мақбаралари ва 

бошқа кўпгина обидалар таъмирланди. Арабхон (1616 й), 

Муҳаммад Амин иноқ (1765 й) мадрасалари қайтадан 

пишган ғиштдан қурилди. 1842 йилда Хиванинг атрофини 

ўраб турувчи Дешон қалъа (ташқари қалъа) девори бунёд 

этилди.   Бу ишни хон Муҳаммад Яъқуб меҳтар ва 

Отамурод қушбегига  топширган эди, қалъа  деворининг  

қурилиши 30 кунда битказилди. Унинг буйруғи билан 1830 

йилда Чингизхон давридан буён хароб бўлиб ётган кўҳна 

Урганч шаҳрини обод қилиш учун янги каналлар қазилиб, 

шаҳар таъмирланди, 1835 йилда Муҳаммад Юсуф меҳтар 

раҳбарлигида    Тошҳовуз қалъаси, 1836-1838 йилларда 

Кот қалъада Султон Увайс Қараний ва Шайх Муҳаммад 

охунд Хоразмий мақбаралари, шунингдек, Қўнғиротда 

Сулаймон Боқирғоний-Ҳаким ота мақбаралари қайта 

қурилди. 

Оллоқулихон 49 йил умр кўрди ва 18 йил хон бўлди.   

Адолатли, шариатпарвар, мард ва жасур хон эди. Унинг 

мажлисларида тарих ва ғазалиёт муҳокамаси, латифагўй­

лик қилинарди.  

 

Қулбарақ ботир 

 

Қозоқ ботири Қулбарақ асли Манғишлоқ томонидан, 

унинг бу муқаддас даргоҳда дафн бўлишига қуйидаги 

тарихий воқеа сабаб бўлган.   

Оллоқулихон Манғишлоққа   (аслида Мингқишлоқ, 

яъни минг қишлов, қиш фаслини ўтказиш жойлари) қўшин 

юбориб, Абдол уруғининг бошлиғи Сўйун Қора бий 

Ургечбой ўғлини бошини келтиришни буюрган. Чунки, бу 

даврга келиб, руслар Каспий денгизининг шарқий 

қирғоқларида тез-тез пайдо бўлиб, бу ердаги туркманлар 

ва қозоқларни ўз томонига оғдириш учун  одой уруғи 

билан яқинлаша бошлаган эдилар. Бу ҳолни олдини 

олишга ҳаракат қилган хон қаршиликка учрайди.  1832 

йилда юборилган туркман қўшини Сўйун Қора бийни     

танимасдан, қаттиқ қаршилик кўрсатиб урушган  Қулбарақ 

баҳодирнинг   бошини ва Сўйун Қоранинг ўғли билан 

қизини Хивага олиб келганлар. Оллоқулихонни олдига 

олиб келиб ташланган  калла думалаб, хонга кулиб 

қарагандай бўлган. Оллоқулихон унинг оддий одам 

эмаслигини билиб, одобини жойига қўйиб, Паҳлавон 

Маҳмуд мақбарасига дафн қилдирган. Одой қозоқларининг 

бошлиғи халқи орасида катта ҳурматга эга бўлгани  учун 

улар билан яхши муносабатда бўлишга ҳаракат қилган   

Оллоқулихон  бийнинг ўғлини юртига қайтариб юборади. 

Бийга мактуб ёзиб, Хивага келиб, меҳмон бўлишни, ҳамда 

қизини ҳам олиб кетишини таклиф этади. Аммо,  бий 

қизини ўлган ҳисоблаб, Хивага келмайди. Шундай бўлсада 

Оллоқулихон унинг қизини ҳам қайтаради ва бийларга 

дўстлик мактублари жўнатади. Ушбу тарихий воқеани 

гапириб берган Манғишлоқлик ўлкашунос қозоқ Қирлибек 

Қилич ўғлининг ҳикоясини тарихий ҳужжатлар ҳам 

тасдиқлайди1. Оқтоу музейининг бўлим мудири Ўтиниш 

Қўшбой ўғлининг айтишича, Сўйун ботир туркман бўлиб, 

Қулбарақни отасининг ёки бобосининг дойиси (тоғаси) 

экан. Сўйун ботирнинг Кеже исмли ўғли,  Ойсалхам 

(кўркам, чиройли) ва Жонсалхам исмли иккита қизи 

Хивага келтирилган. Қизларнинг бири   ўз ихтиёри билан 

Хивада қолган, иккинчиси   қайтиб кетган экан.  

 

Шоҳ Ниёзхон 

 

Ниҳоятда шижоатли ва баҳодир саналган    Шоҳ 

Ниёзхон    1698-1703 йилларда Хива хони бўлган. Шоҳ 

Ниёзхон ўз замонасида Полвон ота мақбарасининг кириш 

дарвозахонасини қурдирган ва шу жойда ўзига мозор ҳам 

тайёрлатиб қўйган.  

                                                           
1 Русско-туркменские отношения в ХVIII-ХIХ вв. Ашхабад-1963. 269с. 

Дарвозахона эшикларини чиройли нақшлар билан безаган 

уста Надр Муҳаммад унга шеърий тарих ҳам битган. Ушбу 

шеърий тарихдан Шоҳ Ниёзхон бу нурли бинони 

таъмирлагани,  қудуқ қаздиргани   ва ўзи ҳам  шу жойга 

дафн қилингани маълум бўлади. Шунингдек,  бу жойда 

бошлари боғланиб, дардга чалинганлар шифо топгани, 

мақбаранинг шифо маркази бўлганидан дарак беради:    

Осмонга қараб ўқ каби отилган,  

Бу чиройли гумбазнинг тоқи.  

Ё раб, бошлари боғланиб дардга чалинган,  

Хаста дилларнинг дуоларини мустажоб қил.  

Адолатли Шоҳ Ниёзхон ҳиммати билан,  

Парвардигорнинг хоҳишлари амалга ошди.  

Безакли бир бино ва қудуқ бунёд қилиб,  

Бунинг билан ғалаба эшигин дин учун очди.  

 Шоҳ Ниёзхон 1703 йилда вафот этган ва   дарвозахона    

ғарбидаги ўзи қурдирган жойда  дафн қилинган.   

 

Қутлуғ Жамолбика 

 

 Полвон ота мақбараси мажмуида Хива хонларидан 

Исфандиёрхон (1910-1918) охирги қурилиш ишларини 

бажарган.  Унинг буйруғи билан бу мажмуада бир 

қорихона қурилиб,  унинг қабрхонасига кириш эшиги 

устидаги кошинда   эски ўзбек тилида    настаълиқ ёзувида 

шундай деб ёзилган:      “Жаноби Олий Саййид 

Исфандиёр Баҳодирхон дома шавкатининг амри 

олийлари била волидаи марҳумалари учун ушбу 

қорихонаи олийа бино этилди.  Сана 1332”.  (1914). 

Қутлуғ Жамолбика мақбарасини Исфандиёрхон амри 

билан Рўз Муҳаммад маҳрам бино қилган, наққоши 

Муҳаммад Карим қори Неъматуллоҳ хўжа ўғли бўлган,- 

деб ёзади Бобожон Сафаров.       Гўрхонадаги учта қабрдан 

биттасига Исфандиёрхоннинг онаси Қутлуғ Жамолбика 

дафн қилинган, иккитаси эса бўш қолган,  чунки, 

Исфандиёрхон ва унинг хотини Бикажон бика учун 

тайёрланган қабрларга улар қўйилмаган.  Сабаби,  

шаҳарнинг ўз қоидасига кўра, қалъадан ташқаридаги киши 

қалъа ичкарисига дафн қилинмас эди. Исфандиёрхон 1918 

йилда “Дешон-қалъа”да жойлашган ўзининг ҳашаматли 

Нуруллабой саройида ўлдирилган1. Хотини Бикажон бика 

эса 1943 йилда вафот қилган ва уни Муҳаммад Раҳимхон II 

томонидан бунёд этилган Саййид Моҳи Рўйи жаҳон2 

мақбараси  ёнида оддий қабрга дафн қилишган. 

 

Аранг Муҳаммадхон ва  Латифахоним 

 

Мақбара ҳовлисининг шимол томонидаги катта супа 

устида иккита кулранг мармардан ишланган қабртошлари 

қўйилган. Бу қабртошлар  Исфандиёрхон II томонидан 

1914 йилда қорихона ичида қолдирилган қабрларга 

тегишли бўлган.  Улардан биттасида,  жумладан шундай 

ёзув бор:  “Бу қабр Саййид Аранг Муҳаммад Баҳодирхон 

ибн Саййид Ануша Муҳаммад Баҳодирхонникидур”.   

Арангхон Хива қалъасининг ғарбий томонида бир фарсах 

узоқликда  Оқ сарой мавзеъсида қалъа ва иморатлар бино 

қилиб, аркони давлат ва аъёни ҳазрати билан яшаган. Бир 

кун кечқурун Хива қалъасига келишда,  Бадирхон 

қишлоғи3 ариғининг кўпригидан ўтишда хоннинг оти 

сурникиб, устидан Арангхон йиқилиб тушади ва боши 

ёрилиб ўлади4.  Ёнидаги маҳрамларнинг бириси бу 

хабарни етказиш учун хоннинг онаси Тўхтахоним ёнига 

кетади,  иккинчиси жасад ёнида қолади.  Тўхтахоним бу 

хабарни эшитиб,  ҳеч кимга билдирмай ёнига тўрт отлиқни 

олиб,  ўғли ётган жойга келади  ва ўғлининг жасадини шу 

кечаси яширин Паҳлавон Маҳмуд мақбарасига дафн этиб,  

                                                           
1Полвонниёз ҳожи Юсупов. Ёш хиваликлар тарихи.Урганч-2000.–179б.   
2 Хива шаҳрининг шарқида жойлашган қабристон номи. 
3 Бадирхон- шаҳардан 3-4 км. ғарбдаги қишлоқ номи.   
4 Табибий. Таворихи ул хавонин.-62б. 

ўзи эртасига эрталаб отасининг уйига, Дарғонотага кетади. 

Бу ерда Арангхон билан ёши ва бўйи басти тенг,  худди 

эгизаклар каби бир-бирига ўхшаш яна бир йигит бор эди. 

Улар ёшлигида бирга улғайишган, агар икковини бир 

жойга қўйса,  қайси бири Арангхон эканини билиш маҳол 

эди.  Тўхтахоним бу туркман йигитини Арангхон деб, яна 

минг отлиқ туркманни олиб Хивага келади ва тахтга  

ўтқизади.   Хонни кутиб олгани чиққан амалдорларга, 

“бобосини кўргани Дарғонотага кетган эди, мана 

қариндошлари билан келди”,- деб эълон қилади. 

Икки ойдан кейин, сохта хон амалдорлардан етти 

кишини, баъзисини Макка зиёратига, баъзисини элчи 

қилиб Бухорога, Оролга юборади.  Хоразмни туркманлар 

эгаллаб, ўзбекларни хор тутишади,  фуқарога шундай зулм 

ва ситам кўрсатишади-ки,  улар “бузулувга етишди”1, - деб 

ёзади тарихчилар.  

Хива халқи сохта Арангхонни тутиб ўлдиради ва 

Тўхтахонимни отга судратиб ҳалок этади.  Хива хонлари 

тарихидаги биттагина сохта хон - Арангхоннинг қисмати  

шундай аянчли тугайди. Латифахоним қабртошидаги 

ёзувдан у машҳур Хива хони Абулғозий Муҳаммад 

Баҳодирхоннинг хотини экани маълум бўлади,  форс 

тилидан таржима:  

 Буюк подшоҳ, жаннатмакон  

Абулғозийнинг рафиқаси,  

Латифахоним пок зотини,  

Тупроқ остига яширдинг эй фалак.  

Бу қандай ситамки унинг қўлидан,  

На қари қутилар,  на бир ёш жувон.  

  

Тангриқули оталиқ 

 

1733  йилда  вафот  этган   Тангриқули  оталиқ  ҳам 

бу мақбарага дафн қилинган. Унинг қабри устига қўйилган 

                                                           
1 Табибий.  Таворихи ул хавонин.–63б. 

ёдгорлик тош бугунги кунда мақбара пештоғининг кириш 

эшиги чап томонида деворга ўрнатилган. Исфандиёрхон 

томонидан онаси учун қурдирилган қорихона ўрнидаги 

қабрларнинг кўчирилиши  оталиқ Тангриқулининг 

қабртоши ҳам кўчишига сабаб бўлган. Унда   «Ўлимдан 

қутулишга чора йўқ» деб номланган форсий тарих   

ёзилган. 

Оталиқ-ота сўзидан олинган бўлиб, уруғ бошлиғи. 

Хива хонлигидаги тўртта лавозим, унвон эгалари. 

Абулғозихон даврида улар қабул маросимида хоннинг 

яқин, чап томонидан ўтиришган. Оталиқ қилич ва пичоқ 

таққан, маоши 100-200 тилла бўлиб, уларнинг сони ХIХ 

аср иккинчи ярмидан кейин кўпайган. Яъни, 

туркманлардан 6 кишига ва қорақалпоқлардан 4 кишига бу 

унвон берилган. 

 

Паҳлавон Маҳмуд ҳақидаги ёзма манбалар 

 

Абдураҳмон Жомий (1414-1492)нинг  «Нафаҳот ул-

унс» (Дўстларнинг нафаси) ва Алишер Навоийнинг   

«Насоим ул-муҳаббат» (Улуғлик хушбўйликларни 

таратувчи муҳаббат шабадалари) асарлари  авлиё сифатида 

ном чиқарган сўфий файласуфларга бағишланган.  Навоий 

ва Жомий ўз даврининг машҳур шахслари ҳақида сўз 

бошлар эканлар, уларнинг касб-корига тўхтаб ўтадилар. Бу 

одамларнинг фазилатлари орқали талқин этилаётган ҳол 

уларнинг ўз ҳунари, ҳалол меҳнати билан тирикчилик 

қилишидир дейдилар. Чунончи, Навоий Паҳлавон Маҳмуд 

ҳақида шундай ёзади:-“Паҳлавон Маҳмуд Паккаёр 

Хивақдиндур ва лақаби машҳур Пурёрға,  баъзи Паккаёр 

дебдурлар, аммо Хивақлиқ кишидин таҳқиқ ва тасҳиҳ 

қилилди, Паккаёрға қарор топди, яъни барчаға ёр Паккаёр 

қассобнинг ўғлидур. Курашчиликда саромад бўлиб, азим 

шуҳрат тутибдур. Яширун сулук ва риёзати ҳам бор эмиш, 

андоқки, файз оламидин кўнглиға чошни етган эрмиш. 

Таъби ҳам хўб эрмиш. Ва назм айтур эрмиш. Ҳинд 

мулкидин бир заргар Ҳинд подшоҳидин мисол келтируб, 

паҳлавон изҳориға илтимос еткурибдур. Паҳлавон бу 

рубоийни дебдурки, рубоий: 

Заргар ўғли келтириб  Мўлтондан, 

Айтди менга қоидани Султондан. 

Дўстларимдан етмади ҳиммат, нетай, 

Бир арпа ҳам емасман Жуна ва Ҳиндистондан. 

Аммо ғойибдан анга ишорате еттики, бормоқ керак, 

Ҳиндистон азимати қилиб борди. Ҳинд мулки 

подшоҳининг бир курашчиси бор эрди, паҳлавонни анинг 

учун тилаган эрмишки, анинг била курашга солғай. Бу 

сўзни Паҳлавон била мулоқот қилғондин сўнгра изҳор 

қилиб, муқаррар андоқ бўлмишки, тонгла халойиқни 

мажмуъ қилиб курашгайлар. Кечаси Паҳлавон ўз қоидаси 

била ниёзмандона мазорот тавофига бориб, номуродлиғ 

бажо келтуратурганда кўрибдики, бир бузург мозорда 

ярим кеча бир қари заифа кўп тазаллум ва тазарруъ била 

Тангрига муножот қилиб ёлборадурким, Худоё, бу келган 

паҳлавон курашчи маъракасидин менинг ўғлимни 

шарманда чиқармағайсан! Паҳлавон билибдурки, ул 

курашчининг онасидур, ўзи била муққаррар қилибдурки, 

тонгла ул курашчи илигида йиқилғай. Тонгласи подшоҳ 

улуғ маърака ясаб, Паҳлавонни тилаб, ул курашчи била 

курашга солғонда, Паҳлавон ўзи била муқаррар қилғондек, 

бир-икки ҳамла талашгандин сўнгра ҳариф илгида 

йиқилур. Мундоқ манқулдирки, учаси (елкаси) ерга тегиб, 

кўзи кўкка тушгач, ҳижоблар муртафеъ бўлиб, малакут 

олами кўзига жилвагар бўлиб, (кўкдаги фаришталар уни 

олқишладилар) ул подшоҳ ҳам муроду мақсадига етар, 

аммо чун паҳлавонни тилаб, таклиф била келтурган 

эрмиш, риояту ҳурмат тутмакда муболаға қилиб, 

мусоҳабат тариқи била маош қилур эрмиш.  

Бир кун овга таклиф қилиб, ўзи била элтганда тоғ ови 

эрмиш, сайд (кийик) кейнича чопганда сайд қоядин учар, 

подшоҳ ҳам оти жиловини сақлай олмас, икки оёғи камар 

қироғида қолиб, икки илиги хато бўлганда Паҳлавон била 

экан, илиг уриб маркабни рокиб била кўтариб, туз (текис) 

ерга қўяр. (Подшоҳ оти билан жарликка қулаётганда оти 

билан кўтариб олиб текис ерга қўйган). Подшоҳ ҳайрат 

қилиб дерки, мунча муфрит (катта, тенгсиз) куч била ажаб 

эрдики, ул курашчидин йиқилдинг. Паҳлавон бу рубоийни 

айтди: 

Ўз нафсингга ҳоким бўсанг, мардсан,  

Хотирлаб туришдан гапирсанг, мардсан. 

Йиқилганни тепиш мардлик эмас, 

Йиқилганни қўлидан тутсанг, мардсан! 

Подшоҳ кўп ниёзмандлиғлар кўргузиб Паҳлавон 

қайтиб, Хиваққа келур. Мозори Хивақдадур”1. 

Унинг Ҳиндистонга бориб кураш тушганлиги 

тўғрисидаги бизгача етиб келган   асарларнинг энг 

қадимгиси Камолиддин Ҳусаин Гозургоҳийнинг “Мажолис 

ул-ушшоқ”2 (Ошиқлар йиғилиши) бўлиб, унинг 1506 йилда 

кўчирилган ва миниатюралар билан безатилган нусхаси 

Тошкентдаги Абу Райҳон Беруний номли Шарқшунослик 

институтида сақланади.  Бу асар қўлёзма бўлиб,  ниҳоятда 

қимматлидир-ки, унда элликка яқин миниатюра ва уларга 

қисқача шарҳлари бор.  Шулардан битта миниатюра 

“Паҳлавон Маҳмуднинг ҳинд йигити билан кураш тушуви” 

деб номланган. Бу миниатюрада ўнта кишининг расми 

чизилган. Шулардан иккитаси полвонлар бўлиб, белигача 

яланғоч биттаси қулаб ётибди, иккинчиси эндигина уни 

қулатиб қўлларини осмонга кўтариб, юриб келаётгани 

тасвирланган. Уларнинг ечилган кийимлари чеккароқда 

қўйилган. Ипак чодра соя солиб турган тахтда ўтирган 

томошабин подшоҳнинг бир томонида елпиғич билан 

елпиётган, иккинчи томонида чинни идишда ичимлик 

узатаётган хизматкорларнинг расми тасвирланган.   

                                                           
1  А.Навоий. Насоимул муҳаббат. Асарлар 17 том. Т-2001 й. 300-301 б. 
2 ЎзФАШИ  қўлёзма  инв. № 3476.  В. 75-77. 

Шу кичкинагина расмда табиатнинг бутун борлиғи 

ифодаланган бўлиб унда тоғ, булут, ўсимликлар, дарахт, 

осмон, ўтирган ва тикка турган томошабинлар 

мужассамлашган. Расмнинг бир чеккасида икки қўлини 

осмонга кўтариб Аллоҳдан мадад сўраётган аёлнинг 

сурати чизилган. “Мажолис ул-ушшоқ”да кураш 

тафсилоти ҳам берилган1. Унда айтилишича, Ҳиндистонга  

кураш мусобақасига таклиф қилинган Паҳлавон Маҳмуд, 

ҳинд полвони билан кураш тушади...   

Паҳлавон Маҳмуд ҳаёти ва адабий меъросига 

бағишланган номзодлик диссертация ишини 

муваффақиятли ҳимоя қилган   Жасурбек Маҳмудов ўз 

тадқиқотида Полвон отанинг ҳаёт йўлини, адабий меъроси 

ва рубоийларининг ғоявий бадиий хусусиятларини тадқиқ 

қилишга бағишлаган.  Жасурбекнинг улкан хизматларидан 

бири Полвон ота ҳақидаги ХV-ХХ асрлар давомида 

ёзилган ўттиздан зиёд асарларни топиш ва улардаги 

маълумотларни илмий муомалага киритиш бўлган бўлса, 

иккинчиси, унинг рубоийлари ичидаги сайёр-янглиш 

кириб қолган рубоийларни ажратиш ҳамда, 

Пурёрвалийнинг бугунгача топилмаган рубоийдан бошқа 

усулда ёзилган шеърларини ўқувчиларга етказиши бўлган. 

Эронлик олим Мужтабо Карамий  “Паҳлавон Маҳмуд 

Пурёйвалий тарихдаги барча паҳлавонлар орасида энг 

улуғи, энг машҳури ҳамда уларнинг авлиёларидан 

ҳисобланади. У тарихда реал шахс сифатида   

эслатиладиган курашчи паҳлавонларнинг энг 

қадимгисидир”-деб ёзади. 

Паҳлавон Маҳмуд эсга олинган барча манбаларда 

унинг лақабидан жой олган «валий» сўзи ушбу донгдор 

курашчи паҳлавоннинг асосий хусусияти сифатида эслатиб 

ўтилган. Алиқули Доғистоний «Риёзуш-шуаро» асарида 

шундай ёзади:-«Паҳлавон Маҳмуд илм кони, олиймақом  

майдонларнинг марди майдони, валийлик майдонидаги 

                                                           
1 Мажолис ул ушшоқ. ЎзФАШИ қўлёзмаси. Инв. № 3476. В. 75 б.-77 в. 

тери ёпинган паҳлавон ва жасорат майдонидаги курашчи 

полвонлар сардори бўлиб, кекса фалак у осмонга 

айлантириб отган олам, бу кўҳна дунё эса  у юз тубан 

қилиб ерга йиқитган жаҳондир. У ўз падари 

бузрукворининг изидан бориб паҳлавонлик кийимида бу 

жаҳонни янгилади, озодлик либосида қўлидан келганича 

курашчилар синфини тарбиялади ва ривожлантирди».  

 Полвон ота шеърлари ҳақида фикр юритган улуғ 

шоир ва олимларимиз унинг жавонмардлик оқимининг 

улкан намояндаларидан бири бўлгани,  бу йўлда ёзган 

рубоийлари анча яхши  чиққанини эътироф этишган. 1881 

йилда Бомбайда нашр қилинган “Оташкадаи Озарий” 

номли машҳур Шарқ тазкирасида Паҳлавон Маҳмуд 

ҳақида қуйидагилар ёзилган: “Исми Паҳлавон Маҳмуд, 

Пурёйвалий лақаби билан шуҳрат топган, унинг 

паҳлавонлик овозаси оламни тутган, ўз асрининг ягонаси 

бўлган. Шеъриятда қудратли; “Канз ул-ҳақойиқ” номли 

маснавийси бор. Кейинги вақтларда тасаввуф мавзуида 

ёзган рубойилари анча яхши чиққан”1.  

Тасаввуф ва жавонмардлик тушунчасини отахон 

шоир Фозил Зоҳид шундай тушунтиради: Тариқат нима? 

Тариқат йўлдир. У шундай йўлки, кенгликда беҳудуд, 

лекин қил устида. Бу йўл яралиши, дунёга келиши 

Аллоҳдан бўлган,  илоҳий хислатлар билан зийнатланган 

хилқатнинг, яъни инсоннинг яратувчиси тарафга 

борадиган йўли, бамисоли зарранинг хуршиди тобон сари 

йўли.  Бу йўл-жавонмардлик йўли.  

Тасаввуф -  жуда қисқа айтганда, комил инсонни 

тарбиялаш таълимоти бўлиб, у исломдан икки асрча 

кейин пайдо бўлган, лекин бошқача лафзлар билан аталиб 

(зоҳид, зуҳд), исломдан олдин ҳам мавжуд эди.   Инсонни 

қадимдан катта қизиқиш билан ўрганадиган мавзуси “одам 

ва оламнинг яратилиши” бўлган. Айниқса, янги дин Ислом 

пайдо бўлгандан кейин бу мавзу янада долзарб бўлди. 

                                                           
1 Жалолов Т. Нафосат оламида. Тошкент - 1974.–105б. 

Ислом динини тушуниш учун бу йўлга кирган 

олимларнинг олиб бораётган ишлари туркий 

ҳукмдорларнинг ҳам эътиборини тортган. ХI-ХIII 

асрлардан бошлаб, Ўрта Осиёдаги ҳукмдорлар бу буюк 

сунний тариқати олимларига  ҳомийлик қилиб, унинг 

шайхларига тириклигида ҳурмат-эҳтиром кўрсатиб, 

вафотларидан кейин уларнинг мозори устига мақбаралар 

қуриб, ёнларида дарвишлар учун хонақолар барпо 

этганлар.  Чунки, бу шайх мартабасига етган олимлар 

кароматлар кўрсатиш даражасига етган эдилар. 

Тариқат - тўғри йўл, рост йўл деган маъноларни 

англатиб, тариқат  аҳли сўфийлардир.  Кўпчилик олимлар 

“Тасаввуф, сўфий” сўзлари арабча “сувф” (жун, пўстин) 

сўзидан келиб чиққан дейдилар ва буни кўпчилик сўфилар 

эгнига жун пўстин кийиб юргани билан исботлайдилар.  

Аслида пўстин киймаган сўфилар ҳам кўп бўлиб, сўфилар 

учун махсус кийим шарт қилинмаган.  Сўфийчилик 

таълимотининг асосини инсон ва унинг худога бўлган 

муносабати ташкил этади. Унинг тариқатларида  пир 

(устоз) ва шогирдлик муносабатлари асосий ўрин 

эгаллайди.   

“Тасаввуфни ғоявий жиҳатдан қисқача 

таърифлайдиган бўлсак, у Ислом шариатининг барча 

кўрсатмаларига риоя қилишлик билан бирга юксак 

ахлоқий фазилатларни ўзида мужассамлаштиришга 

интилишдан иборатдир” 1. Бу таълимотдаги асосий учта 

йўл  Аллоҳга яқинлаштиради. Бу шариат (қонун), тариқат 

(йўл) ва ҳақиқатдир. “Машойихлар (катта шайхлар) Ҳаққа 

(Аллоҳга) етмоқ учун шариат биринчи, тариқат иккинчи, 

ҳақиқат учинчи зинадир, деганлар”2. Турон заминда 

тариқатлар  жуда кўп бўлиб, уларнинг энг катталаридан 

                                                           
1 Бобохонов Ш.З., Абдулазиз Мансур. Нақшбандийя тариқатига оид 

қўлёзмалар фиҳристи. Т-1993. 5 б. 
2 Садриддин Салим Бухорий. Баҳоуддин Нақшбанд ёки етти пир. 

Тошкент - 1993. 3б.   

биринчисига   асос    солган шайх   хивалик Нажмиддин 

Кубродир. 

Кубровия тариқати (сулуки- яъни сўфийларда 

худога яқинлашиш йўли)нинг асосчиси    Шайх 

Нажмиддин Кубро шарқнинг етук файласуфи, шоир, авлиё    

Аҳмад ибн Умар 1145 йилда Хивада туғилиб, 76 ёшида 

мўғуллар билан бўлган жангда шаҳид бўлган. Бу зоти 

шариф Шайх Нажмиддин Кубро (диннинг порлоқ юлдузи)  

Хивақий ал Хоразмий номи билан оламга танилган.   

Ҳазратга “диннинг ёруғ юлдузи” деган бундай улуғ 

номнинг берилишига сабаб шуки, у йигитликда ким билан 

илм юзасидан  баҳслашса албатта енгаркан. Шайхнинг яна 

бир лақаби  Шайхи Валийтарошдир, яъни бу шайхнинг 

кимга назари тушса, ул зот валийлик даражасига етаркан.  

У Мисрда шайх Рўзбеҳондан, Табризда (Эрон) Бобо 

Фарождан таълим олади. Уни  тариқат раҳбариятига олиб 

кирган асосий устози Исмоил ал Касрий эди. Шогирдлари 

жумласидан, Мажидиддин  Бағдодий, улуғ форс шоири 

шайх Фаридиддин Аттор. Унинг халифаларидан бири 

Сайфиддин Бохарзий (вафоти 1260й.) Олтин Ўрда хони 

Беркани исломга киритган. Кубровия тариқати 

биринчилардан бўлиб, жавонмардлик (бағрикенглик ва 

инсонпарварлик) ғояларини илгари сурган. Қубронинг 

фикрича, асосий мақсад аввал ўзликни англаш, кейин 

оламни билиш зарур. Суннийлик билан шиалик 

мазҳаблари ўртасидаги тафовутга эътибор бермай, 

Аллоҳга етишиш     мазҳаблардан устун туради деб 

ҳисоблаган. Кубро таълимотига кўра инсон-бу 

макрокоинотнинг барча хусусиятларини 

мужассамлаштирган микрокоинотдир. Тариқат йўлига 

кирган сўфий тараққиёт ва комиллик йўли орқали юриб, 

илоҳий хусусиятларга эга бўлиши учун   унга устоз-пир 

йўл кўрсатиши шарт бўлган. Сўфий ўз машқлари давомида 

рангларга алоҳида аҳамият берган. Рангларни қалбига жо 

қилиши, унинг илоҳга яқинлашувида муҳим ўрин тутган. 



 154 

Кубро таълимотида мурид (шогирд) руҳининг еттита 

ҳолати табиат етти хил ранги билан боғланган дейилади. 

Жумладан, оқ ранг-ислом, сариқ ранг-иймон билан боғлиқ 

бўлган. Зангори ранг-эҳсон, яшил ранг-ишонч, кўк ранг -

тўла ишонч, қизил ранг -билим,   қора ранг-ҳаяжон рамзи 

бўлган1. Бу рангларни қалбга сингдириш учун зикр  

вақтида уларни ўйлаб ёки шу рангларга қараб ўтириш, 

қалбда фақат Аллоҳ бўлиши керак деб тушунтирилган. 

Меъморий обидаларимиздаги кошинларда айнан, кўк ва оқ 

рангларни кўп ишлатилиши шунинг билан боғлиқ бўлса 

керак. Кубронинг таъкидлашича, зикр пайтида Аллоҳнинг 

исмларига узлуксиз равишда диққатнинг жамланиши, 

илоҳий англаш ва билишга олиб келади. 

Бу тариқат Бағдод, Хуросон, Кашмир ва ҳинд 

диёрида ўз тармоғига эга бўлган. “Ўтмиш алломалари 

орасида биргина Нажмиддин Кубро ўз замонасида 

валийларни тарбияловчи номини олган бўлса, унга бугунги 

кунда Президентимиз томонидан миллий қаҳрамон деб 

таъриф берилган”2.   

Яссавия тариқатининг асосчиси Аҳмад ибн 

Иброҳим Ясси-ҳозирги Туркистон шаҳрида туғилиб, 1166 

йилда вафот этган. Аҳмад  Яссавийнинг биринчи туркий 

устози  шайх Арслон бобо (боб), кейин у Бухорога келиб, 

форсий шайх Юсуф Ҳамадонийдан таълим олиб 

Туркистонга қайтади ва туркий шайхлар шажарасига асос 

солади. “Яссавия таълимоти кўпгина диний, социал ва 

маданий йўналишларга эга. У туркий қабилаларни 

исломлаштиришда, кўчманчи турклар муҳитига исломни 

татбиқ этишда катта роль ўйнади. Яссавия манзилма-

манзил кезувчи тасаввуфчилар тариқатидир, у мустақил 

                                                           
1 Каримов Э. Кубравийский вакф ХVII-ХIХвв: письменные  источники 

по истории суфийского братства Кубравия в Средней Азии. Ташкент-

2008. 20 с. 
2 Сафарбоев О. Нажмиддин Кубронинг тасаввуфий таълимотида 

инсонпарварлик ва ватанпарварлик ғоялари. Фалсафа фанлари 

номзодлиги учун диссертация автореферати. Т-2011. 3 бет.  

тармоқларга ҳам, муқим жойга ҳам эга бўлмаган. Фақат 

шайхлар мақбарасига зиёратга келишган. Билишнинг 

яссавия йўли туркий халқларнинг қадимий динини сиқиб 

чиқарган валийлик йўлидир. ХIV асрда Аҳмад Яссавийни 

“Ҳазрати Туркистон” деб атаганлар ва унинг довруғи 

шундан ҳам билинадики, Жаҳонгир Темур унга атаб 1398 

йилда кўк гумбазли мақбара ва масжид барпо этган”1. Бу 

таълимот Туркистон, Мовароуннаҳр, Хуросон, 

Озарбайжон кейин Кичик Осиёга тарқалган. 

Шайхларининг номлари ХVI асрга келиб ҳам учрайди. 

Нақшбандия тариқати  “Бухорои шарифда 

шаклланган хожагон (хожалар) тариқатининг  асосчиси 

сифатида Хожа  Абдухолиқ Ғиждувоний (1103-1179) тилга 

олинади. Кейинчалик бу тариқатни буюк валиуллоҳ 

Нақшбанд (1318-1389) ҳазратлари ривожлантирган ва 

такомилга етказган. Аслида хожагон тариқатининг 

асосчиси ва бош ҳалқаси Хожа Юсуф Ҳамадоний (1048-

1141) ҳазратлари ҳисобланадилар”2.  Аллоҳ назаргоҳи 

ҳисобланган қалбни покизалаш-нақшбандия 

таълимотининг асл муддаосидир. Нақшбандия 

тариқатининг бошқаларидан фарқи шундаки, бу оқим 

пешволарида Аллоҳнинг зикри овоз чиқариб эмас, дилда 

хуфиёна ижро этилади. Яна бир фарқи, таркидунёчилик 

тарғиб қилинмай, “Дил ба ёру даст ба кор”- “Кўнглинг 

ёрда (Аллоҳда), қўлинг ишда бўлсин”   шиори етакчи 

таълимот бўлган. Баҳоуддин Нақшбанднинг ўзи кимхобга 

нақш солувчи моҳир ҳунарманд эди. Ундан кейинги энг 

таъсирли киши “Ҳазрати эшон” – Хожа Аҳрор бўлиб, 

улкан диний обрўга эга бўлган. 

Паҳлавон Маҳмуд ҳам тасаввуфнинг Кубровия 

тариқатидаги жавонмардликнинг етакчиларидан эди. 

Жавонмардийлик оқими вакилларининг асосий йўли ожиз 

қариялар, ногирон ва етим-есирларга, муҳтожларга ёрдам 

                                                           
1 Тасаввуф тариқатлари. // Фан ва турмуш. 1990 № 1. 26 б. 
2  Аҳмедов А., Рўзмуҳаммад Д. Хожа Юсуф Ҳамадоний. Т-2007.  8 б. 

бериш, уларни қўллаб-қувватлаш билан бошқа инсонийлик 

хислатларини уйғунлаштириб, қалбини поклаш орқали 

Аллоҳга етишиш эди.  У Пурёйвалий, Қитоли 

тахаллуслари билан рубойилар, “Канзул ҳақойиқ” номли 

маснавий ёзган. Унинг бугунги кунгача топилган 350 та 

рубойиси  Т.Жалолов, Э.Очилов, И.Улфат, М.Муинзода, 

Васфий, Абдулла Аҳмедов, Матназар Абдулҳакимовлар 

томонидан форсийдан ўзбекчага ўгирилиб,   рус ва инглиз 

тилларига таржима қилинган. 

Паҳлавон Маҳмуд мақбараси 1950-55 йилларда  

машҳур уста Рўзмат арбоб Машарипов, 1969-1970 

йилларда уста Тангриберган Бекиев раҳбарлигида 

таъмирланиб, гумбазининг зангори кошинлари янгиланди1. 

1997 йилда, Хива шаҳрининг 2500 йиллик юбилейи 

арафасида   гумбаз устидаги катта металл қубба  хонлик 

давридан кейин биринчи марта олтин билан қопланди.  

2003 йилдан Полвон пир мақбарасининг уламолари 

юртимизда яшаб ўтган,  қадамжолари қутлуғ 

зиёратгоҳларга айланиб кетган азиз-авлиё ва 

мутафаккирларнинг қолдирган бебаҳо меросини халқимиз    

қалби ва онгига чуқур сингдиришда фаол иштирок этиб, 

ноёб тарихий-меъморий мажмуаларни сақлаш, тиклаб-

таъмирлаб янада ободонлаштириш, уларнинг 

инфратузилмасини ривожлантириш каби кўпгина ишларни 

олиб бораётган Ўзбекистон  Мусулмонлари идораси 

ҳузуридаги муқаддас қадамжоларни сақлаш ва обод этиш 

хайрия жамғармасининг Хоразм вилояти бўлимига 

қарашли бўлиб, вилоят ва Республика доирасида дин 

соҳасидаги маданий-маърифий ишларни ривожлантиришга 

ўз ҳиссаларини қўшиб келмоқда. 2011 йилда мақбаранинг 

бош пештоғидаги кошинлари Каттабоғлик усталар 

томонидан таъмирланди. Ушбу 2012 йилда   катта гумбаз 

зангори кошинлари хивалик уста Абдушариф (Шелли)  

                                                           
1 Хива давлат Ичон-Қалъа музей-қўриқхонаси ёдгорликларни 

таъмирлаш бўлими Паҳлавон Маҳмуд мажмуи техник паспорти.–4б. 

томонидан янгиларига алмаштириш ишлари олиб 

борилмоқда. Мақбара   атрофидаги жами 54 гумбазли, 

жумладан 13 та пештоқли мақбара, 76 мозор ва битта 

“омонат”1 мозор бўлиб, ҳаммаси таъмирдан чиққан.  

 

Оналар қабри 

 

Полвон пир мақбарасига киришдан 

олдин ўнг қўлда битта кичкина мақбара 

жойлашган. Мақбара хиваликлар тили 

билан «Оналар қабри» деб ном олган. 

Бунга сабаб, шўро ҳукумати даврида 

шаҳарга келувчи сайёҳлар бу 

мақбаранинг эшиги устидаги мармар 

тошга ёзилган араб алифбосидаги шеърий тарих билан 

қизиқиб, унга нима ёзилганини сўрашгани бўлган. Шу 

даврда ўзининг катта билими ва ҳурмати билан донг 

чиқарган музей илмий ходими, бирқанча Давлат мукофот 

ва унвонлари соҳиби бўлган Устоз Собиржон Юсупов бу 

ёзувларни ўқий олар ва шундай тушунтирар эди: «Эй 

ўткинчи, бу ердан ўтишда биз томонга бир қараб, бизларни 

ҳам ёд этгил. Биз оналар Сизларнинг ҳаётдаги рафиқангиз 

бўлган пайтларда «Ойим, қуёшим» деб, ҳар хил мақтов 

сўзларни айтардингиз, энди ҳаётдан кетгач, унутасизми?! 

Ахир биз Сизларни севган ёрингиз, умр йўлдошингиз 

бўлибгина қолмай, балки ўз кўкрагидан оқ сут бериб, бир 

парча гўштдан катта инсон қилиб тарбиялаган 

Оналарингиз ҳам бўламиз.   Бир пайтлар бизлар ҳам 

Сизлардек эдик, вақт келиб Сиз ҳам биздек бўласиз. 

Шунинг учун бу ердан ўтганда бизнинг ҳурматимизни 

жойига қўйиб ўтинг. Шунда Биз Сиздан рози бўламиз, Она 

рози Худо рози». 

                                                           
1 Жасад олиб кетилиши мўлжаллангани учун, узунаси шимолдан 

жанубга қилиб қурилган қабр. 

Советлар даврида қабрларни зиёрат қилиш, улардаги 

ёзувларни ўқиб тушунтириш мумкин эмас эди. Шунинг 

учун Устоз Собиржон ака ёзувларнинг мазмунини бироз 

замонага мослаб шундай тушунтирган. Аслида  ёзувдаги 

асосий мақсад ҳам шунга жуда яқин бўлганлигини кўрамиз 

ва Устознинг донолигига қойил қоламиз: 

 

Ё раб, ул ҳур ерин равзаи ризвон этгил1, 

Нозанин руҳини масти майи ғуфрон этгил2. 

Мавж урарда они фазлу караминг дарёси, 

Ғарқ этиб рўзи они гавҳари иймон этгил. 

Назари марҳамати Фотимаи Зуҳродин, 

Рўзи маҳшарда3 юзини гул каби хандон этгил. 

Жониби турбати очиб саккиз учмоқ эшигин4, 

Хобгоҳини5 лаболаб гулу райҳон этгил. 

Улки манзилгоҳини зулматкадаи хок ўлди6, 

Мағфират нурин онга шамиъ шабистон этгил7. 

Ёрлақаб они қиёмат куни ё ҳаййи ғафур8, 

Бари мушкулларини лутф ила осон этгил. 

Эйки, бу аҳли қубур9 ичра гузаринг тушса, 

Назар онинг руҳига бир оят қуръон этгил. 

Қўл очиб фотиҳаю, сураи ихлос ўқиб, 

Талаби мағфирати бонуйи даврон этгил. 

Соли фавтини минг икки юздин Равнақ10, 

Ёзибон лавҳ мозориға намоён этгил. 

                                                           
1 Равзаи ризвон этгил - жойини жаннат этгил. 
2  Руҳини шод қилиб, гуноҳларини кечиргайсан. 
3  Рўзи маҳшар-қиёмат кунида. 
4 Жаннат эшигин унга очиб. 
5  Хобгоҳини- ётган жойи, қабрини. 
6  Улки зулмат уйи, қабрни манзил қилди. 
7 Уни кечириб, қабрини ёруғ этгил. 
8 Ҳаййи ғафур-марҳаматли, тирик Аллоҳ. 
9  Гузаринг тушса - йўлинг тушса. 
10  1200 (1786) ҳижрий йил. Равнақ хивалик шоир Паҳлавонқулининг 

тахаллуси.  

Тарихий манбаларнинг маълумот беришига кўра, бу 

ерга Муҳаммад Амин меҳтарнинг қизи дафн қилинган. 

Муҳаммад Амин меҳтар Хива хонлигида Қўнғиротлар 

сулоласининг асосчиси Муҳаммад Амин иноқнинг 

тарбиячиси ва уни хон саройига яқинлаштирган киши 

бўлган. 

Полвон пояки масжиди ва мақбараси 

 

Тахминларга кўра ХIХ асрнинг 

бошида қурилган   Паҳлавон пояки 

(чилим берувчи) масжидининг   

қошида минораси ҳам бўлиб, улар 

шўролар даврида бузиб ташланган. 

Ўзбекистон Республикаси Маданият 

ва спорт ишлари Вазирлигига 

қарашли Таъмиршунослик 

институти архивидаги фото-суратдан бу масжид ва 

миноранинг қаерга жойлашганини аниқлаш мумкин. 

Масжид Полвон пояки мақбарасига жуда яқин, 

Абдуллахон мадрасасининг жануб томонига жойлашган. 

1901 йилда Хивадаги иккита машҳур қози калон -  домулло 

Муҳаммад Салим охунд ибн Муҳаммад Саййид  ва қози ул 

қуззот домулло Ҳикматуллонинг муҳри билан 

тасдиқланган вақфномада бундан 65 йил илгари (1836) 

Ҳусайин пояки Абдулла ўғли бу масжидга Оллоқулихон 

тангасидан 100 тиллаи хоразмий вақф қилгани ёзилган. 

Вақфнома шартига кўра, мутавалли қилиб, Саййид Ниёз 

ўғли Паҳлавонқули тайинланган ва берилган юз тиллага 

масжиднинг ерини кўпайтириш учун ҳосилдор ерлардан 

сотиб олиш белгиланган1.  

Музей фондидаги 1870 йилда ёзилган вақфномада 

кўрсатилишича, кўҳна қалъада, Паҳлавон пояки масжиди 

яқинида яшаётган  Меҳрижамол бика ўзининг икки қат 

уйини масжидга вақф қилиб берган. Ўзи умрининг 

                                                           
1 Хива музейи фонди КП №  1344. 

охиригача вақфга мутавалли бўлиб, вафотидан кейин қизи 

Ойжон бика Майли Бўлсин қизини тайинлаган. 1877 йилда 

ёзилган иккинчи бир ҳужжатда, уйи масжид яқинида 

бўлган Норжон бика Оллоқули қизи бу масжидга уч қат 

жойини вақфга бергани ва унга ўзи мутавалли бўлгани 

айтилади. Вақфнома шартига кўра, бу уч хона ижарага 

берилиб, ундан келган даромадни ҳар жума кечаси қуръон 

тиловатига сарф қилинади. Ўқилган қуръон савобини 

Норжон биканинг ота-боболарига бахш қилинади. 

Паҳлавон Маҳмуд мақбараси билан Жоме масжиди 

орасида даҳлиз бўлиб, намозхонлар зиёратдан чиқиб 

масжидга киришган экан. Ана шу икки оралиқда пештоқи 

шарққа қараган бир мақбара бор. Полвон пояки номидаги 

бу мақбаранинг кошин плиткаларга ёзилган ёзуви бўлган. 

Бу ёзувлар бугунги кунгача йўқолиб кетган. Лекин, уни 

1957 йилда ЎзРФАШИ нинг илмий ходими Асомиддин ака 

Ўринбоев фото суратини олиб, ўқиган ва таржима қилиб, 

архивга топширган.   Ёзувлар шундай бўлган: 

Ё раб, ул қориға лутфингни фаровон айла, 

Қабрини фазлинг ила равзаи ризвон айла.   

Умрини сарф эътибон ҳофизи Каломуллога, 

Кетти, ҳамроҳини қуръон ила иймон айла. 

Қўйма поки баданин ҳоки лаҳадда ёлғуз, 

Мунисин жаннат аро ҳур ила ғулмон айла. 

Тонгла маҳшарда шафиъ айлаб анга қуръонни, 

Журмини афв эътибон руҳини хандон айла. 

Нозиро қабрига гар тушса гузаринг ногоҳ, 

Назр онинг руҳига ояти қуръон айла. 

Қўл очиб фотиҳа-у сураи ихлос ўқуб, 

Талаби мағфирати руҳи Сафожон айла. 

Соли фавти минг икки юз саксон тўққиз, 

Ёзди Махдум мозориға, намоён айла. 

Ушбу Сафожон исмли қорининг қабрини жаннат,  

ҳамроҳини ҳур қилишини  Аллоҳдан сўраб турган шоир 

Махдум1нинг  шеъридан маълум бўлишича, у киши 1872 

йилда вафот қилган экан. Шоир ўткинчидан бу ҳофизи 

Каломуллонинг қабри ёнидан йўлинг тушса, қуръоннинг 

Фотиҳа ва Ихлос сураларини ўқиб, унинг руҳини  шод 

этгил демоқчи. Демак, мақбарада Сафожон исмли қори 

қуръон киши дафн қилинган экан.  

 

Мозори Шариф мадрасаси 

 

 Мадраса Паҳлавон Маҳмуд 

мақбараси кириш эшигидан 

шарқий томонда бўлиб,  1882 

йилда қурилган. Ихчамгина 

қилиб битказилган бу 

мадрасанинг   қурилиши 

ҳақида хиваликларда шундай 

ривоят бор. Мадрасанинг эгаси 

ҳаж сафаридан қайтишда Афғонистоннинг Мозори Шариф 

шаҳрида касалланиб қолган ва агар омон-эсон етиб келса, 

Хивада шу шаҳар номига бир мадраса қуришни ният қилиб 

қўйган экан. Келгач ваъдасида туриб, мадрасани 

қурдирибди ва “менинг мозори шарифим” шу ерда экан 

деб, худога шукроналар айтибди.  Хива хонлиги давридаги 

шоирлар ҳақида тазкира тузган Ҳасанмурод қори 

Лаффасийнинг берган маълумотига қараганда, бу 

мадрасада 1906 йилда 54 ёшида вафот этган Тўра Мурод 

тўра2 дафн қилинган. Муродий тахаллуси билан шеърлар 

ёзган Тўрамурод  тўра Муҳаммад Раҳимхон - Ферузнинг 

иниси эди.   Ушбу Тўранинг саройдаги ҳаётини ўрганиш 

кўпгина маълумотлар берар экан. Масалан, хон 

хазинасидан чиқим қилинган рўйхатлардан барча 

тўраларга нималар берилгани ёзиб борилар экан. 

                                                           
1 Махдум - улуғ зот мазмунини билдириб, бу ерда шеър муаллифининг 

тахаллусини билдиради.  
2 Тўра – хон ўғлининг унвони.   

Жумладан, “Тўра Муроджон тўрамиз учун белбоғлиқ бир 

дужна катта фаранг қўл рўймол берилди,  пули 6 тилло, 6 

танга”1.   Тўрамурод  тўра форсий, арабий тилларни 

мукаммал билиб, “Девони Муродий” асарини ёзиб 

қолдирган.  Ўз инисининг девон тартиб берганидан 

хурсанд бўлган хон Феруз “Девони Муродий”ни “Ҳафт 

шаҳзода” (Етти шаҳзода) номли катта девонга киритади.  

Тўра Мурод тўра Арк олдида бир масжид ва минора 

қурдирган.                                                              

Минорасининг бўйи пастлигини 

хиваликлар сарой ҳарамининг ёнида 

бўлгани учун, деб тушунтиришади. 

Чунки, баланд минорадан   ҳарам 

ичкариси кўринган бўлар эди. Ҳозирги 

вақтда фақат минора сақланган.   

 

 

 

Ислом   Хўжа   мадрасаси   ва   минораси 

 

Ушбу  мадраса ва минора  

1908-1910 йилларда Вазири Акбар 

Ислом хўжа томонидан  қурилган. 

Мадрасани уста Худойберган ҳожи 

қурган, мадраса ва миноранинг 

кошин безакларини Эшмуҳаммад 

Худойберди ўғли, Хонқанинг Мадир 

қишлоғидаги усталардан    Болта 

Ваис ўғли билан Муҳаммад Раҳим 

Муҳаммад Амин ўғиллари 

ишлаганлар. Мадраса 42 та 

ҳужрадан иборат бўлиб, унда 100 та 

талаба ўқиган. Унинг олд томони икки қаватли бўлиб, 

                                                           
1 Хива давлат ҳужжатлари. Йўлдошев М. таҳрири остида. 2-том. 

Тошкент-1960. 287 б. 

баланд пештоқи мадрасани ҳашаматли қилиб кўрсатиб 

турибди. Ислом Хўжа мадраса   вақфи учун ўз мулкидан 

14451 таноб (5780 гектар) ер ажратган.  

Мадраса кириш эшигининг устига мармар намоён 

маҳкамланиб, унга мадрасанинг қурилиш  тарихи 

битилган. Ёзув туркий тилда, настаълиқ хатида: 

     Улки ҳайрат сипеҳри1 узадур меҳру моҳ2, 

     Манфаат сохти3 бўстони аро меҳригиёҳ4. 

Манбаи худ сахо мутаҳҳар5 анвоъи карам, 

Ким не мумкин бўлури хатм онинг бирла у жоҳ6. 

      Зи шариф номи эл ичра эди Ислом хожа, 

      Вазрои умдаси фитратда сиёдат  ҳамроҳ7.  

Ҳиммати алвони бу буқъа8 биносиға кўруб, 

Қилди таъмириға фармонни адолатлиғ шоҳ. 
      Шоҳи қою номи Соний Муҳаммад Раҳим исми маймун9, 

      Жамсифат шавкату ҳикматда Искандар10 даргоҳ. 

Офариниш тутиб амрини  Сулаймон11 янглиғ, 

Ожиз этгуси ҳисоб аҳлини тиъдод 12 сипоҳ. 

     Шаръи аҳком13 асосини тутиб мустаҳкам, 

     Маърифат илмида ҳақ сирридин ўлган огоҳ. 

Давлату бахтидин даргоҳи дарбона14 эрур, 
                                                           
1 сипеҳри - осмон гумбази, фалак. 
2 моҳ – ой. 
3 сохти - ясоғи, безаги. 
4 меҳригиёҳ -тоғларда ўсадиган гиёҳ, унинг томирини киши еса, 

бадани тозариб бошқалар меҳрини тортади деган афсона бор. 
5 мутаҳҳар - тозаланган, пок. 
6 жоҳ –мансаб. 
7 Вазирлик асоси туғма Саййидларга мансублигидан. 
8 буқъа -жой, бино. 
9 Маймун -бахтиёр, муборак, қутлуғ. 
10 Искандар Зулқарнайн - (Александр Македонский) э.ав. 356-323 

йилларда яшаган қадимги дунё буюк саркардаси, давлат арбоби.   
11  Сулаймон пайғамбар (подшоҳ). Мусулмонлар эътиқодича, у руҳлар 

оламига ҳукмрон бўлган. Довуд пайғамбарнинг ўғли. 
12 Тиъдод -ҳисоблаш, санаш.  
13 Шаръи аҳком -диний ҳукмлар, қонунлар. 
14 дарвозабон, эшик сақловчиси 

Қилмаса мабда1 хилқатда онга Хизр2 нигоҳ. 

     Ул сахопеша шоҳ амрини талаттуф3 билди, 

     Ким жанобида ҳар он ичра эди давлатхоҳ. 

Хожа Иброҳим4 мағфур келиб волид5 онга, 

Кетди жаннатга қилиб дасти ҳаётин кўтоҳ6. 

      Дарҳақиқат эди Хоразм амирига7 тоғайи8, 

      Ким бу Нуҳ қурбат9 аро элга не зону ашбоҳ10. 

Турфа ким рутбада11 гарчи эди Осаф пазир12, 

Аҳли ирфон13 аро малбуси14 бўлиб эски кулоҳ15. 

      Насаби Саййид ота16 силсиласига марбут17, 

      Хонадона набавий зумрасида18 олий жоҳ. 

Алғараз хожа биноси сари бу мадрасанинг, 

Коми битмак эди шуғл этди пагоҳ ва бапагоҳ19. 

     Тарҳи20 бунёдиғача ҳазрат Паҳлавонга живор21, 

     Бўлганидин тўкулур устига анвар илоҳ22. 

                                                           
1 мабда -  келиб чиқиш жойи.  
2 Хизр - У билан учрашган одамнинг мушкулини осон этувчи, бахтли 

қилувчи чол сифатида тасаввур қилинадиган афсонавий шахс. 
3 талаттуф –лутф. 
4 Иброҳим хўжа – Ислом хўжанинг отаси,  1892 йилда вафот этган. 
5 волид –ота. 
6 кўтоҳ –қисқа. 
7 амир -Хоразм подшоҳининг вазири, қўшин қўмондони.  
8 тоғайи -онасининг акаси. 
9 яқинлик, етишиш. 
10 зону ашбоҳ -ўхшашликлар, монандлик. 
11 рутбада -даража, мартаба. 
12 Осаф пазир -Осаф (Сулаймоннинг вазири)га ўхшаш. 
13 ирфон -билим, тафаккур 
14 малбуси –либос. 
15 кулоҳ –тож. 
16 Саййид ота - Муҳаммад пайғамбарнинг авлоди. 
17 марбут -боғланган, тааллуқли. 
18 зумрасида -жамоат, гуруҳ. 
19 пагоҳ ва бапагоҳ -қадамба-қадам. 
20 Тарҳи -режа, лойиҳа, бичими. 
21 живор -Паҳлавон Маҳмуд   мақбарасига яқин.   
22 анвар илоҳ -Аллоҳнинг нури. 

Ул вали қуббатул Ислом1 ичида марқади2 пок, 

Ўлғали мулжойи  халқ аҳли вилоятга паноҳ. 

        Самиъ бонийға3 муни бошлағонига тарих, 

       «Мавжуби ажри азим лака» топмишдур роҳ4. 

Гўё берди нигоришни5 қазо6 меъмори, 

Тонг эмас бўлса мулк зумрасиға манзилгоҳ. 

      Рифъати7 тоқи минорини музайян кўргач, 

     Не ажаб чекса хижолатни бу ахзар хиргоҳ8. 

Масжиди «Масжидул Ақсо»9 осори сар чекди умид, 

Саждагоҳ кимга ким ул бўлмағуси мояйи паноҳ10. 

      Деди итмоми биносига Ниёзий11 таърих, 

      «Маскани фазлу камолу, адаб – илму жоҳ». 

Ё раб бажамоли Мустафо араби, 

Аз ҳурмати  чаҳорёр асҳоби наби. 

      Шарманда масоз дар қиёмат маро, 

     Дар рўзи ҳисоб бандагонро талаби12. 

                                                           
1 Қуббатул Ислом -Исломнинг гумбази. 
2 марқади –қабри. 
3 Самиъ бонийға -қурувчи, меъмор. 
4 роҳ -йўл, маслак, усул, совға. 
5 нигориш- зийнатлаш. 
6 қазо –тугалламоқ. 
7 Рифъати -юксаклик, баландлик. 
8 ахзар хиргоҳ -кўм-кўк осмон. 
9 Масжидул Ақсо -Қуддус шаҳридаги катта масжид.  
10 мояйи паноҳ - паноҳ асоси. 
11 Ниёзий – шоир, хаттот, хон девонхонасида котиб,  мударрис Отаниёз 

Хўжа Ниёз ўғлининг тахаллуси. «Ниёзий» номли девон тузган. 

Марҳум созанда Комилжон Отаниёзовнинг отаси. Вафоти 1928 йил. 
12 Ушбу тўртлик форс тилида бўлиб шундай таржима қилинади: 

Ё раб, (ё Аллоҳ) Муҳаммад Мустафо (пайғамбар) арабининг жамоли. 

Чаҳорёрлари (тўртта ёрлари Абу Бакр Сиддиқ, Усмон, Умар ва Али. 

Муҳаммад пайғамбар ишининг давомчиси бўлган халифалар) ва асҳоб 

(дўст) ларининг ҳурматидан. Мени қиёмат (охират– инсонларнинг 

қайта тирилиш куни) куни шарманда қилма. Маҳшарда (қиёмат куни) 

ўзинг бу бандангни қабул қилгайсан.  

Дар айёми Султон ва Салотин вал ҳоқон ибн ал ҳоқон Абул 

Музаффар вал Мансур ва Абулғозий Саййид Муҳаммад 

Раҳимхон ал муллақаби бил Феруз дому давлатуҳу1. 

     Ал фақирул ҳақир аҳқарул инсон маъал нуқсон 

муҳркан, тўбрез, соатсоз, Худойберган Девон ибн устод 

Муҳаммад Паноҳ Хоразмий ғаффараллоҳу зунуба2.  

Ниёзий ушбу шеърида миноранинг қурилиши 

бошланганига бир ва қурилиш ниҳоясига етганига бир 

тарих ёзган экан, улар қуйидагича топилади:  

ى    م    ل  ک         مو     ج  ب ا  ج  ر   ع    ظ 
20+30+40+10+900+70+200+3+1+2+3+6+40=1325  (1907)         

      م  س ک  ن  ف  ض  ل  ک  م   ا  ل  ا  د ب ع   ل   م  ج  ا ه
5+1+3+40+30+70+2+4+1+30+1+40+20+30+800+80+50+20+60+40=1327  

Масжид меҳроби ва унинг атрофи кошинпазлик ва 

ганч ўймакорлиги билан безатилган. Меҳробнинг устига   

араб тили, сулс хатида:  «Аллоҳ, Муҳаммад, Абу Бакр, 

Умар, Усмон, Али, Саид Ислом хожа ибн Иброҳим 

хожа»  сўзлари ёзилган. 

Мадраса кошинларини тайёрлаган уста ўз номини 

кириш эшигининг чап томонидаги  кошин плиткалардан 

биттасига ёзиб қолдирган. “Эш Муҳаммад ибн Худой 

Берди  1328”. (1910 йил).    

Мадрасада  ҳозирги вақтда Хоразм Амалий Санъати 

музейи жойлашган. Унда XIII - ХХ асрларга оид  бўлган   

бебаҳо санъат дурдоналаридан  ёғоч ўймакорлиги, 

тўқимачилик, гиламчилик, мис ўймакорлиги, заргарлик 

буюмлари каби тўпламларнинг 400 дан зиёд намуналари 

намойишга қўйилган.  

 

 

                                                           
1 Султонларнинг султони, ҳоқонларнинг ҳоқони, бахтиёр, зафарлар ва 

ғалабалар эгаси, тахаллуси Феруз бўлган Саййид Муҳаммад Раҳимхон   

(давлатининг умри узоқ бўлсин) замонида. 
2 Қадр эътиборсиз, нуқсонли, муҳркон (муҳр ясовчи) тўп қуювчи, 

соатсоз Худойберган (1822-1920) девон   ибн устод Муҳаммад Паноҳ 

хоразмий – Аллоҳ унинг гуноҳларини кечирсин. 

Ислом хўжа минораси 

 

    Ислом хўжа мадрасаси олдида 

қурилган минора ўзининг 

ҳашамати ва чиройи билан 

томошабинни ҳайратга солади. 

Миноранинг баландлиги 51 метр1 

бўлиб, унинг қурилишига ярим 

миллион ғишт ишлатилган.   

Миноранинг  тепаси бежирим 

карниз ва қуббали фонус билан 

тугалланган. Фонус юзаси турли 

шаклдаги сопол-ғиштчалар билан ҳошияланган, уларнинг 

ораси эса ранг- баранг сиркор кошинлар билан 

тўлдирилган. Фонус ва карниз яшил-зангори, ложувард 

(мовий) ва оқ рангдаги сиркор ғиштчалар билан қопланган.  

Хиваликлар  “Хўжани минорасида тўрт фасл ва ўн икки 

ойнинг безаги бор” –деб таърифлайдилар. Минорага 

айланма зинапоя орқали (баландлиги 35 – 40 см., 118 та 

зинапоя) кўтарилади. Ичкарига ёруғлик тушиб туриши 

учун айлана бўйлаб 10 та туйнук ишланган. Юқорисининг 

умумий кузатув майдончасида   6 та панжарали дераза 

ўрнатилган.  Минорани   14 та кошинли   белбоғи   безаб 

турибди.   Унинг тепасига баландлиги икки ярим метрлик 

мисдан ишланган қубба2 қўйиб,   устига шамол ҳаракатига 

қараб айланиб турадиган ҳилол3    ўрнатилган.   1997 йилда 

бу ўнта бўлакдан иборат бўлган қубба ерга туширилиб, 

тилла суви билан қопланди ва ўқ тешиб ўтган жойлари 

таъмирланди.  

Минора тепасидаги ҳилол ой шакли тўғрисида “нима 

учун уни минора тепасига ўрнатишган”, “нима сабабдан 

ҳилол ва юлдуз исломнинг рамзи сифатида танланган. 

                                                           
1 Баландлиги ип ташлаб ўлчанди. 
2 Қубба-маёқ, гумбаз, гумбаз тепаси. 
3 Ҳилол-уч кунлик ой тасвири. 

Улар нимани англатади?”, қабилидаги саволлар кўп 

бўлади.  Бунга муфтий Муҳаммад Содиқ ибн Муҳаммад 

Юсуф жаноблари шундай жавоб берган:-“Бу ислом рамзи 

эмас. Ҳилолнинг танланишига усмонийлар давридаги 

воқеалар сабаб бўлган. Константинополь шаҳрини ишғол 

қилиш пайтида улар ҳилол кўринганда ҳужум бошлаймиз 

деган, шартли белги бўлган. Ҳилол кўринганда ҳужум 

бошланиб, ғалабага эришилгач уни ўзларига рамз қилиб 

олганлар. Кейин усмонийлар ислом юртларида бир  неча 

йиллар ҳукмронлик қилишган. Шулар орқали ҳилол рамзи 

бутун ислом оламига тарқаган”1.  

Ибодат вақтларини билишга хизмат қиладиган 

ҳилолнинг кўринишлари ойнинг турли  шаклда 

кўринишига боғлиқ экан. Бу маъни каломи субҳоний 

ҳукмидан маълум бўлади, чунки, Тангри айтган: “Сиздан 

ойлар ҳақида сўрашади. Изоҳ: Яъни, Ой дастлаб ипдек 

нозик ҳолда кўриниб, сўнгра катталаша боради. Ниҳоят 

тўлиб, доира шаклига киргач, яна қайтадан нозиклашиб, 

охири дастлабки ҳолига қайтади. Бунинг сири нимада?”-

деб сўрашади. Айтинг: у (ойлар) одамлар ва ҳаж учун 

вақт ўлчовларидир”. Изоҳ: Ойнинг ўзгариб-янгиланиб 

туришига қараб одамлар ўзларининг деҳқончилик, савдо ва 

бошқа дунёвий ишлари ҳамда ҳаж, рўза, закот каби диний 

ишларининг вақтларини аниқлайдилар”2. Демак,  

минораларнинг устига ҳилолнинг ўрнатилиши, шу ерда 

ислом ибодатхонаси, яъни  масжид борлигини кўрсатувчи 

белги экан. 

Ҳилол тасвири исломдан олдинги хоразмшоҳлар (III-

VIII аср) тожининг пешона устидаги асосий рамзи ҳам эди.   

Хоразмшоҳлар ўзларини Зардўштийлик динининг худоси 

Анахита ҳомийлигига топшириб, унинг   рамзлари – ҳилол 

ой, уч нуқта (ҳосилдорлик) ва тўлқин (сув худоси)  каби 

рамзларни шоҳ тожига асосий белги қилиб олган эдилар.          

                                                           
1 Ислом – инсонийликка даъват.   //Ёш куч. 1989. № 8. 13-бет.) 
2 Қуръони Карим. Алоуддин Мансур.Ўзбекча таржима. 2-сура.189- оят.  

   Хоразмшоҳ Аскаржувор 

тангаси VIII аср. Танганинг олд томонида тож кийган шоҳ, орқа 

томонида суворий ва унинг атрофида хоразмий ёзувида шоҳнинг исми. 
    Миноранинг қурилишига шоир Ниёзий тарих 

битган ва уни хоннинг буйруғи билан мармарга ёзиб, 

миноранинг ердан чамаси ўн метр баландлигида 

ўрнатишган. Мармардаги ёзув туркий тил, настаълиқ 

хатида:  

Заҳи саййидки топди саодат қасрида ором, 

Шариат ҳукми ижросиға қилди саъйи субҳу шом1. 

Вазири шаҳриёри2 мулки Хоразм эрди атвори3, 

Карам мискинга қилмоқ фазлу дониш аҳлиға икром. 

Мукаррам4 муҳтарам содот5 хайли умдасидурким6, 

Хўжаста7 исми келди эл тилида Хожаи Ислом. 

Ишорат шоҳи бу минора тарҳини8 қилди, 

Муҳаммад бо Раҳим Соний эди Феруз Фаррухном. 

Риоя9 жумласи жуд10 - вужудидин  эрур масрур11, 

Масокин зумраси базли атоёсидин олғон ком12. 

Иқомат  даргоҳида  давлату иқболнинг фахри, 

Бўлурға посбони бу сифат Ноҳид1 ила Баҳром2. 

                                                           
1 саъйи субҳу шом -кеча-кундуз ҳаракат қилди. 
2 шаҳриёр-буюк подшоҳ. 
3 атвори –ҳаракати, қиладиган иши. 
4 Мукаррам-ҳурматли, азиз. 
5 содот –саййидлар. 
6 умдаси-асоси. 
7 Хўжаста -қутлуғ, муборак, бахтли. 
8 тарҳ-бичим, лойиҳа.  
9 риоя-омма, халқ . 
10 жуд-вужуди-борлиқ, сахийлик. 
11 масрур-шод, бахтиёр. 
12 Жамоаси (Аллоҳнинг) инъом – эҳсонларидан баҳра олган. 

Ишоратни башорати лутфи шаҳдин онглағач Хожа, 

Бу мансуба3 биноси сори  қилди рифъати иқдом. 

Ғараз бу ҳандасадин4 бомдод авжида қилмоқдур, 

Муаззинлар саловат иқомин ислом аҳлига эълом. 

Белига неча сиймин фўта боғлаб чекди қаддин тул5, 

Қазо гўё фалак қасри учун қилмиш стун анжом6. 

Ажуба қомати ҳаддин фузун рифъатда7 омода8, 

Эмас ҳуррият маҳали чок-чок ўлса бу ахзар фом. 

Азал санъатгари еткурди бу махрутани9 гўё, 

Ҳамона арш аъзам соқига, воқиф эмас ажром10. 

Магар ювҳо масал матоҳ эрур оғзи очуқ қолғон, 

Ҳажр анвойини хўрак отиб битмай неча айём. 

Мусаввир сурати гурзи гарондек паҳлавони даҳр, 

Замона аҳли фархоши учун аҳзони мисли Сом11. 

Не мумкин васфин этмак ақл идрок аҳли бу мавзун, 

Топибдур зеб зийнат ўзгача тасвир ила тамом. 

Биноси хатми тарихини фикр этгач Ниёзийға, 

«Сутуни куллигаҳи олам»12 ўлди ғайбдин илҳом. 

Ё раб барисолати расули сақалайн, 

Ё раб муарро кунандаи бадари ҳунайн. 

    Исёни маро ду ҳисса кун дар арасот, 

    Нимаш ҳуснбахшу нимаш маҳсин. 

Эй аз қалами вужуд бар лавҳи адам, 

Тасвири макунатро карда рақам. 

     Дар рўзи жазо номаи сиёҳи чу мир ком, 

                                                                                                                           
1 Ноҳид-ёруғ юлдуз, Зуҳра. 
2 Баҳром- Миррих (Марс) юлдузи. Қадимги Эрон шоҳларининг бири. 
3 мансуба -қурилган, бино қилинган. 
4 ҳандаса-геометрик қурилма, минора. 
5 тул -узун, узунлик. 
6 анжом -тугаш, охир. 
7 рифъат-баланд, юксак. 
8 омода –тайёрланган. 
9 махрута-конус шаклли (минора). 
10 ажр-мукофот.  
11 Сом-Нуҳ пайғамбарнинг ўғли. 
12 Сутуни куллигаҳи олам - тарих моддаси бўлиб,  ҳижрий 1328 (1910).    

     Навмид макун баҳурмати лавҳи қалам1. 

      Аъло айди ҳақирул инсон маъл нуқсон муҳркан, 

тўбрез, соатсоз Худойберган девон ибн устод Муҳаммад 

Паноҳ Хоразмий ғаффараллоҳу зунубаҳи сутури 

уюбиҳи.  

Бонийи (қурувчиси) ин минор, устод Худойберган 

ибн устод Бобо  Хоразмий ғаффараллоҳу.  

   س   ت و    ن   ک   ل   ک   ا   خ    ع   ا    ل   م   
  40+30+1+70+600+1+20+30+20+50+6+400+60=1328 (1910) 

 1871 йилда Иброҳимхўжа оиласида туғилган Ислом 

хўжа ўн беш ёшидан хонликнинг бош закотчиси, 1889 

йилдан мамлакатнинг катта вилояти Ҳазораспга ҳоким, 

1899 йилдан  ота ўрнида вазир лавозимида ишлаб, Вазири 

Акбар – Улуғ Вазир даражасига кўтарилган. Унинг саъй 

ҳаракатлари билан Хивада жадид мактаби, касалхона, 

почта, телеграф, Қўша дарвоза, Нуруллабой саройидаги 

Исфандиёрхоннинг қабулхонаси, хонликнинг баъзи 

ҳудудларидаги каналларга темирдан янги кўприклар 

қурилган.  1910 йилда Исломхўжа хонликда олиб 

борилиши зарур бўлган  10 банддан иборат     давлат 

ислоҳот режасини ишлаб чиқди. Ислоҳот дастури   ўша 

вақт учун тараққийпарварлик мезонлари асосида тузилган 

эди. Яна, Ислом хўжа Чоржўйдан Хивага темир йўл 

келтиришни ҳам режалаштирган эди.  

У Исфандиёрхон тахтига чиққан даврдан бошлаб, 

фаол ҳаракат қилиб юрт ободончилиги, халқ фаровонлиги 

йўлида жон куйдирди.  Шу даврда хонлик иқтисоди ўсди. 

1912 йилда 647 минг пуд пахта толаси етиштирилган 

бўлса, бир йилдан кейин 696 минг пуд етиштирилди. 1915 

                                                           
1 Ушбу форсий шеър шундай таржима қилинади: 

Икки дунёнинг эгаси Муҳаммад пайғамбарнинг ўзи Аллоҳ даргоҳида 

барчанинг тарафини олади. Исёнимизни арасот  (қиёмат) куни икки 

ҳисса қилғил, ярми ёмонлик бўлса, ярми яхшилик бўлғай. Эй вужуд 

қаламидан йўқлик  лавҳига рақамлар қилиб, ўз қудратини кўз-кўз 

қилган, жазо куни гуноҳларимизни кечиргайсан. Аллоҳнинг лавҳу 

қалами ҳурматидан бизни ноумид қилмағайсан.  

йил 23 майда «Новое время» газетаси Хива хонлигининг 

қаддини  «кенг суғориш ишлари, темир йўл қурилиши ва 

Хива зулмининг рус қонунчилиги билан алмаштиришгина 

кўтаради», -деб ёзган эди. Худди шу ишларни бошлаган 

Вазири Акбар ваҳшиёна ўлдирилди.  1913 йил 9 августда 

Исфандиёрхон ўзининг қайнотаси ва бош вазири Саййид 

Ислом хўжани махфий суратда қатл қилдирди. Бу ишни 

текшириш учун Россиядан келган терговчиларни поралаб, 

ҳақиқий қотилни яширдилар.  

1924 йил январда Жунайидхон босмачилари шаҳарни 

қамал қилганда Ислом хўжа минорасидан кузатиб 

турилган ва душман қайси томондан келса, ўша томонга 

тўп ўқи отилган.   Жоме масжиди билан Ислом хўжа 

миноралари орасида антенна тортилиб, передатчик орқали 

Тошкентдан мадад сўралган  ва шундай қилиб, шаҳар 

сақлаб қолинган. 

 

Толиб махдум мадрасаси 

 

Махдум (махзум, 

хивачасига махсум) – 

хизмат этилган киши, 

улуғ зот, мартабали 

зиёли киши.  

1910 йилда 

битказилган Толиб 

махдум хўжанинг 8 

ҳужрали мадрасаси Ислом хўжанинг мадрасасига шимол 

томонидан ёпиштириб қурилган.   

Толиб махдум Муҳаммад Раҳимхоннинг ёшликдан 

яқин дўсти бўлиб, танбур чалишни такомилига етказган 

эди. Унинг хон олдида обрўси катта бўлгани учун ундан 

кўпчилик шоирларга, жумладан Роғиб тахаллусли 

Муҳаммад Раҳим махдумга Феруз (Муҳаммад Раҳимхон II) 

шеърларига пайрав ёзишига рухсат олиб беради.   

Махдумлар Хивада машҳур хонадон соҳиблари 

бўлиб, улар ҳам худди хўжа, эшонлар каби ёрлиқдор ва 

имтиёзларга эга бўлишганлиги ҳақида ҳужжатлар бор. 

Жумладан, 1763 йилда Худойдодхон  Махдумзода 

(махдумнинг авлоди)лардан Тоҳир хўжа махдум, Зоҳир 

хўжа махдум ва уларнинг авлодларига имтиёзлар бериб, 

олғут солғут каби давлат солиқларидан озод қилган1.  1908 

йилда Саййид Исфандиёрхон  Муҳаммад Латиф махдум 

билан Домла Эшон махдумни Урганч шаҳрига қози ва раис 

этиб тайинлаб, уларга мулла, имом, муаззинларни 

таҳқиқлаб  (текшириб), болаларини мактабга бердириб, 

балоғатга етганларни намоз адосига буюриб шариат 

қоидаларига амал қилишларини назорат қилишни 

буюрган2.  

1760–1920 йилларда Хиванинг Пирнавхост 

қишлоғида яшаган Муҳаммад Яъқуб махдумнинг невараси  

Зокиржоннинг қўлида ҳам шундай хоннинг Тархон ёрлиғи 

сақланмоқда.  Баёний ўзининг “Шажарайи хоразмшоҳий” 

асарида Толиб махдумнинг Исфандиёрхон даврида ҳам 

катта обрўга эга бўлганини ва хон билан Петербургга   

бориб келганини ёзган. 

Бугунги кунда Толиб махдум мадрасасида  Зарафшон 

ва Комилжонлар сайёҳларга дам олиб, овқатланиши учун 

оилавий ошхона-ресторан хизматини кўрсатишмоқда. 

 

Янги услубда ўқитиш (жадид) мактаби 

 

Янги усул мактаби 1910 

йилда европача услубда икки 

қаватли қилиб, Ислом Хўжа 

томонидан қурилган.    

Мактабнинг биринчи ва 

иккинчи қаватларида даҳлиз 

                                                           
1 ЎзРМДА  И-125-ж., 2-р., 2-йиғма жилд. 
2 ЎзРМДА  И-125-ж., 2-р., 26-йиғма жилд. 

ва тўрттадан хоналари бор. Мактабнинг илк ўқитувчилари 

Ҳусайн Қўшаев ва Комила Қўшаевалар бўлиб, улар 

хонликда аввалроқ очилган янги  услубда ўқитиш 

мактабларида ишлаб юрган эдилар. 

1911 йил 4 январда рус дипломати А. Калмиков ўз 

ахборотида шундай ёзган эди: - “Мен Ислом хўжанинг 

сўзларидан Хива хони катта бир мактаб биносини 

қурдириб, унда ўз ўғли ва бошқа ёш хиваликларни ўқитиш 

истагида эканини билдим. Бухоронинг валиаҳди 

Петербургда бир ўзи ўқиб келди,  аммо, Хива хони ўз ўғли 

ва унинг тенгдошларини ҳам ўқитмоқчи бўлгани таҳсинга 

сазовор бўлиб, катта фойда беради”1. Бу мактабда қуръон 

билан бир қаторда рус тили, математика, география, 

табиатшунослик ва бадантарбия фанлари ҳам ўқитилган. 

1990 йил 18 августда бинода «Халқ таълими тарихи» 

музейи  очилди.  2004 йилда бино қайта таъмирланиб, 

биринчи қаватида  ўзбек киносининг асосчиси, фотограф-

кинооператор Худойберган Деванов фаолиятига 

бағишланган доимий   кўргазмаси ҳам ташкил қилинди.   

Ўрта Осиёда биринчи бўлиб фото-кино санъатига 

асос солган Худойберган Девонов 1878 йилда Хива 

шаҳрида Нурмуҳаммад девон оиласида таваллуд топди. 

Ёшлигидан янгиликка қизиқувчан бу бола араб ва форс 

тилларини жуда қисқа фурсатда пухта эгаллади. У 

Хивадаги Оқмасжид номли қишлоқда яшовчи немис 

Вильгелм Пеннердан рус тилини ва фото-суратга 

туширишни ўрганди. Қисқа фурсатда халқ орасида 

шуҳратга эришган Худойберган Девоновнинг машҳурлиги 

дин пешволарига ёқмай, улар даҳрий йигитни жазолаш 

пайига тушдилар. Чунки, мусулмончилик қоидасига 

биноан жонли жонзотни расмини чизиш ёки ясаш мумкин 

эмас эди.    Бир куни қози калон Салим охуннинг ўзи уни 

йўлдан қайтариш учун насиҳатлар қилди, лекин 

Худойберган ундан нима гуноҳ қилаётганини сўраганида, 

                                                           
1 ЎзРМДА Фонд   И-2.рўйхат  1. д.  291. л. 186. 

«Худонинг ғазабига учрайсан, суратга тушган кишилар 

қиёматда сендан жон сўрайдилар. Шунда сен қаердан 

топиб берасан»1- деб тушунтиришга ҳаракат қилди. Ҳатто 

бир куни диндор руҳонийлар Нурмуҳаммад оғани чақириб, 

агар ўғлини бу йўлдан қайтармаса уйига фаришталар 

кирмаслигини айтишди. Шунда у ўғлининг      тарафини 

олиб, «менинг уйимда ўнта хона бор, шундан биттасида 

ўғлим ишлайди. Агар фаришталар кирмаса ўша хонага 

кирмай қўяқолсин»-деди. 

 Худойберган отасининг қўллаши билан ҳеч нимадан 

қўрқмасдан ўз ишини давом эттираверди.     ХIХ асрнинг 

90-йилларида Худойберган Девонов Хива шаҳрида ва  хон 

саройида машҳур фотограф бўлиб танилди. У 1907 йилда 

вазири Акбар Исломхўжа бошчилигида кетаётган 

делегация билан Петербургга бориб, у ерда икки ой ичида 

кинооператорлик ҳунарини ҳам ўрганиб олди. Хивага ўзи 

билан француз фирмасининг «ПАТЭ» киноаппарати, 

фотоаппарати, граммофон ва    химикатларни олиб келди. 

Ўзининг кино соҳасидаги илк машқларини Хива 

меъморий обидалари, хиваликларнинг турмуш ва ҳаётига 

оид лавҳалардан бошлади. Олинган кинолавҳаларни катта 

майдон, кўча ва бозорларда намойиш қила бошлади. 

Аламзада диндорлар бирнеча маротаба тошбўрон қилиб, 

киноаппаратларни синдирдилар. Лекин, Худойберган 

Девоновнинг севган касбига бўлган муҳаббатини сўндира 

олмадилар. У бузилган аппаратларни тузатиб, яна севикли 

ишини давом эттираверди.  

Худойберган Девонов томонидан «Ўрта Осиё архи­

тектура бойликлари» (1913й), «Туркистон кўринишлари» 

(1914й), «Хива ва хиваликлар» (1916й) каби ҳужжатли 

фильмлар, «Чиғир», «Пахта терими»,  каби муҳим тарихий 

воқеаларни акс эттирувчи ўнлаган кинолавҳалар яратил­

                                                           
1 Э.Мадраҳимов. Сўнмас бир ҳайрат. Ёшлик. №12 1985й. 54 б. 

ди1. У  мусиқага ишқивоз бўлиб, ўзи ҳам шеърлар ёзар ва 

уларга куй басталар эди. Хонадонига дўстлари Комил 

Девоний, Аваз Ўтар ўғли, Сафо Муғанний, Қурбон созчи 

Исмоилов, Мадраҳим Ёқубов-Шерозийлар тўпланишиб 

мусиқа ва шеърлар машқ қилардилар. 

1920 йил 2 февралда Хивада халқ инқилоби амалга 

оширилди. Шу йили 26-30 апрел кунлари Нуруллабой 

саройида Бутунхоразм халқ вакилларининг I Қурултойи 

бўлиб, унда тузилган ўнбешта Нозирликдан биттаси-Олий 

Муфаттиш нозирлигига (Давлат назорати) Худойберган 

Девонов сайланди. Унинг ўзи бўлиб ўтаётган бу тарихий 

воқеаларнинг ҳар бирини қолдирмасдан суратга олиб 

тарих учун қимматли ҳужжатлар яратди. 1920 йил 6 март 

куни Муваққат инқилобий комитет тузилиб, янги нозирлар 

таркибини тузди. Унда Худойберган Девонов Маориф ва 

маданият нозири қилиб сайланди. У севимли ишини 

тўхтатиб, бутун ижодий кучи билан воҳада янги мактаблар 

қуриш, маданий –оқартув муассасаларини ташкил этишга 

киришди. Орадан бироз муддат ўтгач, Хивада таълим-

тарбия техникуми иш бошлади. Х. Девонов шу техникум 

қошида ўз маблағи ҳисобига фото ва киноҳаваскорлар 

тўгарагини очиб, унга  ёшларни жалб қилди. 

1922 йилда Молия нозирлигига тайинланган 

Х.Девоновга машҳур ҳаттот ҳам бўлгани учун, Хоразм 

Республикасининг олий нишони - «Меҳнат» орденининг 

ишланишига бевосита раҳбарлик қилиш топширилди. 

Давлат  иши билан банд бўлишига қарамасдан унинг 

кинокамераси тўхтамас, ўзгараётган янги ҳаёт лавҳаларини 

тасвирга туширар, паранжи ташлаш, биринчи театр 

очилиши, биринчи тракторнинг келиши, қазув, халқ 

шодиёналари, хуллас ҳаммаси унинг фильмларида акс 

этарди.  1920 йил 7 мартдан нашр қилина бошлаган 

«Инқилоб Қуёши» газетасининг мухбири ва биринчи фото 

                                                           
1 Мадрахимов Э. Пионер Узбекского кино. // Хорезмская Правда.  

1974. 13- апрел. 

мухбири, 1923 йилда Москвадаги Хоразм кўргазмаси 

аъзоси, 1924 йилдан бошлаб Бутуниттифоқ Союзкино 

жамиятининг  Хоразмдаги вакили бўлган Х.Девонов 

Хоразм республикасининг олий нишони «Меҳнат» ордени 

билан мукофотланди. 

1928 йилда Хоразмда унинг 50 ёши, меҳнат фаолия­

тининг 25 йиллиги кенг нишонланиб, фото-кино санъатини 

ривожлантириш ва ёшларга мураббийлик қилишдаги 

хизматлари учун унга Фахрий Ёрлиғ берилди. 

 Умрининг охиригача севимли касбини давом 

қилдириб, Хоразм ва Қорақалпоғистонда фотомухбирлик 

қилган ўзбек киносининг отаси, буюк ватанпарвар инсон 

Худойберган Нурмуҳаммад ўғли Девонов 1938 йилда 

қатағонлик қурбони бўлди. Бунга сабаб, унинг  пенсияга 

чиқарилиши тўғрисидаги қарорга Халқ Комиссарлари 

раиси Файзулла Хўжаевнинг имзо чекканлиги эди. 

Ф.Хўжаев билан алоқадор деб, унга ҳам «...аҳоли ўртасида 

инқилобга қарши миллатчилик тарғиботини олиб боришда 

айбланади» деган туҳмат тўнкалган.   

Ундан қолган бой маданий мерос, тарихий 

фотосуратлар ва кинолавҳалар ватанимиз тарихини 

ўрганишда муҳим манба бўлиб хизмат қилмоқда. 

 

Бобо Ҳорис бобо масжиди 

 

Ичон-қалъа жанубий 

деворининг ичкари 

томонидаги қалъа 

деворига ёпиштириб 

қурилган масжид. Бу 

масжид хиваликлар 

томонидан Бобо Ворис 

бобо, Буварис бобо номлари билан машҳур. Масжид 

ёнидаги қадимий қабристон ҳам  шу ном билан аталади. 

Бобо Ҳорис бобо ҳақида маълумот жуда камлиги сабабли у 

тўғрисида маҳаллий аҳолининг ўзи ҳам ҳеч нарса 

билмайди. Хоразм Маъмунийлар Академияси тарихи 

ҳақида ёзган ҳурматли домла, ЎзРФА мухбир аъзоси 

Неъматулла Иброҳимов   мақоласидан қуйидаларни 

топдик,-“ Буюк хоразмшоҳлар давлати Қутайба ибн 

Муслим ал-Боҳилий (704-715) истилосидан сўнг араб 

халифалиги қарамоғига ўтди. Шуниси ҳам борки, араблар 

босиб олинган ўлкаларни бошқариш учун маҳаллий 

ҳукмдорлардан яхшигина фойдаланишган. Бухорода-

бухорхудотлар, Хоразмда - хоразмшоҳлар араблар 

номидан ўз вилоятларида ҳокимлик қилдилар. Бу 

ҳукмдорларнинг бош вазифаси маҳаллий аҳолидан 

солиқларни йиғиб, халифалик хазинасига юбориш эди. 

Мамлакатдаги араб аскарлари ва уларнинг оила аъзолари 

бундай солиқлардан бутунлай озод эдилар. Бу давр араб 

ҳукмрон доиралари маҳаллий аҳолининг исломни қабул 

қилишига рўйхуш бермас эдилар. Чунки, ислом динига 

кириш маҳаллий мусулмонни ҳуқуқий жиҳатдан араб 

билан тенг қилиб қўйиши мумкин, бунинг натижасида 

солиқ тўловчиларнинг сони камайиб кетиши табиий эди. 

Ўзларини “тоза қонли” деб ҳисобловчи араб 

босқинчиларининг “мусулмон бўлиш учун аввал араб 

бўлмоқ керак” деган ҳатти-ҳаракатлари билан кўп 

қўзғолонларга сабаб ҳам бўлди. Кўпчилик қўзғолонлар 

араблар билан маҳаллий аҳолининг ҳуқуқини 

тенглаштириш шиори остида бўлиб ўтган. 734-746 

йилларда Ал Ҳорис ибн Сурайж ва 747-755 йилларда юз 

берган Абу Муслим бошчилигидаги халқ ҳаракатлари 

Умавийлар халифалигини қулашига олиб келди. Бу 

қўзғолонлар Хоразм халқи ва маҳаллий ҳокимияти 

томонидан қўллаб-қувватланганлиги ҳақида кўплаб 

тарихий маълумотлар мавжуд. 

Масалан, Абу Муслим лашкарларидан халифа Ал-

Мансурга (754-775) Бағдод шаҳрини қуришда ёрдам бериб, 

сўнгра пойтахтда яшаб қолган хоразмликлар алоҳида 

“Хоразмия” маҳалласини барпо этганлар.  Хива шаҳридаги  

Ал Ҳорис ибн Сурайж (Буварис бобо) қадамжоси бугунги 

кунгача ардоқланиб, эъзозланади. ХIV асрда ҳам катта 

обрўга эга бўлган Абу Муслимнинг хоразмлик 

авлодларига Амир Темур (1336-1405) томонидан ёрлиқ ҳам 

берилган”1. Демак, Бобо Ворис (Ҳорис) бобо босқинчи 

арабларга қарши курашган ватанпарвар бўлиб, тарихи узоқ 

ўтмишга бориб тақалар экан. У чин мусулмон бўлиш учун 

исломни келтирган арабларнинг   бойлик ишқида бўлган 

гуруҳига қарши курашган.  

Хива музейининг архивида Бобо Ҳорис бобо 

мозорига мутавалли тайинлаш ҳақида хонлар томонидан 

берилган ёрлиқлардан тўрттаси сақланмоқда. Уларда 1758 

йилда  Саййид Худойдодхон томонидан  Эш Муҳаммад 

шайхни2,  1767 йилда  Саййид Нур Алихон томонидан ҳам 

Эш Муҳаммад шайхни3,  1782 йилда   Саййид 

Пўлодғозихон   Ота Ниёз шайхни4, 1918 йилда Саййид 

Исфандиёрхон Муҳаммад Яъқубни5  ҳазрати қутбил авлиё 

мозорига мутавалли   этиб тайинлаш  тўғрисида нишони 

олийшон суюрғол қилдуқ деб ёзилган.  Бу ёрлиқларнинг 

ҳаммасида бу кишининг исмлари “Бобо Ворис ота алайҳи 

раҳма” деб ёзилган. ХХ асрнинг ўрталарида музейда 

ишлаган мутахассис Середа Т.В. бир ёрлиқ орқасига “Бобо 

Ҳорис” деб тўғри ёзиб қолдирган. Бу ёрлиқлар Ҳорис 

бобонинг улуғ шахс бўлганини ва унга хиваликларнинг 

ҳурмати чексиз эканини кўрсатади.  

Масжиднинг жанубий деворида ўрнатилган мармар 

тахтага қуйидаги форсий тарих настаълиқ хатида ёзилган, 

таржимаси: 

Бу дунё чорбоғи ичра бир масжид бино қилди, 

                                                           
1 Иброҳимов Н. Хоразм Маъмунийлар Академияси. //Шарқ машъали. 

1998. № 1-2. 24-25 бетлар.  
2 “Ичон-Қалъа” музей-қўриқхонаси фонди КП № 1363.  
3  “Ичон-Қалъа” музей-қўриқхонаси фонди КП № 1400.   
4 “Ичон-Қалъа” музей-қўриқхонаси фонди КП № 1364. 
5 “Ичон-Қалъа” музей-қўриқхонаси фонди КП № 1378.  

У караму саховат осмонининг қуёши. 

У улуғ мартабали жанобга ўринбосар (меҳтар) эди, 

Исми Ота Ниёз-дунёда  баланд ҳимматли киши. 

Унинг саховат дарёси  конлари шундай чуқурки, 

Дунёнинг ҳеч бир денгизида бундай бебаҳо дур йўқ. 

Унинг саховати овозаси бутун дунёни тутди, 

Бу замонада у каби ном қозонган бирон киши йўқдир. 

Савоб учун шундай бир қутлуғ иморат бино қилди, 

Ҳамда ўзига янада шон-шуҳрат орттирди. 

Бу бино дунёда иккинчи Байтул муқаддасдир, 

Фаришталар макон тутадиган осмон мисоли. 

Унинг юксак шавкатли ибодатхонаси қурилиб, 

Худди Садди Искандар деворидек маҳкам ўрнашди. 

Бу ибодат жойининг тарихи шундай ёзилиб, 

Саховатли кафтидан заррин қалам хушбўй ҳид олди. 

Пайғамбар ҳижратидан минг икки юз тўққиз йил ўтгач 

Таъмир этилди ва саховат масканига айлантирилди.  

Ушбу ёзувлардан маълум бўлишича, масжид  1794 

йилда меҳтар Ота Ниёз томонидан қайта таъмирланган 

экан. 

Боғбонли масжиди 

 

Шаҳар Ичон-қалъа 

қисмининг жануби-шарқида 

жойлашган бу маҳалла 

масжиди илмий адабиётларда 

Боғбонли масжиди номи 

билан машҳур. Ҳатто, унинг 

музей фондида сақланаётган 

вақфномасидан ҳам    шу 

номни ўқиймиз. 

Масжиднинг мармар лавҳидаги эпиграфик ёзувида 

Паҳлавон Қули томонидан  1809 йилда қурилгани ёзилган. 

1813 йилда   муаллифи номаълум бўлган киши томонидан 

ёзилган “Ҳалвати сўфиҳо” қўлёзмасида   ушбу фикрларни 

ўқиш мумкин:-“ Ва нурнишон Элтузархоннинг айёми 

давлатинда бино топган Зубайда хонимнинг масжидларини 

Паҳлавон Қули боғбонли йиқиб тошдин гумбаз қилиб 

адоға еткурди”1. Демак, аввал хом ғиштли нигирик 

(чўбкори) усулида қурилган масжиднинг номи 

Зубайдахоним бўлган экан. Масжид “масжидқўвм” бўлиб, 

1922 йилги маълумотда унга 48 хонадондаги  163 аҳоли   

бирлашган давлат маъмурий идораси бўлган2.  

Масжиднинг қайта қурилганига икки юз йилдан ошди-ки, 

маҳаллий аҳоли унга ғарбий томондан ёпиштириб 

қурилган мозорни “Малика хоним мозори” деб 

ҳисоблайдилар. Ҳақиқатда бу қабр Зубайдахонимнинг 

қабри бўлиши керак. 

Катта бир гумбазли бу масжид кўринишдан ХIV-ХV 

асрлар ёдгорлигини эслатади, бунга сабаб унинг ички 

безаклари, айвонидаги иккита устунининг ўйма нақшлари, 

уларга ёзилган ҳадислар шу даврга хослигидир. Бу 

устунлар балки, масжиднинг аввалги биносидан 

қолгандир.  

Масжид кириш эшигининг тепасидаги деворга  

ўрнатилган  мармар тахтачадаги ёзув, форс тили, 

настаълиқ хатида  бўлиб, унинг таржимаси шундай: 

Яхши хислатли уста Паҳлавонқули, 

Аллоҳнинг лутфидан мадад олди. 

     Ўзининг жуфти ҳалоли учун, 

     Қудрат эгасининг (Аллоҳ) ризосига. 

Бир ажойиб олий масжид бино қилди, 

У ўз чирой ва тозалигини жаннатдан олди. 

   Худди зийнатланган тилла тангадек нақшланиб, 

     Барча қубба ва шифтлари дилни қувонтиради. 

Унинг дил қасри ва динини обод қил, 

Ҳам дўзах ўтидан танини озод қил. 

                                                           
1 Ҳалвати сўфиҳо. ЎзРФАШИ қўлёзмалар фонди,   инв. № 7610. 27б. 
2 Неъматуллаев М. харитаси. “Ичон-Қалъа” музей-қўриқхонаси фонди 

архиви. Инв. № 2369. 

     Бир минг икки юз йигирма тўрт эди,  

     Унинг ажойиб тарихи эй ҳушёр. 

   Ҳижрий 1224 йил милодий ҳисоби билан 1809  йилга 

тўғри келади. 

Жоме масжиди 
 

Минг йилдан зиёд тарихга эга бўлган Жоме масжиди  

ўзига хос қурилиши ва ҳажми билан ажралиб туради. Бу 

бино Ичон-қалъанинг 

шарқий ва ғарбий  

дарвозаларини 

бирлаштирувчи йўл 

ўртасида жойлашган 

бўлиб, бир қаватли 

текис томли қилиб 

қурилган. Масжидга 

тўрт томондан ҳам кириш  эшиклари ўрнатилган бўлиб, 

унинг бош эшиги шимолга қаратилган   икки тавақали 

дарвозадир. Бу дарвоза тавақаларига араб тили,  сулс  

хатида қуйидаги ҳадис ёзилган,   

Амалларнинг яхшиси нажот берувчисидир, 

Мол-мулкнинг яхшиси кифоят қилувчисидир. 

Масжиднинг 213 та  (ўра)  устунли ички  майдони  

55х45 метр бўлгани ҳолда, унинг баландлиги 4,5 метр.  

Беш мингга яқин киши  намоз ўқиши мумкин бўлган бу 

масжидда ёғоч ўймакорлиги санъатининг қадимги ва энг 

чиройли намуналари   ҳозир ҳам ўз вазифасини бажариб 

турибди. Бу устунларнинг айримлари ХIII-ХV асрларда 

ишланган бўлса, катта кўпчилиги  ХIХ-ХХ асрларга 

тааллуқли.    Бугунги кунгача сақланган бу   устунларнинг 

12 та энг қадимгилари  Х-ХII асрларда ишланган. 

Устунларнинг кўплиги, уларнинг минг йил ичида 

тузатилгани хоразмлик ёғоч ўймакор усталарнинг 

ишларига баҳо бериш имконини беради. Агар эътибор 

қилинса, устундаги нақшларнинг турли-туман ва бир-

биридан чиройлилиги киши диққатини тортади. Энг 

эътиборли томони шуки, устунлар қадимийлашиб боргани 

сайин улардаги гўзаллик орта боради. Бу нарса 

нақшларнинг чуқурлиги, майда-нафислигидадир. Х-ХI 

асрда ишланган устунларга тарихий маълумотлар ёзилган 

бўлса, ХV-ХVI асрлардан уларга ҳадислар ёзилиб 

бошлангани маълум бўлади. 

Х асрда Хоразмга келган  араб сайёҳлари Ал-

Истаҳрий ва Ал-Муқаддасийларнинг гувоҳлик 

беришларича, масжид IХ-Х асрларда бунёд этилган. 

Муқаддасийнинг «Аҳсан ат тақосим фи маърифат ал- 

Ақолим (мамлакатларни ўрганиш учун энг яхши тақсимот) 

асарида Хива ҳақида шундай маълумотлар келтирилган:- 

«Хива чўл чеккасида жойлашган азим бир шаҳардир ва 

дарёдан чиқарилган канал бўйидадир. Унинг катта жомеъ 

масжиди бор». Ушбу асарда Хива ҳақида берилган 

тарихий маълумотлар ҳам жуда қимматлидир, қаранг унда 

яна нималарга эътибор қаратилган: «У ерда узум, кўплаб 

майиз, қандолат, кунжут, йўл-йўл матодан тикилган 

кийимлар, гиламлар, нафис парчалар,   қулфлар, ранг-

баранг кийимлар, фақат кучли одамлар фойдаланиши 

мумкин бўлган ўқ-ёйлар, махсус пишлоқ, сузма, балиқ 

етиштирилади. У ерда   кемалар қурилади»1.  

Кўпдан бери яшаб келаётган хиваликларнинг 

айтишларига қараганда, кўҳна масжид эскириб қолган ва 

унинг ўрнига икки юз йиллар олдин худди ўша режа 

асосида анча кенгайтириб ҳозирги масжид бино қилинган. 

Тарихий маълумотларга қараганда масжид   1788 йилда  

Абдураҳмон меҳтарнинг катта ўғли Абдураҳим бой 

томонидан қайта қурилган. Масжиднинг кун чиқар 

томонидаги кичкина мақбарага Абдураҳмон меҳтар дафн 

қилинган. 

Масжид меҳробининг ўртасида рангли бўёқлар билан 

анор дарахти ва унинг шохаларида пишиб етилган 

                                                           
1 Аҳмедов Б. Тарихдан сабоқлар. Т.-1994.  331 б. 

мевалари тасвирланган. Бу расмнинг ясалишига сабаб, 

қадимги хоразмликларнинг исломдан олдинги эътиқодича, 

яъни зардўштийлик динида анорни қўлига ушлаб турган 

Анахита тасвири ҳосилдорлик худоси саналган. Ислом 

кириб келгач, бундай санам ва бутлар йўқотилган. Шундан 

кейин, анор гули ёки унинг меваси айрим жойларда ясала 

бошланган. Меҳробнинг икки ёнидаги деворга ўрнатилган 

мармар тошларга ўймакор хатлар битилган бўлиб, 

хатларнинг бирида   масжид мулки ва маблағи ҳақидаги 

вақфнома, иккинчисида эса    масжид тарихига оид 

маълумотлар келтирилган.    Уларда айтилишича, вазир 

Абдураҳмон амри билан 1203 ҳижрий (1788) йилда Куйук 

том (ҳозирги Қўшкўпир туманидаги қишлоқ) ва Бекобод 

қишлоқларида масжидга вақф   ерлар ажратилганлиги ва 

даромадни хайр-эҳсонга ҳамда масжид заруриятига сарф 

қилиш ҳақидаги хабарлар бор. 

Меҳробнинг ғарбий томонидаги мармар тахтадаги 

ёзув форс тилида, таржимаси: 

Куйуктомда1 вақф ерлар ажратилди, 

Вазир Абдул Раҳмоннинг истаги билан. 

У уч кам олтмиш таноб бўлиб, 

Янги очилган қўриқ ер эди. 

Унинг ҳосилидан уч юз беш (ботмон)ни, 

Хайр-эҳсон қилиб беришни буюрди. 

Бир юз эллик ботмони  унинг, 

Хатибига2 берилади, Худо розилиги учун. 

Юз эллик (ботмон) ҳофизи  қуръонга, 

Берилади У бағри кенг, сахий томонидан. 

Қолганлари таълим берувчиларга берилади, 

Токи жазо кунига етгунчалик ҳаётда. 

Яна қирқ таноб ер Бекободда3, 

Шодлик ила берилади бу масжидга. 

                                                           
1  Куйуктом-Хива шаҳрининг шимолидаги қишлоқ номи. 
2  Хатиб-масжидда хутба ўқувчи. 
3  Бекобод- Хивадан 20 км. шимолдаги қишлоқ. 

Ундаги ҳовли ва боғ саккиз танобдир, 

Ижара ҳаққи унинг тўрт тиллага тенг. 

Қолганининг ўндан бирини, 

Фаррошларга эҳсон қилиб берилади. 

Бир минг икки юзу учда1, 

Равнақ2 бу вақфномани ёзди. 

Меҳробнинг шарқий томонидаги деворга ўрнатилган 

мармар тахтадаги ёзув ҳам форс тилида, унинг таржимаси: 

Ўшал ким азал базмхонасида, 

Илоҳий меҳрибонлик соқийси эрур. 

Олам қуёши-Низом ал мулк3, 

Шоҳларга хос денгизнинг дурру-гавҳаридур. 

Улуғ вазир Абдул Раҳмондан, 

 Подшоҳлик ишлари интизомли бўлур. 

Аллоҳнинг инояти билан амалга ошди, 

Бу шариф мақомли бинонинг қурилиши. 

Бу бинонинг тарихини Равнақ, 

«Байтул муқаддаси соний», деди. 

Ундаги соф, гўзал ибодатлардан,    

Бу жой файзини ҳарамдек деб бил. 

Ушбу шеърий тарихнинг     «Байтул муқаддаси со­

ний» жумласига тарих моддаси яширинган бўлиб, уни 

абжад ҳисоби билан излаганда 1208 (1793) санаси келиб 

чиқади.  Меҳробнинг икки томонида деворга оғзи масжид 

ичига қаратиб, бирнеча овоз кучайтиргич вазифасини 

ўтовчи кўзачалар ўрнатилган. Улар шўролар даврида йўқ 

қилиб юборилган.  

Масжид ичкарисининг ғарбий томонида бир мармар 

қабртош бор. Бу оқ мармардан ишланган қабртош сандиқ 

шаклида бўлиб, узунаси хоразмликлар урф-одатига хос 

бўлмаган ҳолда шимолдан жанубга қилинган. Бу дегани 

шуки, Хоразмда қабрлар шарқдан ғарбга қилиб, ер устига 

                                                           
1  1203-ҳижрий йил (1788). 
2  Равнақ-Шоир Паҳлавонқулининг тахаллуси. 
3 Низом ал мулк-мамлакатга тартиб берувчи, вазир. 

қурилади ва мозор ичида жасаднинг боши ғарбга, юзи 

жанубга қаратиб қўйилади. Ер остига дафн 

қилинмаслигининг сабаби воҳа Турон паст текислигида 

жойлашгани учун ер ости суви яқинлигидир. Бу ерда икки 

метр чуқур қазилса ҳандак, қудуқ ҳосил бўлиб, сув пайдо 

бўлади. Қариялар фарзандларини тарбиялаганда бошини 

қибла-жануб ёки, кунчиқар-шарқ томонга қўйиб ухлашни 

ўргатишади. Чунки, одам шу ҳолатда ухласа, яхши дам 

олар экан. Яъни, киши бошини шарқ томонга қўйиб 

ухласа, ер айланиши таъсири остида унинг юраги ярим 

қувват билан ишлаб, дам олар экан. Агар киши жанубга 

бош қўйса, унда ер магнит майдонига мослашиб,  танаси ва 

юраги дам олар экан. Қадимгилар бу амални халққа жуда 

оддий қилиб, ўлик бошини ғарбга қўйиш билан унинг куни 

(қуёши) тугади, фақат ўлик шундай ётади, деб 

тушунтиришган. Қабртошнинг ёзувлари араб ва форс 

тилларида, настаълиқ хатида бажарилган:    

Аллоҳдан бошқа маъбуд йўқ, Муҳаммад унинг 

элчиси, пайғамбар. 

Бир минг эллик тўққизда1 Аббосқули, 

Ўз диёридан қабр сари сафар қилди. 

Эй жаҳонга оро берувчи Худой, 

Бу кекса бандангни ўзинг ёрлақа. 

 Ҳарқандай бўлғуси ҳиммату, назиринг ила, 

Раҳм қилиб бу кексани (азоблардан) озод қил. 

Фикримизча, Жоме масжид бир неча марта қайта 

тикланганлиги сабабли, масжид шимол томонга 

кенгайтирилган вақтда  Аббосқули қабри масжид ичкари­

сида қолган. Эронлик Аббосқулининг   бу қабри омонат 

бўлиб,  вақти келганда ўз юртига олиб кетиш учун 

мўлжалланган эди. Шунинг учун қабр тескари яъни, 

шимол-жануб йўналишида қурилган.  

Х асрга тааллуқли бўлган бир устундаги ёзувлар кўфа 

хати, араб тилида:  Фақиҳ Муҳлийнинг амри билан ва 

                                                           
1  1059 ҳижрий-1648  йил. 

унинг маблағига (ушбу устун) тузатилди, Аллоҳ унинг 

садақасин қабул айлаб, унинг ва ота-оналарининг 

гуноҳларини кечирсин. 

Масжид эшигидан кирилгач, иккинчи қаторда турган 

бир устуннинг дарахти тўғрисида баҳс мавжуд. Унинг 

нақшлари ҳиндистон услубига ўхшагани учун Паҳлавон 

Маҳмудга ҳинд подшоҳидан совға қилинган ва ғўзапоя  

дарахтидан ишланган деб ҳисобланади.  Ҳақиқатан ҳам 

ундаги нақшлар бошқа ҳеч бир устун ёки эшикларда 

учрамайди. Айниқса, нақшлар ичига яширилган ўтирган 

ҳолатдаги Будда  ва тикка  турган Брахманинг   тасвири бу 

фаразларни гўё исботлайди. Ривоят қилишларича, 

Ҳиндистондан келтирилган яна бир устунга Хўжайи 

Хизрнинг1  қўли теккан, шу сабабли масжид устунлари 

жамийси   ҳар санаганда ҳар хил   чиқади, яъни янглиш 

саналади. Бир неча марта санаш керак бўлади, охирига 

келиб янглишиб кетилади. Масжид ҳақида ёзилган кўпгина 

асарларда ҳам бу ўз аксини топган, айрим китобларда  212, 

211, 200 сонлари  кўрсатилган. 

Масжиднинг устунлари жойлашувига қараб, 

шимолдан жанубга томон бўлган йўналишдаги устунлар 

сони  13, шарқдан ғарбга томон йўналишдаги устунлар 

сони 17 тани ташкил этади.  Масжид ғарбий   деворининг 

эгри қурилгани (трапеция)  сабабли,   охирги қаторнинг 

                                                           
1 Хизр-Афсонага кўра, «оби ҳаёт»-тириклик сувини топиб ичган ва 

шунинг учун доимий тирик юрган бир пайғамбарнинг номи. 

Кишиларга йўлдошлик билан машҳур. Навоий асарлари луғати. Т.-

1972. 653 б. Унга учрашган киши ундан тилаган нарсасини олар экан. 

Ҳозиргача айрим кишилар қўл бериб саломлашганда, иккинчи киши 

қўлининг бош бармоғини қаттиқроқ ушлаб текшириб кўради. Яъни, 

унинг бош бармоғидаги суягини излайди. Агар бу бармоқ суяксиз 

бўлса, уни қўйиб юбормасдан Хизр эканини билиб, ундан тилак  

сўрашни мақсад қилади. Хўжайи Хизр ҳам биттадан ортиқ тилакни 

қабул қилмайди. Шунинг учун ҳамма вақт уни учратиш ва битта тилак 

сўраш учун тайёр юриш керак деб  ўйлашган. Муаллифнинг 

ойижониси ҳам Хизрни учратсанг, ундан “кўнгил мақсудимга 

етгайман” дуосини тила, деб ўргатган эдилар. 

жанубий томонида  5 та устун кам  қўйилган.  Шунингдек, 

меҳробнинг олдида битта, масжид ўртасидаги томнинг  

иккита очиқ қолдирилган махсус жойларида ҳам биттадан 

устун қўйилмаган. Бу очиқ қолдирилган жойлар масжидда 

ҳаво алмашувига хизмат қилган. Айрим қарияларнинг 

сўзларига қараганда, асли Аллоҳнинг уйи бўлган 

масжидларнинг усти очиқ бўлиб,  бу очиқ жой осмондаги 

Аллоҳ билан яқин бўлиш учун эмиш. 

Бино ўртасида усти оқ гумбаз билан бостирилган бир 

мармар қозон турибди. Қозонга тўрт томондан қўйилган 

деразалар орқали қараш мумкин.  Қозоннинг қибла 

томонидаги иккита кўзача ҳам худди қозондек супага 

кўмиб қўйилган.  Масжид фаолият юргизган хонлик 

даврида мазкур қозоннинг ичида доим иссиқ сув 

бўлганмиш. Ҳеч қаерида олов ёқилмаган бу қозондаги сув 

ер остидаги битта шамдан иссиқлик олганмиш. Жума 

кунлари ўқилган жамоа намозида  хон ҳам қатнашган, 

хутбага   ҳукмдорнинг номи қўшилиб ўқилиши шарт 

бўлиб, намоздан кейин ваъз ўқилган. Ваъзхонлар ўз 

ишларига шу даражада уста бўлишганки, ўқилган мавзу 

тингловчилар қалби 

тўридан жой олган.  

Масжид кириш эшигига 

ёпиштириб қурилган  

миноранинг баландлиги 

42 метр бўлиб, ундан    

муаззин кунига беш 

маҳал   азон айтиб, 

халқни намозга чақирган.  

Минора ҳақида 

бирнеча афсона ва 

ривоятлар тўқилган. 

Улардан бирида 

айтилишича,   

масжиднинг эски минораси қулаб тушибди. Янгисини 

тиклаш учун маблағ йўқ экан. Шунда имом ҳар кунги  

овқатга ажратиладиган маблағнинг сезилмайдиган бир 

қисмини олиб,   бир чеккага йиға бошлабди. Орадан бироз 

фурсат ўтгач, усталарни чақириб, тўпланган маблағга 

шундай  бир минора қуришни буюрибди-ки, пул ҳам 

ортмасин, минора ҳам тўлиқ битсин. Усталар завқ билан 

ишлаб минорани битказибдилар. Имом барчани чақириб, 

усталарга раҳмат айтибди ва шундай дебди: - “қаранг, агар   

нафсимни тиймасам  шу минорани ҳам еб юборар 

эканман”. 

 Буни отахон шоир Фозил Зоҳид   шундай таърифлаган: 

 Ҳар кунги ризқидан йиғиб бир дирҳам, 

 Бор экан минора қурдирган одам. 

 Бир кун минорага қараб дебди у,  

 Эй нафс, ютворардинг берсам шуни ҳам. 

Яна бир ривоятда 

айтиладики, меҳтар минора 

битгач хонга уни ҳалол 

пулидан қурдирганини, 

хазинадан унга битта ҳам 

танга ишлатмаганини 

айтади. Агарда унга ҳаром 

пул қўшилган бўлса, у олдин менинг устимга қуласин 

дейди ва қабрини ҳам минора яқинига қурдиради. 

Ҳақиқатдан ҳам Жоме масжидининг шарқий томонида 

Абдураҳмон меҳтар қабри жойлашган.  

Масжид 1983 йилдан сайёҳлар томоша қилиши  учун 

очиб қўйилган.  

 

 

 

 

 

 

Муҳаммад Паноҳбой  мадрасаси 

Матпанобой (Муҳаммад 

Паноҳбой)  мадрасаси Ичон-

қалъанинг адл ўртасига 

Жоме масжидининг  олдида 

Муҳаммад Раҳимхон 

сонийнинг рухсати билан қурилган. Мадраса кириш 

эшигининг устидаги ёғоч кесагисига  фақат мадрасани 

қурдирган кишининг исми ёзилган:   “Муҳаммад Паноҳбой 

валади Ҳожи Муҳаммад. сана 1327” (1909). Мадрасани 

хивалик усталар Худойберган ҳожи ва Қаландар Қўчумлар 

қуришган.  Мадраса тузилиши жиҳатидан чорсу шаклида. 

У ўзига замондош бошқа мадрасалардан деярли фарқ  

қилмайди. Гумбазлар билан ёпилган ҳужралари ҳовли 

атрофида жойлашган. Бурчакдаги дарсхона ва масжид ҳам 

гумбазлар билан ёпилган.   

Муҳаммад Паноҳбойнинг ўзи ҳақида хиваликлар 

шундай бир ривоят тўқиганлар: Катта савдогар бойнинг 

ўғли Матпанобойнинг ёшлигида дўстлари унга “курра” 

(хўтик) деб лақаб беришган экан. У катта йигит бўлибди, 

бойлиги    ҳам кўпайибди. Бир кун у эл-маҳалла 

улуғларини чақириб, ош берибди. Ош ейилиб бўлгач, 

мулла фотиҳа берадиган вақт  келибди. Мулла нима деб 

дуо қилай, деб сўраганида,   Муҳаммад Паноҳбой 

ёшлигидаги лақабидан уялиб юрган экан, шуни ўзгартириб 

берсангиз, бўлди дейишибди. Мулла ҳам жуда билимдон 

ва ҳазилкаш киши экан, “ёшлигида курра бўлган бўлса, 

энди у улғайибди, курра курралигича қолмайди-ку”-деб, 

фотиҳа берибди. Шундан кейин “курра” лақаби “эшак” 

лақабига ўзгартирилган экан.   

Ёшхиваликлар партиясига аъзо бўлган Муҳаммад 

Паноҳбой 1920 йилда тузилган  янги ҳукумат Хоразм халқ 

шўролар жумҳурияти даврида  молия нозири бўлиб 

ишлаган. 

Бугунги кунда мадрасада   «Ичон - Қальа» музей-

қўриқхонасининг  «Авесто бўлими» жойлашган.   

Неча минг йиллар давомида шаклланиб, эрамиздан 

аввалги   I-минг йилликнинг биринчи чорагида ёзилган 

«Авесто» китоби узоқ аждодларимизнинг ижтимоий ҳаёти, 

маънавий дунёси ҳақида ноёб маълумотлар берувчи 

тарихий ёзма манбадир.   «Авесто» сўзининг ўзаги «сто»-

бўлиб, унинг маъноси «ўрнатилган, муқаррар қилинган 

қонун-қоидалар, ҳаётнинг асосий йўриқномаси» демак­

дир1. Бу китобнинг ёзилиши ва  эрамиздан аввалги 

вақтлардан мавжуд бўлган расадхоналар (Қўйқирилган 

қалъа, 3-аср) шубҳасиз ўлкамизда тараққий топган ёзма 

маданият бўлгани билан боғлиқдир. 

Музейда бундан уч минг йил олдин Хоразмда ёзилган 

ва 12 минг қорамол терисига олтин ҳарфлар билан 

битилган “Авесто” китоби, китобнинг асосий ғояси,  уни 

Александр Македонский томонидан олиб кетилиши ҳақида 

маълумотлар берувчи экспонатлар намойишга қўйилган. 

 

Араб Муҳаммадхон ва Муҳаммад Амин иноқ мадрасаси 

 

 

Араб Муҳаммадхон мадрасаси 1616 йилда ва 

Муҳаммад Амин иноқ мадрасаси 1765 йилда нигирик 

(чўбин, каркас)дан қурилган. Аммо, вақт ўтгач эскириб, 

таъмирталаб бўлгач, Оллоқулихон уларни   қайтадан 

пишган ғиштдан қурдириб, яна ўз номида қолдирган.  

Араб Муҳаммадхон   1602-1621 йиллардаги Хива хони. 

Арабхон даврида хонлик пойтахти  Хивага кўчириб 

                                                           
1 Авесто яшт китоби.  М.Исҳоқов таржимаси. Т.: Шарқ. 2001.3-б. 

бўлинган. У 1623-1643 йиллардаги Хива хони Исфандиёр I 

ва  машҳур тарихчи олим, ҳукмдор Абулғози 

Муҳаммадхоннинг отаси.  

ХVIII аср иккинчи ярмида ҳукумат тепасига келган 

қўнғирот сулоласининг асосчиси Муҳаммад Амин иноқ 

тўғрисида хивалик тарихчилар Мунис, Огаҳий1, Табибий2 

ва Баёнийлар шундай илиқ сўзларни ёзишади: “аксари 

авқотни (вақтларни) иморат ва ҳайротга (яхшиликлар, 

хайр-саховатлар) сарф этар  эрди. Ондоғким, сана ҳижрия 

минг икки юзда (1786) Хивақ қалъасиниким Нодиршоҳ 

келганидин хароб бўлиб эрди, тозадин маъмур ва обод 

этди. Ва мундин бошқа иморатлар ҳам бино қилди.  Ул 

жумладин мадрасаи Иноқиядур-ким маъмани (омонлик 

жойи, тинч жой) уламо ва маскани фузалодур”3.  

Муҳаммад Амин иноқ “йилқи йили 1200 (1786) да   Хивақ 

қўрғонининг қалъа  деворини  обод қилинишига 

киришди”4,-  деб ёзган эди, 1813 йилда исми  номаълум 

қолган яна бир тарихчи. 

Шаҳарнинг йиқилиб хароб бўлган қалъаси Муҳаммад 

Амин иноқ  даврида қайта тикланиши билан бир вақтда, 

унинг ички саҳни ҳам кўпроқ шимолга томон 

кенгайтирилади. Шунинг натижасида   ички   шаҳар   

ҳозирги   кўринишга   келади,   фақат дарвозалар аста-

секинлик билан тўрттага етган.  Иноқ мамлакат тахтида 

қўғирчоқ хонни ўтқазиб, ўзи мамлакатнинг ҳақиқий 

ҳукмдори эканини қалбидан ҳис қилиб, шаҳар 

ободончилигига асосий эътиборини қаратади.  Нодиршоҳ 

босқинидан деярлик 50 йил ўтгач вайронага  айланиб  

қолган  шаҳар,  қалъа  деворларини,  бузилиб қолган 

иморатларни қайта тиклаб,  ўзидан кейинги ҳукмдор 

ворисларга бу ишни давом қилдириш ва фуқаролар 

                                                           
1  Мунис,. Огаҳий. Фирдавсул иқбол.  Б. 305-306. 
2  Табибий. Таворихи ул хавонин.–74б. 
3  Шажарайи Хоразмшоҳий.-В. 97 б. 
4  Ҳалвати сўфиҳо. ЎзФАШИ. Қўлёзма № 7610.–24б. 

ҳаётини яхшилашни бошлаб беради. Шундан кейин ўтган 

ҳар бир ҳукмдор даврида шаҳарда янги қурилишлар,  

оммани саводли қилиш учун мактаб ва мадрасалар қуриш 

одат тусига киради.  Элтузархондан (1804-1806) бошлаб 

эса Хоразм тарихини ёзишдек улуғ бир иш ҳам яна йўлга 

қўйилади.  

Муҳаммад Амин иноқ  мадрасасининг жанубидаги  

Жоме масжидига етмасдан олдин улар ўртасида 

Фозилбийнинг мадрасаси бўлган. Бу икки мадраса бир-

бирига “қўш” қилиб (бир-бирига қаратиб) қурилган. 

Фозилбий мадрасаси шўролар даврида йўқотилган. 

Мадрасанинг чиройли ўйма нақшли эшиги Музей-

қўриқхонанинг  Амалий санъат бўлимида намойишга 

қўйилган. Унда шундай ёзувлар битилган: 

Мадрасанинг тарихи тўртинчи мисрадан,  

Жаҳон халқига ҳамма вақтларда аёндир. 

    Шояд соҳиби ихлосига монанд келгай, 

    Бу даргоҳ эшиги жаннат дарвозаси кабидир. 

Бу бизнинг дилкаш мадрасамиз эшигин, 

Мармар тоши зийнатли, нақшлари беғубор. 

    Шунинг учун ёш, зийрак ва пок Огаҳий, 

    Тарихини деди:- «Ажаб боби хўшнигор». 

 

 ع                        ب  ب  ج    ا   خ   ب  ش   و    ن      ک    ا   ر    

        200+1+20+50+300+6+600+2+1+2+2+3+70=1257 (1841)     

Фозилбий   Эшмуҳаммадбийнинг ўғли, Муҳаммад 

Амин иноқнинг иниси бўлиб, Амирул-умаро  мансабидаги 

амалдор эди. Амирал умаро  Хива хонлигидаги ҳарбий 

қўшинларнинг бош қўмондони лавозими эди. Бу 

лавозимда бир шахс фаолият юргизганда     унинг маоши 

ҳаммадан кўп бўлиб, йилига 500 тилло ва яна бир неча 

вилоят унга беркитилганди. Агар бу лавозим 

қисқартирилганда бу сўз унвон бўлиб, қўшинни бошқарган 

қушбеги ёки бий номига қўшиб айтиларди.   Хева хонлиги 

тарихида бу лавозим доимий бўлмагани учун, унга жуда 

кам кишилар тайинланган.  Чунки, бу мансаб бор бўлса, 

хон учун гўё хонликни иккига бўлиб бошқаргандек гап 

эди. Шунинг учун, янги хон тайинланган вақтда бу  тахтга 

даъвогар ва ҳатто кўпроқ ҳақли бўлгани ҳолда меҳтар, 

қушбеги каби амалдорларнинг саъй-ҳаракатлари туфайли   

чиқолмай қолган кишини мажбуран тайинлаган. Иккинчи 

бир томондан янги тахтга кўтарилган ёш   ҳукмдорга 

шундай кучли  обрўга эга қариндош ва ёрдамчи зарур ҳам 

эди. 

Муҳаммад Фозилбий  шарқий дарвоза яқинидаги Оқ 

хонимнинг масжидини тошдин гумбаз қилиб адоға 

еткизган   ва Шерғозихон мадрасасини ҳам таъмирлаган.  

 

Абдуллахон мадрасаси 

 

Абдуллахон мадрасаси 

Ичон-Қалъанинг шарқий 

қисмида, Полвон дарвоза 

ёнидаги Қутлуғмурод иноқ 

мадрасаси ва Оқ масжид 

бинолари яқинида   жойлашган. Мадраса хоннинг онаси 

томонидан 1855 йилда туркман-ёвмутлар томонидан 

шаҳид қилинган ўғлининг номига қурилган. Чунки, 

Абдуллахон атиги беш ойгина ҳукмдорлик қилиб, бу 

даврда ҳали мадраса ёки, бошқа бир иморат қурдиришга 

улгурмаган эди. Унинг ишини давом қилдирувчи ўғли ҳам 

бўлмагани учун, онаси унинг номини тарихда шундай 

қолдирган. У қўнғирот сулоласидан чиққан биринчи 

саййид хон бўлиб, ўз номидан “Саййид Абдулла 

баҳодирхон” деб ёздириб, тилладан танга зарб қилдирган.  

Асли режаси тўртбурчакли, бир қаватли бўлган бу 

мадраса   бурчакларида гулдаста-миноралари бўлиб, у 

битта масжид ва ўн саккиз ҳужрадан иборат.  Барча 

ҳужраларда китоб токчалари, ҳужрани қиздириш ва овқат 

пишириш учун мўриси девор ичидан ўтадиган ўчоқ, 

шунингдек, сув оқиб кетиши учун адан, ҳовли ўртасида эса 

қудуқ мавжуд.  

Ҳозирги пайтда мадрасага кириш учун шарқий 

томонда битта эшик бўлиб, у икки тавақали ва ўйма 

нақшлидир. Аслида, мадрасанинг иккита кириш эшиги 

бўлиб, иккинчиси, ғарбий томондаги иккита ҳужранинг 

оралиғидаги тор йўлакчадан иборат бўлган.  Мадраса 

режасининг анъанавий услубдан бироз фарқланиши унда 

гумбазли ўқув залининг йўқлиги ва масжидга тор коридор 

орқали борилишидан ҳам кўринади. 

Мадраса 1973 йилда таъмирланиб, унда Хоразм 

воҳасининг ўсимликлари ва ҳайвонот дунёсини кўрсатиш 

мақсадида Табиат музейи ташкил қилинган. 

 

Қутлуғ Мурод  иноқ 

мадрасаси 

 

 Ҳоким Қутлуғ Мурод 

иноқ томонидан    пишиқ 

ғиштдан қурилган бу 

икки қаватли мадраса 

замонасининг энг катта ва 

бадавлати эди. Мадраса Тошҳовли саройининг жануб 

томонида бўлиб, баланд жойда қурилгани учун олдидаги 

майдон пастида савдо расталари-дўконлар жойлашган. 

Тошҳовли саройи билан оралиқдаги мармар тошлар 

тўшалган энсиз йўлда бугунги кунгача хон аравасининг 

ғилдирак излари сақланиб қолган.  Иноқ мадрасасининг 

қурилиш услуби XVI-XIX аср Бухоро меъморчилиги 

анъаналарига ўхшайди. Чунки, мадрасанинг 

гулдасталаридаги (бурчакдаги миноралар) сирланмаган 

қавариқ-бўртма нақшли терракоталар, кириш эшиги 

устидаги балкондаги ганчдан ишланган муқарнас нақшлар, 

ганч ўймакорлиги санъатидаги нақшларнинг Бухоро 

меъморчилигига ўхшашлиги, бу қурилишда Бухоро 

усталари ҳам қатнашган бўлиши мумкин деган хулосани 

беради.  “Мадрасанинг ғиштлари Амударё шимолидаги 

Улли боғда пиширилиб, кема билан келтирилган”1.   Унда 

81 ҳужра, дарсхона, масжид бўлиб, масжиднинг кириш 

эшигидаги ёзувдан,  унинг ҳижрий 1221,  мелодий 1806 

йилда қурилгани маълум бўлади.  

Иноқ сўзининг луғавий маъноси  “яқин, ишончли 

навкар”, “яқин дўст” маъносини билдиради2. У қадимдан 

кўчманчи ўзбекларда қабила, уруғ сардори вазифасидаги 

шахсга берилган унвон эди.    Абулғозихон I (1645-1664) 

ўтказган ислоҳот асосида Хива хонлигидаги барча қабила 

ва уруғлар бирлаштирилиб тўртта тўпа ташкил қилинди ва 

ҳар бир тўпага бошлиқ қилиб Иноқ белгиланди3. 

Иноқларнинг биттаси “Улуғ иноқ, иноқбек” номлари билан 

аталган ва у Амирал умародан кейинги мансаб бўлиб, хон 

ёнида ундан кейин ўтирган. Иноқ мансабининг иккитаси 

хоннинг яқин қариндошларига берилар   ва улардан 

биттаси катта вилоятга ҳоким бўлиши белгиланарди.   

Мамлакатнинг катта шаҳарларидан бири-Янги Урганч 

савдо ва ҳунармандчилик маркази бўлиб, хонликнинг энг 

бой савдогарлари шу шаҳарда яшаган. Бу шаҳарга 

Муҳаммад Раҳимхон (1806-1825) ўзининг акаси Қутлуғ 

Мурод иноқни ҳоким қилиб қўйган эди.  Хива хонлигида 

ҳам янги хонни тахтга кўтариш  мўғуллар ва  туркий 

халқлардаги каби  эски удумлар бўйича эълон қилинар, 

яъни, янги хон кўтариш маросимида оқ кигизнинг ўртасига 

бўлажак хонни ўтирғизиб, кигизни тўрт бурчагидан тўрт 

иноқ ушлаб,    бўлажак  ҳукмдорни уч марта осмонга 

кўтаришар ва “хон”, “хон”, “хон” деб қичқиришар эдилар.  

Бу  иноқларга билдирилган катта ишонч бўлиб, уларнинг  

                                                           
1 Хива осори атиқа тарихлари. ЎзРФАШИ қўлёзма № 12583. в. 13а.  
2 Владимирцов Б.Я. Общественный строй монголов.  Л.-  1934. - с. 93. 
3 Баёний. Шажарайи хоразмшоҳий. ЎзФАШИ инв. 274. в. 43 б   

фахрий бурчи ва шунинг билан бу «хон кўтариш» 

тушунчаси ҳақиқий аҳамиятга эга бўлган воқеа эди1.  

Мадраса ва дарсхона кириш эшикларининг кесагиси 

ва тавақалари икки қатламли ниҳоятда чиройли геометрик 

ва ўсимликсимон ўйма нақшлар билан безатилган. 

Мадрасанинг кириш эшигида    араб тили, сулс хатида 

қуйидаги дуо ёзилган:      

   Илоҳим ушбу эшиклар эшигин ўз фазлу караминг ва 

раҳматинг билан очгил, эй Раҳмони Раҳим. 

 Эшик тавақаларининг устки қисмидаги ёзувлар, форс тили 

настаълиқ хати: 

Олий мақомли Шер девонбеги, 

Бу ишни саъй ҳаракат қилиб битказди. 

Эҳсони карамлари билан баҳраманд қилсинлар, 

Ўзларининг дуойи хайрлари билан эрта-кеч.      

 Эшик бийнасига устанинг исми ёзилган,   Амали устод  

Исо хивақий. Мадраса ичидаги      масжиднинг эшигида    

араб тили, сулс хатида қуйидаги сўзлар ёзилган:  

Масжид ва ҳовуз тақводорлар учун. сана 1221 (1806). 

Хива хонларини қўнғирот сулоласининг асосчиси 

Муҳаммад Амин иноқнинг ўғли Авазбий иноқ ҳам ўз 

замонасида (1790-1804) отасининг ишини давом эттириб, 

хонлар номидан мамлакатни бошқарди. 53 ёшида оламдан 

ўтган Авазбий иноқдан саккиз ўғил қолди: “Амир Кабир 

Қутлуғ Мурод иноқ,  подшоҳи мағфиратнишон Элтузар 

Муҳаммад Баҳодирхон, амирзода Али Ҳасан Муродбек, 

Фозили салотин (подшоҳлар фозили) Саййид Муҳаммад 

Раҳим Баҳодирхон аввалғи, амирзода Шер Муҳаммад   

Назарбек,    Абдукаримбек,  Исмоилбек, Иброҳимбек”2.  

Мадраса ички ҳовлисида ер ости ҳовузи-сардоба 

мавжуд.  Қарияларнинг сўзига қараганда, ушбу сардоба 

шаҳардаги энг қадимги сув манбаи бўлиб, ушбу чашма 

ёнида шаҳар пайдо бўлган. Яъни, ушбу сардоба қадимги 

                                                           
1 Абулгази.  Родословная туркмен.  М.-Л.:   АН СССР.  1958.  с.95.  
2  Аҳмаджон Табибий. Таворихи ул хавонин. Қўлёзма. 161 б. 

машҳур Хивақ қудуғидир. Бу сардоба мадраса қурилгач, 

ичкарида қолган ва у шаҳарликларни қамал вақтида 

ичимлик суви билан таъминлаган. Хива хонлари 

архивидан маълум бўлишича, Иноқ мадрасасининг 1858 

йилдаги даромади 1880 ботмон  ғаллани ташкил этган1.        

Унинг ҳижрий 1224 (1809) йилда тузилган вақфномасида 

кўрсатилишича,  “мадрасанинг сақланиши (таъмирлаш) ва 

ёронларига (талаба ва ишчи-ходимлар)   маош ва 

нафақалар тўлаш учун  Қутлуғ Муродбий иноқ ўзининг 

мулкидан бирнеча бўлак ер ажратган. Жумладан, Кот 

мавзесида 1100 таноб, Олтин қалъада 20 000 таноб, 

Куйуктомда 6 бўлак ер жами 1059 таноб, Янги-ариқда 1000 

таноб,  Навхосда 3 бўлак ер 34 таноб, Ишканхосда 4 бўлак 

ер 1018 таноб, Бўстонда 200 таноб, жами 24311 таноб ер, 

тахминан 6077 гектарни ташкил қилади.  Мутаваллийи 

(вақфни бошқарувчи) мадрасаи мазкура маҳсулотлари 

авқофни (вақфни) авло (аввал, биринчи галда) иморат ва 

марҳамат мадрасаи мазкурға сарф қилсун ва ҳаққи ал 

тавлия (мутаваллининг ҳаққи) кулли маҳсулотдин даҳ як 

(ўндан бирини) олсун ва хомису боқисин  (бешдин 

бирисини) мударрисга (дарс берувчи) берсун, булардин 

боқий қолғаннинг ушрин (ўндан бирини) уч ҳиссасини 

имом   ва бир ҳиссасин муаззин   мадрасага берсун, ондин 

сўнг қолғандин 100 ботман буғдой ва 100 ботман жўхори 

чиқориб ҳар ботмани тўрт минг мисқол шаръи фаррош 

бирла сартарошга баробар берсун ва буларнинг боқийсин 

толиби илмга сокинин (яшовчилар) мадраса мазкура 

турурлар олий ва овсат (ўрта) ва адно (қуйи, паст)  

тариқаси била оларға берсун.  Ва яна шарт қилдиларким, 

мутаваллийи мадраса, ҳар ҳужрасида икки кишидин кам 

бўлмасин. Агар мударрис талаб қилса мухтор (ихтиёри 

ўзида, ўзи билади)”2. Шунингдек, вақфномада яна ушбу 

қоидалар белгиланган эди: “мударрисни ҳалол, тартибли 

                                                           
1 Иванов П.П. Архив Хивинских ханов XIX в.-Л.:1940.–150с. 1 б=20 кг.         
2 Мадраса вақфномаси. Музей-қўриқхона фонди.  КП № 1334. 

одамдан танлаш керак, агар у икки ҳафта ишга келмаса, 

имом беш вақт намозни сабабсиз канда қилса, муаззин беш 

маҳал азон айтмаса, китобдор ўз вазифасини   тўлиқ адо 

этмаса, ёки китоблар сақланишига эътиборини пасайтирса, 

фаррош ва сартарошлар ўз ишларини яхши бажармаса 

уларнинг олган ҳақи ҳаром бўлсин. Ҳар ҳужрада 

иккитадан зиёд талаба яшамаслиги лозим. Талаба йигирма 

кундан ортиқ машғулотга келмаса, уни мутавалли 

ҳужрадан чиқариб юбориши керак”. 

Ушбу мадрасани бино қилдирганида Қутлуғ Мурод 

иноқ васият қилган бўлиб,  унга кўра вафотидан кейин уни 

шу ерга келтириб дафн қилишлари керак эди.  Унинг 

вафоти тарихи қуйидагича бўлган: қадимда гуллаб 

яшнаган,  “Заминнинг безаги ва жаннатнинг фахри”1 

бўлган Марв вилояти бухороликлар    тасарруфига тушиб 

қолгач, бепарволикдан хароб ва вайрон бўлади. Муҳаммад 

Раҳимхон I Марвни ўз тасарруфига ўтказгач, сувсизликдан 

хароб бўлган бу воҳани обод этиш учун, Мурғоб 

дарёсидаги Банди Султон тўғонини беркитишни севимли 

акаси Қутлуғ Мурод иноққа топширади. Иноқ бу ишга 

киришиб Марвга келади ва икки марта тўғонни беркитади,  

лекин тўғон бузилиб сув яна оқа бошлайди.  Бу орада 

қўшимча куч ҳам етиб келади, лекин иноқ бетоб бўлиб,  

ётиб қолади.  Хоннинг буйруғи билан Хивага қайтишда 

касали авжига миниб, ҳижрий сана 1239 йил рамазон 

ойининг  15 кунида (1824 йил 22 май) Тажан дарёси 

бўйида вафот қилади2. Унинг васиятига кўра  вафотидан 

кейин ўзининг мадрасасига дафн қилиниши керак эди. 

Лекин, Хива шаҳрининг азалдан одат тусига кириб қолган 

бир қоидаси бор эди-ки, унга кўра шаҳардан ташқаридаги 

киши шаҳар ичкарисига дафн қилинмас эди3. Муҳаммад 

Раҳимхон I уламо ва сипоҳларни чақириб,-“Урф - одат 

                                                           
1 Материалы по истории туркмен и турмении. М. –Л. - 1938.  Т.2.-423с.  
2 Таворихи ул хавонин.– 422б. 
3 Болтаев А.  Қўлёзма. № 37- дафтар.–25б.  

бўйича шаҳарга ўлик киритилмайди, бир йўл топинглар, 

урф ҳам бузилмасин, акам ўлиги ҳам ўзининг мадрасасида 

қурдирган  мозорига киритиб қўйилсин - дейди. 

Руҳонийлардан бири - Ман китобда кўрганман, шаҳарга 

ўлик киритиш учун шаҳар қалъасини 200 газгача йиқилса, 

шаҳарликдан чиқади, ўлик киритиб кўмиш мумкин 

бўлади”,1- деб маслаҳат беради. Шундан кейин хон, 

шаҳарнинг шарқий дарвозаси ҳисобланган Полвон 

дарвозанинг шимол томонидан,  Қутлуғ Мурод иноқ 

мадрасасининг олдидаги  қалъа деворини  200 газча 

бузишни ва ер билан тенг қилишни буюради. Табибийнинг 

маълумот беришича,-“шаввол ойининг тўртинчи кунида 

(10-июн) қум ичидан шаҳарга келтирилган Қутлуғ Мурод 

иноқнинг жасадини Хивақ шаҳрининг ичида, ўзи 

қурдирган мадрасанинг махсус тузаттирган жойида дафн 

қилдилар.    Муддати умри 56 йил эрди ва уч саодатманди 

Муҳаммад Юсуфбек, Абдуллабек, Ибодуллабек фарзанди 

ёдгор қолди”2. Қутлуғ Мурод иноқ Хива шаҳрида 

Қаландархона (маскани аҳли ғайб) қурдирган3.   

1922 йилда туғилган Раҳматуллоҳ Майлибой 

ўғлининг гапириб берган бир ривояти шундай: 

 Хиваликларнинг нақл қилишларича, Қутлуғ Мурод 

иноқ жуда тақводор одам бўлиб, тез-тез сўфийларни 

қаландархонага тўплаб, зиёфатлар уюштириб, уларнинг 

чилла ўтиришларига имконият яратиб берар экан. У бу 

дунёда қилган гуноҳларидан фориғ бўлиш учун вафотидан 

кейин ўзи қурдирган  мадрасанинг остонаси остига дафн 

қилишларини васият қилибди. Чунки, бўсағадан ўтган 

киши унинг жасадини босиб ўтар ва гуноҳларининг 

тўкилишига сабаб бўлар экан. Унинг васиятини 

бажаришибди. Аммо, йиқилган қалъани қайта тиклаш 

                                                           
1 Абидов С. Хивадаги тарихий архитектура ёдгорликларининг тарихи. 

Қўлёзма.    Б. 9-10. “Ичон-қалъа” фонди инв.  н/в. 2489. 
2 Аҳмаджон Табибий. Таворихи ул хавонин. Қўлёзма – 422б. 
3 Хива осори атиқа тарихлари. ЎзРФАШИ қўлёзма № 12583. варақ 15а.  

жияни Оллоқулихоннинг зиммасига тушибди. 

Оллоқулихон қалъа ўрнида битта катта мадраса ва 

карвонсарой бунёд қилдирибди. Буни кўрган халқ 

“Оллоқулихон  жуда ақлли ҳукмдор, у бир ўқ билан икки 

қуённи урди” деб таъриф беришган. Яъни, қалъа девори 

ҳам битган, мадраса ва карвонсарой учун қулай жой ҳам 

топилган экан.     

 

Оқ масжид 

 

ХVII аср ёдгорлиги 

бўлган бу масжид қурилган 

вақтда Хиванинг 

дарвозалари ҳали  

биттагина эди. Ва шу 

дарвозадан кирилгач, 

биринчи кўзга ташланадиган бино бу Оқ Хоним биканинг 

масжиди эди.  Оқ масжиднинг асосий кириш эшиги 

шимолий томондан бўлиб, эшикни тузатган уста унга 

ўзининг номини ёзиб қолдирган:    Амали мулла  Нур 

Муҳаммад валад Одина Қаландар Хоразмий. сана 1225 
(1810). Масжид архитектураси жиҳатидан ўзига хос 

оригинал қилиб қурилган. У баланд жойга ўрнаштириб, уч 

томонидан олди очиқ айвонлар билан ўраб олинган. 

Айвонларининг устунлари масжидга ажойиб бир салобат 

бериб турибди. Олдидаги пастаккина оқ минораси ўзига 

жуда ярашган.  

Масжиднинг номига аниқлик киритиш учун бирнеча 

ҳужжатларни таҳлил қиламиз. Унинг вақфномасида Тош 

масжид деб ҳам айтилгани ва жойлашган ўрни ҳақида 

шундай ёзилган: - “Хивақ шаҳрининг қалъаси (хисори 

хивақ) яқинида, Супрачи гузаридаги” масжид. 1813 

йилдаги қўлёзмада “Ва яна товуқ йили 1202 (1788) да бек 

комил Муҳаммад Фозилнинг хайротларидин Оқ 

хонимнинг масжидлариким дарвозаи шарқияга яқиндур 

тошдин гунбаз қилиб адоға еткурдилар”1- дейилганидан 

унинг жойлашган ўрни аниқланади. Масжид айрим 

манбаларда ХVII аср ёдгорлиги деб айтилган. Демак, 

Муҳаммад Фозил масжидни  таъмирлаганда унинг 

гумбазини тошдан қилган ва шундан кейин у Тош масжид 

номини ҳам олган экан. Супрачи гузаридаги бу маҳалла 

масжидининг вақфномасидан ҳам кўп тарихий 

маълумотлар билинар экан. Жумладан, Супрачи 

гузарининг ўзи бугун унут бўлиб кетган ном эди. Оқ хоним 

масжиди вақфномасининг узунлиги 8 метрдан зиёд,    эни 

33 см. Унда 33 та вақф ҳужжати ёзилган.  Биз  уларнинг 

айримларидан таржималар келтирамиз: 

4 - вақфномадан: 1276 (1859) йилда Зулайҳо бика ўз 

мулкидан 18 таноб (7,5 гектар) ерни Тош масжид номи 

билан маълум бўлган Оқ хоним биби масжидига вақф 

қилган. 

6 - вақфномадан: 1246 (1830) йилда Ҳожи  бика 

ўзининг Зей қишлоғидаги холис мулкидан 11,5 таноб (5 

гектар)  ерини масжидга вақф қилиб берган. Вақфнома 

шартларига кўра, бу вақфнинг мутаваллиси қилиб вақф 

берувчининг ўзи умрининг охиригача тайинланган. Унинг 

вафотидан кейин бу вазифа  масжид имомига  

топширилади. Ер ижарага берилган. Вақфдан келган 

даромад биринчи навбатда масжидни яхши сақлаш ва 

таъмирлаш учун сарфланади. Имом ҳар кун бир марта 

“Фотиҳа” ва уч марта “Ихлос” сурасини ўқиб, савобини 

вақф берувчига бахш қилади.  

7 - вақфномадан: Меҳрижамол бика Ниёзбой қизи 

Ирдимзон қишлоғидаги икки таноб ерини вақф қилган. 

11 – вақфномадан: 1249 (1833) йилда Ойжон бика 

Оллоназар қизи Супрачи гузаридаги Оқ хоним биби 

масжидига 10 тилла вақф қилган. Бу пул муомалага 

киритилиб, даромадни мутавалли назорат қилиши ва ҳар 

                                                           
1 Ҳалвати сўфиҳо. ЎзФАШИ қўлёзма.  Инв. № 7610.- 26 бет. 

кун қуръон тиловат қилиб, савобини вақф берувчи ва 

унинг аждодлари хотирасига бахш қилиши керак. 

13 - вақфномадан: 1312 (1894)  йилда Бибижон бика 

Оллоқули қизи 50 танга вақф қилган.   

17 - вақфномадан: 1310 (1892) йилда Ойжон бика 

Худойберган қизи покиза холис мулкидан 20 тилла вақф 

қилган.     

19 - вақфномадан: 1305 (1887) йилда Ойжон бика 

Оллоқули қизи 20 тилла вақф қилиб, унга ўзи мутавалли, 

умри охиригача. Ундан кейин имомга рухсат қилинади. 

Маблағни ижарага бериб, даромадни 1/10 қисми ўзига. 

Қолганининг бир қисмини таҳоратхонага ўтин олиш учун, 

иккинчи қисмини имомга беришга шарт қилинган.   

24 - вақфномадан: 1312 йилда Ойжон бика 

Худойберган қизи покиза холис мулкидан 20 тилла вақф 

қилган.   Мутаваллиси масжид имоми. У ҳар душанба ва 

жума кунлари  қуръон тиловати савобини вақф берувчига 

бахш қилади. 

30 – вақфномадан: 1312 йилда Моможон бика 

Худойберган қизи  20 тилла вақф қилиб, унинг ижарасидан 

келган даромадни 1/10 қисмини мутаваллига беришни 

шарт қилган. Қолганининг бир қисмини таҳоратхонага 

ўтин олиш иккинчи қисмини масжид зарурати учун 

ишлатиш белгиланган.   

33 –  вақфномадан: 1310 (1892) йилда  Моможон бика 

Абдуллажонбой қизи  10 тилла вақф қилган1. 

Умуман олганда, деярлик ҳамма вақф берувчилар 

имомнинг қуръон тиловатидан  аждодлари учун савоб 

олиш ниятида бўлганлиги маълум бўлади.    Агар эътибор 

қилинса, 33 ҳужжатнинг деярлик учдан бирида аёлларнинг 

аралашуви, ҳатто уларнинг мутавалли даражасига 

кўтарилиши кузатилади. Бу эса аёлларнинг ҳуқуқи 

эркаклардан кам бўлмаганлигини     кўрсатади. Масжид 

                                                           
1 Оқхоним бика масжидининг вақфномаси.  Хива “Ичон-Қалъа” музей-

қўриқхонаси фонди  КП № 1333.       

аёл номида ва унга вақф берувчи аёлларнинг сони ҳам кам 

эмас. Хива шаҳрида аёллар номига масжид, мадраса ва 

мақбаралар  қурилгани маълум эди. Ушбу ҳужжатдан 

аёлларнинг масжид вақф мулкига мутавалли-

ишбошқарувчи  бўлганига ҳам гувоҳ бўламиз. 

 

Анушахон ҳаммоми 

 

Хива хонлигидаги бугунги 

кунгача сақланиб қолган 

ҳаммомлардан бири Анушахон 

ҳаммоми бўлиб, уни 1657 

йилда Абулғозихон ўғлининг 

урушдаги жасорати учун 

мукофот сифатида қурдирган. 

Ануша Муҳаммад 1643 йилда 

таваллуд топди. 14 ёшида отаси Абулғозихон билан 

Бухоро устига юришда қатнашди. Карманани олиб тарож 

қилиб, яхши ўлжа ва асирлар билан қайтдилар. Йўлда бир 

катта ариқ олдиларида бор экан, кўприкдан ўта билмай 

туялар йиқилиб турган вақтда Бухоро қўшини ҳужум 

қилиб келаётганининг хабари эшитилди. Қарашса узоқдан 

минг отлиқ келаётир, Абулғозихон карнай ва туғларни 

туялар ёнига юбориб,   «карнайларни чалиб туринглар, ёв 

булар шу ерлик одамлар экан, деб ўйласин», - деди. Ўзи 

Ёдгор оталиқни ўттиз отлиқи билан душман олдига 

юборди. Ўттиз чавандоз душманга қарши от солдилар. 

Минг киши орқасига қараб қочди. Бироздан кейин ёв ўттиз 

кишига қараб от қўйди. Энди булар қочди. Шундай қилиб 

булар етти марта бир-бирини қувладилар Маълум бўлдики, 

ҳар иккала томон ҳам бир ерда туриб вақтдан ютмоқда 

эканлар. Бухоро хони Абдулазизхон етиб келди ва 

милтиқдан ўқ ота бошлади. Хиваликларнинг кўпчилиги 

туяларга ёрдамга кетган эди. Абулғозихон ўғли Ануша  

билан кетган аскарларни чақириб келинг деб одам юборди. 

Уларни изидан Хўжамберди оталиқ ҳам кетди. Бу вақтда 

рақиблар Абулғозихонни ўраб олишди. Қутулиб чиқиш­

нинг иложи йўқ,   душман ниҳоятда кўпчилик эди. Яна 

бирор соат ўтса хони жаннатмаконнинг ўлдирилиши аниқ 

эди. Шу вақтда ёвнинг бир тарафидан Ануша  200 отлиғи 

билан келиб, шундай шиддатли жанг қилдики, кўрганлар 

офаринлар айтди. Абдулазизхон Абулғозихонга қараб юра 

бошлади, буни кўриб ўнгдаги ва сўлдаги отлиқлар шовқин-

сурон солиб хоннинг ҳимоясига отландилар. Буларни 

кўриб пиёдалар ҳам югурдилар. Тангрининг амри билан 

ёвнинг сафи бузилиб, қоча бошлади. 

Душманнинг бир нечаси дарёга ташлаб ўлди, бир не­

часи кўприкдан ўтиб кетди. Шу жангда Абдулазизхонни 

найза уриб ярадор этдилар, у ўзини дарёга ташлаб қочиб 

қутилди. Абулғозихон ғолиб келиб, бениҳоя ўлжа ва 

асирлар билан Хивага келди. Бутун халқни чақириб, 

ўғлимизнинг биринчи сафари эди, оёқ изи ярашди, йўли 

муборак бўлди деб, шу йили унинг номига ҳаммом 

қурдирди. Улуғ тўй қилиб ўғлига байроқ1  ва лашкар 

бериб, Ҳазораспни ҳадя қилди. Олтмиш  ёшга кирганида 

мамлакат тахтини ҳам   берди. 

Анушахон ота тахтига ўтирганидан сўнг икки марта 

Машҳадни олди, учинчи марта олганида бориб, Ҳазрати 

Имом Ризонинг мақбараи муборакларини зиёрат этиб, 

Машҳад тахтига ўлтирди. Машҳадда уни тан олмадилар, 

чунки, уларнинг ҳукмдори “Шоҳ” деб аталар,   Ануша эса 

хон эди. Шундан кейин Ануша ўзига шоҳ лақабини олди 

ва Машҳад тахтида ўлтирди. Хива хонлари ичида шоҳ 

лақаби билан аталган бу хон даврида қазилган катта канал 

ва унинг бўйида қурилган янги қалъа шоҳ обод қилгани 

шарафига Шоҳобод номи билан аталди. Бугунги кунда 

Урганч шаҳри ўртасидан оқадиган бу канал ва Шоҳобод 

                                                           
1 Байроқ берди-яъни, шу байроқ остида қўшин бериб, унга саркарда 

қилиб тайинлади. 



 206 

қалъаси Шовот шаклида талаффуз қилинади. Бухоро ва 

Самарқандда   унинг номидан тангалар зарб қилинди. 

   Анушахон Бухорони яна бир бор олиб, қайтишда 

фитнага дучор бўлди. Манғит Одинақули оталиқ бошлиқ 

баъзи умаролар йўлда хоннинг кўзига мил тортиб, уни кўр 

қилдилар. Сал  фурсат олдин хоннинг буйруғи билан 

Хивага жўнатилган Саййид иноқ  бу  воқеани  эшитгач, 

қайтиб келиб фитначилардан хоннинг ўчини олди ва 

хоннинг васиятини бажариб,  унинг катта ўғли 

Худойдодни тахтга ўтқизди1.   Анушахон Худойдоднинг 

замонида вафот топди. Умри ёши 46, салтанати тахти 24 

йил бўлди. 

Анушахон ҳаммоми анча мураккаб план асосида 

қурилган. Ҳаммомда даҳлиз, кийимхона, совунхона, 

исириқхона, иссиқ ва совуқ сув турадиган ҳовузчалар бор. 

Хоналарнинг ўзаро боғланиши қадимги ҳаммомлар 

тартибини сақлаган. Ювиниш учун тартиб қатъий 

ўрнатилган, сешанба куни аёллар, пайшанба куни 

мартабали зотлар, хон ва унинг яқинлари, жума куни 

уламолар, дин арбоблари, бошқа кунлари эса шаҳар 

аҳолиси ва қишлоқлардан келган кишилар ювинганлар. 

Ҳаммом хонлик тасарруфида бўлиб, унга вақф ерлари ҳам 

ажратилган. Ҳаммомга  тери касалликлари билан оғриган 

кишилар кириши ман қилинган.  

Ҳаммом  ихтисослашган шифохона вазифасини ҳам 

бажариб, бу ерда тиббий уқалаш сеанслари ҳам 

ўтказилган.   Иссиқ буғдан бод, оёқ-бўғим хасталикларини 

даволашда фойдаланганлар,  алоҳида хонада  тиш 

оғриғидан фориғ қилиш учун тиш    олиб   ташланган. 

Шунингдек, хафақон (қон босими)  хасталигига дучор 

бўлган беморлардан қон ҳам олинган. Хафақон дардига 

мубтало кишилардан ортиқча қонни олиш орқали қон 

босими – нормаллаштирилган.   

                                                           
1 Аҳмаджон Табибий. Таворихи ул хавонин. Қўлёзма –105б.  

“Мижозлар учун ҳаммомда чойхона бўлиб,  унда улар 

ўзаро суҳбатлашиб, ҳордиқ чиқаришларига   шароитлар 

яратилган. Худди шу чойхона вазифасини бажарган махсус 

хонада оддий чойдан ташқари, шифобахш  ўсимликлар­

нинг илдизи, барги, меваси ва гулидан дамланган чой ва 

бошқа доривор суюқликлар тайёрланган. Ҳаммомни айнан 

ўзида гиёҳлардан тайёрланган турли хасталарга шифо 

дамламалар савдоси йўлга қўйилган”1.  

 

Полвон дарвоза 

 

          Шаҳарнинг шарқий томонидаги 

уч минг йиллик тарихга эга бўлган энг 

қадимги дарвоза. Қадимда бу дарвоза 

шаҳарнинг бош кириш эшиги бўлиб, 

уни битта миршаб бошчилигида еттита 

навкар қўриқлаган. Қалъа деворининг 

атрофини Амударёдан келадиган сув 

билан ўраб олган канал бўлгани учун, 

дарвоза олдида кечалари кўтариб қўйиладиган кўприк 

бўлган. Бу дарвозанинг миршаби хон саройи Аркнинг 

дарвозасидаги миршаб билан тенг миқдорда маош олган. 

1806 йилда Элтузархон томонидан пишган ғиштдан қайта 

қурилган. Оллоқулихон мадрасасининг қурилиши   

натижасида ички саҳни узайтирилган. Чиройли кошин 

плиткалар билан безатилгани учун «Гул дарвоза» номини 

ҳам олган, шунингдек, халқ уни “Дарвозаи шарқия”, 

“Пошшоб дарвоза”, “қоронғу дарвоза” номлари билан ҳам 

атаган. Дарвоза ичида савдо расталари, қоровулхоналар 

жойлашган. Ички узунлиги 52, эни 7  метр. Бу дарвоза 

олтита гумбаз билан бостирилган бўлиб, ҳар гумбаз остида 

(жануб ва шимолий томондан) иккитадан ҳужралар 

қурилган, бу ҳужралар ва дарвоза йўлаклари бозор 

вазифасини бажарган. Полвон дарвоза деб ном олишига  

                                                           
1 Ғойипов М., Рўзимбой Х., Раззоқ О.  Хива табобати. Т–1995.  21-22 б. 

бу дарвозадан Паҳлавон ҳовузига ва Паҳлавон Аҳмад 

Замжий қабристонига чиқилиши сабаб бўлган.  

Дарвозахонанинг ҳар иккала томонига ўрнатилган катта 

дарвоза эшиклари устига чиройли кошинлар ўрнатилган 

бўлиб, бу кошинларга бир хил ўлчам ва мазмундаги 

ёзувлар ёзилган. Ёзувлар  араб ва форс тилларида:  

Эй Аллоҳим, ушбу тинчлик ва омонлик дарвозасини 

фитначи ва бузғунчи кишилардан ўзинг асра. 

      Пастки иккита қаторда форсий тилда шеърий тарих 

битилган бўлиб, у шундай ўқилади: 

       Бу дарвозанинг қуриб тамомланишига, 

       Таҳсинга сазовор ақл эгаси ноёб дурларни терди, 

       Унинг таърихини Жамилжон йиғлаб, 

       “Хивақ шаҳри”нинг янги дарвозаси,  деди.      

Ушбу шеърнинг охирги мисрасидаги “Шаҳри Хивақ” 

жумласига тарих яширинган, унинг абжад ҳисобидаги  

ечими шундай бўлади: 

 ق     و     ى     خ      ر      ه     ش 
100 + 6 + 10 + 600 + 200 + 5 + 300=1221 (1806) 

          Дарвозанинг ички томонида, яъни, шаҳардан 

чиқаётган кишилар ўқиши учун ушбу ёзувлар битилган:  

      Эй парвардигор, Сен ушбу   хайр барокат ва 

фаровонлик эшигини  ғалаба арбоблари ва маърифат 

аҳли ҳурмати учун доимо  очиқ қилғил.   

Бу дарвозанинг ҳақиқатда ҳам шу ерда эканини 

Абулғозининг «Шажарайи турк» асаридан ҳам билса 

бўлади. Унда Абулғозихон Бухоро хони Абдуллахоннинг 

1591 йилда1 Хивага юриш қилганида, мудофаага 

тайёрланган Пўлод султон «дарвозани олдида улуғ ўр 

кесди»2 деб ёзади.  Шунинг учун ҳам     бу  дарвозанинг  

олдида бунёд қилинган маҳалла бугунги кунда Ўр 

маҳалласи номи билан юритилади.   

                                                           
1 Бартольд В.В. Очерк истории туркменского народа.  Москва-1963. 

Соч. том II. часть 1.  С. 600. 
2 Абулғозий. Шажарайи турк. - Т.: Чўлпон. 1992. Б. 150. 

1873 йилда Хива хонлигини босиб олган Россия 

армиясининг бошлиғи, генерал адъюдант Фон 

Кауфманнинг буйруғи билан Хива хонлигининг 

кўринишларини фото тасвирга туширган Подпоручик 

Григорий Кривцов, бу дарвозани - «Гул дарвоза, ҳақиқатда 

ҳам бу дарвоза гулдор, яъни ғиштлари рангли нақшлар 

билан безатилган»1, - деб  ёзади.  

 

Хўжамбердибий мадрасаси 

 

Аслида, Муҳаммад Ризобек 

томонидан қурилган бу 

мадрасанинг бош пештоқи 

жануб томонга, Анушахон 

ҳаммомига қаратиб қурилган. 

Салкам 150 йил ўтгач, 

Оллоқулихон Қутлуғ Мурод 

иноқнинг жасадини  киритиш 

учун йиқдирилган қалъа ўрнида мадраса қуриши 

баҳонасида бу мадраса ҳам бузилиб, асосий кириш эшиги 

ғарбий томонга қаратилган. Бу мадрасанинг ўртасидаги 

йўлакдан тепадаги Оллоқулихон мадрасасига ўтилгандан 

кейин, мадрасанинг шакли худди хуржунга ўхшаб қолади 

ва халқ ўртасида Хуржун номини олади. Мадрасанинг 

қачон ва ким томонидан қурилганини унинг эшиги 

устидаги мармартошга битилган ёзувлардан билиб оламиз. 

Форсий тилдаги бу ёзув шундай:                            

  Шоҳ Саййид Аранг ғозий2 замонида,  

  Чингиз наслининг тожидаги гавҳари.  

  Бу сернур мадраса бино қилинди,  

  Олийжаноб ёш йигит ҳаракати билан. 

  Унинг ўзи Хўжамберди оталиқ1 ўғли,  

                                                           
1 Кривцов Г. Виды и типы Хивинского ханства. Альбом. 1873. Тип 

Лит. Э. Арнгольд Лит. 59. С.  7. 
2 Саййид Аранг ғозий- 1689-1694 йиллардаги Хива хони. 

  Келиб чиқиши пок Қиёт элидан. 

  Битказилган вақтини,  хўш номини,  

  “Муҳаммад Ризобек” деб ёзади қалам. 

  Ва лекин билимдонлар ҳисобида, бошқача бўлиб, 

  Унинг фарқи, хоки пойидан Кайвон2ча камдир. 

 Ушбу шеърий тарихнинг “Муҳаммад Ризобек” жумласига 

тарих яширинган бўлиб у шундай топилади: 

 ح   م ک  ي   ب  ا  ض     ر   د    م  
20+10+2+1+800+200+4+40+8+40  =  1125 (1713) 

Ушбу санани  топиш бироз диққатни талаб қилади. 

Чунки, шоир уни бироз қийинроқ шаклда берган. Бу 

шеъриятда қўлланиладиган  ажойиб муаммолардан бири 

бўлиб, қизиқарли математика усулларини ҳам билишни 

талаб қилади.  “Ва лекин, билимдонлар ҳисобида, бошқача 

бўлиб, унинг фарқи хоки пойидан кайвонча кам”дир, 

дейилган охирги икки мисрада.    Яъни,   Муҳаммад  

Ризобек нинг хоки пойи (оёғи, изи, охири), яъни,  охирги 

ҳарфи К (ک) га ишора  кўриниб турганига эътибор 

қилишимиз керак. Яна, охирги мисрадаги “фарқи кайвон 

аст кам” (фарқи кайвонча камдир) сўзларига ҳам эътибор 

қилсак, унда исқот (чиқариб ташлаш)га ишорат борлигини3 

кўрамиз. Шунинг учун ушбу ишоратларга кўра умумий 

йиғиндидан  (ک) “К” ҳарфининг қийматини (20 га тенг) 

чиқариб ташласак 1105 қолади: 1125-20 = 1105. Бу эса биз 

ҳақиқатда излаган 1694 йилни билдиради. 

Мадрасанинг кириш эшигига чиройли сулс хатида   

«Амали усто Абдул Жаббор хивақий» деб ёзилган. 

Эшикнинг  кесагисидаги ёзувлар ҳам форс тилида:  

Муҳаммад Амин бий иноқ даврида, 

Юлдузлар осмонининг ҳашаматли дилавори. 

                                                                                                                           
1 Оталиқ- “ота” сўзидан олинган, уруғ бошлиғи маъносини билдирувчи 

ва хон томонидан бериладиган унвондир.  Оталиқ хон билан қабул 

маросимларида иштирок этган.  У қилич ва пичоқ тақиб юрган. 
2 Кайвон-юксак осмон, Зуҳал (Сатурн) юлдузи. 
3 Баёний. Шажарайи хоразмшоҳий.-Т.: Мерос. 1991.–244 б.   

    Жасур киши, саховатда  осмон қадар, 

    Дин байроғини кўтарган раҳбарлар бошлиғи. 

Саховат денгизининг жавонмарди, 

Қуёш нур сочгандек, сийму-зар сочди. 

     Иккинчи таъмирлашга тараддуд кўрди, 

     Саховатли карам эгаси, ёш охунд унга. 

 Идрис1 пайғамбарнинг назаридан файз топган,  

 Ибн Ҳожиб ҳам унга хизмат қилгусидир. 

     У илм ва амали билан номи ёйилган, 

     Ва жаҳон кўрган алломаи муҳтарам. 

Ушбу ёзувлардан маълум бўлади-ки, мадраса Хўжамберди 

бийнинг ўғли Муҳаммад Ризобек томонидан қурилган экан 

ва Муҳаммад Амин иноқ даврида, деярли юз йилдан кейин 

таъмирланган.    

 

Оллоқулихон карвонсаройи ва мадрасаси 

 

Оллоқулихон отаси 

Муҳаммад Раҳимхон I 

томонидан Қутлуғ Мурод 

иноқнинг жасадини 

киритиш учун йиқтирган 

қалъанинг девори ўрнида 

1832-1838 йилларда катта 

                                                           
1 Идрис  - Нуҳ алайҳиссаломдан ҳам аввалги, ёзувчи ва тикувчилар 

пири, илми нужум (астрология)  ва ҳисобни дастлаб бошлаб берган   

деб ҳисобланадиган пайғамбар. Айтишларича, фаришта Жаброил 

унинг илтимоси билан унга жаннатни кўрсатибди. Шарт шу эканки, 

жаннатни кўргач, албатта чиқади. Идрис  пайғамбар қайтишда 

кавушини жўрттага ичкарида қолдириб чиқади. Чиққанларидан кейин 

Жаброилга ичкарида кавушни унутиб қолдиргани учун, кириб олиб 

чиқишга рухсат сўрайди. Рухсатни олгач, ичкарига кириб қайтиб 

чиқмайди. Жаброилга ваъда бўйича киргани ва қайтиб чиққанини 

айтиб, кейинги кирганида ваъдасиз киргани учун қолиб кетади. 

Ҳалигача Идрис алайҳиссалом жаннатда эмиш ва қиёмат куни Аллоҳ 

“қани ким тирик қолди”, деб сурнай чалинган кунда “Мана мен” деб 

чиқармиш. 



 212 

мадраса ва олдида катта Тим  ( усти бостирмали расталар) 

бўлган Карвонсарой қурдирди. Карвонсарой икки қаватли 

бўлиб, биринчи қавати савдо дўконлари ва иккинчи қавати 

савдогарлар учун ётоқхона вазифасини бажарган.    Бу жой 

карвонсарой ва мадраса учун энг қулай жой бўлиб, 

карвонсарой кейинчалик божхона вазифасини ҳам ўтаган. 

Карвонсаройлар  катта ва доим гавжум бўлиб, бу ерда 

учрашган савдогарлар савдо-сотиқдан ташқари, ўзлари 

кўрган мамлакатларнинг маданияти, фани ҳақида ҳам узоқ 

суҳбатлашар эдилар.  

 99 ҳужрали мадраса икки қаватли бўлиб,   пештоғи 

ғарб томондаги   Қутлуғ Мурод Иноқ мадрасасига «қўш» 

қилиб қурилган. Мадраса замонасининг обрўли ўқув 

марказларидан бўлиб, унда турли миллат вакиллари 

ўқиган. Бу  мадрасада қозоқ ва туркман домлалар дарс 

берганлигига қараганда, кўпчилик талабалар ҳам туркман 

ва қозоқ болалари бўлишган.   Оллоқулихон   талабаларини 

китоб билан таъминлайдиган бу мадрасанинг 

кутубхонасига унинг ёнидаги Карвон сарой ва Тимдан 

тушадиган даромадни ҳам қўшимча  вақф қилиб берган.    

ХIХ аср иккинчи ярмидан кейин китобат билан 

шуғулланувчи уста-ҳунармандлар учун Россия қоғоз 

фабрикаларида ишланган қоғозлардан фойдаланиш йўлга 

қўйилди. Шундай китоблардан бири, катта ҳажмдаги 

«Рабби Сияр» китоби Россиянинг № 4 Аристархова 

фабрикасининг муҳри босилган  қоғозга чиройли хуснихат 

билан кўчирилган. Бу китоб ундаги муҳрдан маълум 

бўлишича Оллоқулихоннинг мадрасаси кутубхонасига 

топширилган экан. Муҳрда шундай ёзилган:  «Вақф ин 

китоб (мадрасаи) Оллоқули Баҳодирхон».     

Оллоқулихон    мадрасаси пештоқидаги битикда 

шундай ёзилган: “Аллоҳ  таолонинг   шарофати  билан  

бу серфайз макон, хайр ва баракалар кони, Муҳаммад 

Раҳим подшоҳи ғозийнинг (унинг қабри нурли бўлсин) 

ўғли ҳазрати улуғ султон ва ҳурматли ҳоқон Абулғозий 

Аллоҳқули Хоразмшоҳ (унинг давлати мангу давом  

этсин) буйруғи  билан  бино  этилди.  Сана 1250“.    

Мадраса пештоғи бўйлаб П шаклида ниҳоятда 

чиройли ва шунинг билан қийин ўқиладиган сулс хати 

услубидаги ёзувда Қуръони Каримнинг Фатҳ (ғалаба) 

сураси ёзилган. Бу катта суранинг охирги ояти шундай 

сўзлар билан тугайди: Аллоҳ иймон келтириб яхши 

амаллар қилган зотларга мағфират ва улуғ ажр-

мукофот ваъда қилгандир. 

Мадраса кириш эшигининг устидаги равоқ ичига 

ёзилган шеърий тарих, форс тили, настаълиқ хати: 

Абулғозий Оллоқули шоҳ бўлиб, 

Аллоҳ файзи билан илм мамлакатини безади. 

Илоҳи саҳоват булутларини сувга сероб қилиб, 

Унинг барча жойини илм дарёсига айлантир. 

Ўз карами билан бу мадрасани бино қилиб, 

Илм макони бўлган орифлар юрагига айлантирди. 

Унинг гумбази осмон гумбазидаги ўн ойча бордир. 

Қаддини эса илм либослари безаб турибди. 

Бу бинонинг салобатли гумбазлари, 

Бошдан оёқ илм нури билан ёритилгандир.  

 Кел, эй котиб, унинг тарихи учун, 

 Дегил: «Файз ва фойдали илм манбаи». 

               م    ن  ب  ع   ف  ى   ض   م    آ   و  آ  ى     ع    ل  م  
40+30+70 +10+1+6+1+40+800+10+80+70+2+50+40  = 1250  

(1834-35). Кириш эшигининг ёзуви араб тили, сулс хати:   

Илоҳим ушбу эшиклар эшигин ўз фазлу караминг ва 

раҳматинг билан очгил, эй Роҳмани Роҳийм. 

Мадраса ички ҳовлиси, ғарбий пештоқдаги ёзув, форс 

тили, настаълиқ хати:  

Оллоқули шоҳки, унинг қадамидан, 

Шоҳлик тахти безаку-зийнатлар топди. 

       Унинг эҳсонли дарслари ва адолатидан, 

        Кўкдаги Ойдан ердаги балиқларгача сабоқ олди. 

Ўз ҳиммати билан бу мадраса режасин тузди-ки, 

У илмлар кони ва огоҳлар маконига айланди.   

        Жаннат каби кўнгил очувчи ва билимлар берувчи, 

        Жоҳиллик ва гумроҳлик нуқсонларидан холи.  

Унинг сайқали томошасини кўрганда, 

Кўнгиллардаги ғуборлар йўқолади. 

        Унинг тарихи учун билимдон деди: 

        «Илм, фазл ва огоҳлар макони».   

           م   ع   د  ن ع   ل  م   ف  ض ل   و ا  ک  ا ه  ى
        10+5+1+20+1+6+30+800+80+40+30+70+50+4+70+40=1257 (1841) 

  

      Уч авлиё мақбараси 

 

Уч авлиё мақбараси    20 асргача 

кенгайиб   келган. Мақбара   XVI  аср 

Бухоро усталарининг  ишини  

эслатади. Сафарзода Бобожон 

ўғлининг «Хоразмдаги авлиёлар» 

қўлёзмасида Уч авлиё тўғрисида мана 

бундай маълумотлар келтирилади: 

“Бу уч киши XV-асрларда Бадахшон 

деган мамлакатдан келиб халқларга дарсгўйлик қилганлар. 

Хива қалъасида бўлган катта урушда  бу уч олимни  

масжид ичида намоз ўқиб турган вақтида  ўлдирганлар. 

Уларни шу ерга дафн қилиб, халқлар уларнинг қабрларини 

муқаддас авлиёлардан санаб зиёрат қилиб, қабрларига 

назр-ниёзлар садақа этиб, мурод мақсудларин тилаганлар. 

Худойдодхон (1687-1689) мақбара устида баланд хонақоҳ 

бино қилиб, туғ-аламлар тиклаб зийнат берди”1.  

Мақбара бир гумбазли бўлиб, қадимийлиги учун 

пойдевори ер юзасидан икки метргача пастда қолиб кетган. 

Таъмирланиш натижасида атрофи тупроқдан тозаланиб, 

девор билан чегараланган. Мақбаранинг асосий кириш 

                                                           
1 Сафарзода Бобожон ўғли. Хоразмда муқаддас ўрин тутиб 

халқларнинг зиёратгоҳи бўлиб келган авлиёларнинг тарихий 

воқеалари. “Ичон-Қалъа” музей-қўриқхонаси фонди, инв. №3266.-41 б. 

эшиги жануб томондан бўлиб, эшик ниҳоятда чиройли 

ўйма нақшлар билан безатилган. Нақшлар ўсимликсимон 

гуллар ва геометрик шакллардан иборат бўлиб, эшикнинг 

икки тавақасида ҳам араб тили, сулс хатида  бир ҳадис ва 

тарих ёзилган:  

Марҳаматли Аллоҳ таоло айтадилар: Итоат 

этувчилар менга яқин бўладилар. 

Мир Ҳусаин охир оқибат бу жойдан ўрин тутди   

ва бу жой янги макон бўлди. 

Эшик бийнасининг юқорисида уста ўзининг исмини 

шундай ёзган: Амали Абдураҳмон ибн Абдусамад. 

Мақбаранинг катта хонасида олтита қабр жойлашган. 

Тўрдаги учта қадимий қабр уч авлиёнинг қабри бўлиши 

керак. Ўнгда эса яна иккита ва чапда битта кейинроқ 

қурилган қабрлар бор. Агар эшикдаги ёзувлардан хулоса 

қиладиган бўлсак бу қабрлардан биттаси Мир Ҳусайинга 

тегишли бўлиши керак. Кириш эшигининг устида 25х50 см 

ўлчамдаги оқ мармар тошга форсий тилда настаълиқ 

ёзувида шундай шеър битилган:                  

  Мутаваллиси Назар Хўжа эди, 

  Замонидаги фазилатли кишиларнинг яхшиси. 

  Ўз бобоси Шайх Латиф масжидини, 

  Ўта тиришқоқлик билан таъмир қилди. 

  Унинг пештоқи бино қилингач, 

  Зуҳал юлдузига қараб бошини чўзди. 

  Бу бино учун икки тарих айтилди, 

  Уларни Мунис ўз камтарин фикри билан топди. 

  “Шайх Латифнинг мукаммал масжиди”. 

  Иккинчисини “Азалдан файзли масжид” деб бил. 

Шеърни ёзган Шермуҳаммад Мунис (1778 – 1829) бу 

бино учун ўз шеърида иккита тарих айтган экан.  Биринчи 

тарих шундай топилади: 

آ   م    ل             م   س ج  د  ش  ى  خ   ل  ط  ى ف  ک
 30+40+1+20+80+10+9+30+600+10+300+4+3+60+40=1237 (1822) 

Иккинчи тарих “Масжиди пурфайз азал” сўзларига 

яширинган бўлиб, ундан ҳам ҳижрий 1237 ( 1821-22) 

санасини топамиз. Бу эса мақбаранинг қайта таъмирланган 

вақтидир. Одатда бир воқеа учун ёзилган шеърда битта 

тарих яширинган. Муниснинг бу шеъри шуниси билан 

характерлики, унда бир воқеа учун иккита тарих айтилган 

ва ҳар иккала тарих айнан бир вақтни кўрсатади. Бу 

биринчидан тарих айтувчи кишининг ўткир билимидан 

далолат берса, иккинчидан айтувчини (ёзувчи шоирни) 

бўлиб ўтган воқеага муносабатини билдиради. Бу 

жиҳатдан мармардаги шеър Муниснинг Уч авлиё 

мақбарасига ва Шайх Латиф авлодига ҳурмати зиёда 

бўлганини кўрсатади.  

Ёзувлардан кўриниб турибди-ки, Шайх Латиф ва 

Назар хўжа ҳам шу жойга дафн қилинган. Мақбарага дафн 

қилинган кишилар ҳақидаги ривоятлардан бирида шундай 

дейилади: Қадимда уч оға-ини Фахриддин, Шамсиддин ва 

Низомаддинлар деҳқончилик билан шуғулланганлар. Ёз 

кунлари буғдойзорига сув очиш учун ариқ соқасига (катта 

каналдан кичикроғига сув ажраладиган жой) боришганида 

бойнинг навкарлари уларни ҳайдаб юборишган. Бойга арз 

қилишса, бой ҳам уларнинг додини тингламаган. Шундан 

кейин улар кечқурун сувни очишга ҳаракат қилиб 

кўрганлар, бой одамлари уларни пайқаб қолган ва тутиб 

калтаклаганлар. Бойнинг ерларини тўйдириб суғоришган, 

оға-иниларга сув етмаган. Шунда оға-инилар кечаси билан 

Аллоҳга нола қилиб, ёмғир тилаганлар. Чунки, яна бир кун 

экинлар сув ичмай қолса, қуриб қоладиган даражага келган 

экан. Иттифоқо, эртасига шундай кучли  сел ёғған-ки, 

бойнинг аввалдан суғорилиб турган ерлари кўп сув остида 

қолиб, шўрлаб кетган. Оға-иниларнинг экинлари эса тўйиб 

сув ичган. Ушбу воқеадан кейин хиваликлар бу уч оға-

иниларни “авлиё” деб тан олганлар. Сабаби уларга 

ўхшаган кўпчилик деҳқонларнинг ерлари ҳам суғорилган 

эканда.  

Аллоҳёр ибн Худойберди-Маҳзуннинг  “Риёз ал-

зокирин” қўлёзма асарида бу уч авлиёнинг исмлари 

шундай келтирилган, “Оларнинг исми шарифлари мундоқ 

турур. Уч авлиёларнинг сўнгғи ўтганлари шайх Муҳаммад 

Латиф, иккиланжи шайх Муҳаммад Боқий, учланжи шайх 

Муҳаммад Мақсуд. Шайх Муҳаммад Мақсуднинг насаби 

шайх Ҳусайин Самарқандий ал Хоразмийдин эркан”1.  

Хиваликлар бу мақбара эшигининг мис зулфига сув 

томизиб, тили чиқмай (гапиришдан кечикиб) юрган болага 

ичирса, бола тезда гапириб бошлайди деб ишонишади.   

Уч авлиё мақбарасининг олдидаги айвон-масжид 

Раҳимқулихон ўғли Исо тўра томонидан   қурилган. Бу 

айвон қибласидаги унга ёпиштириб қурилган уч томони 

очиқ хона Исо тўранинг қорихонаси эканлигини 

тасдиқловчи фото сурат музей фондида сақланади. Бу расм 

пастига лотин алифбосида “Исо тўранинг қорихонаси” деб 

ёзилган. Аммо, олди мақбарага қараган айвон ичида оқ 

деворга қора ранг билан ёзиб қўйилган хатда 

тубандагиларни ўқиш мумкин эди. Ёзув форс тили, 

настаълиқ хатида бўлиб, унинг мазмуни шундай: 

Бу қувончли, обод айёмда,  

Мутавалли ҳукми билан хотирлар бўлди шод. 

Ўзининг ҳиммати билан Мақсуд хўжа, 

Ибодат жойини тиклашни буюрди. 

Бу шундай мустаҳқам тошдек жойки, 

Унга ўхшашини бу кўҳна дунё эслай олмайди. 

Ушбу ёзувлар шўролар замонида масжидни 

таъмирлаш вақтида йўқотилган ва қайта тикланмаган. 1957 

йилда Ўзбекистон  Фанлар Академияси Шарқшунослик 

институтининг талаби билан олим Ю.Завадовский  бу 

ёзувлар нусхасини олиб архивга топширган экан. 

Исо тўра Раҳимқулихоннинг ягона ўғли бўлиб, 

отасининг вафотидан кейин амакиси Муҳаммад Амин хон 

тарбиясида бўлади. Яхши тарбия ва маълумот олган Исо 

                                                           
1 Аллоҳёр ибн Худойберди. “Риёз ал-зокирин”. Қўлёзма, 526 бет.  

тўра Хисравий тахаллуси билан форсий ва туркий 

тилларда шеърлар   ёзган шоир бўлиб етишади.  Хивалик 

тарихчи Муҳаммад Юсуф Баёнийнинг “Шажарайи  

хоразмшоҳий” асаридан Исо тўранинг  ҳаж зиёратига 

боргани ва бу сафар ҳақида икки жилд  “Маккайи Мадина 

саёҳати” номли китоб  ёзгани маълум бўлади. Исо тўра бу 

сафар асносида ҳажга боришда кўрган – кечирганларини, 

Стамбул халифасининг меҳмони бўлиб, унинг 

хазинасидаги бойликларни томоша қилгани, сўнгра 

Маккайи муаззамага бориб, ҳаж зиёратини қилганини бир 

китоб, ҳаж сафаридан қайтишда кўрганларини иккинчи 

китоб қайдига киритган.  Исо тўра 1893 йилда вафот 

қилган, ундан ўғил фарзанд қолмаган. 

 

Тошҳовли саройи 

  

Хивадаги машҳур, ҳали ҳануз жаҳон аҳлини лол этиб 

келаётган   Тошҳовли саройи 1829-1839 йилларда 

Оллоқулихоннинг (1794-1842)  амри билан вазир 

Муҳаммад Яъқуб меҳтар лойиҳаси асосида қурилган. Бу 

сарой Хивадаги иккинчи Арк, ҳукмдор-хоннинг қасри 

сифатида қурилган. Пишган ғиштлардан қурилган Тош 

ҳовлининг  номи бинонинг ўзига хос плани ва 

архитектурасидан келиб чиққан. Қадимда бинолар хом лой 

ва каркас (чўбин) ёғочдан қурилгани учун умри қисқа эди. 

Кейинчалик ғиштни хумбузларда пишириб, тошдан 

иморатлар қурила бошланган. Шунинг учун уларни бир-

биридан ажратиш учун номлар пайдо бўлиб, “Тош” сўзи 

кўп иморатларга қўйиладиган бўлган. Масалан, Тош кент, 

Тош ҳовуз, Хивадаги тош номи билан аталадиган бино ва 

иншоотлар ҳам оз эмас: тош масжид, тош кўприк, тош 

дарвоза, тош қуйу (қудуқ), тош кўча, тош чироқ, ўра тош 

ва ҳоказо. Тош ҳовли   саройи учта катта (кўринишхона, 

меҳмонхона, ҳарам) ва бешта кичик ҳовли,   икки қаватли 

айвон ва хоналардан иборат. Дастлаб ҳарам, сўнгра 

меҳмонхона, кейинчалик арзхона ҳовлилари битказилган. 

Ҳарамда хоннинг оиласи яшаган бўлса, меҳмонхона четдан 

келган элчи, туркман сардори ва қорақалпоқ бийлари каби 

улуғ меҳмонларга хизмат қилган. Арзхонада фуқоранинг 

арзи-доди тингланса, хориждан келган элчилар расман шу 

ерда қабул қилинган. 

1825 йилда тахтга кўтарилган Оллоқулихон бир 

йилдан кейин Хуросоннинг  Оқдарбанд қишлоғини босиб 

олди ва аҳолисини Хоразмга кўчирди. Хиванинг шимолий 

ғарб томонидан уларга ер бериб, бу жойга Оқдарбанд деб 

ном қўйди.   Эронийларнинг бу қишлоғи ҳозир ҳам шу ном 

билан аталади   (Хивадан 16  км узоқликда, Қўш-кўпир 

тумани ҳудудида). Оллоқулихон янги-янги каналлар 

қаздириб суғориладиган ерларни кенгайтирди ва бу 

каналлар бўйларига Хуросондан 12000 уйлик жамшидлар 

қабиласини Қилич Ниёзбой канали бўйига, Бухоронинг 

Лабоб қишлоғи халқини Бўзсув канали бўйига ва бошқа 

халқларни кўчириб келди. Жамшидлар уста чавандоз 

бўлиб, тезда Хива қўшинларидан ўрин олишди. 

Оллоқулихон даврида Россия билан савдо ва 

дипломатик муносабатлар заифлашди. 1839 йилда 

Россиянинг Хивага Граф Перовский бошчилигида 

уюштирган   юриши муваффақиятсиз чиққан бўлсада, 

уларнинг баъзи мақсадлари амалга ошди. 1840 йилда 

Оллоқулихон рус асирларини озод қилади, 418 та рус 

асирини ўз ватанига жўнатади ва ўз фуқароларига рус 

асирларини сақламасликни буюради. Бу ўз навбатида 

Россия билан Хива хонлиги орасидаги дўстона 

муносабатни бошланиши эди.  

Перовский экспедициясининг Хивага келолмай йўлда 

адашиб, Устюрт чўлидан қайтиб кетгани ҳақидаги аниқ 

маълумотларни тарихий асарлардан ўқиш мумкин. Бунинг 

яна бир сабабини   гапиришдан олдин, қуйидагиларни 

эслатишни маъқул кўрамиз: “Айтишларича, 1941 йил 20-21 

июнда Амир Темурнинг қабри очилиб, соҳибқироннинг 

суякларига қўл тегиши билан Совет иттифоқи ҳудудига 

биринчи бомбалар туша бошлаган экан.  Немислар Москва 

остонасига келиб қолганда кексалар “эҳтимол, Амир 

Темур руҳига мурожаат қилиш лозимдир” дейишади. 

Ҳақиқатан ҳам унинг суяклари ортилган самолёт ҳавога 

кўтарилиб, Москва марказидан 14 километр радиусда 

шаҳарни уч марта айланиб ерга қўнади. Немисларнинг 

тошми, ғиштми эзиб-янчиб келаётган зирҳли техникаси 

Москвага 14 километр қолганда, самолёт тепадан туриб 

ясаган айлана чизиғида тақа-тақ тўхтайди. Олдинга йўл 

йўқ ва шу чизиқдан немисларнинг орқага қайтиши 

бошланади. СССР раҳбарлари Амир Соҳибқироннинг 

суякларини Самарқандга қайтариб, ўз жойига иззат-ҳурмат 

билан қайта дафн этишга буйруқ берадилар. Дафн кунида 

фашистлар армияси Москвадан  200 километр улоқтириб 

ташланади”1.  

Худди шунга ўхшаш ҳодиса Хива хонлигида ҳам 

бўлган экан: - “Бу воқеани менга бобом гапириб берган 

эдилар, дейди,- Қорақалпоғистон Республикаси Қўнғирот 

туманидаги олий тоифали ўқитувчи, Ўзбекистон халқ 

таълими аълочиси Жобберган Шомуродов (жапақ) - 

Хивага катта ёв босиб келаётганидан хавотирга тушган 

Оллоқулихон   пири Оллоқули эшон2ни чақириб, ундан бу 

душманни дуо кучи билан даф қилиш йўли йўқми деб 

сўрайди. Оллоқули эшон хонга таъзим келтириб, “Худо 

инояти билан иншооллоҳ душманни қайтарурмиз. Аммо, 

бундан буён замони охиргача дуонинг куч-қудрати ҳам 

йўқолур. Энди усталарга буюринг, сарой олдидага 

майдонда тик тургунимча юргизадиган қўл тегирмони 

қурсинлар. Тегирмон олдида бир ўзим бўламан, ҳеч ким 

халақит бермасин. Тегирмон битказилгач, эшон оғзига бир 

                                                           
1  Йўлдош Парда. Амир Темур сиймоси: Ривоятларда ялт этган 

ҳақиқат. //Ҳуқуқ. 09.04.2009. №15.   3 бет. 
2 Оллоқули эшон Хонқа туманида яшаган. Унинг улуғ шайх бўлгани 

ҳақида “Риёз ал-зокирин”да ҳам маълумотлар берилган. 

ҳовуч буғдой солдида, тегирмон дастасини ушлаб 

айлантира бошлади.  Эшон   уч кеча-кундуз тик турган 

ҳолда тегирмон  юргизди. Унга тегирмон айланишига 

монанд Устюртда содир бўлаётган воқеалар кўз ўнгида 

кечаётгандек аён эди. Бу Хоразм авлиёларининг энг сўнгги 

кўрсатаётган каромати-мўъжизаси эканини қалбан чуқур 

ҳис қилар, кўзларидан тинмай  шашқатор ёш оқарди...  

Осмон мусаффо, бир парча булут йўқ эди. Перовский 

узундан узоқ карвонга, аскар ва зобитларнинг кўтаринки 

кайфиятига назар ташлар экан, неча-неча ҳукмдорларнинг 

эриша олмаган орзуларини амалга оширадигандек сезарди 

ўзини. Шунда тўсатдан осмонда бир парча булут пайдо 

бўлди-ю, бир неча дақиқа ичида катта қуюнга айланди. 

Гупиллаб ёға бошлаган қор бўронга айланди. Совуқ чидаб 

бўлмас даражада кучайди, кўз очиб бўлмасди. Атрофни 

қоронғулик босиб, туялар бўкирар, йиқилиб тушар, 

турганлари ўзларини ҳар томонга уриб қочар, устидаги 

юклари ҳар томонга сочиларди. Аскарлар қўрққанидан 

чўқинишар, бўғиқ қичқириқлардан бир-бирларини 

эшитмас, тушунишмас эдилар. Уч кунлик айлантирилган 

тегирмон қуюни Перовский аскарларини тум-тарақай 

қилиб ташлаган эди”.  

Шундай қилиб, русларнинг Хивага бешинчи юриши   

Оренбург ҳокими генерал адъютант Перовский  томонидан 

уюштирилди. Отрядда 5000 аскар, 22 та тўп, отлардан 

ташқари 10 000 туяда юк, 2000 туячи - сарбон бор эди1. Бу 

отряд 1839 йилнинг ноябри охирида сафарга чиқиб, 

совуқдан аскарларидан 1.054 нафари нобуд бўлди ва 

Оренбургда 609  кишини госпиталга топшириб2, Хивага 

кела олмай уч ойдан кейин орқасига қайтиб кетди.  Граф 

                                                           
1 Лобысевич О.И. Взятие Хивы и Хивинская экспедиция. // Вестник 

Европы. Август 1873.–588с. 
2 Желябужский Е. Очерки и завоевание Хивы.-М.: 1875.–15с. 

Перовский Оренбургга қайтиб келганида сочлари оппоқ 

бўлиб қолган эди1. 

Оллоқулихон тахтга ўтирган йили   ишлатилган 

муҳрда “Оллоқули Муҳаммад Баҳодирхон”2  сўзлари 

ёзилган бўлса,  орадан саккиз йил ўтгач ишлатилган 

муҳрда унинг унвони “шоҳ”3 деб, ёзилганини учратамиз.  

Бундай “шоҳ” унвони мадраса пештоқларига ҳам ёзилган. 

Шулардан бири Оллоқулихоннинг    Хивада қурдирган  

мадрасасининг китобасига ёзилган ёзувда учрайди.     

Бундай,  хонларнинг ўз унвонига шоҳ лақаби қўйилишини 

исташгани,  уларнинг қадимги қудратли хоразмшоҳлар 

давлати мавқеъини тиклашга бўлган ҳаракатларидан 

далолат эди. Оллоқулихон мамлакатнинг ривожланиши, 

шаҳарсозлик борасида  кўп  ишларни амалга оширди. 

Унинг буйруғи билан Муҳаммад Юсуф меҳтар томонидан  

1835 йилда Тошҳовуз қалъаси4, 1836-1838 йилларда Кот 

қалъада Султон Увайс Қараний ва Шайх Муҳаммад охунд 

Хоразмий мақбаралари5, шунингдек, Қўнғиротда 

Сулаймон Боқирғоний-Ҳаким ота мақбаралари қайта 

қурилди. Оллоқулихон 1830 йилда   Шаҳрисабздан битта 

табибни ва Ҳирот  шоҳи Комрон орқали  Ҳиндистондан 

учта  ҳакимни чақириб, мамлакатда тиб илмининг   

ривожига ҳомийлик қилди.  

Бу ҳукмдор     1258 (1842) йилда зулқаъда ойининг 3 -

куни сешанба кечаси оламдан ўтди. У 49 йил умр кўрди ва 

18 йил хон бўлди.   Адолатли, шариатпарвар, мард ва 

жасур хон эди. Унинг мажлисларида тарих ва ғазалиёт 

муҳокамаси, латифагўйлик қилинарди. Ундан етти ўғил 

ёдгор қолди, улардан иккитаси- Раҳимқули тўра ва  

                                                           
1 Лобысевич О.И. Указ. соч...,-588с. 
2 “Ичон-Қалъа” фонди архиви. - Ёрлиғ. Инв. № 1842. 14- папка.                                                
3 Юқоридаги архив ҳужжати. - Ёрлиғ. Инв.  № 1404. 14-папка. 
4 Шажарайи Хоразмшоҳий.-В. 304 б. Я.Ғуломовнинг “Хоразмнинг 

суғорилиш тарихи“да (228-бет) бу сана 1815 йилда деб кўрсатилган.   
5 Ҳамидуллоҳ Беруний. С.Дарвеш. Султон Увайс бобо ҳаётидан 

лавҳалар.-Қорақалпоғистон. 2001.–Б.17-19. 

Муҳаммад Амин иноқ   хонлик мансабида ҳукмдорлик 

қилдилар. 

Арзхона 

 

Тошҳовли саройида хоразмлик меъмор, наққош, 

кошинпаз, ёғоч ва мармар ўймакорлиги усталарининг энг 

чиройли ишлари ўз аксини топган. Саройнинг нақадар 

чиройли эканини уни кўриш билангина тасаввур ҳосил 

қилиш мумкин. Бу ҳақда сарой қурилиши вақтида 

замонасининг фозиллари кўплаб шеърий тарихлар 

айтганлар. Уларнинг айримлари сарой ичидаги кошин 

безакларга битилган. 

Жумладан, Арзхона айвонининг деворларига 

битилган ёзувлардан бирида шундай таърифланади, форс 

тили, таълиқ ёзувида:                      

Бу бахтли, улуғ жой, иззат ва шарафлар конини, 

Етти иқлим подшоҳи ва юлдузлар эгаси битказди. 

Ўз саховати билан жаннат каби қаср бунёд қилди, 

Доимо уни кўриш учун қуёш бош кўтаради. 

Саҳнидаги ғиштлари фақат олтин-кумуш эмас, 

Бошдан оёқ лаълу марварид билан зийнатланган. 

Унинг овозаси узоқларга етиб борди, 

Чунки у олий қудрат билан амалга ошган. 

Унинг таърифи кенглигини тамомлаш қийин, 

Агар фикр йўрғаси юз йил югуриб юрса ҳам. 

Зарифий муборак тарихини сўраса, билимдон деди: 

«Осмондек олиймақомли Аллоҳқулининг манзили». 

Қарагинки, нуқтали ҳарфлари олти юзу йигирма, 

Доли бенуқта бўлса ҳам шу ҳисобга киради. 

«Жаннат рашк қилувчи олий маскан» ҳам тарих, 

Ҳоқон қасрининг битказилган вақти шу, вассалом. 

Ё раб, дин ҳомийси бўлган улуғ ҳукмдорни, ва 

Унинг салтанатини жаҳон инқирозигача сақлагил. 

Фалакдай шавкатли шоҳнинг саройидаги, 

Бу безакларни Абдулла нақш қилди. 

Ундан бу дунёга ёдгор бўлиб қолғусидир, 

Бир вақтлар кўрганлар уни ёдга олғусидир. 

«Манзили гардунҳашм Аллоҳқули олиймақом» жум­

ласига тарих моддаси яширинган бўлиб, ундан 1254   

(1838) йил топилади, иккинчи тарихдан ҳам: 

 

ت   ن    ج   م ل   ا   ع  ن  ک  س     ر   ی   ش  ک  
400+50+3+20+300+200+10+30+1+70+50+20+60+40= 1254 

 

Тошҳовлидаги кўринишхона ёки қабулхона деб ном 

берилган Арзхона ҳам Кўҳна аркдаги каби баланд айвонли 

ҳовли бўлиб, унинг ҳам айвони олдида баланд юмалоқ 

супа қурилган. Бу супа устига ўтов ўрнатилган бўлиб, унда  

меҳмонларга зиёфат берилган. Ўтов тўғрисида машҳур 

шоир, тарихчи 

аллома ва буюк 

таржимон, 

давлат арбоби 

Муҳаммад 

Ризо 

Огаҳийнинг 

шундай бир 

тўртлиги ҳам 

бор:  

Қиш мавсумида қурилса бир тоза ўтов, 

Ёқилса ичида қуруғ сазақ бирла олов. 

Армони бўлурми даҳр аро ул кишининг, 

Ким онда тузуб базм, еса ёғли палов.  

Арзхонадаги хон қабулини ўз кўзи билан кўрган ва 

эшитган Абдулла Болтаев (1890-1966) шундай ёзиб 

қолдирган. “Қабул маросимида хоннинг атрофида 

ясовулбоши, меҳтар, қушбеги, шотирлар (хон отининг 

жиловдори, улар   хон отининг икки томонида тўрт киши 

қизил кийимлар кийиб, белларига қўнғироқлар осиб 

юради) ва бошқа хизматкорлар бўлади. Айвонга гилам, 

палос, яхши кигизлар тўшалган бўлиб, уларнинг устига 

йўлбарс териси ташлаб қўйилади. Хон ҳар кун, кун 

ботишдан икки ярим соат олдин ҳарамдан чиқиб, арзхона 

айвонининг устуни ёнидаги тахтда ўтириб, арз тинглашга 

киришади. Шотирлардан бири дарвоза олдига чиқиб, 

навбат билан арзгўйларни қабулга чақиради. Арзга келган 

киши сўзини “Тақсир, арзим бор эди”, деб бошлайди. Хон 

унга қараб “арзингни айт”, деганидан кейин арзини айта 

бошлайди. Арзга келганлар бир эшикдан кириб, иккинчи  

эшикдан чиқиб кетадилар”1.  

Арз тингланиб бўлгач, жазо турлари белгиланган. 

Улар қамчи уришдан бошланиб,   зиндонга ташлаш ёки 

ўлимга ҳукм қилишгача етиб борар эди. Хиваликларда 

шундай бир нақл бўлган: “қовун ўғрисига қамчи, узум 

ўғрисига шапалоқ”. Яъни, узум ейишни истаб ўғирлик 

қилган кишини изза қилиб, шапалоқ уришган ва қовун 

ўғрисини қамчи билан савалашган. Чунки, қовун егиси 

келган киши ўзи экиб, ҳосилини уч ойда ейиши 

мумкинлиги ва узум  егиси келган киши эккандан сўнг, уч 

йил кутиши кераклигини эътиборга олишган. Аслида, урф-

одат, удум бўйича, исталган киши исталган уйдан ёки, 

деҳқондан бир егулик узум ёки қовунни сўраб олиши, 

уникига меҳмонга чиқиши мумкин эди. Бу нарсалар 

бугунги кунгача беминнат ҳадя қилиниши, 

меҳмондорчилик қилиниши лозим бўлган ейимликлардир. 

Арзхонада қабул маросими тугагач, хон ўз хонасига 

кириб ўтиради. Шундан кейин барча яқин амалдорлар 

хонга “салом”га кириб, кўриниш берадилар. Фақат хон ўз 

ҳарамига, яъни ичкарига кириб кетгандан кейингина 

уйларига кетадилар.   

Хива хонининг саройидаги йўлбарс териси, саҳро 

ўртасидаги воҳа учун ғайри оддий тушунилади. Аслида,  

Хива хонлиги ҳудудида йўлбарслар кўп бўлиб, уни овлаб 

келтирган овчи – мерганларга хон хазинасидан 

                                                           
1 Болтаев А. Хива хонлигининг идоравий тартиблари. қўлёзма. 12 бет. 

мукофотлар берилгани тўғрисидаги ҳужжатлар ҳам кўп. 

Кексаларнинг айтишича, йўлбарснинг олдида қоравулоқ 

(қорақулоқ - тахминан тулкидек ўлчамли, қулоқлари қора 

ҳайвон) қичқириб, (худди хон саройдан чиққанда 

мулозимлар олдинда халойиқни огоҳлантириб юрган каби) 

огоҳлантириб юрган. 

Одамлар йўлбарсни илоҳийлаштириб қўйганлар ва 

унинг ҳақида бирқанча ривоятлар тўқишган. Ривоят 

қилишларича, йўлбарс жуда тақводор бўлиб,  ҳар ҳайит 

байрамида қабристонларни зиёрат қилар экан. Охирги 

марта зиёратга келган йўлбарсни 1960 йилларда кўришган. 

80-йилларда эса кишиларнинг айтишича, Хоразмнинг 

Боғот тумани ҳудудида учратишган.  

 

 
Айтишларича,   қишлоқ чеккасидаги бир уйга 

йўлбарс келибди. Уй эгаси қўрққанидан нима қилишни 

билмай карахт, лол қотиб қолибди. Ўзига келганда йўлбарс 

остонада оёғини кўрсатиб ётганини кўрибди. Қараса, 

йўлбарснинг панжасига катта бир чўгир кириб азоб 

бераётган экан. Воқеани англаган  уй эгаси ёрдамга 

шошилибди ва чўгирни олиб, унинг ўрнини латта билан 

боғлаб қўйибди. Йўлбарс аста чиқиб кетибди. Бу киши 

эртасига  қўшниларига бўлган воқеани айтиб берса, ҳеч 

ким ишонмабди ва уни ёлғончига чиқаришибди. Аммо, 

икки кундан кейин илк саҳарда кишилар катта бир қўйни 

кўтариб кетаётган йўлбарсни кўришибди. Йўлбарс бу 

қўйни халоскори уйига келтириб берганини эшитган 

қўшнилар ҳайрон қолган эканлар.  

 

Саройнинг Меҳмонхона қисми 

 

Меҳмонхона 

хоннинг 

ҳурматли 

меҳмонлари 

учун 

қурилганини 

шундан ҳам 

билиш 

мумкин-ки, 

ҳатто 

хориждан 

келган элчилар ҳам бирон бойнинг ёки амалдорнинг уйига 

туширилган. Хон қачон қабул қилишини айтгандан 

кейингина у саройга таклиф қилинган.  Хонликдаги 

туркман сардорлари ёки қозоқ ва қорақалпоқ бийлари каби  

ҳурматли меҳмонларнинг пойтахтда ўз дўстларининг 

борлиги улар учун меҳмонхона заруратини туғдирмас эди.  

Хон ўзи истаса уларни меҳмонхонага таклиф этарди. Бу 

ҳовлининг қурилиш таърифини Меҳмонхона айвони 

деворининг кошинларидаги  ёзувлардан билиш мумкин, 

форс тилидан таржима: 

Бу адолат қасрининг қурувчиси ўз буйруғи билан, 

Жаҳонпаноҳ ва дин ҳомийси эканлигин билдирди. 

Унинг яхши номини кўнгил, 

Фалак тоқининг қаватларига ёзди. 

Улуғ Абулғозий Аллоҳқули подшоҳ, 

Бўлсин унга яратганнинг лутфи эҳсони. 

Етук устод бинокор бунёд қилди-ки, 

Бир олий қасрни, гўё Ҳасан-Ҳусаин. 

Бу шундай қасрки, фалак чархидек, 

Асослари безакли ва биноси мустаҳкам. 

Чиройга чулғаниб унинг тўрт девори, 

Саккизинчи осмон сари бўй чўзади. 

Бу қасрнинг безакли айвонлари, 

Коинот сари ўз қулочини ёзган. 

Унинг зарҳал нақшли кошинлари, 

Киши қалбига шодлик ва жон бағишлайди. 

Унинг хоналари тилларанг нақшлар билан безалиб, 

Худди жаннат ҳурларининг юзига ўхшайди. 

Нақш гулларининг чиройи туфайли, 

Девору-шифтлари гулчеҳралар юзин эслатади. 

Беҳишт боғининг оддий гулзори эмас, 

Балки барча ғуборлардан тозаланган гулзор. 

Унинг гуллари ҳамиша баҳордир, 

Унга ҳечқандай хазон таъсир қилолмайди. 

Нақш ва безакларидаги бўёқлар, 

Хаварнақ1 расмлари каби безангандир. 

Унинг нақшларини кўрган киши, 

Беихтиёр офарин деб юборади. 

Бу қаср осмон сари бўй чўзар экан, 

Яхшилар маскани бўлиши муқаррардир. 

Буюк қудрат ва интилиш билан, 

Шаҳаншоҳ ушбу маконни бунёд қилди. 

У давлат тахтига чиқиб, 

Етти иқлимни ўз ҳукмига бўйсундирди. 

Мангуликка унинг хизматкори ва қули бўлурлар, 

Рум мамлакатининг шоҳи ва Чин ҳоқони. 

Бу жаннатсифат  қасрнинг тарихини сўраганимда 

Илм фариштаси мамнуният билан, 

Жаннат қўйнидан бошини чиқариб, дедики: 

                                                           
1  Хаварнақ- афсонавий Баҳром гўрнинг Ямандаги қасри 



 229 

«Ер юзининг мусаффо беҳишти». 

Бу шеърий тарихнинг охирги мисрасига қуйидаги са­

на яширинган: 

 ش ه ب   ت   م  ف ص ر  ى  ا   ز ى و   م  ن  ى     
   50+10+40+7+10+6+200+10+1+80+90+40+400+300+5+2 = 1251 

(1835-36). Меҳмонхона айвонидаги ёғоч устунга ёзилган 

ёзувлар, форс тили, таълиқ хатида. 

Доросифат шоҳнинг фармони билан, 

Ушбу   устун нақшлар билан безатилди. 

Фаранг Беҳзоди ҳам хижолат чекади, 

Бу устуннинг Тубодек чиройидан. 

Унинг тарихи учун билимдон деди: 

“Ажаб олий устунки, унга Тубо ҳам рашк қилади”. 

Бу шеърий тарихнинг ҳам охирги мисрасига тарих 

яширинган: 

 ع جس ی  ل   ا  ع ب   ر   ن  و   ت  ک  ش  طی ب و 
10+2+6+9+20+300+200+50+6+400+60+10+30+1+70+2+3+70 = 

1249 (1833-34). Бу устуннинг мармар ўратоши-

пойустунининг тўрт томонига иккита сатрдан қуйидаги 

дуо битилган, ёзувлар араб тили, таълиқ хатида:                           

Эй Аллоҳим, ушбу тошларга сайқал бериб 

яратилган устунларни ўзингнинг кўзгунг мисолида 

кўргазгайсан. Мангу бўлсин давлату қудрат билан, 

зийнату безак билан. Ўзининг салобати ва ҳашамати  

(ила) барчага қувонч ва юксаклик бағишлайдиган бу 

саройнинг салобат ва қудрати қиёмат кунигача қолғай. 

1248.   (1832-1833).  

Меҳмонхона айвонининг тўрида, жанубий деворидан 

ичкарига кириладиган хонанинг ёғоч эшигига қуйидаги 

дуо ёзилган, араб тили, настаълиқ хати:  

 Бу муҳташам  қасрга ҳамиша  давлат ва 

ғалабалар ёр бўлсин. 

Ички деворлари ҳам кошинлар билан безатилган 

хонанинг, қизил рангларда ўсимликсимон нақшлар билан  

зийнатланган шифтидаги ёзувлар шифтнинг чеккаси 

бўйлаб форс тилида, настаълиқ хатида тилла рангда 

ёзилган.  

Мангу безавол шоҳ (Тангри) лутфидан иноят топиб, 

Заррин кулоҳ тождорлар орасида эътибор топди. 

       Жаҳонда унинг яхши номи Аллоҳқулидир, 

       Унинг сидқу ..... тоатидан Худо рози бўлди. 

Аллоҳ ҳимояси остида динга ҳомийлик қилади, 

Бу олампаноҳ шоҳнинг дунёда мисоли йўқдир. 

      Унинг шон-шуҳрати ҳаддан ошиб кетди, 

       Шавкатли номи ер қаъридан осмонгача етди. 

Унинг амри билан бир бино тикланди ер юзида, 

Мен қандай қилиб у анбиёлар шоҳининг васфин қилай. 

  Ҳар қайсининг баландлиги шубҳасиз фалакдан ошар, 

      Ҳадсиз, ўхшашсиз, ниҳоятсиз бир айвон қурдилар. 

Бу баланд қаср учун олтин-кумушни аямади, 

Ўз сахий ҳиммати  билан  у шоҳ ва султонлар сарвари.  

       Шифтларининг зийнатига халқ ёрдамини аямади, 

       Унинг олдида Чин Монийсининг юзи қаро бўлди. 

Фуқора кўмагида қисқа вақт ичида бино бўлди, 

Таърифига ҳеч қандай етук ақл ҳам йўл тополмайди. 

      Фалакдан юқори турувчи бинолар барпо қилиниб, 

       Хижолатдан чиннинг кўзларини шармисор қилди. 

Бу ҳовли тарихини Огаҳий билимдондан сўраганида,  

Қулоқига эшитилди: “Подшоҳнинг зарҳал хоналари”. 

Ушбу шеърий тарихнинг охирги мисрасига тарих 

моддаси яширинган бўлиб у шундай топилади: 

    ز  ن   ی   ر     خ   ن   ا     ه ی  ا   پد   ا   ه  ا   ش  
         5+1+300+4+1+2+10+1+5+50+1+600+50+10+200+7 = 

1247 (1831-32). 

 

Меҳмонхона ҳовлисининг деворларидаги ёзувлар: 

 Ки йўқ онга даҳр ичра мисли адил, 

Адили хаёлида оқил алил. 

Фалак сақафидин тахти бўлса рафиъ, 

Не ҳожат демак сақфин ондин тарсиъ. 

Басэ, олий абр ўлуб муртафи, 

Рафиъати ўқ ондадур мунқати. 

Эрур кунгури онинг уфқдин баланд, 

Ки доим хирад ташлай олмас каманд. 

Ёнида онинг тоқи Кисроу Жам, 

Работ мулкидурур балки кам. 

Солиб неча айвон жаннат мисол, 

Қолиб нотиқ васфин айларда лол. 

Бошоқидур онинг фалакдин фузун, 

Ким улдур стун шер бу дарбони стун. 

Вужуди муқаррарки оқво эрур, 

Қави эркани шарари даъво эрур. 

Зумрад каби барча кошийи онинг, 

Зумуррад эрур балки тоши онинг. 

Десам фаршини олтину сийми хом, 

Ғалат айладим жумла ишим руҳом. 

Дару сақфи девори ойина остон, 

Ким абтарсо иллатин айлар аён. 

Чу бу қасри олийни маво қилиб, 

Ҳама нақшу кошин тамошо қилиб. 

Нечук буюк онга шавкату шон, 

Хираддин савол айладим ногаҳон. 

Ҳамин бисёрлиқиға айлаб нигоҳ, 

Деди-ким: «Ажаб жойи хоразмшоҳ». 

ب  ج  ا  و    خ   ی  ر   ا      زه ا   ش     م            ج   ع      
5+1+300+40+7+200+1+6+600+10+1+3+2+3+70 = 1251 

(1835-36) 

                        Шимолий девордаги ёзувлар: 

Сулаймон каби маконли, Доро каби шавкатли, 

Фаридун каби мақомли, Жамшид каби ҳукмрон. 

Унинг эҳсон қилиб берган олтинлар кони, 

Гўё ҳаммаёқни тўлдириб юборди. 

Унинг номи фалакка шундай ёйилди, 

Аллоҳқули шоҳи Хоразмшоҳ. 

Худо унинг умрини узайтириб, 

Қиёматгача фалакка етказсин. 

Ўша Жамшид каби шоҳ фармони билан, 

Осмонни уялтирувчи қаср бунёд қилинди. 

 ............................................................................... 

Бирор кишига унинг васфин қилишга имкон йўқ, 

Икки юз йил умр кўриб, ой-у йил ўтказса ҳам. 

Мен унинг тарихини истаганимда, 

Расо ақл ва юксак рамзлилардан. 

Менга ҳисоб учун у, шундай деди: 

«Хоразмшоҳнинг безаган жаннати». 

 ه ک ا ب  زر  ا  و   خ  ا  و  ا   م ب  ی    ز  م ش   ه  ا 
5+1+300+40+7+200+1+6+600+1+6+1+40+2+10+7+1+2+5+20 = 

1255 (1839)  

Унинг тавофига эрта-ю, кеч, 

Қуёш бош қўяди, осмон хат ёзади. 

Унинг хоналари эшигин очарда, 

Сураи «Иннаҳфатаҳно»ни ўқигил1. 

Гавҳар билан безатилган ҳалқалари кечаю-кундуз, 

Ҳар тарафга қараб турар гўёки посбон. 

Эшигининг олтин занжирлари жаранглаб, 

Ёқимли садо бериб подшоҳни қаршилайди. 

Саховат билан қурилган бино тарихи учун деди: 

«Жаҳон шаҳаншоҳининг гулгун қасри» 

 

  ق   ص ر   ی ل  ک  ک  ن و  ش  ه   ن  ش  ا   ه ج ه ا  ن 
50+1+5+3+5+1+300+50+5+300+50+6+20+30+20+10+200+90+100=1246  

(1830-31)                                                      
Шоҳнинг гўзал маскани  бу,  Дороники каби, 

Султоннинг чиройли қасри бу, юксак мақомли. 

 
Султон каби замон ҳоқони, даврон шоҳи, 

Хислатлари кўнгил тортувчи ва мақсадга етказгувчидир. 

Унинг насли дунё тургунча туради, 

Чиройли биноси ҳам ҳечқачон завол топмайди. 

Гўзаллигидан ҳатто қуёш ҳам рашк қилиб ғам чекади, 
                                                           
1  Иннаҳфатаҳноро - қуръоннинг «Фатҳ» ғалаба сурасини ўқиш. 

Бошдан оёқ чиройига ой ҳам маҳлиё бўлади. 

Бу қасрнинг ҳар тарафга чўзилган девор, том ва шифтлари, 

Худди ҳарам товуслари каби ранг-баранг товланади. 

Унинг нақш ва безаклари чиройи  тасаввурга сиғмайди,   

Гўзаллиги ҳатто фалак чархини ҳам ҳаракатга келтиради. 

Унинг   васфини баён қилиш жуда қийиндир, 

Таърифини ёзишга эса минглаб қаттиқ қаламлар зарур. 

Ғойибдан унинг тарихини сўраганимда, қулоққа шундай 

садо келди: 

«Аср султони ва яхшиликлар эгаси Аллоҳқулининг 

маскани»1.  

Меҳмонхона икки қаватли хоналар билан ўраб 

олинган ҳовлидан иборат бўлиб, ҳовлининг жанубий 

томонидаги баланд айвоннинг тўрида биринчи ва иккинчи 

қаватларда энг чиройли хоналар жойлашган. Биринчи 

қаватдаги хона пастдан тепагача  чиройли нақшланган 

мовий рангдаги кошинлар билан қопланган, шифти тилла 

ва қизил ранглардаги хива нақшлари билан безатилган.  

Иккинчи қаватдаги хона ниҳоят даражада нафис ишланган 

ганч ўймакорлиги, ёғоч ва мис ўймакорлиги ишларининг 

намуналари билан бойитилган. Ҳовли ўртасига ўтов 

ўрнатиш учун мўлжалланган иккита супа қўйилган.  

 

Тошҳовлидаги ҳарам 

 

Ҳарам - 

ўз аҳли 

бўлмаган, 

бегоналар 

киритилмай

диган хос 

жой, ичкари 

ҳовли. 

Тошҳовлид

аги  ҳарам 

                                                           
1 Ушбу тарихдан 1248  (1832-33) санаси топилади. 

ҳовлининг шимолий томонига жойлашган бўлиб, шарқдан 

ғарбга томон чўзилган. Ҳовлининг жанубий томонига 

одатдагидек Хива айвонлари шимолга қаратиб қурилган. 

Айвонларнинг бундай қурилиши иқлимнинг ёзда 

жанубдаги қуёшнинг жазирама иссиғи ва қишда шимолдан 

келадиган совуқ шамолдан сақланиш учун қилинган. 

Ҳарамнинг деворлари чиройли кошинлар, шифти ранг 

бўёқларда чизилган  ўсимликсимон ва геометрик нақшлар 

билан безатилган бешта айвони бўлиб, улар хон ва унинг 

хотинларига мўлжалланган. Ҳовли тўрида ўнта устун 

қўйилган катта ошхона жойлашган.  

Хон учун мўлжалланган айвондан кейинги айвон 

устунининг  асоси, яъни пойустун-ўратошига ислимий 

нақшлар билан бирга “Боқийлик” рамзи (свастика)   

тасвири туширилган. Бу нақш сифатида қўлланилган 

символик белги охирги айвондаги ёғоч устунда ҳам 

такрорланади.  Аслида, эзгулик  рамзи деб қабул қилинган 

бу белги, қадимги хоразмийлар учун ҳам бир рамз 

маъносида қабул қилинган экан, деган хулосани беради. Бу 

рамзий белги ҳақида  немис олими Герман  Вейль ўзининг 

“Симметрия” асарида “Свастика инсониятнинг энг 

қадимий рамзларидан бири сифатида ўзаро холи 

цивилизацияларда маълум бўлган кўринади”1 –деб ёзган 

экан. Свастика – туғилиш, абадий ҳаракат, эзгулик 

маъноларини билдирувчи белги сифатида қадимги 

Хоразмда пайдо бўлиб, хоразмийлар байроғидаги бу белги 

Ҳиндистонгача етиб борган экан. Ҳиндистонликлар ҳам 

уни қабул қилиб, кейинчалик бошқа мамлакатларга 

тарқалган деган фаразлар бор. Обидаларда бунга ўхшаш 

рамзий белгиларнинг ясалишидан мақсад, эзгуликка 

интилишни билдириш, иморатни ёвуз руҳлардан асраш ва 

бинога чирой бериб, нафис санъатни намойиш қилиш каби 

истаклар бўлган. 

                                                           
1 Рустам Обид. “Си Ас”нинг сирлари. //Фан ва турмуш. 1990 йил.  9 

сон. 29-б.  

Хива халқининг нақл ва ривоятлари жуда кўп, 

улардан бирида “ўзбек бойиса жой солади (уй қуради), 

туркман бойиса қўй олади, қозоқ бойиса хотин олади” 

дейилади. Бу нақлнинг ҳаётдан олиб айтилганини билиш 

учун бу халқларнинг турмушини кўриш лозим бўлади. 

Ҳақиқатан ҳам ўзбекнинг асосий бойлиги унинг уйи. Ўзбек 

ҳар бир фарзандини алоҳида уйлик қилмагунча тиниб-

тинчимайди. Ҳатто, ити ёки машинаси учун ҳам уй қуради. 

Шунинг учун ҳам тарихий меъморий обидалари кўп. 

Туркман халқи мард, бир сўзли ва ростдан ҳам қўйини 

кўпайтиришни истайди. Қозоқ ҳам олийжаноб, сахий ва 

яйловда ўтов-кигиз уйда яшаса ҳам хотинлари кўп бўлган. 

Бу гаплар аслида, ҳалигача кўнглида ўзгариш кам бўлган 

бўлсада, албатта, юз йилдан илгариги халқларга тааллуқли.  

Тошҳовли саройидаги ҳарамнинг тўртта айвони, ҳар айвон 

ичидаги бирнеча хонанинг хоннинг тўртта хотини учун 

қурилганини ва саройда бирнеча канизаклар яшаганини 

эшитган хорижлик сайёҳлар қизиқиб, хоннинг хотинлари 

бир-бирларини рашк қилишмайдими? хотинларга қанча 

вақтда навбат етади? ҳозирги вақтда ҳам кўпхотинлик 

борми? каби саволларни беришади. Аслида булар ўринли 

саволлар бўлиб, бутун ҳаёти қуръон қоидалари билан 

белгиланган мусулмонларга “тўртта хотин олишга рухсат 

эди”1. Бунга ёшлигидан тарбия олган қиз-жувонлар ҳам 

тайёр эдилар. Иккинчи томондан, ҳамма-ҳамма ҳам тўрт 

хотин олавермаган. Чунки, икки ёки ундан зиёд хотин 

олиш учун унинг шартларини бажара олиш керак бўлган. 

Яъни, шариат ҳукмича, ота-онадан ажраб, етим бўлиб 

қолган қизни ўз қарамоғига олган одам у қиз вояга етгач, 

унга уйланишга ҳаққи бор. Аммо, унинг ҳақини адо 

қилиши шарт.   Яна, эри урушда ҳалок бўлган аёлни ҳимоя 

қилиш, унинг фарзандларини тарбиялаш учун ҳам эр 

керак. Эр жинси эса аёллардан кам. Ана шуларни 

ҳаммасини эътиборга олиб  ва қоидаларини белгилаб, 

                                                           
1 Қуръон. 4-сура, 3-оят. 

тўртта хотинга рухсат берилган экан. Энди навбат 

масаласига келсак, бу аёлнинг тарбияси, ақли-заковоти ва 

эрининг тарбиясига боғлиқ.  Аёл эрни қанчалик яхши 

тарбияласа, навбат шунчалик тез келади.  Халқимиз, “эрни 

эр қиладиган ҳам хотин, эрни қаро ер қиладиган ҳам 

хотин” деб бежиз айтмаган. Ҳозирги вақтда юрт фаровон, 

аёлларимиз ҳар қандай тажовуз ёки ташқи ҳужумлардан 

давлатимиз томонидан кафолатли ҳимояланган. 

Ўзбекистон Республикаси Конституциясининг бир боби 

“Оила” деб номланган. Унда “никоҳ томонларнинг 

ихтиёрий розилиги ва тенг ҳуқуқлилигига асосланади”, 

дейилган. Шунингдек,  оила, ота-она, оналик ва болалик 

давлат томонидан муҳофаза қилиниши белгиланган.1 

Ривоятларнинг бирида айтилишича, Хивада Тоҳир 

эшон деган кучли билимдон мулла яшаган экан. У даврда 

Хива хони Оллоқулихон бўлиб, катта Тошҳовли саройида 

яшар экан. Аммо, бу катта саройда одамлар билан бирга 

кўзга кўринмас парилар ҳам истиқомат қилишаркан.  Бир 

куни хоннинг кичик ўғли Тошҳовли саройида ўйнаб юриб, 

ўзи билмаган ҳолда парилар бошлиғининг чақалоқ 

боласини устидан оёғи билан босиб ўтиб, уни майиб қилиб 

қўяди. Бундан қаттиқ ғазабланган парилар бошлиғи 

хоннинг ўғлини “уриб”, қўл-оёғини ишламайдиган шол 

қилиб қўяди. Хон мамлакатдаги барча табибларни 

чақириб, фарзандини даволатишга ҳаракат қилибди, лекин 

ҳеч бир табиб болани даволай олмабди. Шунда хон ўз пири 

Тоҳир эшонни чақириб, болани даволашни илтимос 

қилибди. Тоҳир эшон китоб очиб кўрса, болани пари 

урибди. У хонга воқеани тушунтириб, парилар билан ўзи 

гаплашишни зиммасига олибди.  

Ўз хонасига келган Тоҳир эшон парилар бошлиғини 

ҳузурига чорлабди ва хон фарзандини даволашни 

буюрибди. Пари айтибдики, у бола менинг боламни майиб 

қилди, мен ҳам ғазаб устида шу ишни қилиб қўйдим. Энди 

                                                           
1 Ўзбекистон Республикасининг Конституцияси. ХIV боб.   

сен менинг фарзандимни даволай олсанг, мен ҳам у болани 

даволай олган бўлар эдим. Тоҳир эшон хоннинг боласида 

гуноҳ йўқлигини тушунтирмоқчи бўлиб, сенинг боланг 

кўзга кўринмайди, шунинг учун у билмасдан болангни 

босган. Сен эса қасд устида шу ишни қилгансан, тезда 

болани даволамасанг ишинг мен билан бўлади дебди. 

Парилар бошлиғи бунга рози бўлмабди ва энди ҳар ким ўз 

ҳолича яшайвериши керак дебди. Шунда Тоҳир эшон 

ундан қаерда яшаб юрганини, яъни кимнинг мамлакатида 

истиқомат қилаётганини уқтириб, агар ҳукмдор истаса 

сизларнинг ҳаммангизни юртдан бадарға қилиши мумкин 

дебди. Парилар бошлиғи барибир ўз сўзидан қайтмабди.  

Тоҳир эшоннинг билими жуда кучли бўлгани учун, 

бир дуо ўқиб, барча париларни юртдан ҳайдаб юборишга 

ҳам етар экан. Шунда парилар бошлиғи   Тоҳир эшондан 

илтимос қилиб, битта қариган ва чўлоқ парини шу ерда 

қолишини сўрабди. Чунки, у кампир узоқ йўлга чидам 

беролмай вафот қилиши мумкин экан. Эшон унинг 

қолишига розилик билдириб, битта хонани унга 

ажратибди. Бу хонанинг эшиги ва деразаси бўлмай, фақат 

тепасида биттагина туйнук бор экан. Чўлоқ пари шу 

туйнукдан кириб чиқишига ва ҳеч кимга зарар 

етказмасликка рози бўлибди. Ҳозирги кунда ҳам Тошҳовли 

саройидаги бу хона сақланиб турибди, лекин чўлоқ пари 

тирикми ёки вафот қилдими, билиб бўлмас экан. Чунки, 

уни биладиган Тоҳир эшон каби билимли муллалар йўқ 

эканда1. Музейда кечки қоровуллик  вазифасида ишлаган 

айрим кишиларнинг сўзига қараганда, парилар Тошҳовли 

ва Нуруллабой саройида ҳамда Муҳаммад Раҳимхон-

Феруз мадрасасида бормиш. Бу парилар фақат яхшиликни 

кўзлар  ва ишларга ёрдамчи эмишлар. 

 

 

 

                                                           
1 1929 йилда туғилган Майлиев Саъдулла айтган афсона. 

Дешон қалъа 

 

Бундан тўрт-беш минг йиллар олдин одамлар ташқи 

ҳужумлардан ҳимоя қилиниш учун кичкина қўрғонлар 

қуриб  унинг ичида оиласи,  қариндош яқинлари билан  

яшай бошлаганлар. Бу қалъалар ўз замонаси учун 

яхшигина ҳимоя воситаси бўлиб, бир неча минг йиллар 

одамзодга хизмат қилган. Қорақум билан Қизилқумнинг 

оралиғида барпо қилинган  Хива қалъаси ҳам шундай 

қалъалардан бири бўлиб,  орадан минг йилликлар ўтгач,   

шаҳар аҳолиси кўпайиб, қалъа ичига сиғмасдан ташқарига 

чиқиб уй-жойлар қилишган.  Оллоқулихон даврига (1825-

1842) келганда, рус босқинининг хавфи кўпая боради. 

Бундан ташвишга тушган хон эски шаҳарни ва унинг 

атрофидаги фуқорасини ҳам ҳимоя қилиш мақсадида яна 

бир қалъа девори билан ўраб олишни маъқул топади. 

Шундан кейин қурилган қалъа   «Дешон қалъа» (ташқари 

қалъа) номини олади. Қалъанинг 10 та дарвозаси бўлган. 

Бу дарвозалар   олдидаги бино ёки қишлоқ номи билан 

аталиб, улар бирнеча номга эга бўлган. Шарқий дарвозадан 

жанубга томон дарвозалар шундай аталган: 1. Ҳазорасп 

ёки Қўй дарвоза. 2. Пишканик ёки Қумясқа. 3. Ангарик ёки 

Боғишамол. 4. Шайхлар. 5. Тоза боғ, кейинчалик Қибла 

тоза боғ. 6. Шоҳимардон. 7. Жалол эшон, Патрак ёки 

Тошоёқ. 8. Урганч, кейинчалик Қўша. 9. Гадойлар ёки 

Иморат. 10. Гандумкон дарвозаси.  

Хива шаҳрининг умумий майдони 468 таноб бўлиб, 

бу 200 гектарга яқин демакдир. 

Дешон қалъа деворининг қурилишига хонликдаги 

ишга яроқли эркакларнинг деярлик ҳаммаси қатнашган. 

Эски шаҳарнинг ғарбидаги Рофаник, Нуруллабой ва 

Нуруллабек боғларини ҳам ўз ичига олиб, қисқа вақтда 

битказилган қалъани кўрган Оллоқулихон “бундай тез 

битишини билганимда, Гандумкон боғи1ни    ҳам шаҳар 

                                                           
1 Гандумкон боғи шаҳардан 500-600 метр шарқдаги қишлоқда. 

ичида қолдирган бўлар эдим” деган экан. Бу қалъанинг 

қурилиш тарихи кўпчилик олимлар1 томонидан ёзилиб, 

матбуотда эълон қилинган бўлсада, бизнинг фикримизча 

қалъа қурилишининг асосий сабаби қуйидагича;   1836 

йилда Оренбург ҳокими генерал адъютант Перовский Хива 

хони Оллоқулихон зиммасига бир неча вазифаларни 

қўйди: 1) рус асирларини бўшатиш, 2)  рус савдогарларига  

шароит  яратиб  бериш, 3) қирғиз ва қайсақ (қозоқ) 

ларнинг ички ишларига аралашмаслик2. Оллоқулихон бу 

шартларни бажармайди. Бунинг натижасида Хива 

савдогарлари учун Россия бозорлари бекилиб қолади, улар 

ўз молларини бошқа мамлакатларга олиб бориб сота 

билмайдилар.  Бошқа мамлакат  савдогарлари  эса  Бухоро  

ва  Қўқон  каби  шарқ давлатларидан ўз эҳтиёжидаги 

молларни сотиб оладилар. Оллоқулихон вазиятни 

яхшилаш учун 1837 йилда 25 нафар рус асирини озод 

қилиб, турли ҳадялар билан ўз ватанига жўнатади.    Лекин 

рус аъёнлари асирларни қабул қилиб, ҳадяларни олмай, 

Хива савдогарларини ушлаб қоладилар. Шундан кейин 

Россия аввалги талабларини янада қаттиқроқ қўяди. 

Россия билан Хива савдо ва дипломатик 

муносабатлари ёмонлашгани сабабли, Хива бозорларида 

олди-сотди ишлари камайиб қолади. Хонлик иқтисоди 

пасайиб, бозорда нарх-наво кўтарилиб кетади ва халқнинг 

аҳволи оғирлашади. Мамлакатда аҳвол бундай ёмонлашу­

ви натижасида хон ва аркони давлат Россия талабларини 

бажаришга киришадилар. Энди улар русларнинг ҳужум 

қилишидан ҳам қўрқувга туша бошлаган эдилар.  Чунки, 

руслар бу даврга қадар Хива хонлигига тўрт марта юриш 

қилган ва ҳар сафар мағлубиятга учраган эдилар. Е. 

Желябужский шундай ёзади, - “Ниҳоят бизнинг ҳукумати­

миз музокаралар билан Хивадан ҳеч нарса ундириб 

бўлмаслигини тушунди ва 1839 йилнинг мартида хонликни 

                                                           
1 Fуломов.Я.,   Ноткин И.И., Абдурасулов А.  ва бошқалар. 
2  Огаҳий. Асарлар.-Т.: Ғ.Ғулом нашри. 1978. V жилд.–11б. 

босиб олиш учун экспедицияни керак - яроқ билан 

таьминлашга киришди”1. Шундай қилиб, русларнинг 

Хивага бешинчи юриши Оренбурглик граф Перовский 

томонидан уюштирилди.  Бу отряд 1839 йилнинг ноябри 

охирида сафарга чиқиб, совуқдан аскарларининг бир 

қисмидан ажралиб, Хивани тополмай қайтиб кетди.   

Яна ушбу йилда Англиянинг Ҳиндистондаги 

элчихонасидан Аббот соҳиб деган элчи келиб, 

Оллоқулихонга бир мактуб топширди. Мактуб номанинг 

мазмуни шундай эди:-”Кўп замондан бери Русия аҳли 

сизлар тарафга ҳаракат этиб,  вилоятингизни олмоқ 

фикридадур. Уларнинг мақсади тамоми Мовароуннаҳр, 

Хоразм ва Хуросонни олиб, ўзлари учун Ҳиндистон 

тарафига йўл очмоқ.  Русия подшоҳи бир улуғ 

подшоҳдурким, унинг лашкари ва дастгоҳини таърифлаш 

қийиндир. Сизларда уларнинг озгина лашкарига ҳам 

қаршилик кўрсатувчи қувват йўқдир. Улар яна эллик 

йилдан сўнг сизларни вилоятингизни олур.  Агар 

вилоятларингизга  ҳеч ким дохил қилмаслигини 

истасангиз, уни  бизга хатлашиб беринг. Хоразм инглиз 

юрти бўлди деган сўз иштиҳор (шуҳрат) тобсун, андин 

сўнг бу хавфдин холи бўлурсиз. Бизнинг сизга бу сўзимиз   

хошоким нафсоният юзидин бўлғай, балки махз (самимий) 

дўстлиқдурким, ғаразимиз русияга ҳинд йўлини масдуд 

(беркитиш) этмакдир.  Биздин сизга фойда етар, асло зарар 

етмасдур.  Хатлашганда хоҳишингизча шартнома 

ёздиринг, биз қабул қилурмиз, нома тамом вассалом“2. 

Оллоқулихон бу нома мазмунидан огоҳ бўлгач, барча 

аркони давлатни тўплаб, маслаҳат қилдилар, ҳар ким ҳар 

хил фикр билдирди. Ҳаммани тинглаб бўлгач хон шундай 

деди: “Ҳали руслар бизнинг устимизга юриш этган эмас. 

Эллик йилгача ким бор, ким йўқ.  Биз эллик йилда келур 

ишнинг андишаси билан, бугун юртимизни  бировга  

                                                           
1 Желябужский Е. Очерки и завоевание Хивы.- Москва - 1875.–9с.  
2 Баёний. Шажарайи хоразмшоҳий.-В. 312 б.  

бермаймиз.  Биздан  кейингилар  не  қилишни хоҳлашса 

этсинлар”.      Оллоқулихоннинг буйруғи билан элчига 

меҳрибонликлар кўргузиб, меҳмондорчилик қилдилар ва 

сарпойлар бериб кўнглини хушладилар. Аббот соҳиб 

мақсадига эриша олмай қайтиб кетди.  

1839-41 йилларда Россия билан Хива хонлиги 

дипломатик алоқалари бирмунча яхшиланди. 1841 йилда 

Россиядан келган элчи капитан Никифоров Оллоқулихон 

олдига яна бирқанча шартларни қўяди.  Бу шартларга 

асосан Хива хонлиги рус табақасига кирадиган фуқаролар­

ни ҳимоясига олиши, уларнинг шахсий ва мулкий 

ҳуқуқларини таъминлаши, уларга хонликнинг шаҳар ва 

қишлоқларида савдо қилиш имкониятларини бериши 

лозим эди. Булардан ташқари Хива хонлигида доимий рус 

агенти бўлиши, хиваликлар Сирдарёнинг шимолий 

томонидаги кўчманчи қирғизлардан солиқ олмаслиги 

керак эди. “Россия табақасига кирган қирғиздан солиқ 

тўпловчи ўлимга ҳукм қилинади”1. Оллоқулихон бу 

шартларни қабул этмай, ўз элчиларини Никифоровга 

қўшиб Россияга юборди.  

Мана шу воқеалар Оллоқулихонни Дешон-қалъа де­

ворини қуришга мажбур қилди. Хон “Бегор” деб 

аталадиган, аҳолининг ҳар йил давлат ҳисобига 12 кун 

бепул ишлаб бериши лозим бўлган қоидадан фойдаланди 

ва унинг уч йиллигини биратўла бажаришларини буюрди. 

1842 йилда қурилган бу қалъани ХIХ аср рус тарихчи   

олимлари2   туркман ёвмутларининг тез-тез қилиб 

турадиган ҳужумларидан сақланиш учун қурилган, деб 

ёзишади.   Огаҳий қалъанинг қурилиши тўғрисида шундай 

ёзади: - ”сана минг икки юз эллик саккизда (1842 й) барс 

йили,  ҳазрати соҳибқирони жаннатмаконнинг ройи 

                                                           
1 Огаҳий. Асарлар.-Т.:   1978. V жилд.-Б.12-13. 
2 Костенко Л.  Город Хива в 1873 году. // Туркест. сборн.  Т. 82., 

Венюков В.  Военный сборник.-СПб.: 1873. № 3.–10с., Данилевский 

Г.И. Описание Хивинского ханства. СПб.: 1851. кн. V.-С. 112-114. 

ихтироъ оройи бу амрга муқтазо бўлдиким, Хивақ 

қалъасининг атрофини айлана бир ҳисори васеъ ва девори 

рафеъ (девори баланд ва саҳни кенг қалъа, қўрғони) бино 

ва барпо қилдирғай“1. Бу ишни Оллоқулихон Муҳаммад 

Яъқуб меҳтар ва Отамурод қушбегига  топширди. Қалъа  

деворининг  қурилиши 30 кун  давом этди2.   Унинг 

қурилиши учун зарур бўлган тупроқ деворнинг ташқари 

томонидан ва махсус жойлардан олинган, шунинг 

натижасида қалъа девори атрофида заҳкаш, айрим 

жойларда кўллар пайдо бўлиб, бу  яна бир муҳофаза 

иншооти вазифасини ўтаган.  

Қалъа қурилиши давомида шаҳарнинг жануб 

томонидаги бир якка яшаётган беванинг уйи устидан тўғри 

келган. Унинг уйини йиқиб, ўрнига шаҳар деворини қуриш 

керак эди. Уй эгаси бунга розилик бермайди. Амалдорлар 

хонга айтишга мажбур бўладилар. Хон ўзи келиб, уй 

эгасини рози қилмоқчи бўлади. Шунда бева “эрим сенинг 

учун жангга кириб, ҳалок бўлди. Ёлғиз мен унинг 

чироғини ёқиб ўтирибман. Менинг ҳам жасадим шу 

жойдан  чиқишини истайман. Агар  мажбурласанг  ихтиёр 

ўзингда, унда мен сени қарғашдан бошқа нарсага кучим 

етмайди” деган. Оллоқулихон бевани хафа қилмасдан, 

девор йўналишини ўзгартиришга буйруқ берган. Шундан 

кейин қалъанинг Ангарик дарвозаси кунчиқаридаги 

бурилиш пайдо бўлган.   Дешон - қалъа айланасининг 

узунлиги 3125 саржин3 (6614 метр) бўлиб, ҳар 18 саржинда 

(40 метр) битта  кунгура  (Узун деворларни мустаҳкам 

туришини таъминлаш ва устида кенг майдон пайдо қилиш 

учун ҳам қуриладиган гулдаста шаклидаги миноралар) 

қурилган.   Бу қалъанинг эски қалъадан фарқи шуки, унинг 

                                                           
1 Огаҳий. Риёз уд давла.-Т.: 1978. Асарлар V-жилд.  Б.153. 
2 Огаҳий. Риёз уд Давла. ЎзФАШИ қўлёзмаси инв. №5364 / II. -В. 335а. 

Муниров Қ. Хоразмда тарихнавислик.-Т.:  2002.-162б.  
3 Саржин - 2, 13 метрга тенг.  ЎзР Таъмиршунослик институти. Папка 

“Крепостные стены Дешан калы, проект зон охраны”.   1991.–10с. 

ичидан ариқ оқиб ўтади ва шаҳар аҳолисини ичимлиқ суви 

таъминлаган ҳовузлари бор. Ариқ кўҳна қалъанинг 

шимолидан ўтиб,  Сирчали қишлоғигача боради ва шунинг 

учун ҳам Сирчали ёфи номи билан аталади.  

Дешон қалъа эски шаҳарнинг атрофини айлана бўйлаб 

ўраб олгани учун ундаги тарихий - меъморий обидалар ҳам 

шундай жойлашган. Қуйида биз уларни тарихий 

хронологик тартибда эмас, балки, обидаларнинг 

жойлашувига қараб, яъни кетма-кетлигига қараб 

ўрганамиз. Йўналиш шарқий дарвоза олдидаги Саййидбой 

масжидидан бошлаб шимол, ғарб ва жанубга томон 

бўлади. 

 

Саййид Ниёз шоликорбой 

масжиди 

 

Ушбу масжид қурилиши 

тўғрисида бирнеча ривоятлар 

тўқилган. Улардан бирида 

айтилишича, Мулла Султон ўғли 

Саййид Ниёзбойнинг дўстлари 

жуда кўп бўлиб, улар ичида 

қозоқлар ҳам бор экан. Бир қозоқ 

дўсти ҳар йил баҳор бошланиб, қўйлар қўзилагандан кейин 

катта бир сурини (подани) Хива бозорига келтириб сотиб 

кетар, бу вақтда Саййидбойнинг уйида меҳмон бўлар экан. 

Бир йил шу қозоқ жудаям кўп қўй ва қорамол келтириб 

сотибди ва одатдагидек, дўстининг уйига меҳмонга 

келибди. Эшикдан киргач, қўлидаги бир халта тилла 

тангани эшик орқасига ташлабди. Меҳмондорчилик бир-

икки кундан кейин тугабди, меҳмон ҳам хайрлашиб, ўз 

юртига жўнаб қолибди. Орадан бироз вақт ўтгандан кейин 

Саййидбой қозоқ дўстини пуллари эсидан чиққанини 

билиб, уларни олиб қўйибди. Чунки, олиб бориб берайин 

деса, кўчманчи қозоқнинг уйини билмайди. Келгуси йил 

қозоқ дўсти келганда, унга пулларини чиқариб бериб, 

ҳатто очиб санамаганини, “омонатга хиёнат йўқ”лигини 

айтибди.  Қозоқ эса,  у пулларни йўлда тушириб қўйдим 

шекилли,  не бўлса худодан деб, шунга рози  бўлган экан. 

Саййидбойга айтибди:-“бу пуллар энди сеники, мен 

кўнгилда уни аллақачон худо йўлига садақа қилганман. 

Истасанг масжид қурдир” –дебди. Хуллас Саййидбой 

бермоқчи бўлармиш, қозоқ олмасмиш. Ниҳоят Саййидбой 

бу пулларни олиб қози ёнига борибди ва нима қилиш 

кераклигини сўрабди. Қози ҳам аниқ бир фатво тополмай, 

уни давлат хазинасига топширишни маслаҳат берибди. У 

вақтда адолатли Оллоқулихон  подшоҳ экан.  Подшоҳ 

айтибди-ки, Саййидбой мен сенга шаҳар дарвозаси 

олдидан ер бераман, шу ерда сен худо йўлига бир масжид 

бино қилдиргин. Ана шунда ҳаммамиз учун мақбул иш 

бўлади. Саййидбой шарқий дарвоза олдида қурилиш учун 

ажратилган ерга келиб, масжид лойиҳасини туза 

бошлабди. Қараса, бу ерда Шодмон исмли битта бева 

кампир яшар ва унинг уйи масжид биноси жойлашиши 

лозим бўлган жойда ўрнашган экан. Кампирдан уйини 

сотиб олиш учун у билан мулоқотда бўлганда кампир 

айтибди-ки, масжидни сен қуриб, унинг ичига ўзинг ҳам 

ётмоқчисан. Агар мен учун ҳам жой ажратсанг розиман,  

дебди.  Саййидбой бунга жон дили билан рози бўлибди ва 

масжиднинг қурилиши бошлаб юборилибди. Қурилиш 

даврида Саййидбой қўшниларнинг фарзандлари орқали 

уларга ҳам моддий кўмак берган экан. Яъни, болаларга 

ким битта ғиштни устага келтириб берса, ҳақига битта 

ёнғоқ берган. Кўчадаги ўйнаб юрган болалар бирқанча 

ёнғоқ ишлаб олган эканлар. 

Шундай қилиб масжид ҳам битиб қолибди, шу 

кунларда масжид олдидан ўтаётган хон Саййидбойни 

табрик қилиб, “қутлуғ бўлсин мадраса” деб ўтибди. 

Саййидбой подшоҳимиз “мадраса қутлуғ бўлсин”  деди, бу 

масжид эди, энди тезликда мадраса ҳам қурмасак бўлмас 

деб, мадраса қурилишини ҳам бошлаб юборибди. Шундай 

қилиб, масжид минораси билан мадраса ҳам қурилган экан. 

Хивадаги барча мадрасаларнинг масжиди бор, аммо улар 

мадраса ичида. Саййидбойнинг мадрасаси масжидга 

нисбатан кичик, шунинг учун ҳам комплекс “Саййидбой 

масжиди” номини олган,  лекин минораси баландлик 

жиҳатдан баҳслаша олмасада, гўзаллик бобида 

биринчилардан саналади. Ғиштларининг  қадимги 

хоразмий усулда бўртма, қавариқ нақшлар билан 

безатилиши, шарафа-карнизларига  бухоро усталари  осма 

усулининг (сталактит) қўлланилиши миноранинг чиройини 

ошириб, ўзининг алоҳида ажралиб туришига сабаб бўлган. 

Масжиднинг шарқий томонидаги бир хонада иккита 

қабр бор, бу қабрларга вафотларидан кейин   Шодмон 

момо ва Саййидбой дафн қилинган эканлар.  

Масжиднинг олдидаги икки қаватли мадраса 

тепасидаги  ёзилган ёзувлар форс тили, таълиқ хатида:                              

Эшит, юқори мартабали ҳунарманд уста,  

Ушбу ҳарам каби масжидни бунёд қилди. 

   Ҳамда масжиднинг шарқ томонида, 

   Ажойиб мадраса ва минора қурди. 

Чунки у яхшиликни Ҳақдан тилаган эди, 

Боқий бўлди хизматкорининг ҳаракати билан. 

   Унга Муҳаммад Раҳим оталиқ қилиб, 

   Ўз караму, саховатидан бир дарахт эккан эди. 

Олий мартабали устод Муҳаммад Раҳим, 

Ўзининг ҳунари билан оламга танилган эди. 

   Унинг қурилиш тарихини сўраган эдим, 

  «Мазҳари аҳли дин» деб ёзди, қалам.   

 

ح   ر    د   ل  ه  ا   ی   ن     م    ظ 
50+10+4+30+5+1+200+8+900+40 = 1248 (1832-33) 

Масжид айвонидаги устунга битилган тарих, форс 

тили, таълиқ хати: 

Яхши иқболли Саййидбойнинг амри билан, 

Усталар жамоаси  устун ясадилар. 

Унинг тарихи учун билимдон дедики: 

Устун-ки, диннинг жилоси ва ибодатнинг аълоси. 

Айвондаги иккинчи устун ёзувлари, унда «1251» санаси 

(1835-36) ва «Муҳаммад» сўзи ёзилган. Саййид Ниёзбой 

Хивада ўзининг шоликорлиги билан машҳур бўлган 

ҳурматли инсон эди. Шоликор деб хиваликлар шолидан 

гуручни ажратиб чиқаридиган тегирмончиларни айтишган. 

Отасидан қолган бойликни шоликорлик касбини 

ривожлантириш учун сарф қилиб, халқига қилган хизмати 

эвазига катта обрў қозонган Саййидбойнинг авлодлари 

бугунги кунда ҳам бой-бадавлат ва ҳурмат эътибордалар.   

Шўролар ҳукумати келиб, барча масжидлар 

беркитилиб, дин таъқиб остига олинган йилларда катта 

шаҳар Хивада биттагина масжид очиқ турган. Бу ҳам 

бўлса, Саййидбой масжиди эди. Шунинг учун ҳам бу 

масжид шу йиллари Жума масжиди номини олган. Ўша 

йиллари масжидга хивалик Искандар оғанинг опаси 

Пошшо биби келиб, боболари руҳига қуръон тиловат 

қилдириб юрганини гапиришади қариялар. 

 

Хива хонлигидаги Бой мансаби   

 

Тарихий ва бадиий асарларда хонлик давридаги 

“бой”лар ҳақида жуда кўп маълумотлар берилган. Лекин, 

Бой атамасини тасаввуримизда қандай қабул қилганмиз? У 

амалдор, бадавлат шахсми ёки мансаб, лавозимми? Бой 

атамаси  ҳақида илмий асарларда ҳам, энциклопедияларда 

ҳам ҳеч қандай маълумот берилмаган.  Хиваликлар тилида 

истеъмолда бўлган “Булутдан чиққан қуёшдан, (кулиб 

сўзлаган подшоҳдан) камбағалдан чиққан бойдан қўрқ” 

иборалари яқин-яқинларгача ишлатилиб келинар эди. 

Аммо, бу сўз шўролар замонида бадавлат кишига нисбат 

берилиб, Бой деганда бадавлат киши тушунилган холос. 

Ҳамза Ҳакимзода Ниёзийнинг (1889-1929) “Бой ила 

хизматчи” пъесасидаги Бойнинг салбий образи орқали 

ўтмишдаги бутун  бадавлату ва мансабдаги амалдорларга 

нисбатан нафрат уйғотилди.  Аслида ҳам шундай бўлиши 

керакмиди? Яъни, бойлар ҳақиқатан ҳам халққа шундай 

зулмкормиди? Бой ўзи ким эди?  

Ушбу саволларга яқинда Урганч туманида яшовчи 

фермер, Олланазар Машариповдан олинган   Хива хони 

Саййид Муҳаммадхоннинг (ҳукмронлик йиллари 1856-

1864) бир ёрлиғи аниқликлар киритади. Боболарига Хива 

хонлари томонидан берилган бу ҳужжат Олланазарнинг 

аждодлари “Бой”лар бўлганлигига исботу-далилдир. Ёрлиғ 

матнини тўлиқ келтирамиз: 

Абул музаффар вал мансур абул фатҳ  

Саййид Муҳаммад  Баҳодирхон сўзимиз. 

Чун ихлос ва эътиқод этмай (таниш-билишлик 

этмай) Қобил бойнинг ўғли ҳожи Муҳаммад бойнинг 

ким абоан анжад (ота-боболарининг) бу дудмони 

азимулшони (улуғ даражали хонадоннинг) қадимий 

давлатхоҳи жумласидин эркани замири офтоб 

таъсиримизға (тасаввуримизга) равшан ва ҳувайдо 

эрди. Лиҳазо (шунинг учун) мароҳими шоҳона ва 

илтифоти мулуконамиздин  комёб (бахтиёр) ва баҳра 

андуз (баҳраманд) этиб Урганч балдасиға (шаҳар, 

қалъа) Қаровул (қишлоқ номи) халқиға Юсуф бой 

ўрниға Бой қилиб нишони олийшон суюрғол қилдуқ 

(олий нишонли фармон бердик). То ихлос ва 

эътиқодиға лойиқ (эътиқоди йўлида қўлидан келганча) 

фуқаро аҳволидин огоҳ  бўлуб, мазкура балда 

дарвозалари истеҳкоми ва онинг бурж (девор чўққиси, 

минораси) ва деворларининг йиқилған  ва емрулган 

ерлари биноси иҳтимомиға иштиғол кўргузсун 

(битказиш билан шуғуллансин) ва мазкур жамоанинг 

яхши ва ёмони ҳолидин хабардор бўлуб, даргоҳи олий 

мулозимларидин ҳар турлук хизмати ким содир бўлса 

биткарсун ва давлати олий силоҳи (қурол-яроғи) бўла 

олғудек ишларга саъй қилиб, эл ва фуқаро манофиға 

кўвшиш (манфаатларига хизмат) этиб, беважҳи шаръи 

(бесабаб, қоидадан чиқиб) зарар ва озор еткурмасун. 

Эмди, бу Ёрлиғи олий мазмуниға огоҳ бўлғоч,  мазкура 

балда аҳли ва Қаровул халқи  машори  алайҳни (ушбу 

кишини) ўзлариға бой билиб, даргоҳи олий 

мулозимларидин  судур топған (унинг янги давлати 

олий мансабдори сифатида) хизмат этмаги бобида 

онинг тилин  олиб буюрилған  хизматни биткарсунлар 

ва давлат олий  салоҳи (ҳимояси) бўла олғудек 

кенгашидин чиқмай маорик (мунозара) ва мажолисда 

бурунғи бойлариға не навъ иззат ва ҳурмат қила 

келган бўлсалар, мунга доғи ҳамул йўсунда иззат ва 

ҳурмат қилсунлар. Ва Ёрлиғ олийни мазмуниға амал 

қилмоқни ўзлариға лозим  билвожиб  билиб, 

мухолифат (қаршилик) кўргузмакни сиёсати подшоҳи 

мавжи англасунлар деб, тарих ҳижрий минг икки юз 

етмиш олти ва Хивақ сонаҳа Аллоҳу ан ҳарақ вал 

ғарақ (Аллоҳ таоло уни ўт балосидан ва сув балосидан 

сақласин) доруссалтанасида жумодиул соний ойининг 

тўртланжиси пайшанба куни мувофиқи қўй йили 1276  

Ёрлиғи олий рақам топди. (31 декабрь 1859 йил). 

Ушбу Ёрлиғи олийдан маълум бўлишича, Хива 

хонлигида Бой ҳукмдор - хон томонидан ҳужжат билан 

тасдиқланадиган мансаб экан. Унинг юқорида 

кўрсатилгандек, асосий вазифаси “фуқаро аҳволидин огоҳ  

бўлиши, шаҳар дарвозалари истеҳкоми ва қалъа 

деворларининг шикастланган жойларини таъмирлаши, 

аҳолининг яхши ва ёмони ҳолидан хабардор бўлуб, 

ҳукумат томонидан буюрилган хизматларни бажарувчи 

давлатнинг олий ҳимоячиси, эл ва фуқаро манфаатини 

кўзловчи каби вазифаларни  зиммасига олган мансабдор 

экан.      

Раҳимқулихон мадрасаси 

 

Раҳимқулихон мадрасасини 1263 йилда (1847) йилда 

Ўр мавзеъида қуришга қарор қилинган. Бу вақтда 

Раҳимқулихоннинг вафотидан бир йил ўтган, унинг ўрнига 

укаси  Муҳаммад Амин тахтга кўтарилган эди. Муҳаммад 

Аминхон қурилиш ишларини 

ўз ишончли кишиси  Ваис 

Ниёз бойга топширган. Унинг 

тиришқоқлиги билан қисқа 

фурсатда икки қаватли, бир 

ёзги ва бир қишги масжидли 

38 ҳужрали мадраса  

битказилди, (ўлчамлари: 

шарқи 37 газ1, шимоли 28 газ, 

ғарби 32 газ, жануби 28 газ. 

Қўшимча хоналари бўйи 20 

газ, эни 8 газ. Мадрасанинг 

бошқа ўлчамлари ҳам 

берилган). Ҳазрати хон 

(Муҳаммад Амин) 1000  
(Расмда: Саййидбой масжиди минораси билан Раҳимқулихон 

мадрасасининг орасидаги йўл бостирма кўча экани кўриниб турибди). 

танобдан зиёд ер ва Ҳазораспдаги бозор ичидан  узунаси 

75, энига 4  газ бўлган бинолар ва яна қассоб дўконни вақф 

қилиб берган. Вақфнома шартига кўра, мадрасанинг охуни 

юқори билимга эга бўлиб, талабаларнинг барча 

талабларига жавоб бера оладиган бўлиши керак. 

Талабаларга таътиллар Рўза ойида ва Қурбон ва Наврўз 

байрамларидан 20 кун олдин берилади. Агар мадраса 

мутаваллиси қоидани бузса, мударрис уни шаҳар 

волийсига (ҳоким) айтиши керак. Волий бу қоидабузар 

мутавалли ўрнига бошқа ҳалол  одамни қўяди2. 

                                                           
1 1 газ - 110 см. 
2 “Ичон-Қалъа” музей-қўриқхонаси фонди, КП 1310. 

Раҳимқулихон Муҳаммад Раҳимхоннинг замонасида 

сана 1229 (1814) йилда туғилган. Отаси Оллоқулихон 

вафот этган вақтда  Ҳазораспда ҳоким эди.  У тахтга 

кўтарилгач, Оллоқулихон рад этган русларнинг 

шартларини  тасдиқлади. Русларнинг юборган совғаларини 

қабул қилди. Шартга кўра, Хива хонлиги Россиянинг савдо 

ишларига яқиндан ёрдам бериши ва савдогарларини ҳимоя 

қилиши, улардан ерли халқ қатори бож олиши, хонликда 

доимий рус агенти бўлишига рози бўлиши керак эди.   

1842-1846 йилларда уч йилу 3 ой ҳукмронлик қилган 

Раҳимқулихон ўз даврида Бухоро билан дипломатик 

алоқалар ўрнатишга интилди, аммо ўртада қисқа муддатли 

урушлар бўлиб ўтди. Бухороликлар келиб Ҳазораспни 

қамал қилиб, мағлубиятга учраб қочиб қолдилар. Хон  

1846 йил январида     касалликдан    вафот қилди.    Ундан 

Муҳаммад Исо  тўра исмли бир ўғил ёдгор қолди.  

Раҳимқулихоннинг мадрасаси шўро ҳукумати 

замонида йўқ қилинган.  

 

Полвон қори мадрасаси 

 

Ўр маҳалласида Юсуфбек 

Фозилбий ўғлининг уйи 

бор эди, уни ўз вақтида 

Отажон тўрага берган 

эдилар. Отажон тўра бу 

ҳовлини Муҳаммад 

Яъқуб баззоз (газлама 

сотувчиси) га сотган.  Бу 

ҳақда Баёний шундай хабар беради, “Отажон тўра они 

Қори баззозға сотиб эрди, Қори баззоз ҳавлини йиқиб, 

ўрнида бир яхши мадраса биносини бошлаб эрди, ушбу 

йил итмомға етди”1. Хивада Полвон қори лақабини олган 

Муҳаммад Яъқуб ўз мадрасасининг ёнида бир минора ҳам 

                                                           
1 Баёний. Шажарайи хоразмшоҳий. Тошкент-1991. 257 б. 



 251 

қурдирган-ки, бу минора ўзининг кўриниши билан Ўрта 

Осиёда ягона эди. Миноранинг баландлиги 21 метр 

бўлгани ҳолда,  қолган минораларга ўхшаб конуссимон 

бўлмай, цилиндрсимон - пасти ва тепасининг диаметри бир 

хил ўлчамда.  

    Полвон қорининг кўҳна қалъанинг шарқий дарвозаси 

олдидаги  бир минорали мадраса ва мактабининг   кириш 

эшиги устидаги мармар лавҳга туркий тилда, настаълиқ 

хатида қуйидаги шеърий тарих битилган: 

 

Карам аҳлидин улким эрди хўшрой, 

Онга бўлғон эмас жуд аҳли ҳамтой1. 

Муҳаммад Яъқуб исми хайр кори, 

Ҳамиша пешаси чун ҳотамтой2. 

Бу буқъа3 саҳнида қилди муҳайё, 

Жаддаш мавтида эрди ҳожатафзой4. 

Бу уй андоқ маконким мумкин эрмас, 

Мунинг туғига эл урмай сару пой5. 

Ниёзий6 бу бино хатмини кўрди, 

Деди тарихини «исми охират жой»7. 

Улки жуд аҳлида азизу фахим8, 

Не адили онинг саххию карим9. 

Муҳаммаднинг асарида Яъқубдир10, 

Эл исмин демак номин урфу қадим. 

Хайр иши пешаси эди ҳар йили, 

                                                           
1 жуд аҳли ҳамтой -саховат аҳли ўхшаш 
2 ҳотамтой -сахий, қўли очиқлиги билан шуҳрат топган киши. 
3 буқъа -иморат, жой, бино 
4 Фавқулодда вафот қилганда кераклиги учун қабр тайёрлаб қўйди. 
5 сарупой -бош ва оёқ 
6 Ниёзий – Ота Ниёз Хўжа Ниёз ўғли.  Ғазалларидан тузилган девон  

Хива тошбосмасида нашр қилинган.  
7 Ушбу жумлага тарих яширинган, ҳижрий 1326 (1908). 
8 фахим -ҳурматли, иззатли. 
9 саххию карим -карам ва саховатда унинг тенги йўқ.  
10 ушбу мисрада Муҳаммад Яъқуб исми яширинган. 

Тавожирга1 раҳбар фахиму ҳалим2.  

Бу уй мактаб уйики, баҳри3 савоб, 

Бино қилди ондоқки мисли адим4. 

Хирад5 дер Ниёзийга тарихини 

“Мужиби  жадид ложари азим”. 

          Ушбу ёзувдан кўринадики, Ниёзий бу мадрасага 

ёзган иккита тарихи бир тошга битилган экан.  Уларнинг 

биринчиси    “исми охират жой” жумласидан шундай 

топилади: 

 م   س ا     ی  ا    ت    ر     خ     ج  ا  ی 
        10+1+3+400+200+600+1+10+40+60+1= 1325 (1907) 

         Иккинчи тарих: 

 «Мужиби жадид ложари азим». (Янги бино қилинган 

буюк бино). 

 م    و  جب جد  ل  د  ی  ا   جع   ر      ظم   ی    
  40+10+900+70+200+3+1+30+4+10+4+3+2+3+6+40 = 1326 

Ёзувнинг охиридаги мисралар форсий бўлиб, 

таржимаси шундай: 

 Йўқлик лавҳига ўзингни вужуд қаламинг билан, 

Коинот тасвирини рақам қилдинг. 

Қиёмат куни менинг гуноҳларимни кўриб, 

Ноумид қилмағин лавҳи қалам ҳурмати учун. 

Эй икки дунё эгаси пайғамбарни яратган Раббий, 

Муқаддас даргоҳларга элтувчи ҳам ўзингсан. 

Исёнимизни қиёмат куни икки ҳисса қилғил, 

Ярмини Ҳасанга ва ярмини Ҳусанга бағишла. 

Мадраса биринчи ҳовлисидаги шарқий  эшик 

устидаги мармар тошга битилган ёзув, бу ҳам шоир 

Ниёзий қаламига мансуб. У ҳам туркий тилда, настаълиқ 

хатида: 

                                                           
1 Тавожирга-учрашганларга, тенгдошларга. 
2 ҳалим –ақлли ва кўнгилчан. 
3 баҳри –денгизи. 
4 адим -бўлмаган, йўқ. 
5 хирад -билимдон, ақлли. 

      Ул сахопеша ким зубдаи буҳори узом1. 

      Умдаи2 аҳли карам қудувати ашрофи аном3. 

Қори 4 эрди лақаби номи Муҳаммад Яъқуб, 

Боби хайротини фатҳ5 этмак онга бўлғон ком. 

      Мулки Хоразм шаҳи ҳазратида6 бастакамар, 

      Ходими эрди вале аҳқари худдому7 киром. 

Қоюси шаҳ соний Муҳаммад Раҳим8 исми машҳур, 

Эди дарбони бу янглиғ ки Искандар9, Баҳром10. 

     Фуқаро жуд вужуди била бўлди масрур11, 

     Ғурабо12 аҳлиға адлидин эрур турфа низом. 

Остонбўси13 салотинға14 ражоким15, Жамдек16, 

Адл шаҳдиға тўлуғдир қўлида олтин жом.   

      Хайроки сори ҳизматини кўрди баланд, 

      Қилди бу буқъа  бино санойи17 ишорати тамом. 

Илтифот онглади Қори бу ишоратни басэ, 

Этти бу мадраса таъмирига дарҳол иқдом18. 

      Айлади тоқи миноранинг асосини маҳкам, 

     Кўргузиб зийнат ила битмак учун асру қиём. 

Ҳайрат ангуштлари19 оғозида1ҳолатининг ким, 

                                                           
1 зубдаи буҳори узом -азамат денгизининг қаймоғи. 
2 Умдаи –асоси. 
3 аном -улуғ кишиларнинг сараси. 
4 Қори -қуръонни қироат билан ёддан ўқувчи. 
5 Боби хайротини фатҳ -яхшиликлар эшигини эгалламоқ. 
6 ҳазратида –хизматида. 
7 аҳқари худдому –бечора хизматкор. 
8 Муҳаммад Раҳим -   1864-1910йй. Хива хони  
9 Искандар -Александр Македонский. э.ав. 356-323 й.  
10 Баҳром -Қадимги Эрон шоҳларидан бирининг номи. 
11 масрур -хурсанд, шод. 
12 Ғурабо -ғариблар, мусофирлар. 
13 Остонбўси -ўпиладиган остона (муқаддас остона). 
14 салотин-султонлар, подшоҳлар. 
15 ражо-умид, тилак. 
16 Жам-Жамшид, қадимги Эроннинг афсонавий подшоси. 
17 санойи-санъатлар, ҳунарлар. 
18 иқдом -қаттиқ тиришиш. 
19 ангушт-бармоқ. 

Ўзгача зеб ила топти бу иморат итмом2. 

       Қилди тарихи биносини Ниёзийға хирад3, 

      “Маъдани илм, макони фузало”4,  деб эълом. 

Дар айёми ас-султон ал салотин Абул Музаффар вал  

Мансур Абулғози Саййид Муҳаммад Раҳимхон ал 

муллақаби бил Феруз дома давлатиҳи. Фақирул ҳақир 

аҳқарул инсон маал нуқсон, муҳркан, тўпрез, соатсоз 

Худойберган девон  ибн устод Муҳаммад Паноҳ 

Хоразмий ғаффараллоҳу зунубаҳумаа5. 

ک   آ  ن  ف ض  ل  آ  م   ع   د  ن  ع   ل  م   م  
          1+30+800+80+50+1+20+40+40+30+70+50+4+70+40 = 1326. 

Шарқий эшик устидаги кесагида ёғочга араб тили, 

кўфа ёзувида Калимаи Тоййиба ёзилган:        

 «Ла илаҳа иллаллоҳу Муҳаммадур расулуллоҳ».   

Ёзувлардан маълум бўлишича, Полвон қори 

қурдирган бу мактаб ва мадрасанинг бунёд қилиниши 

ҳукмдор Муҳаммад Раҳимхон II нинг ишорати яъни, 

кўрсатмаси билан амалга оширилган экан. Шунингдек, бу 

жойда Полвон қори ўзига охират уйи ҳам тайёрлаб қўйган 

экан. 

 

 

 

 

 

 

 

                                                                                                                           
1 оғози-бошланиши. 
2 итмом –битказилди. 
3 хирад - билимдон, ақлли. 
4 Ушбу мисрадан  мадрасанинг қурилган  1908  йил топилади 
5 Султонларнинг Султони, ғалабалар эгаси, енгилмас қудрат соҳиби 

Саййид Муҳаммад Раҳимхон, лақаби Феруз (бахтли) замонасида 

(унинг давлати абадий бўлсин). Фақир, нуқсонли инсон уста муҳркон, 

тўп қуювчи, соат созловчи Худойберган девон  устод Муҳаммад Паноҳ 

Хоразмий (унинг гуноҳларини Аллоҳ кечирсин) нинг ўғли. 

Абдол бобо ва Югурак бобо мақбаралари 

 

Бу мақбаралар эски 

шаҳарнинг шарқий 

томонида бўлиб, Полвон 

дарвоза билан Қўй 

дарвоза ўртасида 

жойлашган. Абдол1 бобо 

мақбарасининг атрофига 

жасадлар қўйилиб, бу 

жой катта қабристонга 

айлантирилган ва 

кейинчалик муқаддас қадамжо  бўлган. Бу ерда масжид, 

минора, ҳовуз ва қорихоналар бўлиб, улар ХVIII-ХIХ аср 

ёдгорлиги саналади.   Абдол бобонинг асли исми Аҳмад 

Замжий бўлиб, у  Абу Муслимнинг (асли исми 

Абдураҳмон ибн Муслим Марвазий   тахминан 727-755) 

саркардаларидан эди. Абу Муслим Ўрта Осиёга дин 

тарғиботчиси сифатида Бағдод халифаси томонидан 

юборилган. У ва унинг лашкарлари кўп ғазот урушларида 

қатнашиб, халқлар ўртасида бу тўғрида бирқанча 

афсоналар тўқилишига сабаб бўлган.   

Югурак бобо боғотлик эшон Раҳматулла ибн Абу 

Бакр ҳожининг айтишича,  (унинг мақбараси бузиб 

ташланган) “Афрўзи мажлиси Самарқандий”- Самарқанд 

йиғинларини  қиздирувчи (раққоса)  деб ном олган аёлнинг 

фарзанди бўлиб, Боди ялдони Самарқандий исми билан 

машҳур экан.  Абу Муслимнинг илғор, айёр қўшинига 

раҳбар, яъни қўшин олдидан у борадиган жойнинг баланд-

пастини, вазиятни тезликда билиб келувчи гуруҳ бошлиғи. 

Бу гуруҳ жуда чаққон жангчилардан тузилгани  ва 

уларнинг  бошлиғи бўлгани учун Югурак лақабини олган. 

Вафотидан кейин барча қабрдагиларга бериладиган “ота”, 

                                                           
1 Абдол – Худога яқинлар,    авлиёларнинг баъзиларига берилган 

мартаба, даража. 

“бобо” қўшимчаси қўшилган. Қумясқа маҳалласидаги 

ҳожи Карим ота - “бу лақабни унга Абу Муслимнинг ўзи 

берган, чунки  у ҳаммадан аввал хазинага қараб югурар 

экан. Буни сезиб қолган Абу Муслим “ийе, сиз югурак 

экансиз-ку”, деган. Шундан кейин бу ном унга лақаб 

бўлган экан”,-деб гапириб беради. Югурак бобонинг қабри 

2011 йилда эскириб қолгани ва бозор ўртасида бўлгани 

учун, қайта таъмирлаш чоғида кўчирилди. Яъни, унинг 

қабри ичидан хоки (суяклари) Абдол бобо қабристонининг 

шихи Баҳром ва унинг отаси Шоназарлар томонидан 

олиниб, Абдол бобо қабристонига кўмилди. Суяклар 

кўчирилганда, бу қабрнинг жуда қадимги эканлиги маълум 

бўлган, яъни қабр жуда пастда қолиб кетган ва унинг 

ичидаги жасад ёғоч сандиққа солиб кўмилган экан.   

 

Тўрт Шоҳбоз мажмуаси 

 

Бундан минг ярим йил 

олдин асос солинган бу 

мажмуа эски шаҳарнинг 

шимоли-шарқий томонида 

Мевастон маҳалласида 

жойлашган. Мевастон 

номини келиб чиқиши 

ҳақида ҳар хил ривоятлар бор. Улардан бирини узоқ 

йиллар Хива музейида ишлаган илмий ходим Нурмамат 

Шеров ўз мақоласида шундай ёзган эди, -  “Абу Муслим 

жангномаси”да ёзилишича, -“Мовароуннаҳр билан 

Хуросонда умавийлар ҳукмронлигига қарши кўтарилган 

қўзғолонга бошчилик қилган Абу Муслим  жазирама кун 

иссиғида сувсизликдан толиққан, жангларнинг бирида 

ярадор бўлиб, Қорақумнинг Хивага яқин бир тепалигида 

беҳуш бўлиб ётарди. Ана шунда Хоразм амири 

Абдумаликнинг ўғли Музроб шикор қилиб юрган вақтида 

уни учратади. Унинг ёрдамга муҳтож эканлигини билиб, 

саройга олиб келади ва табибларни чақириб даволатади. 

Шифо топган Абу Муслим Музробни ўзининг энг ишонган 

йигитларидан санаб, лашкарбоши этиб тайинлайди. Бу 

воқеа VIII асрнинг 40 йилларида  бўлган эди. Музроб Хива 

қалъасининг кунчиқарида бир қўрғон қуриб, унда ажойиб 

бир боғ барпо қилади. Бу боғга жаҳоннинг турли 

ерларидан ҳар хил мевали дарахтлар келтириб экадилар”1.  

Бу жой тарихига оид маълумотларни 1831 йилда 

ёзилган “Дили ғаройиб” асаридан ҳам ўқиймиз:- 

“Хиванинг бозори унча катта бўлмаган майдонни 

эгаллаган. Уни тахминан 5-6 таноб майдонни эгаллаган ва 

шаҳарнинг шарқий тарафида жойлашган кўлча ҳисобига 

кенгайтирганлар. 1831 йили Жаноби олийларининг 

(Оллоқулихон) фармонига кўра, Хива аҳли 45 кун ичида 

уни тупроқ била тўлдириб, текислаган ва у ерда бозор 

бунёд этилган. Нарироқда илгари катта чорбоғ бўлиб, у 

ерда ҳашаматли, кошин парчалар билан қопланган 

қасрлар-подшоҳларнинг қароргоҳи бўлган ва унда ҳар навъ 

мевали ва манзарали дарахтлар бўлган. Эндиликда улардан 

фақат битта гужум қолган, холос. У ҳам қуриб қолган. 

Илгари унинг тагида дон бозори бўлар эди. Энди эса у ерда 

баққоллар, балиқ ва бошқа таомларни пиширувчилар 

ўтиришади. Бу ер оддийгина раста-бозор деб аталади ва 

катта йўл бўйида жойлашган”2.   

Қаранг-а, ҳозирги мавжуд гужум бундан деярли икки 

юз йил илгари ҳам  қуриб қолган 

ҳолида турган экан. Бунга унинг 

“муқаддас”лаштириб юборилгани 

сабаб бўлиши керак. Чунки, унинг 

атрофида қабрлар бўлган.  

Ҳозирги вақтда учта мадраса, 

масжид, минора, гумбазли 

таҳоратхона, ҳовуз, сардоба,  

                                                           
1 Шеров Н. Мевастон. /Хоразм ҳақиқати. 13.01.1989. 
2 Дили ғаройиб. Варақ. 200 а. Б.Аҳмедов. Тарихдан сабоқлар. - 336 б. 

йиқилиб кетган мадраса ва қорихоналар қолдиғидан 

иборат бўлган бу жой қадимда гуллаб-яшнаган 

марказлардан бири бўлган. 1922 йилдаги шаҳарнинг 

харитасида бу мажмуада 7 та мадраса (Тўрт шоҳбоз яъни 

Исфандиёрхон I, Худой Берган карвонбоши, Муҳаммад 

Раҳимхон II, Раҳматуллоҳ бой, Мирзо тожик, Фазочи ва 

Гадой Ниёз ясовулбоши мадрасалари) ва ўғил болалар 

учун мактаб ҳам бўлганлигини кўрсатади.  Мажмуанинг 

номи “Тўрт шоввоз”, “Тўрт шаббоз”  шаклида адабиёт ва 

ҳужжатларда учраса, хиваликлар томонидан “Дўр шавуз 

буво” шаклида талаффуз ҳам қилинади. 

Нақл қилинишича, аввалига бу жойнинг номи 

Исфандиёрхоннинг жангда ҳалок бўлган учта севимли 

саркардаси номига қўйилиб, “Уч шоввоз” бўлган. 

Исфандиёрхон уларни жангдаги жасорати учун 

“Шоввозларим” (шаҳбоз-бургут) деб севар экан. Шунинг 

учун вафотидан кейин ўзини ҳам шулар ёнига дафн 

қилишларини васият қилган экан. Унинг васияти 

бажарилгандан кейин бу жой “Тўрт шоҳбоз” номини олган 

экан.   1642 йилда вафот этган Исфандиёрхон ибн Араб 

Муҳаммадхон ҳақида  Муниснинг асаридан қуйидагиларни 

топамиз: “айёми мулки ўн тўққуз йилдур.  Султон ал-атқиё 

(ёмон ишлардан сақланувчи, тақводорлар султони) ва қутб 

ал-авлиё (валийлар йўлбошчиси) Ҳасанқули Азизон  ва   

қози Муҳаммад Азизон ва   Жонмуҳаммад Азизоннинг 

жаворларида (ёнида) Мевастонда мадфун (дафн) бўлди. 

Аммо. Маълум бўлсунким, ҳазрат Жонмуҳаммад 

Азизон Хоразмий муриди (эргашувчи) қози Муҳаммад 

Азизон Хоразмий ва алар муриди Ҳасанқули Азизон 

Хоразмий ва алар муриди Мустафоқули Азизон туркмон 

Хоразмий ва алар муриди амир Али Азизон Самарқандий 

Мазохиний ва алар муриди Ҳофиз Басир Муҳаммад ал-

воиз ал-Хузорий ва алар муриди ҳазрат мавлоно Али 

Бовардий ва алар муриди мавлоно Алоиддин Мактабдор 

Обизий ва алар муриди Саъдаддин Кошғарий ва алар 

муриди мавлоно Низомиддин Хомўш Фаркатий ва алар 

муриди хожа Алоиддин Аттор ва алар муриди ҳазрат хожа 

Баҳо ал-Ҳаққ ва-д-дин эрдилар. (Демак, Баҳоуддин 

Нақшбандий шогирдлари). 

Ҳазрат хони мазкур марҳум ҳазрат Жонмуҳаммад 

Азизон мушорилайҳнинг ҳалқаи иродатиға дохил бўлди 

(Жонмуҳаммад Азизонга мурид бўлди). Йиллар сулукка 

(худога яқинлашиш йўлига) машғул бўлуб, ҳаддин зиёда 

футуҳот (очилиб) ва каромот ва хавориқи  одот 

(одатлардан ташқари, каромат) ҳосил қилди. Бо 

вужудиким, даражоти аъло ва маротиби ақсо топиб, сулуки 

камолға етиб эрди, ҳазрат Шайх Азизон алайҳирраҳма 

риҳлат қилурда (кетиш, вафоти олдидан) аларнинг тарбият 

ва рухсатин қудват ал-орифин ва зубдат ал-восилин шайха 

уш-шуйух қози Азизон алайҳирраҳмағаким, аларнинг 

халифаси эрдилар, ҳавола қилди. Ва аларнинг суҳбатидин 

дағи васфдин ортуқ мақомот топиб, рухсати иршод ҳосил 

қилди. Бо вужудиким, шуғли авомири салтанат, ибодот ва 

риёзотин камолға еткурди ва халқ иршодиға машғул 

бўлуб, кўп соликни манозили мақсудға мушарраф қилди. 

Маснавий:  

 Икки олам ичра топиб шоҳлиғ, 

Фано сирридин топти огоҳлиғ”1.  

Аллоҳёр ибн Худойберди шундай ёзади:- “Жон 

Муҳаммад Азизлар дунёдин риҳлат қилғонларида 

Исфандиёрхон Марвда эрканлар. Марвдин келиб 

пирларининг вафот этганини эшитиб, зиёда ғамгин бўлиб 

турурлар. Аркка кириб ўтирганидан кейин биродарларини 

чақириб, пири вафоти олдидан нима деганини сўради. 

Улар пирнинг айтган яхши насиҳатларини хонга айтиб 

бердилар. Хон хушҳол бўлиб, уларни бажаришга 

киришди”2.  Юқоридагилардан маълум бўлишича, 

Исфандиёрхон Нақшбандия тариқати намояндаларига 

                                                           
1 Мунис ва Огаҳий. Фирдавс ул-иқбол. 91 б. 
2 Аллоҳёр ибн Худойберди. Риёз ал зокирин. Қўлёзма 534 б. 

мурид бўлган ва уларни жуда ҳурмат этган, ўзи ҳам бу 

йўлда камолотга етган экан. Жанговор шаввозлари эмас, 

руҳий тарбиячиларига мақбаралар қурдирган ва улар ёнига 

ўзи ҳам “тўртинчи” бўлиб кирган экан. 

Мамлакат пойтахтини расмий равишда Хивага 

кўчирган ва биринчи мадрасани қурдирган Арабхоннинг 

етти ўғли бор эди: Исфандиёрхон, Ҳабаш султон, Элбарс 

султон, Абулғозийхон, Шариф Муҳаммад султон, 

Хоразмшоҳ султон, Авғон султон. Ҳабаш билан Элбарс 

султоннинг онаси найман қизи эди. Улар Хивада 

улғайдилар. Авғон султоннинг онаси Абулхайрхон 

авлодидан эди. Исфандиёрхон ва Абулғозихон бир онадан 

туғилган эдилар.   Ота ва болалар ўртасидаги тахт учун 

бўлган курашда Араб Муҳаммадхон енгилди ва ўғиллари 

Элбарс билан Ҳабашни қўлига асир тушди. Ҳабаш Султон 

отасининг кўзини ўйдирди. 

             қитъа:      Арабхон ким қилиб адли ошкоро,   

        Онинг даврида расми зулм қолди.  

        Фалак бу важҳдин айлаб онга зулм, 

                   Кўзи нурин кўзининг нури олди1. 

  (Арабхон адолатни ошкора қилиб,  

  Ўз даврида зулм одатини йўқотди.  

  Шунинг учун фалак унга зулм қилиб, 

  Кўзининг нури бўлган ўғли кўзини нурини олди). 

Исфандиёрхоннинг кичик укаси Авғон Султонни     

рус элчиси И. Д. Хохлов билан Россияга юбордилар. 1622 

йил 12 декабрда Авғон Султон Москвага келди ва шоҳ 

Михаил Феодорович саройига қабул қилинди. Авғон вояга 

етгач Москва подшоҳи ҳарбий хизматига кирди ва 

Россияда 26 йил яшагач,  1648 йилда вафот топиб, 

Қосимов  шаҳрида дафн этилди. Унинг қабри устига 

ўрнатилган мақбара бугунги кунда ҳам сақланмоқда. Араб 

Муҳаммадхон кўр бўлиб, Қум қалъасида яшаб юрганида 

бир шеър тўқиб айтган экан: 

                                                           
1  Мунис ва Огаҳий. Фирдавс ул-иқбол. 89-90 б. 

 Қатиқ деб ичганим айрон экан билмадим, 

 Ўстирган фарзандларим ҳайвон экан билмадим, 

 Қурдирган кошоналар вайрон эканин билмадим, 

 Шоҳман деб юрганимда, гадо эканим билмадим. 

1623 йилда Исфандиёр  Эрон  шоҳи Аббос I (1587-

1628) дан мадад олиб,    Хивага келди ва тахтни қўлга 

киритиб 19 йил ҳукмронлик қилди.   

«Ичон -Қалъа» музей - қўриқхонасига қарашли Тарих 

бўлими музейида сақланаётган Исфандиёрхоннинг 

«Сандиқ» услубидаги қабртоши нафис ўсимликсимон ўйма 

нақшлар билан безатилган. ХVI аср ёдгорлигига хос 

бўлган бу қабртошни кузатган мутахассис олим, 

ЎзРФАШИнинг илмий ходими Бахтиёр Бобожоновнинг 

фикрича, бу мармартош иккинчи марта фойдаланилган. 

Яъни, айрим қабртошлар қайсидир сабабларга кўра,  

иккинчи марта фойдаланилар экан. Бунинг учун 

қабртошдаги аввалги ёзувларнинг кераксиз қисми 

ўчирилиб, ўрнига янги матн ёзилган. Ана шу ўчириб 

ёзилган матннинг мармарда қолган изларидан, ёки бошқа 

айрим белгиларидан қабртошнинг иккинчи марта 

фойдаланилганлиги аниқланар экан1. Буни Исфандиёрхон I 

нинг қабртошисидан ҳам кузатса бўлади. Ҳақиқатда ҳам,  

қабртошининг кўндаланг томонларига сулс ёзувида 

битилган форсий шеър ўзгаришсиз қолгани учун жуда 

чиройли қилиб сайқалланган. Қабртошнинг бош учидаги 

«Нур Муҳаммад султон Исфандиёрхон» сўзлари дағал ва 

тарошланмаган.  

Қабртошдаги (ўлчами: 40х99х26см.)  форсий шеър шундай 

ўқилади: 

Сенинг мотамингда фалакдаги юлдузлар ҳам, 

Кўзларидан қонли ёш тўкдилар. 

Ўлиминг туфайли кўзлар нам бўлиб, ҳайратдан,  

Сайёралар  ўз ўқи атрофидан четга чиқдилар.  

                                                           
1 Б. Бобожонов., Шайбонийлар қабртошларидаги битиклар.-Висбаден. 

1997. Б. 5-6. 

Ушбу мазмун-моҳият жиҳатдан қайсидир бир улуғ 

ҳукмдорнинг қабртоши бўлган ёдгорликнинг Исфандиёр­

хон қабри устига ўрнатилишига, унинг ўлимидан кейинги 

Хивадаги ўзбеклар билан туркманлар ўртасидаги кучли 

зиддиятлар сабаб бўлган. 1932 йилда Ичон-қалъадаги 

Жоме масжидининг олдидаги 1788 йилда қурилган 

Фозилбийнинг масжиди бузилиб, унинг ғиштлари 

Урганчга олиб кетилган, шу вақтда  қабртош масжид 

ичидан олиниб, музейга топширилган экан1. Исфандиёр 

хондан Йушан ва Ашраф исмли икки ўғил ва бир қиз ёдгор 

қолган2.    

Исфандиёрхон даврида Мевастонда улуғ авлиёлар 

учун мақбаралар бунёд қилиниб, бу жой мусулмонларнинг 

муқаддас даргоҳига айлантирилган экан. Оллоқулихон 

даврига келиб Тўрт шоҳбоз мажмуасида янги мадраса ва 

қорихоналар қурилган. 1843 йилда эса катта айвонли 

масжид қурилиб, Муҳаммад Раҳимхон II замонида мажмуа 

тўлиқ шаклланиб улгурган. Бу вақтда учта янги мадраса 

қурилиши ниҳоясига етказилади.  Масжид деворига 

ўрнатилган мармар тахтадаги ёзувлардан маълум 

бўлишича, 1874 йилда масжид Худойберган 

карвонбошининг маблағи ҳисобига қайта тикланган.  

Мармардаги ёзув: 

Биҳишт осо тузалди хонақоҳи,     

Баноми Қутб даҳр Чаҳор Азизон.     

Фалак минг кўз била кўрган эмас, 

Мунингдек хуш иморат, нек бунён. 

Чу саъи ҳиммат Карвонбошидин,  

 Худой Берган оти эй, нек бахт он. 

Топиб итмоми масжиднинг биноси, 

Дегай сад офарин кўрган ҳар инсон. 

Сирруши ғайб3дин келди бу тарих,    

                                                           
1 Т.Середа. Хива музейи илмий паспорти. 6.08. 1958.  № 1205. 1966й. 
2 Кононов А. Н. Родословная туркмен.-15с.  
3 Сирруши ғайб - ғайб фариштаси, Жаброилдан 

“Маҳал ҳақ шунос хулди жавон”1.    
(Абадий ёш бўлиб қолиш маҳолдир) 

Амали усто Паҳлавон Ниёз Хоразмий2,  

Камина рақам Муҳаммад Назар бой3. 1292. (1875) 

Мажмуадаги ёзги масжиднинг олтита устунидан биттасида 

форсий тилда  ушбу тўртлик ёзилган: 

 Аллоҳ етти қат осмон остида,  

 Бу оламни яратгандан бери. 

 Жаҳонда бундай масжид биносини, 

Асло ҳечким   кўрмаган эди. 1260 (1844). 

Карвонбошилар мамлакатдаги савдо-сотиқ ва 

божхона ишларига мутасадди бўлиб, Оллоназарбой ўғли 

Худой Берган карвонбоши4 ўз замонасида катта обрўга эга 

бўлган шахс эди. Тарихий ҳужжатларнинг маълумот 

беришича, 1866 йил май ойида Худой Берган 

карвонбошига  хон томонидан 2450 тилла берилган. Бу 

пулга мол сотиб олган ва Россияга карвони билан бориб 

келган Худой Берганнинг савдосидан 650 тилла фойда 

қолган. Шундан кейин унга яна 2000 тилла берилиб, 

савдога жўнатилган”5. Бу карвонбоши қурол-яроғ савдоси 

билан ҳам шуғулланиб, хиваликларни ҳар хил русумдаги 

милтиқлар билан таъминлаган. Бир ҳужжатда 

кўрсатилишича,1872 йил февраль ойида хон ва сарой учун 

ундан “50 тиллага иккита қўшамил милтиқ, икки олти 

отар, бир ўн икки отар тўппончани  50 тиллага, бир 

сандиқли қўшамилни 60 тиллага жами 1060 тиллага 

милтиқ сотиб олинган”6.  

Тўрт шоҳбоз мажмуасидаги Раҳматуллоҳ бой 

мадрасаси ўртадаги ҳовузнинг шарқий томонига 

жойлашган. Унинг  кириш эшиги юқори кесагисидаги эски 

                                                           
1 Ушбу тарих моддасидан 1291 йил топилади. 
2 Мармар ўймакор устанинг исми. 
3 Ушбу шеърий тарих муаллифи. 
4 “Ичон-Қалъа” музей-қўриқхонаси фонди, Қозихат. КП № 4665/28. 
5 Иванов П.П. Архив хивинских ханов. Ленинград-1940.  С. 233. 
6 Хива давлат ҳужжатлари. Йўлдошев М. таҳрири. Т-1960. т.II. 308 б. 

ёзувда “Соҳиби мадраса Раҳматуллоҳ бой. Амали уста 

Исмоил, сана 1288”. (1871-72) деб ёзилган. Бу мадраса 

маҳаллий аҳоли орасида Тиллабой мадрасаси номи билан 

ҳам машҳур.  

 

Саййид моҳи рўйи жаҳон мажмуаси 

 

 
Ушбу мажмуа тарихини ўрганиш учун аввал 

Саййидлар тарихини, уларнинг кимлигини билиш зарур. 

Чунки, шундан кейин “моҳ”, “рўйи жаҳон” сўзларини 

тушуниш мумкин бўлади. Саййид  сўзи    арабчада   жаноб, 

бошлиқ, етакчи   маъносини англатиб, пайғамбаримиз 

Муҳаммад алайҳиссалом авлодларининг фахрий 

унвонидир. Мусулмон дунёсида шариф, хўжа, тўра 

сўзлари саййид атамасининг синоними сифатида 

ишлатилади.Айрим ҳолларда Муҳаммад алайҳиссалом-

нинг қизлари Фотима, куёви Ҳазрати Алидан бўлган  

неваралари Ҳасан авлоди шариф,  Ҳусайин авлоди саййид 

унвонлари билан алоҳида ажратилади. Асли араб бўлган 

Саййидларнинг Хоразмга келиш тарихини бироз бўлсада, 

ушбу мажмуадаги мармар тошга битилган ёзувлардан 

билиш мумкин. Ёзув туркий тил, настаълиқ хатида: 

“Содот мақом1 ва машойихи икром2 ва қуззатул 

ислом3 уламои зул эҳтиром4 бошлиқ барча хосу авомга5 

                                                           
1 Содот мақом –  саййидлар   даражасидаги. 
2 Машойихи икром – ҳурматли шайхлар. 
3 қуззатул ислом – Ислом қозилари. 
4 Уламои зулэҳтиром – ҳурматли олимлар. 
5 Хосу авомга – юқори ва қуйи табақа одамларга. 

эълом улким, ушбу буқъаи шарифда1 ҳазрати Саййид 

Муҳаммад Моҳи рўй мадфундурлар2. Ул ҳазратнинг 

насаблари3 силсиласи андоқкимдур: ҳазрати Саййид 

Муҳаммад Моҳи рўйи ибн ҳазрати Султонил орифин4 

ва сақалайн ал муттақийн5 Саййид Аҳмад ва 

лақаблари Саййид ота ибн ҳазрати Саййид Абу Бакр ар 

Ризо ибн Саййид Ҳусайин ибн Саййид Қосим ибн Мусо 

Тақи ибн Саййид Абдулла ибн Саййид Жаъфар ибн 

Абдулҳақ ибн  Саййид Муҳаммад ибн Саййид Иброҳим 

Ризо ибн имом Мусо Козим ибн Имом Жаъфар Содиқ 

ибн Муҳаммад Боқир ибн имом Зайналобиддин ҳазрат 

имом Ҳусаин ибн ҳазрати Али карамуллоҳу важҳудур6.  

Тарихи ҳижрий 746 да раббиал аввал7 ойида 

ҳазрати Саййид ота Қуббатул ислом8 Хоразмга дохил9 

бўлдилар. Махфий ва мастур10 қолмасинким, ҳазрат 

Саййид Муҳаммад Моҳи рўйининг машҳади муаттар11 

ва марқади мунавварлари12 Амударёнинг шимолий 

жонибида13 Тўрткўл14 тавобида15 воқеъ хонақоҳ16 ва 

миноралари дарё лабида эркани олам аҳлига маълум 

шоъи17 эрди.  Тарих ҳижрий 13041 да мувофиқи ит 

                                                           
1 Буқъаи шариф – азиз бино 
2 Мадфундур – кўмилган, дафн қилинган. 
3 Насаблари силсиласи – авлодлари занжири, шажараси. 
4  Султонул орифин – Орифлар (донолар) султони. 
5 Сақалайн ал муттақин – Аллоҳга яқин, тақводор инсон. 
6 Карамуллоҳу важҳу – Аллоҳниниг ўзи карам қилсин. 
7 Ҳижрий 746 – эрамизнинг 1344-1345 йиллари. 
8 Қуббатул ислом – Ислом гумбази 
9 Дохил бўлмоқ – келмоқ, кирмоқ 
10 Мастур – кўчирилган, ёзилган. 
11 Машҳади муаттар – бирор кишининг хушбўй ҳидли мозори. 
12 Марқади мунаввар – ёруғ қабр  
13 жонибида – томонида. 
14 Тўрткўл – Аму – дарёнинг ўнг томонида Қорақалпоғистон 

Республикасининг вилояти. 
15 Тавобида – қарашли 
16 Хонақоҳ – Шайхлар, дарвишлар зикр қиладиган жой. 
17 Шоъи – машҳур 

ит йили2 эрдиким Тангри таоло қудрати ила 

Амударёнинг сувининг амвож ва талотими3 

ҳарислиғидан4 зўр ва баланд бўлиб орқа тарафидин кўб 

ер ва боғ ва иморатларни йиқиб олди.  

Ондоғким, ул ҳазратнинг жавори файз 

осорларидаги5 минорани ҳам олиб хонақоҳларини 

остиғаким онда мадфун эрдилар етушиб турди. Омаи6 

халойиқ бу туришини ул ҳазратнинг кароматларига 

ҳамл7 қилдилар. Сўнгги йили ул мужиби уломаи 

иъзом8 ва муъни машойихи киром олий ҳазрат рафии 

манзалат9 зулли субҳон10 халифатул Раҳмон11 Абул 

Музаффар12 вал Мансур13 Саййид Муҳаммад Раҳим 

Баҳодирхон соний14 рафъи Аллоҳ Таоло15 аълом 

давлатиҳи16 илло охир замонким насаблари силсиласи 

ул дудмони аъзимул17 шон бузрукворға етишур эрди, 

эҳтиёт юзидин жасади олийлари руҳи пурфутуҳилари18 

хушнудлиғ мулоҳазаси била собиқан19 мазкур ва 

                                                                                                                           
1 Ҳижрий 1304 – эрамизнинг 1886-87 йиллари  
2 Ит йили – ўн икки ҳайвон номи билан ҳисобланадиган мусулмон 

мучал йилидан бирининг номи. 
3 Амвож ва талотими – тўлқинлар мавжи, катта тўлқин 
4 Ҳарислиғи – шиддатлилиги. 
5 Жавори файз осорлари – нурли қабри ёнидаги. 
6 Омаи – омма, ҳалқ 
7 Ҳамл – йўймоқ 
8 Мужиби уломаи иъзом – улуғ донишмандлар туфайли 
9 Рафии манзалат – баланд мартаба 
10 Зулли субҳон – Аллоҳнинг сояси  
11 Халифатул Раҳмон – Аллоҳнинг халифаси 
12 Абу Музаффар – зафарлар эгаси 
13 вал Мансур – Бахтиёр    
14 Муҳаммад Раҳимхони соний  –1864-1910 йилларда Хива хони. 
15 Рафъи Аллоҳ таоло – Улуғ Аллоҳ 
16 Аълом давлатиҳи – унинг давлати қудратини баланд қилсин. 
17 Дудмон аъзимул – улуғ хонадон  
18 Пурфутуҳи – ғалабага эришувчи  
19 Собиқан – илгари 

саҳфан1 унвонида мастур2 бўлғон бузрукворнинг 

жасади шариф ва устухони латифларин3 дарё лабидин  

келтуриб, Хивақнинг қалъаи жадидасининг4 Иморат 

дарвозасининг5 ғарбий жонибида хонақоҳ ва баргоҳ6 

бино қилдириб онда мадфун эттилар. Ул жавори 

маҳбатил анворнинг7 мужовур8 дарвозаларининг 

ходимларининг обу таомиға кофий9 бўлғудек неча 

қитъа қабилий зироат ерларни вақфи  саҳиҳий 

шаръий10 ва тасдиқи айни этиб вақфномаларини 

битирди. 

 Катабаи аҳқарул ибод муҳркан Худойберган 

девон ғаффараллоҳи зунубаҳи ва сутури аюбиҳи. Фи 

санаи 1305”11. 

Демак, лақаби Саййид ота бўлган Саййид Аҳмад 1344 

йилда Хоразмга келган.  Унинг ўғли   Саййид 

Муҳаммаднинг қабри   Амударёнинг шимолидаги Тўрткўл 

туманига қарашли бўлган ерда жойлашган бўлиб,  унинг 

хонақоҳ ва миноралари дарё бўйида бўлгани учун  1887 

йилнинг баҳоридаги Амударёнинг тошқини сабабли дарёга 

оқиб кетиш хавфи пайдо бўлган. Саййидлар авлодидан 

бўлган Хива хони Муҳаммад Раҳимхон бу воқеадан воқиф 

бўлиб, унинг хокини (суякларини) Хивага келтиришни 

буюрган. “Риёз ал зокирин”да ёзилишича, Саййид 

Муҳаммаднинг чиройи мисли Юсуф пайғамбардек бўлган   

ва у йигитлик чоғида вафот этган экан. Ўзининг ҳусни 

                                                           
1 Саҳфан – саҳифа, юза томони, қирра ёқи. 
2 Мастур – кўчирилган, ёзилган 
3 Устухони латиф – латиф суяклари 
4 Жадида – янги 
5 Иморат дарвозаси – Янги қалъа девори шимолий шарқий дарвозаси  
6 Баргоҳ – сарой, қаср 
7 Маҳбатил анвор – улуғ нурлар тушадиган макон 
8 Мужовур – доим ўз жойида турувчи 
9  Кофий – кифоя қиларли, етарли 
10  Саҳиҳий шаръий – қонуний тўғри 
11 Ёзувчиси, қадр эътиборсиз банда, муҳркан, Худойберган   девон 

Аллоҳ уни мағфират қилиб, айбларини кечиргай.          

бениҳоя чиройли бўлгани учун “моҳи рўйи жаҳон”  

(жаҳондаги ой юзли, ер юзининг чиройлиси) лақабига 

мушарраф бўлган. Хоразмда дафн қилинган авлиёлар 

тазкирасини ёзган Маҳзун шундай ёзади, “Унинг хоки  

Саййид Иброҳим хўжанинг саъи била ҳижрий сана 1304 да 

келтирилди. Уч йилдан кейин ўзи ҳам вафот қилиб, 

Саййид моҳи рўйнинг устида ўзининг саъи билан бино 

бўлган улуғ гумбазнинг кунчиқар тарафидин дохил 

бўлатурғон (кириладиган)  эшигининг тарафи шимолида 

қўйулунди, ўзларининг васияти билан. Оларнинг 

аҳволидин огоҳ бўлмоқ истаган киши мақбараларининг 

устиндаги ёзилғон лавҳни ўқуб кўриб билсунлар”1. 

Ўлчамлари 66х99  см. бўлган бу лавҳ бугунги кунда Хива 

“Ичон-Қалъа” музей-қўриқхонасининг Амалий санъат 

бўлимида сақланмоқда. Унинг арабий, форсий ва туркий 

тиллардаги ёзуви тубанда келтирилади: 

Оҳким қилмас вафо ҳеч кимсага, 

Чархи душманком дун, кинахоҳ2. 

Солим3 ўлмоқ жавридин мумкин эмас, 

Олиму-жоҳил, гадоу подшоҳ. 

Сарбаланд этма қуёшдек кимни субҳ, 

Шом айлар ерга пасту хокроҳ. 

Ул маҳи буржи сиёдатким4 эди, 

Донишогоҳу, фатонат5 интибоҳ6, 

Жадд аълоси7 келиб Саййид ота8, 

Ҳам тоғаи ҳазрати Хоразмшоҳ9. 

Давлати иқболидек шаҳға дуо мудом, 

                                                           
1 Аллоҳёр ибн Худойберди. “Риёз ал зокирин. 536-537 б.  
2 Тескари айланувчи, пасткаш, душман ва киноя қилувчи фалак. 
3 Солим-Омон, соғ, саломат. 
4 сиёдатким -пайғамбар авлодига мансуб 
5 фатонат -ўткир зеҳнли, зийрак 
6 интибоҳ -огоҳлик, ғафлатдан уйғониш. 
7 Жадди аълоси -Энг юқори бобоси. 
8 Саййид Аҳмад Халифа Алининг (ҳукмронлиги 656-661йй.)  авлоди. 
9 Муҳаммад Раҳимхон II (1844-1910йй) нинг тоғаси.   

Ҳам анису1, ҳам жалису2 якхоҳ. 

Маъни ичра муршиди комил3 эди, 

Гарчи суратда садорат4 дастгоҳ. 

Ҳам қилиб шаҳ хизматини субҳи –шом, 

Ҳам қилиб Ҳақга5  ибодат солу моҳ6. 

Ғофил ўлмай лаҳза ҳақ йўлидин, 

Бир дам олмас эрди безикри Илоҳ. 

Жаддий буржида7  эди меҳри мунир8,  

Эллику уч ёшда беиштибоҳ9.  

Йил сиғир эрди10  жаҳондин кўз юмуб, 

Даҳр иззу жоҳиға11 қилмай нигоҳ. 

Ҳазрат Саййид Муҳаммад моҳи  рўйи, 

Қурбида12 мадфун ўлуб топди паноҳ. 

Фикр этиб тарихи фавтин13 неча кун, 

Хотири ошуфта14 ва ҳоли табоҳ15. 

Комил16 ул Саййид юзин кўрмай деди: 

“Хўжа Иброҳими жаннат жойгоҳ”17. 

                                                           
1 Анис-Улфат, дўст, яқин. 
2 Жалис-Ҳамсуҳбат, бирга ўлтирувчи.  
3 Муршиди комил-Етук пир. 
4 Садорат-Раислик, улуғ мансаб. 
5 Ҳақ-Аллоҳ таоло 
6 Солу моҳ-йилу  ой.  
7 жаддий буржи-Шамсия (қуёш) йил  ҳисобида қиш фасли ойларининг 

биринчиси бўлиб,    22-декабрдан 21-январга тўғри келади. 
8 Мунир-Нур берувчи, ёритувчи, порлоқ 
9 Беиштибоҳ-шак-шубҳасиз. 
10 Мусулмон йил ҳисоби бўйича сиғир йили 
11 Даҳр иззу жоҳига-дунё иззат ва мартабаларига  
12 Қурбида-Ёнида, яқинида 
13 Тарихи фавтин-вафоти йилини 
14 Ошуфта-паришон, тарқоқ 
15 табоҳ-хароб, вайрон 
16 Комил - Паҳлавонниёз Мирзабоши.    
17 Абжад ҳисобида ҳижрий 1367 йил, лекин шоирнинг “Саййид юзин 

кўрмай“  (Саййиднинг юзи яъни, бош ҳарфи «Син»)   ишорасига амал 

қилиб,  умумий ҳисобдан  60 ни  олиб ташлаш лозим бўлади. Шунда 

ҳақиқий сана, яъни 1307 ҳижрий, 1889 мелодий йили келиб чиқади.   

Муршиди солик Муҳаммад Солиҳ халифа ибн 

Муҳаммад Расул халифа марҳумий1. Шаҳри раббиул 

аввал2 фи саната  13123.  

 

               ح   و  ا  ج ه  ا بر     ا  هی   م  ج  ن   ت  ج ای    ک  ا  ه
           5+1+20+10+1+3+400+50+3+40+10+5+1+200+2+1+5+3+1+6+600 

= 1367. 
Бисмиллаҳир роҳманир роҳийм. 

Орифлар қалбининг туганмас нурлар билан 

ёритувчига беҳад ҳамдлар бўлсин. Унинг сирлар 

хушбўйини таратувчи руҳига энг яхшиларнинг Расули 

бўлган пайғамбарга, унинг оиласига ва саҳобаларига 

салавотлар бўлсин. 

Шундан сўнгра. Эй садоқатли толиб киши, билгилки, 

Ҳақ субҳонаҳа таоло ул ҳазрати пайғамбарнинг 

йўлбошчилигини раво кўрди, ана шундан кейин у 

кишининг (пайғамбарнинг) кароматлари Сиддиқ 

Акбар (Абу Бакр Сиддиқ)га етди. Ва ундан эса   ҳазрати 

Салмон раҳматуллоҳи аълайҳи., ва ундан  ҳазрати 

эшон Қосим бин Сиддиқи Акбар р-а. , ва ундан ҳазрати 

эшон Имоми Жаъфари Содиқ р-а., ва ундан эшон 

Боязид Бастомий р-а., ва ундан ҳазрати эшон Шайх 

Абул Ҳасан Ҳарақоний р-а., ва ундан ҳазрати эшон 

Шайх Али Формадий р-ҳ, ва ундан ҳазрати эшон Хожа 

Юсуф Ҳамадоний р-ҳ., ва ундан ҳазрати эшон 

Абдулхолиқ Ғиждувоний р-ҳ., ва ундан ҳазрати эшон 

Хожа Ориф Ревгарий р-ҳ.  ва ундан ҳазрати эшон Хожа 

Маҳмуд Анжир Фағнавий р – ҳ, ва ундан ҳазрати эшон 

Хожа Али Ромитаний р-ҳ, ва ундан ҳазрати эшон Хожа 

Муҳаммад Бобойи Саммосий р- ҳ, ва ундан ҳазрати 

эшон Амир Кулол р – ҳ, ҳазрати Хожа Баҳоул ҳаққи вад 

                                                           
1 Сўфи эшон Муҳаммад Солиҳ халифа марҳумий тўғрисида ҳозирча  

маълумот топа билмадик. 
2 Шаҳри раббиул аввал-Ҳижрий қамарий йилнинг учинчи ойи. 
3 1312 ҳижрий -Эрамизнинг 1894 йилига тўғри келади. 

дини Нақшбандий қаддасаллоҳу руҳаҳу, ва ундан 

ҳазрати эшон Мавлоно Яъқуб Чархий р – ҳ, ва ундан 

ҳазрати эшон Хожа Убайдуллоҳ Аҳрор р – ҳ, ва ундан 

ҳазрати эшон Мавлоно Зоҳид р –ҳ, ва ундан ҳазрати 

эшон Мавлоно Дарвеш р – ҳ, ва ундан ҳазрати эшон 

Хожа Мавлоно Эмгакий р – ҳ, ва ундан ҳазрати эшон 

Хожа Боқий Биллоҳ р – ҳ, ва ундан ҳазрати эшон Имом 

Раббоний Мужаддиди Алфи соний р – ҳ, ва ундан 

ҳазрати эшон Муҳаммад Саид р – ҳ, ва ундан ҳазрати 

эшон Шайх Абдул Аҳад р – ҳ, ва ундан ҳазрати эшон 

Мавлоно Обид р – ҳ, ва ундан ҳазрати эшон Хожа 

Муҳаммад Мусохон аълайҳир раҳма, ва ундан ҳазрати 

эшон Халифа Сиддиқ р – ҳ, ва ундан   маърифат 

уммони, ҳақиқат денгизи, тариқат аҳлининг  марказий 

доираси,  барча тақводорлар ва дин пешволарининг 

раҳбари, ягоналик тахтининг устози,    Муштарий 

(Юпитер юлдузи) жойнамози, чиройли номлари 

Халифа Ҳусаин      р–ҳ у кишидан юксак каромат эгаси 

ҳазрати    Халифа Абдусаттор махдумга, ва ундан ушбу 

ёлғизлик оламининг афтодаси Аллоҳ таоло иноят ва 

карами билан унга хизмат қилиш ва барча тариқат 

аҳлига хизмат қилиш насиб бўлди. Ва бу фақир юксак 

фазилатлар ва чексиз камолат эгаси Халифа Саййид 

Иброҳим хожанинг тариқат илмида етуклигини 

ҳисобга олиб ва имтиҳон қилиб ўз тариқати йўлида 

зикр таълими беришга ижозат берилди. Мазкур 

(Саййид Иброҳим хожа) барча толиби илмларга 

ҳазрати Муҳаммад Мустафо с.а.в. суннатларига мос 

равишда тариқат ва зикр таълимини берсинлар. Ўз 

фаолиятларида улуғ Шайх таълимотларига амал 

қилиб муҳаббат қўйсин ва фаолият кўрсатсин.  

Бизларни бошқарувчи Аллоҳга саломлар бўлсин”.  

Ушбу ёзувлардан Саййид Ислом хўжанинг отаси, 

Муҳаммад  Раҳимхони соний-Ферузнинг тоғаси Иброҳим 

хўжанинг вафоти муносабати билан ўрнатилган мармар 

лавҳда унга ҳаёт вақтида берилган гувоҳнома-

иршодноманинг ҳам мазмуни билан танишдик. Яъни-ки, 

Иброҳим хўжа тариқат йўлида етук бўлгани учун 

имтиҳондан ўтган ва  унга “ўз (Нақшбандия) тариқати 

йўлида зикр таълими беришга ижозат берилган” экан.  

Асли келиб чиқиши Ҳонқоҳдаги саййидлардан бўлган 

бу зоти азиз, ХIХ аср охирида Хива хонлигида бош вазир 

лавозимида ҳам ишлаган. Саййид Муҳаммад моҳи рўйнинг 

жасади Хивага келтирилиб, Иморат мавзеъидаги  

(Чодилла, Чодирли эшон) қутбил авлиё (авлиёлар 

йўлбошловчиси), шамсил атқиё (тақводорлар қуёши) Аъло 

ад дин хўжа  эшон алайҳи раҳманинг қабри ёнларида дафн 

қилиниб, устларида катта гумбаз қилингач, унинг ёнидан 

жой олиш учун кейинги ҳукмдорлар ўзларига охират уйи 

тайёрлай бошладилар. Мусулмонларнинг урф-одатига кўра 

киши вафотидан кейин ўз қавм-қариндошлари билан бир 

қабристонда ётса яхши. Шунинг учун, ХIV-ХV асрларда 

улуғ авлиё Паҳлавон Маҳмуд атрофида ҳукмдорларнинг 

хилхонаси бунёд қилингани ва асрлар ўтгач, бу жойдан 

бошқа янги бир муқаддас жой барпо қилиниши зарурияти 

аввалги қабристонни Саййид моҳи рўйи жаҳон номи билан 

аталишига ва сўнгги ҳукмдорларнинг бу ерда осуда 

ётишларига имкон туғдирди. 

Тарихдан маълумки, ислом давлатларида ҳокимият 

тепасида Саййидлар ҳукмрон бўлиши керак эди. Шунинг 

учун ҳам саййидлардан бўлиш катта имкониятлар берарди. 

Саййидларнинг барча хонадони аъзолари давлат 

солиқларидан озод эдилар, бунинг устига уларга катта 

имтиёзлар ҳам берилган бўлиб, у қуръонда белгиланган 

эди. Қуръони каримда шундай дейилган:- «билингизки, 

ўлжа қилиб олган нарсаларингизнинг бешдан бири  Аллоҳ 

учун, пайғамбар учун, ва у зотнинг  қариндош-уруғи, 

етимлар, мискинлар ва мусофирлар учундир...»1.    

Саййидлар жамоаси ўзининг алоҳида бошлиғига – нақибга 

                                                           
1 Қуръоннинг «Анфол» сураси. 41- оят.   

ҳам эга бўлганлар. “Нақиб (кузатувчи, бошлиқ) – Али 

авлодларидан деб саналиш ҳуқуқини олиш учун 

кишиларга алоҳида гувоҳнома берувчи Али хонадони 

вакилларини “нақиблар” деб атаганлар”1.  Муҳаммад 

авлодлари яшаган ҳар бир ҳудудда уларни бошқариб 

турадиган алоҳида нақиб бўлган. Хива хонлигида нақиб 

хўжа ёки нақиб эшон юқори фахрий унвон бўлиб, хоннинг 

энг яқин маслаҳатчиларидан бири эди. У мадрасани 

тугатган киши бўлиб, хон саройидага расмий қабул 

маросимларида хоннинг сўл (юрак чап томонда бўлгани 

учун энг яқин кишилар чапда ўтиришган) томонидан 

биринчи бўлиб ўтирган. “ХVI-ХVII асрларда қози аскар, 

яъни ҳарбий судья лавозимида ишлаган”2. Хон сафарга 

чиққанда нақиб унга ҳамроҳлик қилиб, навкарларнинг 

аҳволидан хабардор бўлиб турар эди.               

“Муҳаммад Хоразмшоҳ даврида (1200-1220) Хоразм 

давлати Каспий денгизининг шимолий соҳилларидан Форс 

қўлтиғигача, Кавказдан Ҳиндиқуш тоғларигача бўлган 

минтақани бирлаштириб, қудратли давлатга айланди. 

Хоразмшоҳ Муҳаммад ўзини халифа томонидан ислом ва 

мусулмонларнинг султони сифатида тан олинишини талаб 

қилди. Халифа ан-Носир (1180-1225) Муҳаммад 

Хоразмшоҳ номини хутбага қўшиб ўқишдан, яъни унга 

бўйсунишдан бош тортди. Хоразмшоҳ ан-Носирни, 

умуман Аббосийлар3ни халифалик ҳокимиятини 

ноқонуний олган деб эълон қилди. 1212 йилда Муҳаммад 

Хоразмшоҳ уламо ва имомларни йиғиб, Аббосийларни 

халифаликдан маҳрум қилди ва Термиз саййидларидан  

                                                           
1  Беруний. Танланган асарлар. I том. Тошкент-1968. 437 б.  
2 Ҳофиз Таниш Ал-Бухорий. Абдулланома. Т.: Шарқ 1999. I т. 399 б. 
3 Аббосийлар-араб халифалари сулоласи (750-1258), Муҳаммад с.а.в. 

нинг амакилари Аббос авлодлари. Абу Муслим ҳаракати туфайли 

ҳокимият тепасига келган. Пойтахти Куфа шаҳри. Иккинчи халифа 

Абу Жаъфар Мансур (754-775) Бағдод шаҳрига асос солиб, пойтахтни 

шу ерга кўчирган. ЎзМЭ. 2000. 1-жилд. 16 б.  

бўлмиш Аъло ал-Мулкни халифа деб эълон қилди”1. 

1804 йилда саййидлар ёки чингизийлар авлодидан 

бўлмаган, яъни-ки, ҳукмдорлик ҳуқуқи бўлмаган Элтузар 

иноқ ҳокимиятни ўз қўлига олиб, ўзини Хон деб эълон 

қилгандан кейин хонадони мавқеъини ошириш учун 

саййидлар қизига уйланади. Чунки, қадимги одатларга 

кўра давлатни саййидлар бошқарса, халқ итоаткор бўлади 

ва эски удумлар ҳам ўз ўрнида барқарор бўлиши 

ҳукмдорларга бошқарувини енгиллаштирар эди.  

Саййидлар “Оқсуяк”, оддий халқ “қоража” деб 

ҳисоблангани учун саййидлар қизлари бошқа тоифа 

йигитларига турмушга берилмаган. Бу қоидани бузиб,  

“Пайғамбар авлодига қўл кўтариш энг катта гуноҳ 

саналган”2 бўлишига қарамасдан   саййидлар қизига 

уйланган Элтузархон “қарғишга” учрайди. “У ўз 

авлодининг довруғини ошириш учун Урганч 

саййидларидан Охунбобо хўжанинг қизига уйланишга 

қарор қилади.  Хўжа буни эшитиб тезликда қизини ўз 

жиянига турмушга беради. Хон  эса, уни  ёш эридан 

мажбурлаб олиб, ўз ҳарамига келтиради”3. Қиз уни шундай    

қарғаган экан, “Оҳ деганда Охун бобом ургай сени, кўз 

ёшларим дарё бўлиб ютгай сени”. Саййидларнинг илоҳий 

кучига ишонган оддий халқ Элтузар хоннинг ҳалокатини 

ана шу воқеа сабабли бўлган деб ишонишган. Чунки, 

Элтузархон тез орада дарёга ғарқ бўлиб ўлади. 

Саййид моҳи рўйи жаҳон мажмуасида иккита 

мадраса, масжид, қорихона ва мақбаралар сақланиб қолган. 

Мадрасалар Саййид Муҳаммадхон ва Муҳаммад Раҳимхон 

II томонидан қурилган. Мажмуага кириш олдидан ўнг 

томонда Саййид Ислом хўжанинг мақбараси жойлашган. 

                                                           
1 Мирзаев Ж. Термиз саййидлари. //Мулоқот. 1997. № 6. 46 б. 
2 Бабаджанов Б.М. Кокандское ханство: власть, политика, религия. 

Токио-Тошкент 2010. 483 с. 
3  Бартольд В. В.  История культурной жизни Туркестана.-М.: 1963. 

Соч. Т.2. ч.1.–284с. 

Саййид моҳи рўйнинг қабри мадраса тўридаги кичик 

гумбазли мақбарада жойлашган,  унинг олдидаги 

зиёратхонадан   катта гумбазли хонақоҳга кирилади. Бу 

ерда Саййид Муҳаммадхон (1821-1864), Муҳаммад 

Раҳимхон II (1845-1910) ва унинг невараси Темурғози тўра 

қабрлари жойлашган. Бу мажмуадаги  Моҳи рўйнинг оёқ 

учида кейинги хонларнинг ётиши ва уларнинг атрофида 

бошқа амалдорларнинг дафн қилиниши хонларнинг улуғ 

зот ёнида бунёд қилган иккинчи гўрхонаси  айнан 

Паҳлавон Маҳмуд мақбарасини эслатади. 

Саййид Муҳаммадхон  1856-1864  йилларда 

ҳукмронлик қилди. Унинг замонида эл бироз осойишта 

бўлиб, фақат ташвиш туркманлар орқали бўлар эди. Унинг 

замонида шаҳарда нисбатан қурилиш кам бўлган. Бу 

даврда    Аркнинг кўринишхонаси   қайта таъмирланган, 

хоннинг ўзи бир икки мадраса бино қилдирган. 1858 йил 

июлида Россиядан Полковник Н.П. Игнатьев бошлиқ 

делегация Амударё орқали Хива хонлигига келиб хон 

қабулида бўлдилар. Ингатьев бошлиқ бу олимлар Амударё 

сув оқимини, унинг тузилишини, хонлик географиясини 

ўзбеклар, туркманлар ва тожикларнинг урф-одатларини 

ўрганиб, астрономик ва метерологик кузатувлар ўтказиб 

кетдилар. Хон улар билан дўстлик ва савдо алоқаларини 

мустаҳкамлаш ҳақидаги ҳужжатларга имзо чекиб, 

Амударёда Орол флоти кемаларининг юришига қаршилик 

билдирди. Саййид Муҳаммадхон 43 ёшида касалланиб 

оламдан ўтган. 

Темурғози тўра Исфандиёрхоннинг суюкли фарзанди, 

тахт вориси-валиаҳд шаҳзода эди. Ўн беш ёшар вақтида 

сарой фитначиларининг қурбони бўлди. Унинг Худой-

берган Девонов томонидан туширилган кинолавҳалари 

бор. Хиваликларда бу шаҳзода ҳақида ҳар хил нақллар 

юради, улар ҳақида хоразмлик ёзувчи Сотим Аваз 

“Темурғози тўра” номли китоб ҳам ёзган. 

Бу катта қабристонда кўп улуғ кишилар дафн 

қилинган, жумладан: Раҳимқулихон (1842-1846), 

Муҳаммад Аминхон (1846-1855), тарихчи олим Муҳаммад 

Юсуф Баёний ва  бошқалар. Мажмуа қадимдан улуғ 

авлиёлар дафн қилинган катта қабристон бўлса-да, унинг 

мавқеъи Саййид моҳи рўй хокининг келтирилиши ва унинг 

атрофида хонларнинг дафн қилинишидан кейин оша 

борган. Айниқса, мажмуада Қаландархона     қурилиши  

унинг тезликда оммавийлашувига таъсир кўрсатган. 

Қаландарлар- тасаввуф йўлига кириб, худо йўлида юрган 

сўфилардир. Улар муқим бир жойда яшамасдан, меҳнат 

қилмасдан берилган хайр-садақа эвазига яшаган гадолар 

эди. Қаландархонага ҳар кун саховатли кишилар хайр-

садақа қилиб, озиқ-овқат берганлар. Бу ерда ҳар ердан 

йиғилган қаландарлар бирнеча кун истиқомат қилиб, 

кўрган–билганларини айтиб суҳбатлашганлар.  

Шўролар замонида мажмуа хароб ҳолга келган эди. 

2008-09 йилларда бажарилган катта таъмирлаш ишлари 

натижасида  иморатлар умри узайтирилди. Хонлик 

даврида режалаштириб, аммо амалга оширилмай қолган 

ишлар, яъни кошинлар билан безатиш ишлари ҳам якунига 

етказилди.  Мақбара пештоқига эски усулда нақшинкор 

кошинлар ўрнатилиб, қуръон оятлари (Оли Имрон 

сурасининг 193-ояти ва Ёсин сурасининг 33-48 оятлари ) 

билан музайян қилинди.  Кошинларни Хоразмдаги 

Каттабоғ кошинпазлар мактабининг вакиллари  наққош, 

кошинпаз Баҳодир Отажонов, Одилбек Раҳимов Оллоназар 

Саъдуллаев раҳбарлигида тайёрлаб ўрнатишди. Ёзувларни 

уста наққош ва хаттот Муҳиддин хўжа тайёрлаб берди.  

Пештоқ ўртасидаги бодомсимон айлана ичида ушбу 

ёзувлар битилди:  

Бисмиллаҳир роҳманир роҳийм.  

Авлиёлар сарвари Саййид Моҳи рўйи жаҳон, 

Ёнларида мадфундур кўб улуғлар, Феруз хон. 

Сана икки минг саккизда Аллоҳ мадади била, 



 277 

Таъмир қилдирди Оллоқули Сафо фарзанди Даврон. 

Ушбу ёзувлардан маълум бўлишича, 2008 йилда 

мажмуанинг таъмирланиши тугалланган. Бу таъмирлаш 

ишлари давомида Хива туман ҳокими Даврон 

Аллақулиевнинг буйруғи ва ҳомийлиги билан Моҳи 

рўйнинг катта гумбази ва Саййид Ислом хўжа 

мақбарасининг гумбази зангори кошинлар билан 

қопланди. 

Касалхона ва тилгирамхона 

 

Хоразм воҳаси ўзининг бетакрор ва бой тарихига эга. 

Жумладан ХI асрда Хоразм Маъмун академиясида фаолият 

юргизган табобат 

соҳасининг буюк 

вакиллари    Абу 

Саҳл Масиҳий, 

Абу Али ибн 

Сино, ХII аср 

табиблари Исмоил 

Журжоний, 

Фахриддин Розий, 

Умар Чағминий, 

ХVII аср йирик 

табиби ва ҳукмдор 

Абулғозий Баҳодирхон каби кўплаб бошқа алломаларнинг 

табобатга оид қўлёзмалари бизгача етиб келган. Уларнинг 

асарлари табибларнинг янги вакилларини тарбиялашда 

муҳим аҳамият касб этмоқда. 

ХХ аср бошида Вазири Акбар Саййид Ислом 

хўжанинг ташаббуси ва ҳукмдор Саййид 

Исфандиёрхоннинг буйруғи билан битказилган Хастахона 

(Касалхона)  маҳаллий ва европа меъморчилиги 

анъаналарининг уйғунлигида қурилди. Исфандиёрхон 

кўҳна қалъанинг шимолий томонидаги вайрона бўлиб 

ётган ерларни обод қилиб, уни Тоза Хивақ номи билан 

аташга фармон берди. Отажон девонга Дешон қалъанинг 

Урганч дарвозаси деб аталадиган орқа (шимолий) 

дарвозасини йиқдириб, ўрнига Қўш дарвоза қурдиришни 

буюрди. Яна шу дарвоза яқинида йўл устида бир 

тилгирамхона бино қилмоқни Отажон девонга, унинг шарқ 

томонида бир ғоят катта доруш-шифо қурдиришни 

Раҳимберганга буюрди. Исфандиёрхон халқим узоқ-

яқинидан хабар олишни истаса тилгирамхонадан 

фойдалансин, беморлар турк табибларига пул харж қилмай 

янги касалхонада шифо топгайлар, деб ният қилди. 1911 

йил ёзида Петербургда рус подшоси билан учрашган 

Ислом хўжа ва Исфандиёрхонлар почта ва касалхона 

лойиҳасини чизиб берадиган одамни сўрадилар. Подшо 

уларни Москва шаҳрининг ҳокими Н.И.Гучков ёнига 

йўллайди. Гучков  Ислом хўжани архитектор А.М.Рооп 

билан таништиради. Хивалик қарияларнинг сўзига 

қараганда, бу оқсоқ архитектор Хивага келган ва 

Муҳаммад Карим  Неъматулла ўғли билан ҳамкорликда 

Почта, қасалхона ва Нуруллабой саройининг лойиҳасини 

тузганлар. 

Бир-бирига қаратиб, қўш қилиб қурилган почтахона 

ва хастахона чиройли кошинлар билан безатилиб қурилди. 

Касалхона пештоқига ўзбек ва рус тилларида кўк кошин 

плиткаларига шундай сўзлар ёзилди: 

 «Подшоҳи аъзам императури ҳазратларининг 

валийаҳдлари шаҳзода улуғ князь Алексей Никулаевич 

жаноб олийнинг номларига Саййид Исфандиёрхоннинг  

тарафларидан Тоза Хивақда бино этилган хастахона. 

1331 йил ҳижрийда. 

Хивинская Больница имени наследника Алексъя 

основанная его высочествомь Сеидь Эсфендиарь 

Багадур ханомъ въ 1912 г» 

Хивалик қариялар, шаҳзода Алексейнинг номи Хива­

да қурилган касалхона пештоқига ёзилишининг сабаби 

шундай деб гапиришади, 1910 йилда Исфандиёрхон ўз 

ўрнида қози қалон Салим охунни қолдириб, Ислом Хўжа 

ва бошқа аркони давлатлар билан Петербургга бож тўлаш 

учун боришади. Рус подшоси Николай II қабулида бўлган 

хиваликларнинг бу ташрифи Шаҳзода Алексейнинг 

туғилган куни муносабати билан берилаётган зиёфатга 

тўғри келади. Шунда ақлли ва донишманд Ислом Хўжа 

хижолатдан чиқиш учун Николай II га «Биз бундай 

байрамга келишимизни билмабмиз. Билганимизда муносиб 

совға олиб келардик. Орадаги йўл узоқ, агар бизда ҳам, 

сиздагидек тилгирамхона бўлганда, бир-биримиз билан 

алоқамиз яқин бўлиб, бўлаётган воқеалардан бир-

биримизни огоҳ қилиб турар эдик. Энди бизга рухсат 

этсангиз, Шаҳзода Алексейнинг номига шаҳримизда бир 

катта касалхона қурдирсак. Токи унда даволанган киши, 

шаҳзодани дуо қилиб, унинг ҳам соғайиб кетишини 

тиласалар»,- деди. Исфандиёрхон ўзи ясаб, тилладан 

нақшлар қўйган бир қилични шаҳзода Алексейга совға 

қилди. Бу совғадан ниҳоятда шодланган шаҳзодани кўрган 

Николай II бож учун олиб борилган пулларни қайтариб 

олиб кетишларини ва унга Хивада тилгирамхона ва 

касалхона қуришларига розилик билдирди. Янги қурилиб, 

1913 йилда ишга туширилган бу 50 ўринга мўлжалланган 

касалхонада шартнома асосида биринчи бўлиб рус врачи 

А.Ф.Анисимов, кейинчалик Умми Гулсум Асфандиёрова  

иш бошладилар.  

Касалхона қаршисидаги почтахона пештоқидаги 

кошинларга ўзбек тилида настаълиқ хати услубида шундай 

сўзлар битилди: «Жаноб олий Саййид Исфандиёр 

Баҳодирхон дома шавкатининг фармони олийлари 

била сана 1330 йили ушбу телеграф ва фўчтахона бино 

этилди».    

Ушбу иккала янги услубдаги бинонинг қурилишида 

ишлаш учун, русча жой солишни биладиган усталар 

Тўрткўл ва Шоббоз (Шоҳ Аббос) шаҳарларидан 

келтирилган.  1912 йилда ишга туширилган Почта-

телеграф 1982 йилгача фаолият кўрсатди. Унинг ёнида 

қурилган янги Алоқа бўлимининг биноси иш бошлагач, 

эски бинода музей ташкил қилинди. Музейнинг 

ташкилотчиси Ўзбекистонда биринчи муҳандис 

алоқачилардан бўлган Юсуф Ҳошимович Муҳаммадов 

эди.  

Нуруллабой ҳовлиси (мажмуаси) 

 

Ушбу мажмуа ХIХ асрнинг бошидан бошлаб 

ҳукмдорлар эътиборига тушган. Аввалига Нурулла исмли 

бойнинг мулки бўлган бу катта боғ Муҳаммад Раҳимхон I 

(1806-1825)  томонидан бойдан сотиб олинган. Нуруллабой 

хонга, -«боғ кўп вақтлардан буён халқ орасида менинг 

номим билан машҳур бўлган. Бу менга ҳам ёқади, агар шу 

номни йўқотмасангиз сотаман» - деб розилик беради.    

Хон розилик билдиради ва боғни сотиб олади. Шундай 

қилиб бу боғ ичида қурилган иморатлар ҳам «Нуруллабой» 

номи билан  аталади.  Шундан кейин Муҳаммад Раҳимхон 

I   ўғиллари Саййид Маҳмуд ва  Саййид Муҳаммад  

тўраларга бу боғнинг ғарбий томонидан ҳовли жойлар 

қуриб беради.  Саййид Муҳаммадхон ўз замонасида (1856-

1864) Аркни қайта таъмирлатди ва  Нуруллабой  боғининг 

шарқий қисмида  Ҳасанмурод қушбеги раҳбарлигида бир 

Кўринишхона қурдирди.  1859 йилда хон Аркдан кўчиб 

Нуруллабой ҳовлисига келди.  

Огаҳийнинг ёзишича, Муҳаммад Раҳимхон соний ҳам 

“ҳар йил қиш мавсумида Хивақ шаҳрининг ичида Аркда 

хилофат тахтида муқим бўлиб, ёз фаслида Хивақнинг 

ташқари ҳисори ичидаги боғи мусаффо ва ҳаволий 

ишратафзоғаким, Нуруллабой исми била мавсумдир, 

аркдин кўчиб бориб, салтанат саририда иқомат кўргузар 

эди”1.  У 1870 йилда боғнинг кунчиқар томонида ўзи учун 

бир қасри олий бунёд қилдириб, унинг битказилиши 

шарафига катта тўй берган. Бу қасрнинг қурилишига атаб 

                                                           
1 Огаҳий. Шоҳид ул-иқбол. Тошкент-2009.  250 б.  

шоирлар шеърлар ёзишган. Огаҳийнинг битта шеърини 

ўша қасрнинг “улуғ айвони эшигининг панжараси устига 

хушхат котибларга буюриб, жибиллий (металл, пўлат) 

қалам била рақам қилдурдилар”1.  

Саййид Муҳаммадхондан бошлаб Нуруллабойда 

хонлар қабул маросимларини ўтказишган ва шундан   

кейин Ичон-Қалъадаги Арк, халқ тилида Кўҳна Арк  

номини олган. Нуруллабойдаги кўринишхона, саройлар ва 

бошқа жамики бинолар қалъа девори билан ўраб олинган. 

Бу кичик қалъа, ўзига хос ҳовлига  жануб томондаги 

дарвоза орқали кирилган. Дарвозанинг ғарбида Ислом 

хўжанинг уйи бўлган, шарқий томонида кўринишхона 

жойлашган. Кўринишхона жуда оддий бўлиб, айвон 

олдидаги мармар супадан иборат. Супа олдидаги айвон 

устунининг мармар устунтошига худди Кўҳна Аркдаги 

каби битта шеър ёзилган: 

Аё хисрави даҳру2 шоҳи замон, 

Жаҳон борича бўлғайсан ҳукмрон. 

   Бу айвон агарчи эрур дилкушо3, 

   Не суд умр қасри эрур бебақо4. 

Фалак қасриға бўйла5 бўлса асос, 

Бинои вужудинг қил ондин қиёс. 

   Ҳам ул қасри-ўқ бўлғусидир хароб, 

   Бу бир доғи бирдамда зери туроб6. 

Афсуски, ушбу шеърнинг ярми ўқиб бўлмас даражага 

келиб қолган. Балки,  вақти келиб қўлёзма асарлардан 

тўлиқ матни топилиб қолар. Муҳаммад Раҳимхон II 

томонидан кўринишхонанинг шарқий томонида хориждан 

келган элчилар учун катта меҳмонхона қурилган. Бу бино 

кейинчалик рус аскарлари учун казарма вазифасини 

                                                           
1 Ўша жойда 252 б. 
2 хисрави даҳр - олам подшоҳи. 
3 дилкушо - дилни шод этувчи. 
4  Не фойдаки умр ўткинчи. 
5 бўйла - бундай. 
6 зери туроб - ер ости 

ўтаган. Сўнгра “Инқилоб Қуёши” газетаси ҳам шу бинода 

чиқарилган.  

Нуруллабой боғи ичидаги “Ҳовли” номини олган 

улкан бино     Исфандиёрхон  учун отаси Муҳаммад 

Раҳимхон   томонидан 1896-1906 йилларда  битказилган  

ҳарам эди.    1910 йилда отаси   вафотидан сўнг тахтга 

кўтарилган Исфандиёрхон Нуруллабой саройини қурдириб 

бу боғдаги қурилишларни якунлайди. Бу бинолар ўртасида 

икки жойда катта ҳовуз бўлиб, ҳовуз  атрофида Феруз 

шоир ва созандаларни тўплаб мушоира ўтказган. Шу ерда 

илк бора ёзилган шеърлар учун қалам ҳақи (гонорар) 

бериш йўлга қўйилган.  

Саховат эгаси бўлган Собиржон (люкс) Матчонов 

томонидан бошланган бу ҳовузнинг ободончилигига 

бугунги кунда фарзандлари мутасадди.  

 

Нуруллабой саройи 

 

ХХ аср бошидаги жаҳон ривожланишидан Хива 

хонлиги ҳам  орқада қолмади.  Бу Хива меъморий 

обидалари 

қурилишида ҳам ўз 

аксини топди. 1910-

1912 йилларда Вазири 

Акбар Ислом хўжа 

ташаббуси билан   

Қўша дарвоза, европа услуби билан маҳаллий 

архитектуранинг уйғунлашиб кетиши натижасида бунёд 

қилинган Почта-телеграф, Касалхона ва 

Исфандиёрхоннинг расмий қабулхонаси қурилди.        

Нуруллабой саройи аслида Исфандиёрхоннинг европа 

элчиларини қабул қилиш учун тайёрланган махсус 

меҳмонхонаси эди. У Нуруллабойнинг боғида жойлашгани 

учун шу номни олган.      Ислом хўжа сарой лойиҳасини 

тузишни Муҳаммад Карим Неъматулла ўғлига топширган. 

У рус архитектори А.М. Рооп  билан бу ишни уддалади.  

Сарой қурилишида маҳаллий уста-ҳунармандлар билан 

бирга Хиванинг Оқмасжид қишлоғида яшаган немис 

меннонитлари  ҳамда,  рус рассомлари қатнашганлар. 

Немис усталар бинонинг дурадгорлик ишларини – эшик, 

дераза, паркет полларини тузатишган. Рус рассомлари 

ички безак ишларида ва камин-печкаларни ўрнатишда 

хиваликларга яқиндан ёрдам беришган. Сарой етти 

хонадан иборат бўлиб, хоналарнинг ички безаклари бир-

биридан фарқ қилади, деворлар ганчдан ўйма нақшлар 

билан безатилиб, ранг бўёқлар берилган. Тартиб бўйича, 

иккинчи катта хона меҳмонлар учун зиёфат 

уюштириладиган, тўртинчи  хона расмий қабул учун 

мўлжалланган бўлиб, 5-6 хоналар ётоқхона вазифасини 

бажарган. Охирги хона деворларига тилла суви 

юргизилгани учун “Зарҳал”, тилла хона номини олиб, 

шифтига қимматбаҳо тошлар ўрнатилган.  Ҳар бир хонага 

Петербург чинни заводидан келтирилган камин-печлар 

ўрнатилган. Шунингдек, биллур қандиллар осилиб, электр 

лампочкалар ёқилган. Хоннинг саккизбурчакли 

қабулхонаси шифтига ҳам тилладан ранг бериб, чиройли 

геометрик ва ўсимликсимон нақшлар билан безатилган. 

Зиёфат хонасининг тўрт девори тепасида христиан динига 

хос бўлган тасвир  - фаришталар (севишганлар) расми 

чизилган, бу хонадан ўтиладиган даҳлиз – бешинчи хона 

тепасида эса янада қизиқарли тасвирлар, ўртада ислом 

рамзи - ҳилол ой ва унинг атрофида юлдузлар, деворлар 

тепасининг устида эса  европада 

севги рамзи саналган 

фаришталар (амур) тасвири 

ясалган. Ушбу рамзий белгилар 

мажозий маънода бу саройни 

жаннатга ўхшатади. Чунки, 

ҳилолнинг юлдузлар билан 

бирикуви жаннатнинг рамзий 

тимсоли ҳисобланади. Фаришталарнинг тасвири ҳам 

жаннатда ҳурларнинг бўлишига ишорадир.  

Волга бўйидан чақиртирилган Мусо Сабанович 

Янгиўрозов хонликда биринчи марта электр лампочкасини 

шу ерда ёққан. Меҳмонхона битиши муносабати билан 

Муҳаммад Расул Мирзо  бир тарих битган эди. Бу тарих 

мармар тошга Худойберган муҳркан томонидан ўйиб 

ёзилган  ва меҳмонхона ёзги эшиги устига ўрнатилган:  

Шоҳи Фаррух1 зоту гардун2 тахту фархунда3 хисол4       

Офтоби буржи иқбол, маҳи авжи жалол. 

Соҳиби тахти нигин5 Исфандиёрхон ким они, 

Солим этгай умри иқбол ила ҳаййи зул жалол6.  

Илтифоти оми бирла аҳли олам комёб, 

Навбаҳори адлидин рўйи замин жаннат мисол. 

Бир муалло7  қаср янги қалъаи Хоразм аро, 

Боғи тош ҳовлида бунёд этди ул неку фаол. 

Жаддидин Аббига8  мерос эрди ул олий макон, 

Абби они шоҳга бадал этганига йўқ қилу қол. 

Дилкушо қасрки хиштидур онинг лаълу гавҳар, 

Кўрса ҳарким лойи туфроғини, мушк айлар хиёл. 

Сурати зоҳирда9 бир шакли мураббаъ вали, 

Бир саман пеш мураббаъ10 уйини қилмас иштимол. 

Қад чекиб гулдастаси айлаб фалак кўксини чок 

Айламишдур рашкдин золу фалакни хаста ҳол. 

Ўтмиш айвони равоқи осмоннинг бошидин, 

Бергуси Исо дамин1 эсгач равоқидин шамол. 

                                                           
1 Фаррух-гўзал, ҳусндор, шод, қутлуғ, Бахтиёр. 
2 Гардун-фалак, осмон. 
3 Фархунда-хурсанд, шод. 
4 Хисол- хислатли, ўхшаш. 
5 Нигин- узук, муҳр. 
6 Ҳаййи зул жалол- тирик. Азамат ва энг буюк Аллоҳ. 
7 Муалло- юксак, баланд, аъло. 
8 Жаддиддин аббига- бобосидан отасига. 
9 Зоҳирда- кўриниб туриши, очиқ-ошкор.  
10 Мураббаъ- тўртбурчак, тўртлик. 

Саҳнининг майдони онинг софдур ойинадек, 

Ҳовузининг оби эрур чун ёр лаълида зилол. 

Гулшани ичра онинг минг ранг гуллар очилиб, 

Боқса ҳар ким бўйига, айлар они жаннат хиёл. 

Онга зийнат бергали устоди моҳирлар келиб. 

Ҳар бири бир нав айларга қилди иштиғол.2  

Неча турлик нақшлар ул қаср аро мавжуд ўлуб, 

Гулжабинлар3 оразидин доғи кўб очди  жамол. 

Тўрт ёнидин бўлиб сув наҳрлар4  ичра равон, 

Бор аларнинг таъмининг хосияти Кавсар5  мисол. 

Нарвонлар бош чекиб кўк узра атрофи аро, 

Дилраболар қадди янглиғ барчасидур навниҳол. 

Шеър аҳли ул қасрни ҳар неча тавсиф этса гар, 

Мингидин бирин адо қилмоқ оларга йўқ мажол. 

Ул бино маъмури6  садри Акбари аъзам эрур, 

Они хуш тадбири бирла халқ эрур осуда ҳол. 

Исми онинг Саййид Ислом Хожаи олий насаб, 

Шоҳ амрига қилур чобуклик ила имтисол7,  

Хўб дилкашлик била қилди биноким қайтадин, 

Ул бино янглиғ муалло қаср қилмоқдур маҳол.  

Ҳақ таоло барча комини бериб ул шоҳни. 

Айшу ишрат айлагай ул қаср аро кўб моҳу сол8.  

Fойибдин Мирзога илҳом ўлди тарихи онинг, 

«Қасри кошинкор султони замон бонавол». 

Рўзи санга барча ком бўлсин, ё раб, 

Иқболи моҳи мудом бўлсин, ё раб. 

Ҳам ишрати бардавом бўлсин, ё раб, 

Ҳам давлати мустадом бўлсин, ё раб. 

                                                                                                                           
1 Исо дамин-Пайғамбар Исо дамидан ўлик тирилганлигига ишора. 
2 Иштиғол - шуғулланмоқ, машғулот 
3 Гулжабин - гулдай сўлим, ҳусндор пешонали 
4 Наҳр - дарё, ариқ. 
5 Кавсар - жаннат булоғи  
6 Маъмури - бирор ишга амр этилган, буюрилган киши. 
7 Имтисол - бўйсуниш, тинглаш. 
8 Моҳу сол - ой ва йил. 

Ал фақирул хақир аҳқарул инсон маъл нуқсон 

муҳркан тўпрез, соатсоз Худойберган девон ибн Саййид 

Муҳаммад Паноҳ марҳумий ғаффараллоҳу зунубаҳумаа 

ва сатара уюбаҳума.    

«Қасри кошинкор султони замон бонавол» мисрасига 

абжад ҳисоби бўйича тарих моддаси яширинган.  У 

ҳисобланса ҳижрий 1330  (1912) йил топилади. 

Нуруллабой саройида 1920-1924 йилларда Хоразм 

республикасининг  бешта қурултойи ўтказилган.   

1910-1918 йилларда ҳукмронлик қилган 

Исфандиёрхон хонлик даврини янгиликлардан бошлади. 

Унинг фармони билан хонлик аҳолиси қадимдан келаётган 

бегор - йилига ҳар киши давлат учун 12 кун бепул ишлаб 

бериши,   2,5 танга солиқ тўлаши, йилига 2 танга миқдорда 

сув солиғи тўлашидан  озод қилинди. Яна солиқларнинг 

бир неча тури қисқартирилди. Хон- «Бу ишлар учун 

халқимиз беш вақт намозни канда қилмасин ва 

мамлакатимиз равнақи учун дуо қилсинлар»-деди.   

Исфандиёрхон  ёшлигидан юввош, ҳалим бўлиб ўсди. 

Хива қозиси Муҳаммад Солиҳ Охунддан дин илмини 

ўрганиб, Иброҳим хўжа тарбиясида камол топди. Яхши 

маълумот олган Исфандиёр Фаррух (гўзал, шод, қутлуғ) 

тахаллуси билан шеърлар ёзди. Отаси Муҳаммад Раҳимхон 

II   ўғлининг бу тариқа фаросатли ақл эгаси бўлганидан 

хурсанд бўлиб, уни ўзига валиаҳд (тожу тахт меросхўри) 

этиб тайинлайди ва рус подшоси ҳам буни маъқуллайди. 

Исфандиёрнинг отаси Ферузшоҳ уни ёшлигидан турли 

касбларни ўрганиши учун кенг йўл очиб қўйган. Отаси уни 

савдогарларга қўшиб қўйиши натижасида Самарқанд, 

Бухоро, Ҳирот, Қобул ва Россия шаҳарларига бориб 

келган. Заргарлик ҳунарини мукаммал билган.   Татар оға-

ини Сайдашовлар билан яқиндан алоқада бўлиб, 

ўзгараётган замон маълумотлари билан танишиб борган. 

Ҳукмронлигининг бошланғич уч йилида мамлакат учун 

энг яхши ишларни амалга оширди. Аммо қайнотаси бўлган 

бош Вазир Саййид Ислом хўжанинг ўлдирилишидан кейин 

унинг ҳаёти ҳам дўзахга айланади.   

Музей-қўриқхона Амалий санъат бўлимида 

сақланаётган бир мармар тошга қуйидаги ёзувлар 

битилган: 

 Шоҳи воло1 қадр гардун2 маснад3 олиймақом, 

Мазҳар4 ҳилму ҳаё ва маъдани адлу низом. 

Ҳокими мулки жаҳон манбаи жуду сахо, 

Ҳомийи шаръи шарифу  сарафрозу некином. 

Фоили кори5 савоб Асфандиёрхон ким они, 

Ҳақ таоло умри иқболини қилғай мустадом6. 

Очди адлининг баҳори эли кўнгли ғунчасин, 

Хайр эҳсони била масрур7 бордурлар давом. 

Соқийи лутфи ҳамиша соғар8 шафқат била, 

Тутғусидур халқга ишрат майини субҳи шом9. 

Тоза Хивақда10 минору мадраса ва дахмалар11, 

Нек соат ичра бунёд этди ул шоҳи иъзом. 

 Паҳлавон наҳри  шимолидур оларнинг мавзеъи, 

Неча зебу – зийнат  ила топмиш онлар интизом.  

Ул бинонинг лойининг туфроғи бордур мушкдин, 

Барча хишти келмиш они гавҳару лаълу дурри хом 

Қирқ ҳужра бирла масжид олти шоҳий дахмадур, 

Топибон тақсим ул олий бино бўлди тамом. 

Олти дахма соҳиби авлод ила аҳфодидур1, 

                                                           
1 воло -улуғ 
2 гардун -юксак 
3 маснад -мансаб 
4 Мазҳар -келиб чиқиши 
5 Фоили кори -қиладиган иши 
6 мустадом -доимий 
7 масрур -хурсанд, шод 
8 соғар -май қадаҳи 
9 субҳи шом -кеча-кундуз 
10 Тоза Хивақ-эски шаҳарнинг шимолидаги янги маҳалла. 
11 дахма-ер остидаги сағана, қабр.  Дахма-уч минг йил олдин “ёқиш 

жойи”, зартўштийликда “жасад сақланадиган жой” маъноларини 

билдирган. Қаранг: Кой крылган кала. Москва-1967. 237 с. 

Шоҳдин ўлмишдур оларнинг барчасига изни ом. 

Масжиди бордур беҳишт аҳлини кўнглидек фароҳ, 

Тоқи мажроси тавсифида қосир ақли том2.  

Ҳар равоқидур онинг бошдин оёқ ислимкор3, 

Ҳар бири бир навъ зийнат бирла топмиш иҳтитом4 

Бордурур орқа равоқи ичра шоҳнинг дахмаси, 

Шоҳнинг қурбида5 олмишдур ўрин садри киром6 

Мадрасаси бордурур ондоқ онинг мислини,  

Кўрган эмас бу замонга тегру7 ҳеч аҳли аном8. 

Ҳужрасидур хушҳаво ва саҳнидур онинг васъе9, 

Пештоқи ва равоқининг10 юзи ойинафом11. 

Орзу қилмас беҳишти жовидоннинг12 қасрини, 

Ҳар киши бир ҳужрасини ўзига қилса мақом13. 

Чарх14 ила ҳамсар15 эрур икки миноранинг боши, 

Лавни16 ва  ислимига ҳайрондурурлар хосу ом. 

Ул бинони жаҳд этиб биткаргали маъмур17 эрур, 

Садри18 Акбар Саййид Ислом Хўжа зулэҳтиром. 

Бордурур ул ҳазрат Саййид отанинг наслидин, 

Саъйи вофир айлар ул шоҳ хизматига субҳи шом. 

Ҳазрати  шоҳға тоғалик нисбати бордур онинг, 

                                                                                                                           
1 аҳфоди-набиралар 
2 тоқининг тарновлари таърифига ақллари етмайди 
3 ислимкор -нақшли 
4 иҳтитом -битказилган 
5 қурбида -яқинида 
6 садри киром -улуғлик 
7 тегру -унга қадар, ўшангача 
8 аном -кишилар, ҳалқ 
9 васъе -кенг 
10 равоқ- бино ичида ёки олдида ярим айлана қилиб ишланган жой. 
11 ойинафом -ойнадек ялтираган 
12 жовидон-абадий жаннат 
13 мақом -жой, ўрин 
14 Чарх -осмон 
15 ҳамсар -тенг, баравар 
16 Лавни -ранги 
17 маъмур -буюрилган киши, раҳбар 
18 Садри -улуғ мартабали 

Ҳам вазиру некхоҳ ва ҳам анисидур мудом. 

Кордон меъморларнинг жам айлаб барчасин, 

Симу-зар сарф айлабон биткарди они вассалом. 

Хайр – эҳсонини  мақбул айлабон ул шоҳни, 

Барча мақсудини ҳосил қилғай ҳаййул инъом. 

Деди пири ақл Мирзоға1  таърихини, 

«Дахмаи олий шоҳи бокамолу нек ном»2. 

Алфақирул ҳақир, ҳоксор, зарравор, билғубор осор, 

муҳркан, тўбрез, соатсоз. 

Худойберган девон ибн устод Муҳаммад Паноҳ, 

Хоразмий ғаффараллоҳу зунуба3. 

Мирзонинг ушбу тарихидан биламиз-ки, 

Исфандиёрхон Полвон ёфининг шимолида қирқ ҳужрали 

бир мадраса ва олти хонали гўрхона қурдирган экан. Бу 

мадраса ва дахмалар бугунги кунгача сақланмаган. У 

ҳақдаги маълумотни Баёний асаридан топамиз, унда хон 

“икки катта минорали кенг мадраса қурдиришни 

Муҳаммад Амин девонга буюрди. Орадан уч йил ўтгач, бу 

мадрасани аёнлари билан келиб кўрган хон унинг ниҳоятда 

тор ва бадбичим бўлганини кўриб, аҳволи паришон бўлиб, 

ноилож уни йиқдирмоққа фармон берди. Ашир маҳрам уни 

бир неча ойда йиқиб ер билан яксон қилди. Шундан кейин 

Матвафо карвонбошига йиқилган мадрасанинг шарқий 

шимолида Тоза Хивақда бино бўлган тоза боғларнинг 

дарвозаси олдида тўрт бурчагида тўрт минорали ва тўрт 

дарсхонали катта бир мадраса қуришни буюрди. 

Карвонбоши таъзим қилиб, мадрасанинг қурилишини 

бошлаб юборди”4 – деган сўзларни ўқиймиз. Аммо, бу 

мадраса ҳам қурилмасдан қолиб кетган. Чунки,  кейинги 

даврда бир неча марта халқ қўзғолони бўлиб ўтди. Хон бу 

                                                           
1 Мирзо -Комил Хоразмийнинг ўғли Муҳаммад Расулбой.   
2 Ушбу мисрага таърих яширинган бўлиб, ундан ҳижрий 1331, 

эрамизнинг 1912 йили топилади. 
3 Худойберган устод Муҳаммад Паноҳ Хоразмий ўғли Аллоҳ унинг 

гуноҳларини кечирсин. 
4 Баёний. Шажарайи хоразмшоҳий. Т-1991. 265 б. 

қўзғолонларни руслар ёрдамида бостирди. Бир неча марта 

Қурбон Муҳаммад  сардор-Жунаидхон бошлиқ туркманлар 

Хивани таладилар. 1918 йил 1 октябрда Жунайидхоннинг 

буйруғи билан Исмомут ота қабристони шайхининг ўғли 

Оннагалди Исфандиёрхонни Нуруллабой саройининг 

меҳмонхонасида сўйиб ўлдирди. Қарияларнинг сўзига 

қараганда, Жунайидхоннинг ўғли Эшши ҳамроҳлигида 

келган Оннагалди, хон ҳузурига енги ичида пичоқ яшириб 

кирган ва саломлашиш вақтида пичоқни хон қорнига 

санчган. Сўнгра хонни ёлғиз қолдириб, ўзлари чиқиб 

қочиб кетганлар. Хон соқчилари ташқарида Эшши бошлиқ 

гуруҳни кутиб турган 500 отлиқ туркмандан қўрқиб хонни 

ҳимоя қилолмаганлар. 

Жунайидга Исфандиёрхоннинг ўлими ўзини «хон» 

деб эълон қилиши учун керак эди. Бунга шароит ҳам 

етилган, яъни   Россияда бўлиб ўтган Октябр инқилобидан 

кейин рус аскарлари Хивадан кетиб қолган эди.  

 Ўзи учун бирнеча жойда охират уйи тайёрлашга 

ҳаракат қилган Исфандиёрхонга Мевастондаги 

“Хоразмшоҳ” номи билан машҳур бўлган (ХV асрда 

яшаган йирик сўфий, мусиқашунос ва шоир Мавлоно 

Абулвафо Хоразмийнинг қабри устида), ўзи томонидан 

қурилган мадраса ичида дафн бўлиш муяссар бўлди. 

Ҳарам 

 

Нафақат Нуруллабой 

боғидаги балки, бутун Хива 

шаҳридаги энг катта бўлган бу 

ҳовлининг қурилиши   ХIХ аср 

охирида бошланиб, ўн икки 

йилда ниҳоясига етган.   

Муҳаммад Раҳимхон II томонидан валиаҳд ўғли 

Исфандиёр тўра учун бошланган бу катта қаср хоннинг 

ўлимидан икки йил олдин, 1908 йилда битказилган. 

Атрофи баланд қалъага ўхшаган пишиқ ғиштлардан 

қурилган девор билан ўраб олинган Ҳарам, тўртта катта 

ҳовли ва уларнинг ичида ёзги айвон, икки қаватли 

хоналардан иборат. Ҳарамнинг шимолий томонидаги пахса 

девор билан ўралган боғ ўртасида ҳовуз мавжуд. 

Айтишларича, бу ҳовузда Исфандиёрхоннинг канизаклари 

чўмилишар, хон уларни яширин кузатар экан. Валиаҳд 

шаҳзода Темурғози тўранинг ўлимига ҳам шу ҳарам сабаб 

бўлган эмиш. Хивалик қариялардан Нуруллабой 

ҳовлининг ичида яшаган ва Ислом хўжанинг уйида суннат 

(хатна) тўйи ўтказилган Раҳим ота Оллаевнинг  ҳикояси 

шундай эди.  Бир кун ўрусда ўқитиб олинган Темурғози 

тўра ҳарам ичида  паранжа ёпиниб юрган одамнинг 

овозидан эркак кишилигини пайқаб қолади. Дарров келиб 

бу воқеани отасига айтади. Хон тезликда барча эшикларни 

беркитиб, у кишини ушлайдилар. Маълум бўлади-ки, хон 

ҳарамига кирган киши бир гўзал канизак билан ошиқ-

маъшуқ экан. Лекин у барча қийноқларга бардош бериб, 

севгилисининг исмини айтмайди. Хоннинг буйруғи билан 

уни ўзи ошиб ўтган боғ деворининг тагига бошини пастга 

қилиб, тириклай кўмадилар. Орадан кўп вақт ўтмай 

Темурғози тўра овқатига заҳар қўшиб берилади.   

Қасрнинг биринчи катта ҳовлиси  айвонидаги 

устуннинг тўрт томонли   мармар ўратошига (пойустун)  

чиройли ўсимликсимон нақшлар ичида   ёзувлар битилган 

бўлиб, улар форс тилида:   

 Муҳаммад Раҳим1  номдор подшоҳ, 

 Фаридундек2 салобатли, Қайқубоддек3 иқтидорли. 

        Ўша шоҳ бино қилди бир улуғ  даргоҳ, 

        Фарзанди учун бу ранг-баранг нақшли қасрни. 

Унинг шариф исми Саййид Исфандиёр, 

Ҳамиша худойим қилсин бахтиёр. 

         Оҳ қандай гўзал қаср бу зебу-зийнатли, 

         Ундан жаннат файзи бўлади ошкор.  

Жаннатга ўхшашдир унинг саҳнлари, 

Қадди саноқсиз сарвлар каби тикка туради. 

   Муҳркан Худойберган4 унинг ганчкоридир, 

   Ҳам моҳир ҳаттот, ислимкор уста. 

Тафаккур қаноти парвозга шайланиб, 

Фикр шоҳи тарих айтишни ихтиёр қилди. 

   Бу кўп мақтовли бино учун Мирзо5, деди: 

   «Саййид Исфандиёр тўранинг жойи». 

------------------------------------------------ 

Қандай олий қаср дилкашу баҳаво, 

Унинг файзидан жаннат намоён бўлади. 

   Саҳни унинг боғи Эрамга ўхшаб кетади. 

   Гуллари ранг-барангу дарахтлари зебо. 

Унинг кунгура ва тоқлари фалаккача етиб, 

Устунлари осмоннинг гулдастаси6 кабидир. 

   Салобатли подшоҳнинг ўғли учун, 

   Бино қилинди бу дилкушо маскан. 

 Номи яхши Муҳаммад Раҳимхон, 

Адолат ва саховат эшигин очувчидир. 

                                                           
1  Муҳаммад Раҳим -1864-1910 йллардаги Хива хони. 
2 Фаридун-Эронда ўтган Пешдодийлар сулоласининг бешинчи 

ҳукмдори. (Беруний.Асарлар. I том, 116 бет) 
3  Қайқубод - э.а. VΙΙ-VΙ асрлардаги Эрон шоҳи. 
4   1822-1920 йилларда Хивада яшаган уста. 
5 Мирзо - Комил Хоразмийнинг ўғли Муҳаммад Расулбой.   
6 Гулдаста - меъморчилик биноларидаги бурчак устунлар. 

   Гўзал исмли шаҳзода Исфандиёр, 

   Масканни, шарафни, ҳаёни эгасидир. 

Бинонинг қурилиш тарихини Холис эшитди, 

Зийраклар бу “гуллар қасрини Фаррухники”1 деб ёзди. 

   Ўймакор устанинг номи Худойбергандир, 

   Ўзи муҳркану ҳам тақводор. 

 ک     ف      ر   ص    ق    و   ل     ر     خ      

          600+200+80+200+90+100+6+30+ 20 = 1326 (1908)  

Ўратошининг тўрт томонида, икки елкаси орасига 

битта мисрадан Паҳлавон Маҳмуднинг гўзал бир рубоийси 

ёзилган, форс тили, настаълиқ хатида: 

Дунёни бир жойи бебақо кўраман, 

Ўзимни бир ғариби Худо кўраман. 

Қорун молига эга шахсни кўрдим, аммо, 

Они охират кўчасида гадо кўраман. 

 

Шоҳимардон бобо қабристони 

 

Хива шаҳрининг ғарбий чеккасидаги Шоҳимардон 

дарвозасидан чиқилгач, беш юз метрча нарида 

«Шоҳимардон бобо» қабристони бор. Бу қабристонда ХIХ 

аср охири, ХХ аср бошида бирнеча қорихоналар барпо 

қилинган. Шоҳимардон (мардлар шоҳи) лақаби Муҳаммад 

пайғамбаримизнинг куёвлари ҳазрати Алига (661 йилда 

ўлдирилган) берилган. Али бу лақабни ўзининг ислом 

                                                           
1 Фаррух-Шаҳзода Исфандиёр, 1910-1918йй. хоннинг тахаллуси.  

йўлидаги “ғазавот” урушларида “зулфиқор” қиличи билан 

кўрсатган жасорати эвазига олган эди. Аммо, Али 

Хоразмда бўлмаганлиги учун диндорлар бу жойни  унинг  

қадамжоси деб, кейинчалик қабри бор деб, халқни 

ишонтиришга уринишган. Чунки, айрим кишиларнинг 

айтишига қараганда, бу мозорда “Ҳазрати Али 

кўмилмаган, балки бу ерга унинг қадами тегган. Аммо, бу 

ҳам ўз исботини топмагач, бу мозорда “Шоҳи аламдор” 

деган киши кўмилган, у Алининг аскарлари олдида туғ 

(алам) кўтариб юрувчи киши бўлган, дейдиган бўлдилар”1.  

Хивалик қарияларнинг ҳақиқатга яқин сўзлари ҳам 

бор-ки, унда айтилишича, 1511   йилда Хоразм хонлик 

тахтига ўтирган Элбарсхоннинг  байроқдори бу жойга 

дафн қилинган. Байроқдор, аламдор демак бўлиб, уни 

“шоҳи аламдор” деб, кейинчалик “Шоҳи мардон” атамаси 

пайдо бўлган бўлиши ҳам мумкин. Бу қабристон туғ-

аламларидан олинган туғтожи Хива тарих музейида 

сақланмоқда. Ундаги ёзувлар шундай: Аллоҳ,  Ла илаҳа 

иллаллаҳу Муҳаммадур Расулуллоҳ. Сана 936 ҳ.  (1530 

й).    Орқа томонида:    Аллоҳ, Абу Бакр Сиддиқ, Умар 

ул Фаррух, Усмон Ғафуруллоҳи,   Али  ул Муртазо.  

1993 йилда Ўзбекистон Республикаси Маданият 

ишлари вазирлиги қошидаги маданий  ёдгорликларни 

илмий ишлаб чиқариш бош бошқармаси   (ГлавНПУ)нинг 

буюртмаси билан қабристон ҳудудида икки ой давомида 

олиб борилган тарихий ва археологик изланишлар 

натижасида кўпгина маълумотлар тўпланган. Бу 

экспедиция   мутахассисларидан Б.Бобожонов ва 

С.Шиндинларнинг ҳисоботида   қабристондаги қорихонада 

қори бўлиб узоқ йиллар ишлаган  103 ёшли Аваз қори 

Бекжоновнинг айтишича     ва    илмий    асарлардан    

тасдиғини    топган қуйидаги маълумотлар кўрсатилади: 

                                                           
1 Юсупов С. Раҳмонов А. Хоразмда муқаддас жойлар ва уларнинг 

вужудга келиш сирлари. Т-1963. 9 б. 

1. 1854 йилда Хиванинг шайхул исломи мулла 

Иброҳимжон Шоҳимардон қабри устида мақбара 

қурдирган. Муҳаммад Аминхон мадрасасида бош 

мударрис бўлиб ишлаган,  хоннинг махсус топшириғи 

билан Бухорога элчи бўлиб бориб келган бу киши   икки 

йилдан кейин вафот этган ва шу ердаги ўзи қурдирган 

қорихонага дафн қилинган.   

 2. Муҳаммад Мурод дор (дор-давлатнинг устуни)  

девон мадрасаси 1888-1889 йилларда қурилган. Бу киши  

Матмурод девонбеги бўлиб, у ҳақда юқорида айтилди.  

Мадрасага 1888 йилда   145 таноб ер ажратилган. Унда 4 

ҳужра бир масжид ва 8 хонада қабрхона жойлашган. Савоб 

учун  қурилган бу кичкинагина мадрасада (қорихона 

дейилса ҳақиқат бўларди) кўзи ожиз ва ногирон болалар 

ўқиган.  

3.  Отажон раис қорихонаси 1879-1880. Аълам раис 

бўлиб ишлаган. 

4. Али маҳрам қорихонаси 1899-1900йй.ларда 

қурилган. 

5. Қози калон Салим охун қорихонаси, 1904 йилда 

Ичон-қалъадаги мадрасаси билан бир вақтда қурилган. 

6.  Асғар тўра қорихонаси 1868-19171. 

Мажмуадаги бугунги 

кунгача яхши сақланган 

иморатлардан бири 

Матмурод девонбеги 

мадрасаси ва минораси 

бўлса, иккинчиси Давлат 

Мурод маҳрам (Тоза Маҳрам исми билан машҳур)    

қорихонасидир. Қорихонанинг кириш эшиги устидаги 

мармар тошга қуйидаги шеърий тарих ёзилган:  

Улки бордур жаҳонда доим иши, 

Базлу жудидур атоу хайру сахо2. 

                                                           
1ЎзР Маданият ишлари бошқармаси, ГлавНПУархиви, №7614.65-81 б. 
2 Хайрия ишларини доим қилувчи.  

    Фазлу донишға зоти маъдан1 эрур, 

    Ки қилур шеър бирла нукта адо. 

Шеъри доғи латифу дилкашдур, 

Насри ҳам инбисоти  руҳафзо2, 

     Шаҳи одилға чун ки давлатхоҳ, 

     Эди ул барча ишда субҳу масо3. 

Бу сабабдин жалису4  маҳрам эрур, 

Шоҳи олам пеши жаноби аро. 

      Оти Давлат Мурод маҳрам деб, 

      Ёзди иқболи хотамиға қазо. 

Чунки билди бу олам фонийни, 

Бўлғуси оқибат адиму фано. 

      Айлабон жадду-жаҳд  беғоят, 

      Қилди бир буқъаи баланд бино, 

Ки тиловат мудом айларлар, 

Онда койин бўлиб неча қурро5. 

      Ўзига охират учун доғи, 

      Қилди ул буқъа ичра бир маво. 

Деди тарихини Табибий6 зор, 

«Маъдан файз бул маони дуо».    

      Хат дар варақ даҳр бемонад сад сол,  

      (Қоғозга ёзилган хатлар юз йиллаб қолади), 

      Бечора нависанда таҳи хок равад. 

      (Бечора ёзувчи тупроқ остига кетади). 

Амали мулла Комил девон ибн мулла Исмоил де-

вон ғаффараллоҳу зунубаҳума.  

ض  ى ب ؤ  ل  م  ع   آ  ن   د ع   آ    م     ع د  ن  ف 
1+70+4+50+1+70+40+30+6+2+800+10+80+50+4+70+40=1328-1910   

                                                           
1 Маъдан- бойлик кони, саховатпеша. 
2  Инбисоти руҳафзо-руҳлантирувчи, шодлантирувчи. 
3 субҳу масо-эртадан кечгача. 
4 жалис-яқин, ҳамсуҳбат. 
5 қурро- қуръонни ёддан ўқувчи қорилар,  
6 Табибий-хивалик шоир, таржимон, тарихчи ва табиб Аҳмад ибн Али 

Муҳаммаднинг (1869-1912)  адабий тахаллуси. 

Муҳаммад Раҳимхон Феруз даври шоирлари ҳақида 

маълумотлар ёзган Лаффасий ва Ходимларнинг берган 

маълумотларига қараганда, Давлат Мурод маҳрам Эш 

Муҳаммад маҳрам ўғли Ғуломий (ғулом-қул) тахаллуси 

билан шеърлар ёзган ва бир девон ҳам тузган экан. Бу 

тахаллусни унга хоннинг ўзи берган, чунки унинг отаси 

хоннинг хос қули эди. Давлат Мурод ёшлигидан отасига 

ёрдамлашиб юриб, хон эътиборига тушади ва маҳрамлик 

даражасига етишади. Муҳаммад Раҳимхон умри охирида 

фалаж касалига учраб, кўринишхонага келганида уни 

Давлат Мурод суяб турарди. “Ғуломий хушсурат киши 

бўлиб, жуда сахий ҳам эди, эшигида хизматкорлари кўп 

эди, меҳмон борса дастурхони доим очиқ эди. Меҳмонсиз 

куни ўтмас эди. Ким бўлса бўлсин, олдига овқат тортмай  

юбормас эди”1-деб ёзади, Ходим.  

Тоза Маҳрам қорихонасининг шарқий томонида 

Муҳаммад Раҳимхон II нинг 1869 йилда туғилган катта 

ўғли  Асғар Маҳмуд тўранинг 1914 йилда қурилган 

қорихонаси   жойлашган. Асғар тўра  унга 1000 таноб (400 

га) ер вақф қилган. Вақфнома шартига кўра, унга ўзи 

мутавалли бўлиб, вафотидан кейин (фарзандсизлиги 

туфайли) қози калон  бўлиши белгиланган2.     Вақфномада 

кўрсатилишича, даромаднинг 1/10 қисмини мутавалли 

олади, яна бир қисмини ҳайит ва рамазон байрами кунлари 

бу жойга келувчилар  ва бу жойдаги қорилар учун овқат 

тайёрланади. Қорихонада Тўранинг икки хотини ва олиб 

сақланган қизлари дафн қилинган. Давлат хазинасидан   

маош олиб турган  хоннинг акаси  Асғар Маҳмуд тўра бой-

бадавлат бўлишига қарамасдан художўй, ғарибона  яшаган. 

У  бировларнинг ташлаб юборган буюмлари ичидан 

йиртиқ матоҳларни олиб, ундан намат тикиб, бозорга 

бориб унинг устида ўтириб тиланчилик қилар экан. Аваз 

                                                           
1 Бобожон Тарроҳ. Хоразм навозандалари. Давлатёр Раҳим нашрга 

тайёрлаган. Т-1994.  50-53бетлар. 
2   ГлавНПУ архиви, инв. 7614. 41-42 бетлар 

қорининг фикрича, унинг  бу ишлари қиёмат кунида Аллоҳ 

олдида гуноҳлари кечирилиши учун бўлса керак.   Отахон 

шоир Фозил Зоҳид гапириб берган Асғар тўранинг 

ёшлигидаги бир воқеани Давлатёр Раҳим шундай ёзади:   

        Муҳаммад Раҳимхони соний Ферузнинг катта ўғли 

Асғар тўра тенгдошлари орасидан бир   етим бола билан 

дўстлашади. Уларнинг орасидан қил ўтмас, биргаликда 

дарс қилишар, бирга ўйнаб дам олишарди. 

Фарзандларининг дўстларини    эътибордан қочирмаган   

хон уни имтиҳон қилиб   салоҳияти, зеҳни ўткирлигидан 

воқиф бўлади. 

  - Бирга машқ қилингларким, токи навкарлик илмида 

маҳорат касб этгайсиз,-деб марҳамат қилади хон.  

Суворийлик, мерганлик санъатини икки дўст анча 

мукаммал эгаллашди. Бехато нишонга олишда улар олдига 

ҳеч ким туша олмайди. Тухумни бошлари устига галма-гал 

қўйиб, мўлжалга олганларида, ўқ аниқ нишонга тегарди.   

Кўза кунда эмас, кунида синади. Асғар тўра отган ўқ 

тухумга эмас, дўстининг пешонасига тегади. Машқ фожиа 

билан тугайди. Набираси ўлимидан хабар топган кампир 

изтиробга тўлиб, фарёд қилади.  Асғар тўрани қўрқинч 

эмас, жудолик ҳасрати, энг яқин дўстини ўз қўли билан 

ҳалок этгани руҳан эзарди. Шум хабарни хонга етказган 

вазир олампаноҳ олдида маъюс бош эгиб, фармони олийга 

қулоқ тутади. 

 - Даҳшатли ҳодиса рўй берибди. Бу жиноятни ўзга биров 

содир қилса, ҳукм қандоғ    бўлур? Бу ҳолда ҳам  шу 

тариқа йўл тутмоқ жоиз, -дейди хон.   Ўғлини банди 

зиндон қилдирган хонга вазир илтижо ила юзланади: 

 - Ҳазратим, тақдирга тан бермоқ, қазога ризолик мўъмин 

учун фарз эканлиги сизга аён. Барчага маълумким, ҳалок 

бўлган ўғлон фарзандингизнинг жон дўстидир, яъни содир 

бўлмиш воқеада ғараз ва қасд аломати мавжуд эмас... 

        Хон вазирнинг сўзини бўлибди: 

        -Мақсад недур? Ўғлимизни оқламоқму? Огоҳ 

бўлингки, авф сўрамоққа ҳам, даъвога ҳам сиз мустаҳиқ 

эрмассиз. Бу жабр кўрмиш тарафнинг ҳаддидир.                                                                   

Кампирни даъвогар сифатида хон ҳузурига олиб 

келадилар. У телбалардек оҳ-фарёд қилиб юзини йиртмоқ 

билан бўлади. Хоннинг ўғлини қотилликда айблашга қадар 

бориб етдилар. Куйган юракнинг ўтини ҳеч нарса ўчира 

олмаслиги равшан эди. Ниҳоят, хоннинг фармони эълон 

қилинади. Асғар тўра олий жазога ҳукм этиладиган 

бўлади. Жамоат ҳам, кампир ҳам безовта. Тўра кишанни 

судраб дор тагига яқинлашади ва сўнгги сўзини айтади: -

Ҳукм ўзгача бўлса, бу жазони сўраб олғай эдим.  Азиз 

дўстим ёнига борурман. Алвидо! Шу пайтда ҳушига келган 

кампирнинг овози майдонга ларза солади: - Сўзимни эшит, 

адолатли хон!  Набирамдан жудо бўлганим етмасму, энди 

жигарпорамнинг энг яқин дўстидан айрилсам, ҳолим не 

кечгай?! Телба бўлган мен муштипарга шафқат қилинг. 

Даъвомдан кечдим. Асғар тўрани озод қилинг! 

Халойиқ ҳам кампирнинг ёнини олади. Хон фармонни 

бекор қилишга мажбур бўлади. 

    -Асғар тўрани олий жазодан озод қилдик, аммо у 

валиаҳдликдан маҳрумдир. Айни вақтда уни бу жабрдийда 

онага қул қилиб бердик,-дейди хон. 

    -Асғар тўра менга қул эмас, ўғилдир,-дея она  унинг 

бўйнидан маҳкам қучиб, пешонасидан ўпади.  Она кўз ёши 

юзларини ювган ҳолда набирасини етаклагандек, Асғар 

тўрани майдондан етаклаб олиб чиқиб кетади1.   

 

 

 

 

 

 

 

                                                           
1Давлатёр Раҳим, Шихназар Матрасул. Феруз.Тошкент-2011.341-343б. 

Қибла тоза боғ 

 

 
Хива шаҳрининг атрофида бир неча жойда “Хон 

боғи” бор. Гандумкон, Боғишамол, Рофаник, Нуруллабой, 

Орқа тоза боғ ва бошқалар. Жумладан, Қибла тоза боғ 

(шаҳарнинг (қибла) жануби-ғарбий томонида барпо 

қилинган тоза-янги боғ)   Муҳаммад Раҳимхон ІІ ва унинг 

ўғли Исфандиёрхонлар томонидан бунёд қилинган. 

Хонликда боғлар барпо қилинишининг бирнеча асосий 

зарурияти бор эди. Энг аввало боғ киши руҳиятига ижобий 

таъсир кўрсатиб, унинг соғлигини мустаҳкамлаган. Ёз 

фаслида боғ ичидаги ҳовуз салқин микроклимат ҳосил 

қилиб, атрофига экилган мевали дарахтлар ва чиройли 

гуллар киши кўнглини яйратган. Кузда олинган ҳосил эса, 

дастурхонни тўкин қилган. Шунинг учун ҳам хиваликлар   

уй қурса, албатта унинг ичида катта меҳмонхонаси, ёз 

фасли учун олди шимолга қараган айвони бўлган. 

Бадавлатроқ одамлар айвон олдида катта ҳовуз қилган. 

Буларнинг ҳаммаси уйга келган меҳмон яхши дам олсин   

деб қилинган.  

Хон боғларининг ўрнини танлаш асосий вазифа эди. 

Чунки, биринчидан бу жой ҳосилдор бўлиши, иккинчидан 

табиати, об-ҳавоси яхши бўлиши керак эди. Бунинг учун 

қадимгилар асрлар давомида тажрибадан ўтган ажойиб 

усул танлаганлар. Улар яхши жойни топиш учун бирнеча 

жойга  қўй сўйиб  қолдирганлар ва икки-уч кундан кейин 

қайси бириси айнимаган бўлса, ўша жойни танлаганлар. 

Боғишамол номининг қўйилиши ҳам бежиз эмас. 

Шаҳардан беш юз метрча жанубдаги бу кичкинагина 

жойда ёз пайти доимо майин шабада эсиб туради.  

Қибла Тоза боғ ҳам айнан шундай синовлардан ўтгач, 

барпо қилинган. Бу манзилнинг барча талабларга жавоб 

бергани учун унга Муҳаммад Раҳимхон ва унинг тоғаси 

Иброҳим хўжа, кейинчалик унинг ўғли Ислом хўжа ҳам 

ёзги уй-жойлар, мадрасалар қуришган.  Қибла тоза боғ 

номидаги бу маскан аслида катта боғ ўртасига қурилган 

хон саройи бўлиб, унинг учта ҳовлисидан бирида   хон ва 

сарой аҳли хизматкорлари ишхоналари,  иккинчисида   хон 

ва унинг оила аъзолари яшайдиган бир неча айвонли 

хоналар,  учинчисида  оврўпа  услубида қурилган айвон ва 

хоналар жойлашган. Биринчи ва иккинчи ҳовли 

Хоразмнинг эски анъанавий услубида Муҳаммад Раҳимхон 

соний томонидан,    учинчи, энг чиройли пишган 

ғиштлардан битказилган Нуруллабой саройининг нусхаси - 

айвонли сарой  Исфандиёрхон томонидан битказилган. 

Қибла Тозабоғ қурилишида ишлаган кўплаб 

усталардан бири   паст бўйли, оқ юзли истараси иссиқ   

Абдулла уста бўлган. Ҳукмдорнинг кўп қурилиш 

ишларида узоқ йиллар ишлаб хонга яқин бўлиб қолган бу 

устанинг   саройда обрўси катта эди. Шунинг учун ҳам 

умри охирида  ўзига қабр солдириш учун хондан рухсат 

сўрашга ҳадди сиғған. Хон унга мендан ёрдам деб 5 тилла 

беради. Лекин уста қабрини ўз ҳалол молидан қуриши 

кераклигини айтганда, хон ҳам ўз ҳалол пулидан 

бераётганини айтади. Энди уста ҳукмдор қўлини 

қайтаролмайди. Абдулла уста вафотидан кейин унинг 9 

ёшли кенжа ўғли Худойберган катта оғаси Бобожон 

тузатиб берган жангли1 (жарангли) варрак учириб, унинг  

                                                           
1 Бу варрак узун тўртбурчак шаклда юпқа чармдан тузатилган бўлиб, 

бирнеча қамиш қовурғалари ип билан тортиб боғланган ва шамолда 

овоз бериб туриши учун махсус “жанги” (дутор тори каби) бўлган. 

Уни фақат шамол тезлиги кучли кундагина учириш мумкин бўлади.   



 302 

устига мушук боласини миндириб қўяди. Мушук кечаси 

билан миёвлаб, хон ҳазратларини безовта қилади. Эртасига 

Муҳаммад Раҳимхон бу варрак эгасини жазолатмоқчи 

бўлганда, марҳум устанинг фарзанди эканини билади ва  

“яхшилардан қолган нишона экансиз” деб, унга тўрт тилла 

беради.  

Абдулла устани ўғиллари Боғбек билан Бобожонни  

Тозабоғ  саройидаги  қурилишга жалб қилганда Муҳаммад 

Раҳимхон  устанинг кичик ўғли Худойберганни   

“тарбияланг, вояга етгач уйлантиринг” деб Поласултон 

(Боласултон) қишлоғидаги Муҳаммад Карим охунга 

топширган эди. Охун тарбиясидаги Худойберган, унинг 

Онабиби исмли қизи билан мол боқиб, уларга ўт ўриб 

берар эдилар. Бир кун ўроқ қизнинг кичала бармоғини 

кесиб қўяди. Қиз қонни тўхтатиш учун кул босади, қон 

тўхтагач ўрни қорайиб қолади. Бу ҳолдан қўрққан Онабиби 

“энди бармоғим қора бўлиб қоладими”, деб йиғлаганда 

Худойберган кулиб, “қайтанга яхши бўлди, катта 

бўлганингда шу бармоғингдан таниб, сенга уйланаман”,- 

деб ҳазиллашади. Ҳақиқатда ҳам орадаги бу илиқ 

муносабатни сезган охун, қизини унга никоҳлаб, ўз 

мулкидан ер ҳам беради. Худойберган қайнотасининг 

қўллаб-қувватлаши билан бойлик орттириб, катта 

иморатлар қуради. Ёзда қишлоқда, қишда Ичон қалъадаги 

уйида яшайди. Қайнотаси охун бобонинг огоҳлантиришига 

қарамай, уйини ҳамма вақт очиқ қолдириб юради. Чунки, 

хонликда ўғирлик содир қилинмас, ўғри ўзи йўқ эди. 

Лекин, бир кечада уйига ўғри тушиб, кўп молларини олиб 

кетади. Хонга арзга бориш учун йўлланган Худойберган,  

ҳеч кимга билдирмаслик учун кечаси отининг туёғига 

кигиз боғлаб йўлга чиқади. Хон  гумондоринг борми деса, 

йўқлигини айтади.  Эртасига қишлоққа келган хон 

оқсоқолдан қишлоғингда ўғри борми, деб сўрайди. 

Оқсоқол ўғри йўқлигини айтиб, бироз ўйлангач, ёшлигида 

бир товуқ ўғирлаган одам эсига тушганини айтади. У 

кишини тутиб келтирадилар. Қаттиқ жазодан кейин у 

ўғирланган молларни қайтариб беради. Ўғрининг кафтига 

чўғ босиб жазолайдилар.  

Ишбилармон, тижоратчи Худойберган отанинг 

Ислом хўжа минораси ёнида меҳмонхонаси бўлган. У 1963 

йилда 90 ёшида вафот этгач, Тош дарвозадан ичкарида 

ғарбий томондаги тўртинчи гумбазда дафн қилинган. 

Фарзандлари кўп бўлиб, улардан бири Хивада Абдулла 

сандиқ лақаби билан машҳур бўлган ва унинг ҳам ўзига 

хос  ҳаётий ҳангомалари кўп.   

 ХХ аср бошида Хивада бўлган рус шарқшунос олими 

А.Н. Самойлович бу саройдаги кутубхона ва унинг 

китобларини кўриб, уларнинг тартиб билан рўйхат 

қилиниб сақланишига катта баҳо беради. Хонлик даврида 

бу ерда ҳар кеча мусиқа, шеърхонлик базмлари ўтказилган.  

Муҳаммад Раҳимхон томонидан қурилган ҳовли 

айвонидаги устуннинг ўратошига қуйидаги шеърий 

битиклар битилган: 

  Бақосиз1 билиб умр бунёдини, 

  Адолат била сўра улус2 додини. 

Бас эмди онга қилмайин иътимод3, 

Жинон4 қасри таъмирини айла ёд. 

           Ҳар айвонда қўйсанг агар юз сутун5, 

           Фузун 6 бўлғай ул сутундин нигун7. 

Жаҳон қасридур гарчи хўб хўшнамо, 

Вале йўқтур онда бисоту бақо. 

 

Ўратошининг тўртта елкаси аро битта тўртлик 

форсий тилда ёзилган:  

                                                           
1 Бақосиз-абадий эмас. 
2 Улус-Эл, халқ 
3 иътимод -таянч, суяниш, ишониш.  
4 жинон-Жаннат боғи 
5 Сутун-устун, ўра 
6 Фузун-ортиқ, зиёд, кўп 
7 Нигун-эгилган, букилган 

Мақтовларга лойиқдир фақат парвардигор, 

Ундан кейин келур пайғамбару, чаҳорёр1. 

Шоҳ амри билан тарихи шундай ёзилди: 

“Айвоннинг устунлари бўлғуси барқарор”2.  

 س  تو    ن ه  ا  ى  ای    و  ا  ن  بو  د ب ر     ق   ر    ا ر    
 200+1+200+100+200+2+4+6+2+50+1+6+10+1+10+1+5+50+6+400+60= 

1315 (1897).  

Ушбу ёзувлардан иморатнинг Муҳаммад Раҳимхон 

иккинчи томонидан 1897 йилда битказилгани маълум 

бўлади. Исфандиёрхон ўзи қурдирган сарой пештоқига 

чиройли кошин плиткалар ўрнатган ва қуйидаги матнни 

ёздирган:     

Жаноби олий Саййид Исфандиёр Баҳодирхон дома 

давлати3ининг амри олийлари била минг уч юз ўттиз 

иккиланжи йили ушбу қасри олий бино этулди.  1332. 

 

Муҳаммад маҳрам мадрасаси ва минораси. 

 

1903-йилда Муҳаммад маҳрам 

(Мамат маҳрам)  томонидан 

Дешон қалънинг жануби-ғарбий 

қисмида маҳалла фуқаролари учун   

масжид, мадраса, таҳоратхона ва 

болалари учун мактаб қурилган. 

Мадраса қошида чиройли йигирма 

метрлик минора ҳам битказилган.  

Қарияларнинг сўзига қараганда, 

Муҳаммад маҳрамлар иккита бўлганлиги учун бирини 

улуғ Мамат маҳрам, иккинчисини кичик Мамат маҳрам 

деб атаганлар. Баёний улар ҳақида шундай ёзади, “Махфий 

қолмасинким, Муҳаммад маҳрам иккидур, бирини ақлли 

                                                           
1 Муҳаммад пайғамбардан кейин, унинг ишини давом қилдирган 

халифалар. ( Абу Бакр, Умар, Усмон, Али).  
2 Ушбу  тарих моддасидан ҳижрий 1315 (1897) йил келиб чиқади.   
3 Дома давлати – давлати давом этсин. 

Муҳаммад дер эдилар. Мадраса солдирган ақлли 

Муҳаммаддурким, 1909 йилда вафот топди”1. 

 Мажмуа Калта минор маҳалласида жойлашгани учун 

бу мадраса минорасини маҳалла номи билан Калта минор 

деб ҳам номлашади.   

 

Шоҳ Қаландар бобо мажмуаси 

 

Бу мажмуа эски шаҳарнинг 

ғарбий томонида, Ота 

дарвозанинг олдида 

жойлашган. Шоқаландар 

бобонинг исмлари 

Фахриддин бўлиб, у ХVII 

асрда Бухородан Хивага 

келган ва Саййид моҳи рўйи жаҳон мақбарасининг 

жанубий томонида бир қаландархона қурдирган. 

Кейинчалик шу ерда истиқомат қилган. Кишилар унга 

Шоқаландар (қаландарлар шоҳи) деб исм қўйишган. 

Оллоқулихоннинг даврида унинг қабри устига Муҳаммад 

Яъқуб меҳтар катта пештоқли гумбаз ва хонақоҳ 

қурдирган. Шундан кейин бу жой муқаддас зиёратгоҳга 

айлантирилган. Хивалик ўлкашунос тарихчи Бобожон 

Сафарзоданинг хиваликларнинг сўзларидан ёзишича, 

Шоқаландар бобо Хива хонининг синглисига уйланган 

эмиш.  У кишидан фарзанд бўлмаганлиги туфайли, тарки 

дунё қилиб мол-мулкини қаландархона қурилишига сарф 

қилган экан. Вафотидан кейин унинг хотини Бикажон бика 

унинг номига мадраса ва минора бунёд қилдириб, номини 

абадийлаштирган экан.  

Яна бир ривоятда,   Оллоқулихон қурдирган бу 

мадрасани Пушаймон мадраса ҳам деб айтишади. 

Айтишларича, Оллоқулихон ўтиб бораётиб қурилаётган 

мадрасани кўради ва сўрайди: бу қандай қурилиш, ким уни 

                                                           
1 Баёний. Шажарайи хоразмшоҳий. Т-1991. 258 б. 

эгаси, нега биздан берухсат бу ерда қурилиш бошлаган. 

Дарҳол бу қурилиш тўхтатилсин деб фармон беради. 

Ҳақиқатан ҳам фармон бажарилади ва қурилиш 

тўхтатилади. Орадан бироз фурсат ўтгач, хоннинг яккаю-

ягона аммаси вафот этади. Маъракалар ўтгач, хон 

афсусланиб, аммасидан ҳеч қандай ёдгор ҳам қолмагани 

тўғрисида гапиради. Шунда доно вазир унга қурилиши 

тўхтатилган мадрасани эслатади, айтадики, шу мадрасани 

аммангиз қурдираётган экан. Хон қилган ишидан 

пушаймон бўлиб, мадрасани битказдирган экан. Шундан 

кейин мадраса халқ тилида Пушаймон мадраса деб ном 

олган экан.   

Шоқаландар бобо масжидининг вақфномаси1дан   

унинг шарқий томонида Қаландар дастурхончи ҳам 1820 

йилда масжид қурдиргани маълум бўлади. Мажмуада 

Шоқаландар бобо мақбараси ва унинг атрофида 

мактабхона, мадраса, минора ва қабристон  мавжуд бўлган.   

 

 

 

 

 

 

 

 

 

 

 

 

 

 

 

 

 

                                                           
1 “Ичон-Қалъа” музей-қўриқхонаси фонди КП № 1313. 

 Инқилоб. Хоразм халқ шўролар жумҳурияти 

 

Россияда бўлган 1917 йилги февраль ва октябрь 

инқилоби Хива хонлиги аҳолисига ҳам таъсирини 

ўтказмай қолмади. Аввалига хоннинг мутлоқ ҳокимиятини 

чеклаш (1917 йил 5-апрелда «Идораи машрута» тузилиши) 

учун ҳаракат қилинди. Кейинчалик русларнинг ёрдами, 

Қизил Армиянинг кириб келиши билан 1920 йил 1 

февралда Саййид Абдуллахон тахтдан ағдарилди.    2 

февраль куни хонлик пойтахти Хива шаҳрининг Арк 

майдонида кўпминг кишилик намойиш  бўлди, 

намойишчилар қўлларига ҳуррият шиорлари ёзилган қизил 

байроқ кўтариб олган эдилар. Митингда Мулла Жуманиёз 

Султонмуродов ва Ҳожи Болшаковлар нутқ сўзладилар. 

Хива хони тахтдан ағдарилгани, хонлик истибдоди абадий 

тугатилгани эълон қилинди ва Муваққат инқилобий 

ҳукумат тузилди. Унга Мулла Жуманиёз Султонмуродов 

раис этиб тайинланди. Муваққат инқилобий ҳукумат 

олдига тезликда халқ вакилларининг қурултойини 

чақириш учун барча оммавий ташкилий ишларни бажариш 

юклатилди. 

Қурултой шу йил 26-30 апрелда эски хон саройи 

Нуруллабойда бўлиб ўтди. Унда янги давлатнинг 

Конституцияси қабул қилинди. Ушбу вақтинчалик қабул 

қилинган Конституцияда Хива хонлиги ўрнида Хоразм 

Халқ Шўролар Жумҳурияти (Республикаси) тузилгани, 

унинг бошқарувчиси ва ижро қилувчи давлат ҳокимияти - 

Халқ нозирлари кенгаши экани тасдиқланди. 

Конституцияда сўзбоши; Давлат тузилиши; Халқ 

вакилларининг қурултойи; Халқ нозирлар кенгаши; 

Маҳаллий кенгашлар; Хоразм Республикаси мудофааси; 

Вақф масалалари; Хориж фуқароларининг ҳуқуқлари; 

Сайлов ҳуқуқлари, тартиби; иқтисодий сиёсат ҳақида; Хон 

ва хон авлоди мулки ҳақида; Байроқ ва Герб ҳақида деб 

номланган бўлимлар  бўлиб, жами 37 моддадан иборат эди. 

Конституцияда, жумладан шундай дейилган эди:  

“1. Хива мамлакатининг халқи Осиёнинг эзилган 

халқларидан биридир. Европа империалист ва 

капиталистлари ўзларининг иқтисодий манфаати йўлида, 

Осиё ва бошқа қитъаларда яшовчи ривожланишдан орқада 

қолган халқларни мустақил яшашидан маҳрум қилдилар, 

уларни иқтисодий ва сиёсий жиҳатдан асоратга солдилар. 

Бошқа миллатларни эзувчи ва ўз мамлакати 

капиталистларига хизмат қилувчи ҳукуматлардан бири, 

албатта Россиянинг мустабид ҳокимияти эди. Ўша Россия 

самодержавияси Хива халқини бевосита Хиванинг собиқ 

хон бошқаруви орқали эзар эди.... 

36. XXШЖ Байроғи - қизил рангда бўлиб, унинг 

тўртдан  бир қисми яшил. Яшил қисми юқорида байроқ 

дастаси ёнида, унинг ичида олтин рангли ҳилол ой ва 

юлдуз тасвирланган. 

37. Республика Герби - ташкилотлар учун керак 

бўлган муҳр ва бошқа жойларда ишлатишга мўлжалланган 

бўлиб, жўхори пояси устида устма-уст қўйилган ўроқ ва 

белдан иборат”1. 

 Қурултойда сайланган халқ нозирлари 15 кишидан 

иборат бўлиб, унга қуйидагилар киритилди: 

1. Полвонниёз ҳожи Юсупов - Нозирлар шўроси раиси, 

ўзбек, ёшхиваликлар партиясидан.   

2. Мулла Жуманиёз Султонмуродов - 1-муовин, ўзбек, 

пахта завод эгаси, ёшхиваликлар партия аъзоси. 

3. Қўшмамадхон Сопиев - иккинчи муовин, туркман, 

қабила сардори. 

4. Fулом Алихон-ижтимоий таъминот нозири, туркман, 

қабила сардори. 

5. Шомурод Бахши-соғлиқни сақлаш нозири, туркман, 

йирик ер эгаси. 

                                                           
1  История Хорезмской народной советской республики. Сборник 

документов. Т-1976. 41-46 с. 

6. Бобоохун Салимов - Адлия нозири, ўзбек, хонлик 

даврида қози-калон. 

7. Мулла Бекжон Раҳмонов - маориф ва маданият нозири, 

ёшхиваликлар партия аъзоси, зиёли,  ўзбек. 

8. Муҳаммад Паноҳ Абдуллаев - молия нозири, ўзбек, 

ёшхиваликлар партияси аъзоси, савдогар. 

9. Худойберган Девонов - Олий муфаттиш нозири, ўзбек, 

ёшхивалик, савдогар. 

10. Ризо Шокиров - ҳарбий нозир, татар, Хоразмда турган 

ҳарбий қисмлардан бирининг командири. 

11. Эшжон қори Жабборқулов - халқ хўжалиги нозири, 

ўзбек, савдогар.  

12.  Ҳаким Бобожонов - Зироат нозири, ўзбек, ёшхивалик. 

13. Мулло Ўроз Хўжамуҳаммадов - Хорижия (ташқи 

ишлар) нозири, туркман, қабила сардори. 

14. Мулла Наврўз Рўзибоев -   кенгаш котиби, ўзбек. 

15.  Назир Шоликоров-дохилия (ички ишлар) нозири, 

ўзбек, собиқ саноатчи, завод эгаси1. 

Қурултой РСФСР давлати билан ХХШЖ ўртасида 

иттифоқ шартномаси тузиш учун Россияга делегация 

юбориш масаласини кўриб чиқди. Бу шартнома 1920 йил 

13-сентябрда Москвада имзоланди. Унга Хоразм томони­

дан Бобоохун Салимов ва Мулла Ўроз Хўжамуҳаммадов, 

Россия томонидан Чичерин Г.В. ва Карахан А.М. имзо 

чекдилар.  Шартномага биноан РСФСР ҳукумати Хоразм 

Республикаси мустақиллиги ва дахлсизлигини сўзсиз тан 

олди. Россия капиталистлари томонидан Хива хонлигида 

қурилган банклар, завод-фабрикалар, савдо корхоналари ва 

бошқалар Хоразм Республикасиники деб белгиланди. 

Полвонниёз ҳожи Юсупов бошлиғида тузилган янги 

ҳукумат бир йиллик иш фаолияти даврида анчагина 

демократик вазифаларни амалга оширди, лекин шу давр 

талабига биноан ер-сув, ишлаб-чиқариш воситаларини 

                                                           
1 Оҳангаров М. ХХШЖ МИК  ишбошқарувчисининг хотиралари. 

Қўлёзма. 26-27бетлар 

хусусийликдан чиқариб, давлат мулки қилишга шошилма­

ди. Аксинча, бу ишларга тўсқинлик қилди ва Хоразм 

республикаси ички ишларига Марказдан келган ажнабий­

лар аралашувига йўл қўймади. Полёзҳожи Юсупов 

Хоразмни ҳеч бир давлатга қарам бўлмаган, мустақил 

республика сифатида яшашини истар эди. Шунинг учун, 

1921 йил 6 мартда бу ҳукумат аъзолари ҳокимиятдан 

ағдариб ташланди. Шу куни тузилган Муваққат инқилобий 

қўмита   эски нозирлари ўрнига янгиларини тайинлаб, II-

қурултой чақирилишига тайёргарлик бошлади. 

Халқ Вакилларининг II-қурултойи 1921 йил май 

ойида бўлиб ўтди. Унда Конституцияга ўзгартишлар 

киритилди. Марказий Ижроия қўмитаси тузилди. Қурул­

тойда ер ва сувдан фойдаланиш, молия, халқ хўжалигини 

тиклаш, ҳарбий кучлар, миллий масала, маориф ва 

маданият каби муҳим масалалар ҳал қилинди.  1922 йил 

июлда бўлиб ўтган Бутун Хоразм Шўролар Жумҳурияти­

нинг III қурултойида асосан деҳқонлар қатнашди.   

Қурултой янги янада демократлашган Конституцияни 

қабул қилди. Хоразм туркманлари, қозоқлари, қорақал­

поқлари автоном маъмурий вилоятларга ажралдилар. 

1923 йил 17 октябрдаги IV қурултой Хоразм Халқ 

Республикасини Хоразм Совет Социалистик республикаси 

деб эълон қилди ва унинг янги Конституциясини қабул 

қилди. Қурултой қарорига кўра тўртта вилоят ва 8 та  

район ижроия қўмиталари тузилди. Вилоятлар: Ҳазорасп, 

Янги Урганч, Тошҳовуз, Хўжаэли, Республиканинг 

маркази Хива шаҳри.  Аввалги Конституцияларда кўрсати­

либ, қонунлар қабул қилинган бўлсада, мусулмон руҳо­

нийларнинг халқ оммасига таъсири кучли бўлгани учун 

вақф ерлари мусодара қилинмаган эди. Фақат 1923 

йилнинг октябрида IV - қурултой қарорларидан кейин 

мадраса ва масжидлар ҳисобида турган, амалда эса 

руҳоний амалдорларга тегишли бўлган ерлардан 108133 

гектари камбағалларга берилди. Мамлакатда қишлоқ 

хўжалигини, айниқса унинг асосий тармоғи бўлган 

пахтачиликнинг ривожланишига катта эътибор қаратилди. 

Янги Конституцияда «ўзгалар меҳнати эвазига яшовчилар 

кенгашларга сайлаш ва сайланиш ҳуқуқидан 

маҳрумдирлар (1-модда)-дейилганида, фойда келтирадиган 

ёлланма меҳнатдан фойдаланувчилар, судхўрлик 

қилувчилар, хусусий савдогар ва даллоллар, диний 

ташкилот хизматчилари, хонлик давридаги ҳукмдорлар ва  

хонлар қариндошлари, меҳнаткашларнинг ҳуқуқ ва 

эркинлигига тажовуз қилувчилар (30-модда) кўзда 

тутилган эди. 

Аммо, IV қурултой қарорлари асосида амалга 

оширилаётган ишлар узоққа чўзилмади.  1924 йил 

баҳоридан бошлаб Ўрта Осиёда ўтказилиши лозим бўлган 

миллий давлат чегараланишига тайёргарлик бошланди. Шу 

йил 29 сентябрдан 2 октябргача давом қилган бутун 

Хоразм V Қурултойида миллий давлат чегараланиши, 

Ўзбекистон республикаси қурултойига вакиллар сайлаш 

масалалари ҳам қўйилди. Ушбу масалани ҳал қилиб, 

қурултой қарорида Хоразм ССРни тугатиш ва унинг 

ўрнида ўзбек, туркман, қозоқ ва қорақалпоқ вилоятларига 

ўз миллатларининг номи билан аталадиган автоном 

вилоятлар ва миллий республикаларга қўшилиш 

имконияти яратиб берилди. Бутун Ўрта Осиёда миллий 

чегараланиш бошланиб кетди. Туркистон, Бухоро ва 

Хоразм республикалари ўрнида миллий республикалар 

ташкил топди. Туркистон, Бухоро ва Хоразм МИК 

Советлари 1924 йил 18 ноябридаги сессиясида Ўрта 

Осиёда янги миллий республикалар тузилганлиги муноса­

бати билан ўзларининг иш фаолиятини тўхтатиш тўғриси­

да қарор қабул қилдилар. 

 Хоразм Республикаси ўз фаолияти (1920-24 йил) 

даврида  1920 йил апрелдан мис тангалар ва ипак пуллар, 

кейинчалик 1921 йилдан қоғоз пуллар чиқарди. Шунинг­

дек, меҳнат қаҳрамонлари ва жангларда қаҳрамонлик 

жасоратини кўрсатган ҳарбийларни мукофотлаш учун 

орденлар ҳам таъсис қилди. 

Орденлар: 

 Қизил Байроқ ордени. 1922 йил 30 январ. 

 Ҳарбий Қизил ордени. 1922 йил 30 январ. 

 Қизил Меҳнат нишони. 1922 йил 30 январ. 

 Меҳнат ордени.  1922 йил 15 феврал. 

 Қизил Байроқ ордени. 1924 йил 24 апрел. 

 Меҳнат Қизил Байроқ ордени 1924 йил 24 апрел. 

    Ушбу орденлар   Хоразм республикаси фуқаролари 

билан бир қаторда хорижликларга ҳам тақдим қилинган.     

Хива шаҳрининг харитаси 

1922 йилда Муҳаммад Карим Неъматулла ўғли 

(Маткарим наққош) ўз эшагида юриб, Хива шаҳрининг 

харитасини чизган. Маткарим наққошнинг бу харитаси 

Хива шаҳрининг ХХ аср бошидаги кўринишини аниқ 

тасвирловчи энг ишончли манбадир. Харита масштабида 

шаҳарда жойлашган ҳар бир бино ҳеч бир хато ва 

камчиликсиз, тўлиқ ифода этилган. Харитада шу даврнинг 

энг асосий иншоотлари бўлган шаҳарнинг Ичон-

қалъасидаги  4 та дарвозаси, Дешон қалъасидаги  10 та 

дарвозаси номлари билан, 52 та мадраса, 79 та масжид, 

маданий ва диний вақфларга ажратилган ерлар қайд 

қилинган. Шунингдек, кўчалар, маъмурий бинолар, бозор 

ва карвонсаройлар, ариқ ва ҳовузлар тасвирга туширилган. 

Хонлар қароргоҳи Арк, саройлар, муқаддас авлиёлар 

«осори атиқа» номи билан белгиланган.  Хаританинг 

шартли белгилари  шундай: 

1. Қалъа девори 

2. Йўллар 

3. Ёф 

4. Мадрасалар 

5. Масжидлар 

6. Ҳовузлар 

7. Кўл 

8. Мазорот 

9. Вақфлар 

10. Хонадон 

11.  Жон адади 

12. Диний вақф 

13. Маданий вақф 

14. Миноралар  

 

 Харитадаги ҳовузлар шаҳарда кўп бўлгани ҳолда,  

фақат энг катталаридан ўнтаси  кўрсатилган. Ҳовузлар 

шаҳарни ичимлик суви билан таъминлаган.   Улар 

атрофида музхоналар қурилиб, қишда муз заҳиралари 

ғамлаб қўйилган. Ҳозирги вақтда бу ҳовузларнинг 7 таси 

сақланиб қолган. Ҳовузнинг суви бузилиб қолмаслиги 

учун сув бир томондан кириб, иккинчи томондан чиқиб 

туриши учун ариқлар қазиб қўйилган. Ҳовузлар атрофига 

гужумлар экилган, улар ёзнинг жазирама иссиғида ҳавони 

мўътадил сақлаган.  

Ҳовузларнинг номлари: 

Полвон* (* ушбу белгили обидалар йўқолиб кетган) 

 Бозор* 

Бий - тўра 

Бол  

Чилла авлиё* 

Давлатёр охун*  

Мадаминхон* 

Султон заргар* 

Ота  

Боқча 

 

      Сардоба - Таги заминлар 

Арк* 

Қутлимурод иноқ 

Қушбеги*  

Тўрт шоҳбоз – Соқиё. 

 

Шаҳар ичида биттагина кўл бўлиб, у шаҳарнинг 

жанубий - Тош дарвозаси олдида ХХ асрнинг 60 - 

йилларига қадар сақланиб турган эди. Бу кўлнинг пайдо 

бўлишига қалъа девори қурилишига тупроқ олиниши ва 

қадимдан қалъа атрофидаги канал-ҳандакдан оққан 

сувнинг шу жойда тўпланиши  сабаб бўлган.   

Хаританинг ажойиб жиҳатларидан бири, унда 

масжидларга беркитилган хонадонлар ва улардаги аҳоли 

сонининг кўрсатилишидир.  Кўрсатилган ҳар бир 

масжиднинг қарамоғидаги хонадонлар ва улардаги жон 

сони   тубандагича:  
                Дешон қалъада      Ичон-қалъада        Жами 

Хонадонлар 4044     908 4952 
Жон сони          13729 3396 17125 

 

Миноралар ХХ асрнинг бошида 17 та бўлган экан.   

Ушбу Неъматуллаев харитасининг камчилиги шунда-

ки, унга берилган шарҳи йўқ. Яъни, мадраса ва 

масжидларнинг,  умуман иншоотларнинг номлари 

берилмаган.  ХIХ асрнинг охири ХХ асрнинг бошида 

барпо қилинган Нуруллабой мажмуаси (Арзхона, меҳмон­

хона Ҳарам, девонхона, Исфандиёрхоннинг махсус 

қабулхонаси) харитага киритилмаган.  

Бизнинг мақсадимиз, харитадаги иншоотларнинг  но­

мларини аниқлаш эди. Бунинг учун кўча - маҳаллаларда 

юриб, қариялар билан суҳбатлар ўтказиш  асосида масжид 

ва мадрасаларнинг номларини аниқлашга ҳаракат қилдик. 

Маълум бўлишича,  харитада кўрсатилган 79 та  масжид­

нинг катта кўпчилиги ва  52 мадрасанинг  11 таси сақлан­

маган экан. Уларни номларини аниқлаш мумкин бўлмади. 

Лекин, бизнинг бахтимизга 1924 -1966  йилларда Хива 

музейида илмий ходим бўлиб ишлаган Абдулла Болтаев бу 

ишни биздан олдин бажариб қўйган экан. Унинг Хива ва 

Хоразм тарихига оид бўлган тарихий қўлёзмалари   

невараси қўлида сақланмоқда экан. Биз, А. Болтаевнинг 

ўғли, тарих фанлари номзоди,  марҳум Комилжон Абдул­

лаевнинг фарзанди Одилбек Абдуллаевга бобосининг 

қўлёзмаларидан фойдаланиш ниятимиз борлигини  

билдирганимизда, у жон дили билан 45 - рақамли «Тарих, 

Хива эсдаликлари» деб номланган дафтарини бериб турди. 

Биз излаётган маълумотлар айнан шу дафтарга жамланган 

экан. А.Болтаев шундай ёзади: - “Ушбудаги материаллар 

Хива музейида сақланиб турган 2369 рақамли 1922 йилда 

ўзбек техниги Маткарим наққош Неъматуллоҳ ўғли ўз 

қўли билан олғон Хива шаҳрини планидан кўчириб бу 

китобга чиздим. Б.А. Хива музейини илмий ходими. 1960 

йил 16 Август.“ (45-дафтар, 7-бет). 

         Харитани тўғри  шарҳлаш учун яна бир манбадан 

фойданилди, бу тарих фанлари номзоди Абдулла Абдура­

суловнинг 1997 йилда «Ўзбекистон» нашриётида чоп 

қилинган «Хива» - тарихий-этнографик очерклар тўплами 

бўлиб, унда муаллиф хивалик қария, ҳаваскор тарихшунос 

Бобожон Сафаров (Сафарзода)нинг хотираларидан кенг 

фойдаланган. Ушбу икки манба бир -бири билан қиёсланиб 

ўрганилди. 

Абдулла Болтаев - 1890 йилда Хиванинг Ичон - 

қалъасида туғилган шоир, тарихчи, Ўзбекистон халқ 

рассоми, наққош, Сталин мукофоти лауреати. Хиванинг 

охирги учта хонлари даврида яшаган, кўп тарихий 

воқеаларнинг гувоҳи бўлган. Абдулла Болтаевнинг 

таржимаи ҳолида шундай ёзилган: - “Мен 10 ёшимда 

қушбеги масжидқўвмидаги эски мактабга бордим, 

кейинчалик отам мени янги очилган жадид мактабига 

берди. Бу вақтда Исломхўжа билан Мамат маҳрамларнинг 

ҳар бирлари тоза усулдаги мактаблар очган эдилар“.  

Абдулла отадан ҳеч қаерда нашр қилинмаган 88 та 

дафтардан иборат хотиралар, тарихий ҳужжатлар ёзилган 

қўлёзмалар қолган. Ҳозирда бу қўлёзмалар Болтаевнинг 

уйида, неварасининг қўлида сақланмоқда.  

Умуман, Хиванинг ҳозиргача топилган энг қадимги 

харитаси 1740 йилда инженер Назимов томонидан 

чизилган.   Назимов харитаси ҳақида Хива архитектураси 

билан узоқ йиллар шуғулланган олим И.И. Ноткин бундай 

ёзади: - «Хотира асосида чизилган дейиш мумкин бўлган 

бу хаританинг ишончлилиги шундаки, қароргоҳ ҳозир ҳам 

«Назимов» ҳолатида сақланган. Харита ўлчамлари 

мутаносиблигига ва асосан унинг умумий кўринишига 

таянган ҳолда, саржиндаги ўлчамлар хато бўлиши 

мумкинлигини эътиборга олиб, қароргоҳнинг ҳозирги 

қароргоҳ узунлигига тенглиги учун, биз шаҳарнинг кириш 

дарвозаси у вақтда Тошҳовли саройининг (1832-1838 йй) 

жануби-шарқий бурчаги атрофида бўлган деган хулосага 

келамиз»1.  

Бу дарвозанинг ҳақиқатда ҳам шу ерда эканини 

Абулғозининг «Шажарайи турк» асаридан ҳам билса 

бўлади. Унда Абулғозий Бухоро хони Абдуллахоннинг 

1591 йилда2 Хивага юриш қилганида, мудофаага тайёрлан­

ган Пўлод султон «дарвозани олдида улуғ ўр кесди»3 деб 

ёзади. Полвон дарвоза деб ном олган бу  дарвозанинг  

олдида бунёд қилинган маҳалла бугунги кунда Ўр 

маҳалласи номи билан юритилади.   

1842 йилда Хивага Россия элчилари келади, дипло­

матлар орасида топограф Г.Н. Зеленин ҳам бўлади. Унга 

ҳеч кимга билдирмасдан шаҳар планини чизиш топши­

рилган эди. Зеленин бозордан икки дона қовун сотиб олади 

ва йўл-йўлакай одамлардан кўчалар, маҳаллалар номи, 

мадраса ва масжидлар ҳақида сўраб бораверади. Қўлидаги 

қовунлар устига эса пичоқча билан махсус белгилар қўйиб, 

кечқурун бу белгиларни қоғозга кўчиради. Зеленин Хива 

шаҳрининг кўринишини нок шаклига ўхшаш деб ёзади.  

Унинг тадқиқотига кўра шаҳарда 17 та масжид, 22 та 

маҳалла, ва 260 та савдо растаси бўлган. 

1873 йилда Россия империясининг Бош штаби Осиё 

бўлими топографлар ҳарбий маҳкамаси ходими капитан 

Люсилин томонидан тузилган план жуда аниқ ва мукаммал 

эди. (Турксборник. т.83. 82-бет). 

1905 йилда Хива шаҳри ва атрофининг яна бир му­

каммал харитаси тузилган. Уни рус полковниги Родионов 

тузган. Бу харитада шаҳар ва унинг атрофидаги қишлоқлар 

                                                           
1Ноткин И.И. Динамика градостроительного развития Хи­

вы.//Архитектура и строительство Узбекистана. 1983. № 10.  С. 10-11. 
2 Бартольд В.В. Очерк истории туркменского народа.- Москва.  1963. 

Соч. том II. часть 1.  С. 600. 
3 Абулғозий. Шажарайи турк. - Т.: Чўлпон. 1992. Б. 150. 

ҳам аниқ кўрсатилган. (Лобачевский В. “Хивинский 

район”. Т.1912г).  

Ушбу хариталарнинг илмий жиҳатдан қиёсий 

ўрганилиши этнограф ва тарихчи олимлар учун янги - янги 

тарихий маълумотлар беради. Бу эса ўз навбатида жаҳон 

цивилизациясининг ривожланиш тарихини ўрганишда 

муҳим роль ўйнайди. 

Харитада кўрсатилган масжидларнинг номлари, 

Ичон– қалъада: 

1. =         Масжиди жоме 

2. =         Араб Муҳаммадхон*  

3. =         Шайх Мухтор Вали 

4. =         Саййид Аълоуддин  

5. =         Муҳаммад Амин халифа* 

6.=   37 - 148 Нажм-ад-дин Кубро 

7.=   52 - 184  Оқ масжид 

8. =         Поянда 

9.=   44 - 179  Ёр Муҳаммад девон 

10.= 30 - 132 Тоҳир эшон* 

11.= 23 - 78 Аваз Нийаз дивонбеги* 

12.= 73 - 191 Шерғозихон мадрасаси 

13.= 48 - 163  Боғбонли 

14.= 60 - 233 Исмоил бечка* 

15.= 53 - 152  Абдулла раис* 

16.= 51 - 82 Мискинбой* 

17.= 44 - 144  Бобо Ҳорис   

18. =          Арк масжиди 

19.= 31 - 173 Юсуф ясовулбоши 

20. =               Отажон тўра*  

21.= 28 - 126 Саййид Маҳмуд ота 

22.= 30 - 103 Сарой гузари* 

23.= 58 - 237 Тўғон турк ота 

24.= 31 - 82 Ҳасан Мурод қушбеги 

25.= 44 - 399 Ота Мурод қушбеги    

26.= 57 - 190 Қози Мусо эшон* 

27. =           Ҳабиб қули* 

28. =          Тожи ҳожи* 

29.=           Муҳаммад Паноҳ заргар* 

30.=           Ҳасан қуржи* 

31.= 50 - 154 Бек Темур* 

32.= 64 - 246 Муҳаммаджон Ғал-ғал* 

Дешон – қалъада 

33. =184 - 833   Саид  Шоликор 

34.= 109 - 366 Полвон қори  

35. =138 - 497  Абдол бобо 

36. =65 - 300 Машариф лосси* 

37.             Раҳмон Берди бий* 

38. = 98 - 292   Қум ёсқа  

39. = 70 - 149   Ҳасан  эшон* 

40. =156 - 637  Кабутархона 

41. =77 - 178 Абду Карим оқсоқол*   

42.= 170 - 573 Нурулла Читгар* 

43. =92 - 269  Чилла авлиё 

44. =87 - 317 Рафаник* 

45. =120 - 368  Нуруллабек*   

46.                 Шоҳимардон 

47.= 99 - 391   Султонобод* 

48.= 77 - 292  Ҳусаин боғбон* 

49.= 78 - 322 Ҳусаин заргар* 

50.= 71 - 292  Абдулла сарроф* 

51. =169 - 625  Мамат маҳрам 

52. =74 - 241 Омон Девонбеги* 

53. =93 - 330   Норбек* 

54. =49 - 176 Шоҳ қаландар  

55. =76 - 270  Бобо карвонбоши* 

56. =40 - 146 Нуруллабой 

57. =81 - 254 Қадам ясовулбоши* 

58.= 60 - 175 Яъқуб меҳтар* 

59.= 72 - 207 Жаҳон Келди* 

60.= 80 - 244   Саййид Муҳаммадхон 



 321 

61  =                  Хўжалар* 

62. =42 - 137    Нон емас*                                                                                                                                                                                                                                                                                                                    

63. =51 - 199    Кулоллар* 

64. =91-361 Боғча, Маткарим сайис* 

65. =50 - 286 Ибодулла эшон* 

66. =60 - 190   Элакчилар 

67. =63 - 210  Муҳаммад Аминхон* 

68. =142 - 444  Заргар масжид* 

69. =37 - 110.  Гадойлар* 

70. =84 - 229   Эшонхўжа* 

71. =93 - 327  Қора аълам 

72. =21 - 89  Абду Ғаффор бой* 

73. =184 - 422  Тош масжид* 

74. =110 - 242 Хон масжиди* 

75. =113 - 361  Тўрт шоҳбоз Бобо  

76. = 73 - 262 Абул Вафо Хоразмий 

77. =194 - 691  Давлат қоракўз 

78. = 82 - 260 Абду Раҳим девон* 

79. = 69 - 165  Бозорбоши* 

Мадрасалар. 

1. Муҳаммад Аминхон  

2. Муҳаммад Нийаз Девонбеги 

3. Муҳаммад Мурод Девонбеги 

4. Қози Калон Салим охун 

5. Абдурасулбой 

6. Хўжаш маҳрам 

7. Яқуббой хўжа 

8. Муҳаммад Расул Мирзо 

9. Шерғозихон 

10.  Полвон ота* 

11.  Мозори Шариф 

12.  Отажонбой 

13.  Ислом хўжа 

14. Толиб махзум 

15.  Абдуллахон 



 322 

16.  Оллоқулихон 

17.  Муҳаммад Ризобек 

18.  Қутлуғ Мурод иноқ 

19.  Фозилбек* 

20.  Муҳаммад Амин иноқ 

21.  Дўст аълам 

22.  Муҳаммад Паноҳ 

23.  Араб Муҳаммадхон 

24.  Муҳаммад Раҳимхон II 

25.  Тўра Мурод тўра* 

26.  Юсуф ясовулбоши 

27.  Мусо тўра 

28.  Амир тўра 

29.  Эш Мурод мироб* 

30.  Саййид Нийаз Шоликорбой 

31.    Раҳим қулихон 

32.  Полвон қори        

33.   Раҳмон Берди бий*  

34.    Ҳусаин Муҳаммадбой 

35.   Давлат қоракўз*  

36.   Абул Вафо Хоразмий 

37.   Тўрт шоҳбоз  

38.   Худой Берган Карвонбоши  

39.   Хон мадраса (Муҳ.Раҳ.II) 

40.   Раҳматуллоҳ ясовулбоши 

41.   Мирза Тожик*        

42.   Фозачи* 

43.   Тош мадраса (Муҳ.Раҳ.II) 

44.   Саййид Муҳаммад моҳи рўйи  

45.   Иморатдаги кичик мадраса 

46.   Саййид Муҳаммадхон 

47.   Нуруллабой 

48.   Қадам ясовулбоши* 

49.   Яъқуб меҳтар* 

50.   Бикажон Бика 

51.   Муҳаммад маҳрам 

52.  Нуруллабек  М. Р. II. 1893  

     Миноралар 

1. Масжиди жоме 

2. Ислом хўжа 

3. Поянда*  

4. Кўк - Муҳаммад Аминхон 

5. Тўра Мурод тўра 

6. Саййид Нийаз Шоликорбой 

7. Полвон қори 

8. Абдол Бобо 

9. Кабутархона  

10. Абду Карим оқсоқол* 

11. Чилла авлиё 

12. Муҳаммад маҳрам 

13. Бикажон Бика 

14. Боғча, Иброҳим хўжа* 

15.  Мусофирхона* 

16. Тўрт шоҳбоз 

17.  Муҳаммад Раҳимхон II* 

Дарвозалар Ичон- қалъада 

1. Полвон 

2. Тош 

3. Ота 

4. Боғча 

Дешон қалъада 

1. Ҳазорасп  

2. Пишканик* 

3. Ангарик* 

4. Шайхлар* 

5. Тоза боғ* 

6. Шоҳимардон*  

7. Дош оёқ*  

8. Қўша  

9. Гадойлар*  

                  10. Гандумкон*  

Ҳаммомлар 

1. Анушахон  

2. Муҳаммад Аминхон* 

3. Боғча* 

4. Мамат марамни уйи ёнда* 

5. Ҳур пошша бика мадрасасида* 

Катта мақбаралар 

1. Паҳлавон Маҳмуд 

2. Юнусхон 

3. Уч авлиё 

4. Саййид Аълоуддин 

5.  Саййид моҳи рўйи жаҳон 

 

 Масжид ва мадрасалар    

 

Масжидлар шаҳар ичкарисида  79 та бўлган. 

Ичон қалъада 32    ( шундан  17 таси сақланмаган) 

Дешон қалъада    47        ( 31 таси сақланмаган) 

Мадрасалар 64 

шаҳар ичкарисида     53       ( 11 таси сақланмаган) 

шаҳар ташқарисида  11        ( 5 таси сақланмаган) 
 

                                                                                              ҳужра сони 

 

1. Арабхон мадрасаси   1616                                               23  

2. Хўжамбердибий 1688                                                      14 

3. Шерғозихон   1719                                                           55 

4. Муҳаммад Амин иноқ 1765                                            18 

5. Фозилбий* 1799                                                               11 

6. Эшмуродбий 1810*                                                          11 

7. Қоракўз* 1828                                                                   13 

8.   Қутлуғ Мурод иноқ 1809                                               81 

9. Полвон бобо* 1810                                                           23  

10.   Оллоқулихон 1835                                                          99 

11.   Иморат бобо 1836                                                           15  

12.   Арабхон ΙΙ   1838                                                             21 

13.  Хўжаш маҳрам   1839                                                       15 

14.   Гадойниёз ясовулбоши*  1840                                         7 

15.    Яъқуб меҳтар*   1840                                                       10   

16.    Мусо  тўра  1858                                                             22 

17.   Сайидбой  1842                                                                12  

18.   Мирзо тожик* 1842                                                         7 

19.   Раҳимқулихон*   1843                                                     20  

20.     Раҳмонбердибек*    1843                                              30 

21.   Муҳаммад Аминхон   1855                                            130 

22.   Бадрхон 1853*                                                                 11  

23.   Абдуллахон  1855                                                            17 

24.    Тош мадраса   1859                                                         10 

25.   Саййид Муҳаммадхон   1864                                          12  

26.   Амир тўра   1870                                                               40  

27.   Муҳаммад Раҳимхон  1871                                              76 

28.  Матниёз девонбеги     1871                                                20 

29.   Отажонбой   1871                                                               9 

30.  Муҳаммад Мурод тўра* 1871                                            7 

31.   Матмурод девонбеги       1871                                          20  

32.   Нуруллабек   1875                                                              12 

33.   Яъқуб хўжа  1878                                                                  9 

34.   Худойберган карвонбоши   1881                                       8 

35.    Раҳматуллабой  1881                                                          5 

36.     Мозори шариф     1882                                                      7 

37.     Дўст аълам    1882                                                             15 

38.    Кичик  Мамат маҳрам*    1884                                          11 

39.   Муҳаммад Моҳи рўйи жаҳон  1884                                   15 

40.   Тўрт шоҳбоз  1885                                                               12 

41.   Иброҳим хўжа   1888                                                           12 

42.    Шоҳмурод девонбеги*  1888                                             7 

43.    Бойжон жувозчи   1888                                                      4  

44.  Қадам ясовулбоши*  1890                                                  13 

45.  Нуруллабой 1893                                                                 13 

46.   Рофаник   1894                                                                     8 

47.  Отажон  тўра    1899                                                            12 

48.   Мамат маҳрам  1903                                                           12 

49.   Мусофирхона   1901*                                                          8 

50.   Қози  калон   1905                                                               16 

51.   Муҳаммад Расулбой  1905                                                  5 

52.   Сайид Ҳомид тўра   

53.   Юсуф ясовулбоши  1906                                                     19  

54.   Абдурасулбой    1906                                                            8 

55.   Матниёзбой   1905                                                               15 

56.   Полвон қори  1905                                                               17 



 326 

57.   Ҳусайин Муҳаммадбой 1905                                               7 

58.   Ислом хўжа  1910                                                                 42 

59.   Толиб  махзум 1910                                                               8 

60.   Хоразмшоҳ 1915                                                                    12  

61.    Қози  Ҳикматилла  1916                                                       8 

62.   Шоқаландар   1894                                                                 19  

63.   Позачи*   1853     

64.    Тозабоғ  1894  

                 Жами ҳужралар сони:                                                        1218 

Хон ҳокимияти ағдарилгач, масжидқўвмлар ўрнига 

шўро идоралари келди. Аввалги масжидқўвмлар ўрнида 

янги ҳудудий бўлинмалар ташкил қилиниб, улар 

“участка”лар номи билан атала бошланди.       

ХХ асрнинг иккинчи ярмидан кейин  шаҳар ҳудуди 

олтита участкага бўлинган бўлиб, ҳар участканинг ўз 

элатлари бор эди. Элатнинг каттаси элатқўвм шўро 

раисининг буйруқларини эркакларга «пекол»,  хотин-

қизларга   аёл ходима «хадийм» орқали етказган. 

Маҳаллада ўтказиладиган тўй ва маросимларни пекол ва 

хадийм эълон қилган ва уларни ўтказишда бутун шўро 

аъзолари қатнашган. Шўролар замонида шўро раиси, 

унинг саркотиби пекол ва хадиймлар   ҳукуматдан маош 

олишмаган.  Уларнинг маоши маҳалладаги тўй-

маросимларда уй эгасининг кўнглидан чиқариб бергани 

бўлган. Асосан уларга битта кўйлак ва озгина пул берили­

ши одат бўлган. Шўро идорасида ўтирган саркотибнинг 

ёзиб берган маълумотномаси учун фуқорадан озгина қалам 

ҳақи (тахминан энг кам иш ҳақининг юздан бири ба­

робарида)  олиш ҳуқуқи бўлиб,  бу қоидага кирган эди.    

1990 йилда шаҳардаги участка ва элатлар эски номла­

ри билан аталиши таклифи киритилиб, шаҳар ҳокимияти­

нинг қарори билан қуйидагича атала бошланди: 

1-участка, иккига бўлиниб, Каптархона ва Қумёсқа  

2-участка, Мевастон маҳалласи, 

3-участка, Тоза боғ, 

4-участка, Янги турмуш, 

5- участка, Калта минор, 

6- участка, Ичон-Қалъа маҳалласи 

ХХ аср иккинчи ярмидан бошлаб, шаҳар аҳолисининг 

ва саноат корхоналарининг кескин кўпайиши  натижасида 

шаҳарнинг кенгайиши кузатилади. Натижада янги 

маҳаллалар пайдо бўлган. Булар: 

7-участка, Тоза ҳаёт маҳалласи ва Сангар маҳалласи, 

Шунингдек,  Газчи, Дўстлик ва Тоза ҳаёт маҳалла ва 

шаҳарчалари барпо қилинган. 

Бугунги кунда қуйидаги маҳаллалар шаҳарни жану­

бидан бошланиб, соат милига қарама-қарши йўналишда 

Ичон-Қалъани ўраб олган.  

1. Каптархона 

2. Қумёсқа 

3. Мевастон 

4. Тоза боғ 

5. Янги турмуш 

6. Калта минор 

7. Сангар 

8. Янги ҳаёт 

9. Ичон-Қалъа 

10. Газчи 

11. Гиламчи 

12. Дўстлик 

13. Лолазор. 

Қосмаободда 
14 Гулистон 

15. Гулирайҳон 

16. Бинокор 

Маҳаллаларнинг бу номлари нимаси биландир 

маълум ёки  машҳурлигига қараб қўйилаверган. Масалан, 

маҳалла аҳолисининг касби, маҳалладаги масжид ёки 

машҳур бир кишининг исми бўлиши мумкин эди.   

1. Каптархона -  Ичон-қалъанинг шарқи-жанубидаги 

маҳалла. Бу жойда Хива хонлари учун каптарлар боқилган. 

Хонлар каптарларнинг гўшти ва тухумини маълум 

пайтларда ейишган.    

2. Қумёсқа - Шаҳарнинг жанубий-шарқидаги  қумга   

яқин бўлган дарвозаси номидан олинган. Қум хивача 

талаффузда бўлиб, чўл, саҳро маъносини билдиради. Ясқа 

– зинапоя, ўтарлик маъносида  келиб, қумёсқа сўзи қумга 

(Қорақум) чиқиш маъносини билдиради. 

3. Мевастон-мевазор, боғлари кўп бўлган жой. 

Шаҳарнинг шарқида жойлашган маҳалла. 

4. Тоза боғ - Шаҳарнинг шимолий қисми, Исфанди­

ёрхон (1910-1918) бу ерларни обод қилиб,     янги уйликлар 

ва бир мадраса   қурдириб, унга Тоза Хивақ номини 

берган. Хоннинг Орқа (шимолий) тоза боғи ҳам жойлаш­

ган бу маҳалла Тоза боғ номини олган. 

5. Янги турмуш-Бу ном шўро ҳукумати тузилгандан 

кейин бошланган янгича ҳаётга берилган ном бўлиб, жуда 

кўп ерда унинг ўхшаши бор. 

6. Сангар (тоштарош). Шаҳарнинг шарқидаги ҳунар­

манд тоштарошлар яшаган  қишлоқ. У шаҳар кенгайиши 

натижасида шаҳарга қўшилиб, маҳалла номини олган. 

7. Янги ҳаёт - Шаҳарнинг шимоли - ғарбида ХХ аср­

нинг иккинчи ярмида барпо қилингани учун шу номни 

олган. 

8. Калта минор - Бу маҳалладаги Муҳаммад маҳрам 

мадрасасининг минораси  бошқа минораларга нисбатан 

паст бўлгани учун шу номни олган. Ғарб. 

9. Ичон-Қалъа 

10. Газчи-ХХ асрнинг 60-йилларида Заунгур газком­

прессор станцияси қурилгандан кейин барпо қилинган 

шаҳарча, жануби-шарқ. 

11. Гиламчи-1977 йилда қурилган Хива гилам комби­

натининг ишчилари яшаш шаҳарчаси. Шаҳар шарқида. 

12. Дўстлик-ХХ аср иккинчи ярмида барпо қилинган 

шаҳарнинг шимолий-ғарбидаги микрорайон. Унда турли 

миллат вакиллари яшагани учун шу ном берилган. 

13. Лолазор- ХХ аср охирида шаҳар чеккасидан 3 км 

шимолда, Ғовук кўлининг бўйидаги  шўрхок   ерда барпо 

қилинган шаҳарча. Бу жойлар ҳам гулзор бўлсин деган 

истак билан шу ном қўйилган. 

14. Гулистон 

15. Гулирайҳон 

16. Бинокор-  Шаҳарнинг шимолий-ғарбидаги бу уча­

ла маҳалла ҳам Қосмаобод шаҳарчасида бўлиб, шаҳарчага 

1977 йилда асос солинган.    

Абдулла Болтаевнинг маълумотига кўра 1960 йил­

ларда Хива шаҳрида эскидан машҳур бўлган кўчаларнинг 

номи шундай сақланган. 
1-участка:   

1. Абдол бобо*1 

2. Читгарлар 

3. Бозорбоши 

4. Қумёсқа* 

5. Каптархона* 

6. Лосси 

7. Шоликор 

8. Ўр* 

9. Шамолгоҳ 

10. Шайхлар дарвоза* 

11. Бий ҳовузи 

 

2- участка:   

12.  Юсуф ясовулбоши 

13. Иморат бобо 

14. Меҳтаробод 

15. Қора аълам бобо 

16. Гадойлар* 

17. Заргарлар* 

18. Тўрт шаҳбоз* 

19. Завод*  

20. Хоразмшоҳ 

21. Мевастон* 

 

                                                           
1 * бу белги остидаги кўчаларнинг номлари бугунги кунда ҳам аҳоли 

ўртасида сақланган. 

3-участка:   

22. Жонкелди 

23. Боғча* 

24. Абдулла эшон 

25. Тош кўприк* 

26. Қўша дарвоза* 

27. Нон емас- Махдум Аъзам. 

28. Хўжалар  

29. Элакчилик* 

30. Мусофирхона 

31. Қаландархона 

4-участка:   

32. Карвонбоши 

33. Қадам ясовулбоши 

34. Шоҳ Қаландар* 

35. Амир чорсуси* 

36. Патрак 

37. Нуруллабой 

38. Султонобод 

 

5-участка:   

39. Шоҳимардон дарвоза* 

40. Рофаник* 

41. Қибла Тоза боғ* 

42. Бол ҳовуз 

43. Муз кўмар 

44. Нуруллабек ҳовли 

45. Калта минор* 

46. Ўғлон Азиз бобо* 

47. Читгар масжиди 

48. Омон девонбеги 

49. Ота ҳовуз* 

 

6- участка, Ичон-Қалъадаги кўчалар (ўримлар): 

1. Кўҳна арк олди 

2. Қушбеги – вазир яшаган уйнинг атрофи 

3. Қул   

4. Заргар 

5. Бектемур-масжид номи 

6. Чуқолоқ-ўра, катта ҳандак 

7. Жилли-жинни 

8. Ипакчи 

9. Уч авлиё 

10. Бўёқчилиқ 

11. Ҳаммом 

12. Поянда-мустаҳкам, доимий 

13. Исмоил бечка- масжид номи 

14. Кўҳна бозор 

15. Бобо Ҳорис-қабристон ва масжид номи 

16. Ғассоллар-ўлик ювгувчилар 

17. Танобли-қабристон номи 

18. Соқой олди- кўча боши 

19. Мискинбой 

20. Мадаминхон чорсуси-бозорча 

21. Ота дарвоза* 

22. Боғча дарвоза* 

23. Полвон дарвоза* 

24. Тош дарвоза* 

25. Оллоқулихон чорсуси 

26. Боғбонли-масжид номи 

27.  Меҳтар-вазир яшаган уй атрофи 

 

 

 

 

 

 

 

 

 

 

 

 

 

 

 

 

 

 

Сўнгсуз ўрнида 

Хива хонлигининг   чегаралари XIX асрнинг биринчи 

ярмигача ўзгариб турган ва Шимолда Оренбург ўлкаси 

билан, Шарқда Қўқон хонлиги, Жанубда Туркман ерлари 

ҳамда Бухоро хонлиги билан, Ғарбда Уст-юрт чўллари 

билан чегарадош бўлган. Тарихчилар мамлакат аҳолиси 

ХIХ аср ўрталарида 800 минг киши бўлган деб маълумот 

беришади.  “XX аср бошида эса, хонликнинг ер майдони 

5,1 миллион гектар атрофида бўлиб, унда 520 минг   киши 

яшаган”1. Уларнинг 61,4 фоизини ўзбеклар ва 28,5 

фоизини туркманлар, 5,3 фоизини қорақалпоқлар, 3,5 

фоизини қозоқлар ва бошқа миллатлар ташкил этган2.  

ХVIII асрнинг бир неча ўн йиллиги давомида Хива 

хонлиги айрим ўзбек ер эгаларининг ўзаро урушлари 

натижасида сиёсий инқирозни бошидан кечирди.  

Айниқса,  бу инқироз Нодиршоҳ босқинидан кейин янада 

чуқурлашди. У Хивани вайронага айлантириб,  ҳарбий 

хизматга яроқли эркакларни олиб кетганидан сўнг,  бу 

ички кураш янада активлашди. Мана шундай қийин 

вазиятда ўзбекларнинг қўнғирот сулоласидан чиққан 

Муҳаммад Амин иноқ сиёсий майдонда пайдо бўлади. У  

Хива тахтини қўлга олиб,  ўзи хон авлодидан бўлмагани 

учун,  тахтга қўғирчоқ хонларни ўтқазиб,  ҳокимиятни 

улар номидан бошқара бошлайди. Таҳлиллар шуни 

кўрсатадики, Муҳаммад Аминдан бошлаб, мамлакат 

ижтимоий-сиёсий ҳаётига катта таъсири бўлган  Иноқ 

лавозими ҳам фарзандга мерос ўтадиган даражага 

кўтарилган. Муҳаммад Амин иноқнинг ўғли Аваз иноқ ҳам 

ўз даврида  ота ишини давом қилдиради. Бироқ, Аваз 

иноқнинг ўғли Элтузар иноқ Хива тарихида улкан 

бурилиш ясаб, ота-боболари   амалга оширолмаган ишни 

рўёбга чиқаради, яъни қадимдан келаётган удумни бузиб, 

анъанавий қўғирчоқ хонни тахтдан ағдариб ташлайди ва 

                                                           
1 Гиршфельд В., Галкин М.И. Военно-статистическое описание 

Хивинского оазиса. Т.: 1903. ч.II. 1-бет.  
2 Лобачевский В. Хивинский район. Т.: 1912. 66 б. 

ўзини ҳақиқий ”Хон“ деб эълон қилади. Элтузархондан 

бошланган Хива хонлари сулоласи  Хоразм тарихида 

Қўнғирот сулоласи номини олган.  Таҳлиллардан маълум 

бўлишича, бу сулола даврида қулларга бўлган эътибор 

алоҳида бўлиб, уларнинг тенг ҳуқуқлилик даражасига 

етишгани маълум бўлади. Жумладан, қулдан чиққан 

Хўжаш Али ўғли аввал маҳрамлик, кейин божхона 

бошлиғи вазифасига, Муҳаммад Мурод ҳам маҳрамликдан 

ҳатто девонбегилик мансабига кўтарилиши, хон айрим 

вақтларда уни ўз ўрнига қўйиши ва буларнинг ҳар 

иккаласи ҳам мадраса қурдириш даражасига етишганини 

билдикки, бу воқеалар хонликда адолат, инсон ҳуқуқлари 

қай даражада бўлганидан далолат беради.     

1873 йилда чор Россияси Хива хонлигини босиб 

олгандан кейин, Хива Россиянинг протекторатига  

айлантирилади. Яъни, эндиликда Хива хони ташқи 

алоқасини фақат Россиянинг рухсати билан амалга 

оширади, мамлакат ичкарисидаги ишлар эса хоннинг ўз 

ихтиёри бўйича юргизиладиган бўлди. Аммо, янги хон 

албатта Рус подшосининг рухсати билан тайинланган. 

Мамлакатнинг асосий иқтисоди деҳқончиликка 

асосланган хонликда  ерлар қуйидагича бўлинган эди: 

Подшоҳлик мулки-яъни, давлат ери. Бу ерлар 

деҳқонларга ижарага берилган ва Амлок ер деб аталган.  

Хоссайи шариф мулки– Хоннинг шахсий ерлари. 

Вақф ерлари – бир ёки кўпчилик шахслар томонидан 

маърифий - диний ташкилотга ҳужжат билан берилган 

ерлар. 

Атойи мулк – отадан мерос ва сотиб олинган ерлар. 

Ёрлиқли мулк – Хон ёрлиғи билан берилган  ерлар. 

Деҳқончилик сунъий суғориш усули билан амалга 

оширилган бўлиб, кўп меҳнатни талаб қилган. Аммо 

хоразмликлар қадимдан деҳқончилик илмини олишган 

эдилар. Ҳар йилнинг баҳорида ва кузида ариқларни қазиш 

учун бирнеча ўнминглаган ишчи кучи жалб қилинар, бу 

катта қазувга хоннинг ўзи бошчилик қилар эди.  

Давлат еридан келган даромад, маълумки, давлат 

мустақиллигини сақлашга сарфланган, яъни -  

навкарларни, хон девонхонаси, сарой, тинчликни ҳимоя 

қилиш ходимларига (ясовулларга) маош қилиб тўланган, 

элчиларни кутиб олиш ва меҳмондорчилик қилиш ва 

ҳоказолар. Бу ерларда шартнома (яримчи, чоракчи) 

асосида ерсиз ва кам ерли деҳқонлар ишлашган. 

Хоссайи шариф мулки, яъни  хоннинг шахсий ерлари. 

Бу ерлар хоннинг отасидан мерос  қолган ва ўзи сотиб 

олган ерлар бўлиб, уларда ёлланма ишчилар, мутахассис 

боғбон деҳқонлар ишлатилган. Маълум бўлсинким, хонлар 

давлат ерини ўзлаштириб, шахсий мулк қилиб ҳам 

олганлар. Бунинг учун аввал давлат ерининг бир бўлагини  

бадавлат ишончли амалдорга расмий равишда сотишган ва 

орадан бироз фурсат ўтгач, ундан расмий равишда хоннинг 

ўзи қайта сотиб олган. Масалан, Муҳаммад Аминхон 

Ёрлиғ билан Муҳаммад Яъқуб меҳтарга (вазирга) Ос ва 

Серчали қишлоқлари ёнидан 157 таноб, Хива шаҳрида бир 

неча бўлак, жами 17,6 таноб, Кўҳна Урганчда ҳовли ва 

боғи билан 12 таноб ерни сотган. Ёрлиғда давлат ери 

Муҳаммад Яъқубнинг холис мулки бўлганлиги қайд 

қилинган. Бир неча кундан кейин эса, шу қози ва хоннинг 

муҳрлари билан ерлар хоннинг номига ўша нархда 

ҳужжатлаштирилган. Бундай олди сотди  ишларини 

Муҳаммад Раҳимхон II даврида, XIX асрнинг 60-70 

йилларида ҳам учратиш мумкин. У Абдулла меҳтар Ғойиб 

Назарбой ўғли орқали Йалпақ деб номланган жойда 1000 

таноб, Беш-ёпдан 450 таноб, Манғитдан 392,5 таноб, 

Чимбойдан 900 таноб ерни ўз номига ҳужжатлаштирган1. 

Мулкдор ерларининг (шахсий ерлар) эгалари ўз ерларини 

ижарага беришган, ёки шартнома асосида деҳқон 

                                                           
1 Шайхова А. Новые документы об образовании мулков Хивинских 

ханов. // Общественные науки в Узбекистане. 1988г. №11. с.44-47. 

ёллаганлар. Мулк ҳисобланган ерлар Отаи мулк (отадан 

мерос ўтган ер), Ёрлиғли мулк (Хон ёрлиғи билан берилган 

ер) ва мулк ерига (шахсий ер, сотиб олинган ёки янгидан 

ўзлаштирилган) бўлинган. 

Вақф ери деб, бирон бадавлат шахс томонидан 

мадраса, масжид, қорихона каби диний ташкилотларга 

расмий ҳужжат (вақфнома) билан топширилган ерларга 

айтилган.   Вақф ерларида ижарачилар ҳам шартномачилар 

ҳам, таътил пайтларида мадраса талабалари ҳам ишлашган. 

Вақфдан келган даромад талабаларга нафақа, мадраса 

мударрислари ва ишчи-хизматчилари учун маош қилиб 

тақсимланган. Бу ишларни мутавалли бошқарган. 

Мутаввалини мадрасани қурдирган киши белгилаган. 

Шунинг учун ҳам бадавлат кишилар мадраса қурдириб 

шахсий ерини вақф қилдиришдан манфаат топган, чунки 

вақф ерларидан солиқ ундирилмаган. Мутаваллини эса 

ўзига яқин, ишончли кишидан қўйганлар. Ҳужжатларнинг 

таҳлилидан вақф эгаси бир (масалан, масжид ёки мадраса) 

бўлатуриб, бирнеча вақф ерлари ва  бирнеча мутавалли 

бўлган экан.  Қизиқарли жиҳати аёллар ҳам мутавалли 

бўлиб  ишлаган эканлар.  

Муравьевнинг ёзишича, “хонликнинг ерлари ажойиб 

манзарани ташкил қилади: ҳаммаёқда кўм-кўк далалар, 

серҳосил ғаллазор, ариқларнинг бўйларида токзор ва 

мевали боғлар яшнаб турган, бу ерларнинг эгалари 

мўлчиликда яшайди. Ундириладиган турли-туман дон-

дуннинг миқдори хонликнинг эҳтиёжидан анча ортади. 

Ғаллани қўшни бўлган кўчманчи қабилалар: болқон, 

манғишлоқ халқлари, қозоқ ва туркманларнинг бир қисми 

улгуржи сотиб олади. Хиваликлар ерида ғалла ҳосили 

жуда яхши бўлади ва кўп қисми бозорга чиқарилиб 

сотилади”1.  

Хонликдаги шаҳарлар аҳолиси асосан 

ҳунармандчилик ва савдо билан шуғулланишгани тарихий 

                                                           
1 Муравьев Н.Н. Путешествие в Туркмению и Хиву. Москва-1822. 86 с. 

маълумотлардан аён бўлади. Биргина пойтахт шаҳрининг 

ўзида 40 дан зиёд ҳунармандчилик тури бўлиб, уларда 

ишлаган уста ҳунармандлар бир вақтнинг ўзида савдогар 

ҳам эдилар.  Бозорда 1 тангага   4 -5 кг атрофида буғдой 

сотиб олиш мумкин бўлган, 1 тиллага эса 80 кг буғдой 

берган. 

Қўнғирот сулоласи вакиллари, Хоразмнинг қадимги 

шуҳратини қайта тиклашга ҳаракат қилишди. Улар 

ўзларини Хоразмшоҳларнинг ворислари деб аталишларини 

исташиб, шу номни қозонишга ҳаракат қилишди. Шунинг 

учун ҳам, деярлик 120 йил давомида ўтган ўн битта  

хоннинг олтитаси муҳрларида, тангаларида ва мадраса 

пештоқидаги китобаларда уларнинг номига «шоҳ» унвони 

қўшиб ёзилди.   Бу сулола ҳукмронлиги даврида Хива 

мамлакатининг чегаралари кенгайтирилди, 

мустаҳкамланди ва дахлсизлиги кафолатланди.  Мустақил 

қудратли давлат бошқарув тизими вужудга келтирилди. 

Пойтахт Хива шаҳри ўз жамолини такомиллаштириб,  ХХ 

аср бошига келганда   Марказий Осиёдаги энг катта илм-

маърифат ва маданият марказларидан бирига 

айлантирилди.  

Хива шаҳрининг   миноралари  давлат  қудрати, 

мадрасалари билим маскани эканидан исбот бўлса, 

шаҳарда кўплаб шайх ва авлиёлар, абдол ва шоҳимардон, 

сўфийлар ва паҳлавонлар улуғ пирининг мақбаралари  

қалъанинг нақадар қадимий ва мўътабар эканлигидан 

далолатдир. 

